
Yeyox Kunnix yõg mõnãyxop

1  1 Yeyox Kunnix yõg mõnãyxop xohix xop te tik hittap Namix hãꞌ 
mõkputox, ha mõnãyxop hittap ꞌAmanãm hãꞌ mõkputox.

2  ꞌÃmanãm te ꞌIyak mũg tak, ha ꞌIyak te Yako mũg tak, ha Yonah mũg 
tak, xiꞌ taknõy xop mũg tak. 3  Ha Yonah te Pet mũg tak, xix Yet mũg 
tak, haꞌ mũg tut ꞌãxetꞌax Tãm. Ha Pet te ꞌExnõg mũg tak, ha ꞌAnãm mũg 
tak, 4 ha ꞌÃmĩnãnap mũg tak, ha Nãy mũg tak, ha Xanmõm mũg tak, 5 ha 
Moax mũg tak, haꞌ mũg tut ꞌãxetꞌax Hap. Ha Moax te ꞌOmet mũg tak, haꞌ 
mũg tut ꞌãxetꞌax Hot, ha ꞌOmet te Yexe mũg tak, 6  ha Namix mũg tak. Yã 
hõmã Namix te ꞌIyaet yõg tikmũꞌũn xohix xat.

Ha Namix te ꞌOnit xetut mũg, ha Xanomãm put, 7 ha Homoꞌãm mũg tak, ha 
ꞌAmit mũg tak, ha ꞌAxa mũg tak, 8 ha Yoxapah mũg tak, ha Yonãm mũg tak, ha 
ꞌOyit mũg tak, 9 ha Yotãm mũg tak, ha ꞌAkax mũg tak, ha ꞌEyekit mũg tak, 10 ha 
Mãnãxex mũg tak, ha ꞌÃmõm mũg tak, ha Yoyit mũg tak, 11 ha Yekõnĩn mũg 
tak, xiꞌ taknõy xop mũg tak, ꞌĩhã puknõg xop te ꞌIyaet yõg tikmũꞌũn mõgãhãꞌ, 
nũy hãm puknõg haꞌ mõgãꞌ, tu hãpxexka Maminõn tuꞌ mõgãhãꞌ, pu tu piꞌ.

12 Tu Maminõn tuꞌ pip, ꞌĩhã Yekõnĩn te Xanatit mũg tak, ha Yonomameo mũg 
tak, 13 ha ꞌAmiot mũg tak, ha ꞌEnitkĩy mũg tak, ha ꞌAyoh mũg tak, 14 ha Xanok 
mũg tak, ha ꞌAkĩy mũg tak, ha ꞌEniot mũg tak, 15 ha Mãtã mũg tak, ha Yako mũg 
tak, 16 ha Yoye mũg tak, ha Mãnix mũtik yãytahaꞌ, haꞌ put Yeyox ꞌãxetꞌax Kunnix.

17 Kaxĩy ꞌAmanãm mõkputox te homik-tok put, ha tehomik-tok put, 
ha tehomik-tok put, tu mõktu xohix te 14, tu mõktu Namix te ꞌIyaet 
yõg tikmũꞌũn xat, ha tehomik-tok put xohix te 14, tu mõktu ꞌIyaet yõg 
tikmũꞌũn te hãpxexka Maminõn tuꞌ mõg, ha mõkputox nõy xohix te 14 
kamah, ha mõktu Yeyox Kunnix mũg tut teꞌ put.

Yeyox mũg tut teꞌ put
18 Tuꞌ put hã xĩy: Tute yãytap-tup Yoye mũtik, pa nõm mũtik nõm ꞌohnãg ꞌĩhã 

Topa Koxuk tek-tok putnãhãꞌ. 19 Ha Mãnix te yãy kutok xuk, ha Yoye teꞌ yũmmũg, 

yã hãmyok mĩy, tuꞌ yĩy ꞌohnãg, tu hãmpeꞌpaxex, hu: “Pũyã tikmũꞌũn Mãnix 
kummuk ꞌãktux hok!” Kaxĩy. Tuꞌ xaptop tuꞌ nĩm putup, 20 tu hãmpeꞌpaxex, ꞌĩhã 
pexkox yõg nũꞌkutnãꞌax nũn, Yoye mõꞌyõn ꞌĩhãꞌ nũn, tuꞌ yõtkup tu hãmꞌãktux, hu:

— Yoye, ꞌãmũn yã Namix hã ꞌãmõkputox, hu ꞌãkuxanõg hok, nũy Mãnix 
mũy, nũy nũ mũtik yãytax. Yãꞌ max Mãnix, ha Topa Koxuk tek-tok putnãp-
tup, 21 hak-tok pit put putup, ha xateꞌ xuxetꞌax mĩy putup Yeyox, ha yãy 
yõg tikmũꞌũn kuxa kummuk xit putup, nũy kuxa max tat ꞌũyãnãn tuꞌ.

22  Topa te hãpxopmã kaꞌok, yã hõmã tik te Topa pupi hãmꞌãktux 
tikmũꞌũn puꞌ, yĩy: 23 “ꞌŨn hok yũm tek-tok xuk putup, hak-tok ꞌãxetꞌax te: 
ꞌẼmãnẽo.” Yã tikmũꞌũn yĩyꞌax hã: “Topa te yũmũg mũtik tihiꞌ.” Kaxĩy. Tu ta 
tuꞌ kux. Yã Topa yõg hãmꞌãktux hittap hã Mãnix te yãy kutok xuk nõmhã.

24 Ha Yoye yãy koxak, tuꞌ yĩpkox pip, tu Mãnix mũg, 25 pa nõm mũtik 
nõm ꞌohnãg, mõktuk-tok put, ha Yoye teꞌ xuxetꞌax mĩy Yeyox.

Tik puknõg xop te hãmyũmmũg nũn

2  1 Yeyox mũg tut teꞌ put kõmẽn Menẽg tuꞌ, yã hãpxexka Yonex yõg 
kõmẽn, ha ꞌEnot te hãpxexka yõg tikmũꞌũn xohix xat, ꞌĩhã Mãnix 

tek-tok put, ha tik puknõg xop te hãmyũmmũg nũn, mãyõn xupepꞌax haꞌ 
nũn, tu mãyõnnãg xop yũmmũg, tu Yenoyanẽn haꞌ nũn, tuꞌ nũn tu nũktu 
mõxahaꞌ, 2  nũy kakxop pit xax, tuꞌ yĩkopit, hu:

— Piꞌyãꞌ xip tik te tikmũꞌũn xatꞌax kutok? Yãꞌ tut teꞌ put nõmhã, pu 
Yoneo yõg tikmũꞌũn xohix xat. Hãptox tukmũg tihiꞌ, tu kakxop yõg 
mãyõnnãg pẽnãhã pepi pexkox tuꞌ, tu mãyõn xupepꞌax ha mãyõnnãg 
pẽnãhãꞌ, tuk nũn tu nũktu nũk-tettex kakxop puꞌ. Kaxĩy.

3  Ha ꞌEnot teꞌ xupak, tuꞌ xutĩgãhãꞌ, xix Yenoyanẽn yõg tikmũꞌũn xohix 
xutĩgãhãꞌ, 4 yĩy ꞌEnot te ꞌãmãnex xexka xop xãnãhãꞌ, xix hãmyũmmũg xop 
xãnãhãꞌ, pu yãy tu nũnnãy, tu taꞌ nũn tu nũktu mõxahaꞌ, ha ꞌEnot te:

— Tep mũn ꞌãktux Topa yõg tappet teꞌ? Piꞌyãꞌ xip putup ꞌũtut ꞌĩhãk-tok 
put, Topa te nõm yãykutnãhãꞌ? Kaxĩy.

5 Ha:
— Kõmẽn Menẽg kopaꞌ put putup, hãpxexka Yonex tuꞌ. Yã tik hittap te 

Topa pupi hãmꞌãktux, tu tappet tu kaxꞌãmiꞌ, tu kakxop nãꞌax ꞌãktux, hu:
 6 “Menẽg mũn kõmẽn kutõgnãg, pa Topa teꞌ xexkãnãp-tup,

ꞌũyãykutnãꞌax yõg kõmẽn hah,
yĩy Topa te kõmẽn xexkãnãp-tup,
ha yãykutnãꞌax te yõgnũ tikmũꞌũn xat max putup,
tu ꞌIyaet yõg tikmũꞌũn xat putup.” Kaxĩy.

7 Ha ta ꞌEnot te tik xop xãnãhãꞌ, nõm tik te hãmyũmmũg xop te hãptox 
tuꞌ nũn, haꞌ xãnãhãꞌ, pu nũꞌ, haꞌ xaptop tuꞌ nũn, pu tikmũꞌũn ꞌũpẽnã hok, 
ha ꞌEnot teꞌ yĩkopit, hu:

— Hãm ꞌũm ꞌĩhã ꞌãxop te nõ mãyõnnãg pẽnãhãꞌ? Kaxĩy.
Haꞌ xuktux, 8  yĩy ꞌEnot te mõꞌpok Menẽg hah, tu:

MÃTEO 1 ,  2

— Mõy kakxop pit xax, nũy xipiꞌ, nũy nũy ꞌãꞌ xuktux, ꞌũyĩy kama nũk 
xup kakxop keppah. Kaxĩy.

9 Tu hãmꞌãktux kux, ha ta tik xop mõg, tu taꞌ mõg putat hã, tu mõktu 
Menẽg tuꞌ mõxahaꞌ, tu mãyõnnãg pẽnãhã ꞌũxeheh. Hõmã mãyõnnãg te mãyõn 
xupepꞌax tuꞌ xip hãmnõgnõy tuꞌ, yã hõnhã pepiꞌ xip, tu tik keppaꞌ mõg, nũy tik 
xop mõgãꞌ, tu mõktu mĩptut tuꞌ xupep, ha kakxop pit xip, yĩy mãyõnnãg hup, tuꞌ 
xup pepiꞌ tu pexkox yokamaꞌ xup, 10 ha tik xop kuxa hittup xexkah, mãyõnnãg 
pẽnãhã tuꞌ kuxa hittup, 11 tu mĩptut hãꞌ mõxakux, tu kakxop pẽnãhãꞌ, ꞌũtut 
Mãnix mũtik tihiꞌ, yĩy nũktettex kakxop keppah, tuꞌ kuxa teꞌ yẽy. Hak-nãy tu 
hãpxop max popmãhãꞌ, ha takat xexkah, yã pipkup yãnãm ꞌãta popmãhãꞌ, xix 
hãpxop puk haxnãg tuꞌ hõm xix mĩxux hep ꞌũhaxnãg mĩha tuꞌ hõm.

12 Tu mõꞌyõn ꞌĩhã Topa teꞌ yõtkup hã hãmyũmmũgãhãꞌ, puyĩy ꞌEnot ha putpuꞌ 
mõg hok, yĩy taꞌ mõg, putat nõy hãꞌ mõg, tu mõktu yãy yõg hãm tuꞌ mõxahaꞌ.

Hãpxexka ꞌEyit tu nũꞌpahaꞌ
13  Ha pexkox yõg nũꞌkutnãꞌax te Yoye haꞌ mõg, ꞌĩhã mõꞌyõn, tuꞌ yõtkup 

hã hãmꞌãktux, hu:
— ꞌÃpu ꞌãyok, nũy ꞌãknĩhã xihip. ꞌÃk-tok put, xiꞌ tut mõgãꞌ, nũy 

hãpxexka ꞌEyit tu mõy ꞌãmõxãn, nũy nõ te nox piꞌ, ha mõktu ꞌãte xa 
hãmꞌãktux. Yã ꞌEnot te kakxop xak, ꞌũp-tex putup tuꞌ. Kaxĩy.

14 Yĩy Yoye yok, tu kakxop put, xiꞌ tut mõgãhãꞌ, tu hãpxexka ꞌEyit 
ꞌũnũpa tuꞌ mõg ꞌĩhã ꞌãmnĩy, 15 tuꞌ ti kaꞌok, ha mõktu ꞌEnot tuꞌ xok. Hõmã 
tik hittap te Topa pupi hãmꞌãktux, tu tappet tu kaxꞌãmiꞌ, tu Yeyox ꞌãktux, 
hu: “ꞌÃtek kutok xãnãhãꞌ, ꞌĩhã hãpxexka ꞌEyit ta tuꞌ xip.” Kaxĩy. Yã Topa 
yõg hãmꞌãktux hittap hã Yeyox nox xip hãpxexka ꞌEyit kopa nõmhãꞌ.

ꞌEnot te xonat xop xat pu kakxop kix
16 Ha ta ꞌEnot teꞌ hip, tu tik puknõg te hãmyũmmũg xop hip, pa ꞌap nũnꞌah, tu 

yã mõꞌãmãꞌ. Yĩy ꞌEnot gãy xexkah, tuꞌ xat, pu kõmẽn yõg kakxop pit xohix xexka 
kix, nũy kakxop yõg hãmyãxatamuk 2 xohix kix Menẽg kopah, xix kõmẽn kũnãpaꞌ 
pip kakxop pit kix. Yã hõmã, hãmyãxatamuk 2 ꞌĩhã tik puknõg te hãmyũmmũg 
xop te mãyõnnãg pẽnãhãꞌ, huꞌ nũn, nũy kakxop xax, yĩy ꞌEnot teꞌ xat, pu kakxop 
pit kutõgnãg xohix kix, nũy kakxop puxet putex. 17 Hõmã, hãmyãxatamuk xohix 
xexka ꞌĩhã, tik hittap Yenemĩn te Topa pupi hãmꞌãktux, nũy tappet tu kaxꞌãmiꞌ, yĩy:
 18 “Kõmẽn Hãmã yõg tikmũꞌũn potahaꞌ,

yã Haket potahaꞌ, ꞌũk-tok xak tuꞌ,
tuꞌ kuxa teknõg, ꞌũk-tok xakix hah.” Kaxĩy.

Yã Topa yõg hãmꞌãktux hittap hãꞌ xatꞌax gãy te kakxop kix nõmhãꞌ.

Yãy yõg hãm tuꞌ putpuꞌ nũn
19 Hãpxip kutõgnãg ꞌĩhã ꞌEnot xok, ha pexkox yõg nũꞌkutnãꞌax te ꞌEyit haꞌ mõg, 

tu Yoye haꞌ mõg, tu hãmꞌãktux ꞌĩhã Yoye mõꞌyõn, ꞌũyõtkup hã hãmꞌãktux, 20 hu:

MÃTEO 2

— ꞌÃpu, ꞌãyok, kakxop put, xiꞌ tut mõgãꞌ, nũy ꞌIyaet yõg hãm ha putpu 
mõg. Yã tik kummuk xok, nõm te kakxop xak, nũy putex. Yĩy mõg. Kaxĩy.

21 Ha Yoye yok, tu kakxop put, xiꞌ tut mõgãhãꞌ, ha taꞌ mõg ꞌIyaet haꞌ, tuꞌ mõg 
tu mõktuꞌ mõxahaꞌ, 22 ha tikmũꞌũn te hãmyũmmũgãhãꞌ, tu ꞌEnot kutok ꞌAkenap 
ꞌãktux, ha Yonex yõg tikmũꞌũn xat, yãy tak yãnãn tuꞌ xat, yĩy Yoye kuxãnõg, pa 
Topa te hãmyũmmũgãhãꞌ, ꞌĩhã mõꞌyõn, ꞌũyõtkup hã hãmyũmmũgãhãꞌ, yĩy Yoye 
mõg hãpxexka Ganinet tuꞌ, xix kakxop mõg, xiꞌ tut mõg, 23 nũy tu ti kaꞌok kõmẽn 
Nãyane kopah. Yã hõmã tik hittap te Topa pupi hãmꞌãktux, tu Yeyox ꞌãktux, hu: 

“Tikmũꞌũn teꞌ xuxetꞌax mĩy putup, tu Nãyane yõg tik ꞌãxetꞌax putup.” ꞌŨkux. Kaxĩy. 
Yã Topa yõg hãmꞌãktux hittap hã Yeyox xip kaꞌok kõmẽn Nãyane tuꞌ nõmhãꞌ.

Yoãm te Topa pupi hãmꞌãktux

3  1 Hãpxip ꞌĩhã Yoãm tep-tox pix, tu hãpxexka Yonex yõg hãm panip 
xexka haꞌ mõg, nũy Topa pupi hãmꞌãktux, 2  tu:

— Mãꞌ, yãyhãhup, nũy hãpkummuk mĩy kux. Yã hõnhã Topa te ꞌãxat 
nũnteꞌ Kaxĩy.

3 Yã hõmã tik hittap ꞌIyait te Yoãm ꞌãktux, ꞌĩhã Topa pupi hãmꞌãktux, yĩy:
“Tik xip hãm panip xexka tuꞌ, tuꞌ yĩy kaꞌok, tu:
ꞌÃpu, Topa yõg putat max mĩy,
nũy Topa pu putat kohe tuꞌ yoaꞌ.”

ꞌŨkux. Kaxĩy.
4 Yoãm te kãmẽn xeh hã topixxax mĩy, nũy tu xokxop xax hãg-nãy hĩy, tu 

kunit mãhãꞌ, xix puk hep xup. 5 Ha ta kõmẽn Yenoyanẽn yõg tikmũꞌũn xohix 
nũn, xix hãpxexka Yonex yõg tikmũꞌũn, xix tikmũꞌũn te kõnãg xexka Yohnãm 
yĩkaꞌ pip, tuꞌ nũn, 6 ha Yoãm te tikmũꞌũn xohip-tox pix, ꞌĩhã tikmũꞌũn te yãy 
yõg hãpkummuk mĩyꞌax ꞌãktux, tu yãyhãhup tu hãmꞌãktux, nũy nõm kuxyãꞌ.

7 Ha Paniye xop nũn kamah, xix Xanoxeo xop nũn, puyĩy Yoãm kamap-
tox pix. Pa Yoãm te:

— ꞌÃxop kummuk xop te kãyãk-tok putuk! Piyã ꞌãxat, xayĩy ꞌõg hãpkummuk 
mĩyꞌax tu kux, puyĩy Topa ꞌãha gãy hok, nũy ꞌãkummugã hok? 8 ꞌÃpu 
hãpxopmã max, pu tikmũꞌũn xohix xate yãyhãhup yũmmũg. 9 Hãmꞌãktux 
hok, hu: “Yã mõnãyxop ꞌAmanãm yã yũmũꞌã hã mõnãyxop xeꞌeꞌ, ꞌa Topa te 
ꞌũgkummugãp-tupꞌah,” Kaxĩy. ꞌŨxuktux hok! Yã Topa mũn kaꞌok, tu mĩkax 
xap hã ꞌAmanãm mõkputox mĩyꞌax. 10 Tikmũꞌũn te mĩm kup kummuk xak, 
kupuk hãꞌ xak, tu kuxap hã mõꞌhap, pu tu nõg, ha kaxĩy Topa te tikmũꞌũn 
kummuk kix putup, tuꞌ nõaꞌ. 11 ꞌÃte ꞌãp-tox pix, tu kõnãg hã ꞌãp-tox pix, xa 
yãyhãhup, nũy hãpkummuk mĩy hok ꞌũxeheh, pa tik puxet tek peꞌ nũn putup, 
tuꞌ kaꞌok, ha tak puꞌuk. ꞌAp maxꞌah ꞌãte nõ pataxax tat, yãk mũn kutõgnãg. 
Hamũn te Topa Koxuk xa mõꞌkutnãp-tup puyĩy ꞌãkuxa kaꞌogãꞌ, nũy ꞌãkuxa 
kummuk tupmãꞌ. 12  Yã pẽnẽn pahaꞌ, nũy xuxnãg xetox xap mõy mĩxux kopah, 
nũy xap xix mĩptut kopah, ꞌĩhã mĩxux naknãg mõꞌhap kuxap tuꞌ, ha kaxĩy 

Topa te yãy yõg tikmũꞌũn xex max, paꞌ yĩpkox ꞌohnãg xop xũygãp-tup, kuxap 
hãꞌ puk putuk nõ xũygãp-tup, haꞌ xũy xuxix tapax ꞌohnãg. ꞌŨkux. Kaxĩy.

Yoãm te Yeyox putox pix
13  Hãpxip kutõgnãg ꞌĩhã Yeyox mõg, tu ta hãpxexka Ganinet tuꞌ xip, tu 

kõnãg xexka Yohnãm haꞌ mõg, pu Yoãm putox pix, 14 pa Yoãm te:
— ꞌÃmhok! Kaxĩy hok! Pak mũn putox pix ꞌũyãnãn tuꞌ! ꞌÃxexka, hak 

mũn kutõgnãg. Teptu xatek xat, ꞌũg ꞌãp-tox pix? Kaxĩy.
15 Ha Yeyox te:
— Topa te ꞌãp-tup, xak putox pix. Yã puxiꞌ. Kaxĩy.
Ha: — Ya hamũn. Kaxĩy. Tup-tox pix.
16 Haꞌ pix kux, ꞌĩhã Yeyox te kõnãg kox tuꞌ xupep, ha pexkox xõn, ha Yeyox 

te Topa Koxuk pẽnãhãꞌ, ha ta tuꞌ yĩxohoh kuxxuxtut putuk, tu mõktu Yeyox 
putox tonnok, tu yĩmũꞌ xip, 17 ha ta Topa yĩy, tu hãmꞌãktux pexkox tuꞌ, hu:

— Nũhũ ꞌũgkutok pit. ꞌÃte nõm mõꞌyãy xeꞌẽgnãg, hak kuxa hittupmãhãꞌ! Kaxĩy.

Hãmgãyãgnãg te Yeyox xapit puyĩy hãpkummuk mĩy

4  1 Ha Topa Koxuk te Yeyox mõgãhã hãm panip tuꞌ, ha Hãmãyãgnãg te 
Yeyox xapit, puyĩy hãpkummuk mĩy. 2  Yã ꞌãmnĩy xohix te 40 hã ꞌap 

xitꞌah Yeyox, ha putup tep-tex, 3  yĩy Hãmgãyãgnãg teꞌ yĩka xupep, tu:
— Pax xa yã Topak-tok, ꞌãpuꞌ xat, pu nũhũ mĩkaxxap yãyhã pãm xeꞌeꞌ, 

xayĩꞌ mãꞌ. Kaxĩy.
4 Ha Yeyox te:
— Topa yõg tappet te tikmũꞌũn xat, pu pãm puxet hã tu hi kaꞌok hok, 

pãyãꞌ xat, pu Topa yõg hãmꞌãktux hã tikmũꞌũn kuxa hi kaꞌok. Kaxĩy.
5 Ha Hãmgãyãgnãg te kõmẽn Yenoyanẽn haꞌ mõgãhãꞌ, yã Topa yõg 

kõmẽn, ha Topa pet xexka tuꞌ mõgãhãꞌ, puꞌ pet tox xanep yĩmũ ꞌãtiꞌ, 6  ha:
— Pax xa Topak-tok, xa nũy nũhãy hãm tuꞌ. Yã Topa yõg tappet te:

“Topa te pexkox yõg xop nũꞌpok putup, nũy ꞌãpẽnã max,
tu ꞌãtat putup, ꞌũyĩm hã ꞌãtat putup,
ka mĩkaxxap ꞌãpata xũy.”

ꞌŨkux. Kaxĩy.
7 Ha:

— Pa Topa yõg tappet te hãmꞌãktux kamah, hu: “ꞌÕgnũ Topa hã 
hãpkutexꞌex hã gãyã hok.” Kaxĩy.

8  Ha Hãmgãyãgnãg teꞌ mõgãhã yĩktix tox xanep yĩmũꞌ, tu hãm xexka 
max xohix tuꞌ mũg, tu hãpxopmãꞌax max xohix tuꞌ mũg, 9 tu:

— Pẽnãꞌ! ꞌŨgmũn pu nũꞌãxup, kopxix xaꞌ hõm hãpxop xohix. Kaxĩy.
10 Ha Yeyox te:
— ꞌÃkmũnꞌah. Mõg, nũy ꞌãpep. Yã Topa yõg tappet te: “Topap-xehnãg pu 

nũꞌãxup, nũy ꞌãkuxaꞌ yẽy.” Kaxĩy.

11 Yĩy Hãmgãyãgnãg teꞌ nĩm, ha pexkox yõg nũꞌpok xop nũn, nũy Yeyox 
pẽnã max.

Yeyox te hãpxopmã kõnãmãhãꞌ
12  Ha taꞌ nũn xonat xop, tu Yoãm mũg, tu kanet hã mõꞌtat, ha Yeyox 

teꞌ yũmmũg, tu hãpxexka Ganinet tuꞌ mõg, 13 tu kõmẽn Nãyane nĩm, nũy 
kõmẽn Kapãnãn tuꞌ xip, ha kõnãg xexka Ganinet teꞌ yĩkaꞌ xup, yãꞌ xip 
hãpxexka Yemonõm xix Nãptanix tuꞌ. 14 Hõmã, hãmyãxatamuk xohix ꞌĩhã 
Topa te hãmꞌãktux, ha tik hittap ꞌIyait te nõm pupi hãmꞌãktux, tu tappet tu 
kaxꞌãmiꞌ, nũy tikmũꞌũn xohix pu hãmyũmmũgãꞌ, nũy Yeyox xipꞌax ꞌãktux. 
Yã Topa yõg hãmꞌãktux hittap hã Yeyox te kõmẽn Kapãnãn tuꞌ nox xip, yĩy:
 15 “Yemonõn yõg hahãm, xix Nãptanix yõg hahãm,

yã kõnãg xexka kux tuꞌ pip, tu kõnãg xexka Yohnãm xatapaꞌ pip,
nõꞌõm puknõg yõg Ganinet.

 16 Yãꞌ puknõg xop te hãpkoxtap kopaꞌ pip, tu hãmyũmmũg ꞌohnãg,
tu kuyãnãm xexka pẽnãp-tup, puyĩy hãptupmãꞌ,
puyĩꞌ puknõg xop hãmyũmmũg,
ha kuyãnãm te hãpkoxtap tu mãp-tup,
nũy nõm puknõg xop kuxa hittupmãꞌ.” ꞌŨkux. Kaxĩy.

17 Ha Yeyox te hãmꞌãpak maxꞌax ꞌãktux hãmãxap, hu:
— ꞌÃpu, yãyhãhup, tu ꞌõg hãpxopmãꞌax kummuk kux! Yã hõnhã Topa te 

yãy yõg tikmũꞌũn xat. ꞌÃpu ꞌĩpkox piꞌ! Kaxĩy.

Yeyox te tik te 4 xãnãhãꞌ
18  ꞌÃmnĩy ꞌũm ꞌĩhã Yeyox te hãpkumep, tu kõnãg xexka Ganinet yõg 

hãpkux tuꞌ hãpkumep, ꞌĩhã tik taknõy 2 pẽnãhãꞌ, ha mãm xuk, tuꞌ 
xuxetꞌax Xĩmãm, yãꞌ xuxetꞌax nõy te: Pet, xiꞌ taknõy ꞌãxetꞌax ꞌÃneneꞌ, tu 
mõ tut panip yõn, tu mãm xuk pax, 19 ha Yeyox te:

— ꞌÃpu, ꞌũkpe mõg ꞌũg ꞌãyũmmũgãꞌ, xayĩy tikmũꞌũn tuk ha nũnnãꞌ. Kaxĩy.
20 Yĩy tut panip nĩm, nũy Yeyox mũtik hãpkumep.
21 Haꞌ mõg ꞌĩhã tik taknõy 2 nõy pẽnãhãꞌ, haꞌ xuxetꞌax Tiak, xiꞌ taknõy ꞌãxetꞌax 

Yoãm, yã Yemeneo kutok, tu yãy tak yõg mĩpkox kopaꞌ mãm, nũy tut panip mĩy. 
Ha Yeyox teꞌ xapit, puyĩy nũ mũtik hãpkumep, 22 ha hãpxip ꞌohnãg ꞌĩhãꞌ mõg, tu 
yãy tak nĩm, xix mĩpkox nĩm, nõm te kõnãg yĩmũꞌ mõg, ha Yeyox peꞌ mõg.

Yeyox te hãmyũmmũgãhã xix hittupmãhãꞌ
23 Ha Yeyox te hãpkumep punethok, tu ta Ganinet yõg hãpxexka xohix hã 

hãpkumep, tu Topa pet xohix kopa hãmyũmmũgãhãꞌ, tu Topa yõg hãmꞌãpak 
maxꞌax ꞌãktux, xix Topa te tikmũꞌũn xatꞌax ꞌãktux, tu tikmũꞌũn pakut xop 
hittupmãhãꞌ, 24 ha hãpxexka Xit yõg tikmũꞌũn xohix teꞌ xupak, huꞌ pakut xop tat 
Yeyox hah, yã hãmpakut xohix te tikmũꞌũn pakutnãhãꞌ, xix yãmĩy kummuk teꞌ 
pakutnãhãꞌ, ha nõm tikmũꞌũn te yãy pu xuꞌux xop tat, xix hãpkumep hok xop 

MÃTEO 4

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



7

tat, ha Yeyox teꞌ xohix hittupmãhãꞌ. 25 Ha tikmũꞌũn xohix punethok teꞌ peꞌ mõg, 
yã Ganinet yõg tikmũꞌũn, xix kõmẽn te 10 yõg tikmũꞌũn, xix Yenoyanẽn yõg 
tikmũꞌũn, xix Yonex yõg, xix Yohnãm xatapaꞌ pip xop. Yãꞌ xohix te Yeyox peꞌ mõg.

Yeyox te hãmꞌãktux yĩktix yĩmũꞌ

5  1 Jesus te tikmũꞌũn xohix pẽnãhãꞌ, tu yĩktix tuꞌ mõg, tu mõktu 
pepiꞌ xip, tuꞌ yũm. Ha yãy yõg tik xop teꞌ yĩkaꞌ mãm, 2  ha 

hãmyũmmũgãhãꞌ, nũy Topa yõg hãpxopmãꞌax yũmmũgãꞌ, hu:
3  — ꞌŨkuxa hittupꞌax tikmũꞌũn kuxa kopaꞌ hok xop.
Yã Topa te nõm tikmũꞌũn xat xeꞌeꞌ, huꞌ kuxa hittupmãhãꞌ.
4 — ꞌŨkuxa hittupꞌax tikmũꞌũn pota punethok xop.
Yã Topa teꞌ kuxa hittupmãp-tup.
5 — ꞌŨkuxa hittupꞌax tikmũꞌũn te yãy kutõgnãg peꞌpaxex.
Yã Topa te nõm pu hãmꞌãktux xex, tuꞌ xaxok ꞌohnãg, yĩy pexkox yõg 

hãpxop pop putup.
6  — ꞌŨkuxa hittupꞌax tikmũꞌũn yĩpkox pip xop, nõm teꞌ xak, nũy Topa 

puꞌ yĩpkox piꞌ, tu hãmyok mĩy putup xũy.
Yã Topa teꞌ kuxa mãmmãhãꞌ.
7 — ꞌŨkuxa hittupꞌax tikmũꞌũn teꞌ nõy kuxa kaꞌ.
Yã Topa te nõm tikmũꞌũn kuxa kaꞌ.
8  — ꞌŨkuxa hittupꞌax tikmũꞌũn kuxa tup xop.
Yã nõm te Topa pẽnãp-tup.
9 — ꞌŨkuxa hittupꞌax tikmũꞌũn te yãykix kuxyãhãꞌ.
Yã ꞌõm te Topa hãk-tok xeꞌeꞌ.
10 — ꞌŨkuxa hittupꞌax tikmũꞌũn xũy, nõm tikmũꞌũn xũy nũy hãpxopmã max.
Yã Topa teꞌ xexkãnãp-tup ꞌĩhãꞌ hep xop xohix xat.
11 — ꞌÃkuxa hittupꞌax ꞌĩhãꞌ gãyxop te ꞌãxũygãhãꞌ, xix ꞌãmãnõg, xix ꞌãkteꞌex 

kummuk, xix ꞌãkupex, ꞌũkpe ꞌãmõg hah. 12  ꞌÃkuxa hittupꞌax, yã Topa te xa 
popmãp-tup pexkox yõg hãpxop xohix. Yã hõmã tik gãy xop te Topa yõg tik 
hittap xop xũygãhãꞌ, tuꞌ pupi hãmꞌãktux xop xũygãhã kamah, ꞌãmũn putuk.

Yeyox te ꞌãmot xuxpex ꞌãktux xix kuyãnãm
13  — ꞌÃmot xuxpex teꞌ xitꞌax xuxpexgãhãꞌ, ha xogyĩn kutnat, puyĩy tuk-

tox hok. Ha kaxĩy ꞌãxop te Topa hãꞌ puknõg xop pu hãmmaxnãhãꞌ. Pax pu 
ꞌãmot kuꞌuk kummuk hãk-tox, puxix tikmũꞌũn xep-tup nõg, nũy hãptopa 
putyõn, haꞌ xohix teꞌ tonnok.

14 — Kuyãnãm te hãptupmãhãꞌ, ha kaxĩy ꞌãxop te tikmũꞌũn pu Topa pupi 
hãmꞌãktux, tuꞌ kuxa hittupmãhãꞌ. Tikmũꞌũn xohix te kõmẽn pẽnãhãꞌ, yã kõmẽn 
te yĩktix yĩmũꞌ pip. 15 Piyã kuyãnãm tatꞌax pahaꞌ, nũy nõ manax kopaꞌ yũm, 
tu mõꞌnĩy? ꞌAp yũmꞌah, pãyã mĩmpe yĩmũꞌ yũm, puyĩy mĩptut xohix tupmãꞌ, 
puyĩy tikmũꞌũn nõ hãmpẽnã max. 16 Ha kaxĩy ꞌãxop te tikmũꞌũn pu Topa yõg 

hãmꞌãktux ꞌãktux, pu tu hittup, ha kaxĩy ꞌãxop te hãpxopmã max, pu tikmũꞌũn 
pẽnãꞌ, nũy ꞌÃtak Topa pu hãmꞌãktux, hu: “Yã ꞌãmax xeꞌẽgnãgꞌ”! Kaxĩy.

Tu Topa yõg xatꞌax ꞌãktux
17 — ꞌŨpeꞌãpaxeh hok, hu: “Yeyox nũn, nũy Mõyyex yõg xatꞌax nõaꞌ.” Kaxĩy. 

ꞌÃmhok. ꞌAknũnꞌah ꞌũg tik hittap xop yõg hãmꞌãktux nõaꞌ, nõm hittap xop te 
Topa pupi hãmꞌãktux, ꞌap nõãp-tupꞌah, pak nũn nũy hãmꞌãktux yũmmũgã max. 
18 ꞌŨxaxok hok. Yãꞌ xatꞌax xip kaꞌok, tuꞌ nõg ꞌohnãg. Yã Topa yõg tikmũꞌũn teꞌ 
xuktux putup mõꞌkumaꞌ mõg. Yã kaxꞌãmiꞌax kutõgnãg xut ꞌohnãg, ꞌĩhã pexkox xip, 
ꞌĩhãꞌ xip hahãm. ꞌŨnõg ꞌohnãg. 19 Yĩy tikmũꞌũn yĩpkox pip ꞌohnãg Topa yõg xatꞌax 
puꞌ, xiꞌ nõy yũmmũgãꞌax, puꞌ yĩpkox hok, puxix ꞌõm kutõgnãg. Yã Topa te nõm 
kutõgnãg ꞌãktux putup ꞌĩhã yãy yõg tikmũꞌũn xat. ꞌA xexkãnãp-tupꞌah. Pa tikmũꞌũn 
yĩpkox pip, tuꞌ nõy yũmmũgãꞌax, pu yĩpkox piꞌ, puxix Topa xexka ꞌãktux putup, 
ꞌĩhã yãy yõg tikmũꞌũn xat. 20 Yĩy hãpxopmã max Topa puꞌ, tu ꞌãyĩpkox pip pax 
Topa puꞌ, puyĩy Topa ꞌãxop pu pexkox xõn, ꞌĩhã yãy yõg tikmũꞌũn xat, nũy: Mõnãy! 
Kaxĩy. Pa hãmyũmmũg xop yĩpkox ꞌohnãg xop, xix Paniye xop teꞌ mõxakux ꞌohnãg.

Tu tep-tup nõg ꞌãktux
21 — Tik hittap te mõnãyxop pu hãmꞌãktux, tuꞌ xat, hu: “ꞌŨp-tex hok. 

Tikmũꞌũn teꞌ nõy putex, puxiꞌ mõgã tik pa te hãmyũmmũg keppah, puyĩꞌ 
yõg hãpkummuk mĩyꞌax kopit.” Kaxĩy. 22  Pa ꞌãte ꞌãxat, hu: Tikmũꞌũn teꞌ 
nõy hãꞌ gãy, puxix tik pa te hãmyũmmũg kopit. Ha tikmũꞌũn teꞌ nõy pu 
hãmꞌãktux, hu: “ꞌÃkummuk,” kaxĩy, puxix tik xexka xop hãpkummuk 
mĩyꞌax kopit. Ha tikmũꞌũn teꞌ nõy putup nõg, hu nõm pu hupmãhãꞌ, 
hu: “ꞌÃp-tox kummuk!” kaxĩy, puxix nõm mõgã Hãmgãyãgnãg Pet hah. 
23  ꞌÃmõg Topa pet hah, nũy Topa pu hãpxop mõꞌhap, nũy tuꞌ haxyãꞌ, tu 
hãmpeꞌpaxex, hu: “Hamũn, ꞌũgnõy gãy, tute ꞌã tuꞌ gãy,” kaxĩy. 24 ꞌÃpu, ꞌõg 
hãpxop mõꞌhapꞌax nĩm, nũy mõg mõꞌkaꞌok ꞌãnõy hah, pu ꞌãnõy mũtik 
yãyhã ꞌãxape ꞌũxeheh, hak-nãy tu ꞌõg hãpxop mõꞌhap Topa puꞌ.

25 — Tikmũꞌũn te xa tuꞌ gãy, xix ꞌãkupex, tu ꞌãmõgãꞌax tik pa te 
hãmyũmmũg hah, ꞌãpu nũ mũtik yãyhã ꞌãxape, ka ꞌãmõgã tik pa te 
hãmyũmmũg hah, haꞌ xat pu ꞌãmũy, nũy kanet kopa mõꞌãtat. 26 Pax xa kanet 
kopa ꞌãxip, hu ta ꞌãxupa hok, tu mõktu tayũmak xexka hã pago, xayĩy ꞌãpep.

ꞌŨnõy hãꞌ xupxet ꞌãktux
27 — ꞌÃxop te Topa yõg xatꞌax yũmmũg, ha: “ꞌÃnõy hã xupxet hok!” 

Kaxĩy. 28  Pa ꞌãte ꞌãxat, hu: ꞌŨn ꞌãpa hã pẽnã hok, nũy ꞌũn putup hok. 
Tikmũꞌũn te ꞌũn pẽnãhãꞌ puxiꞌ kuxa kopaꞌ xonnix. 29 Pax xa ꞌãpa xeꞌe xa 
hãpxopmã kummugãꞌ, ꞌãpu ꞌãpa xut, nũy putyõn. Yãꞌ max ꞌãpap-xet, ha 
taꞌ kummuk, xa Hãmgãyãgnãg Pet ha ꞌãmõg. 30 Pax xa ꞌãyĩm xeꞌe xa 
hãpxopmã kummugãꞌ, ꞌãpu ꞌãyĩm xax mĩkax hã, nũy putyõn. Yãꞌ max 
ꞌãyĩm puxet, ha taꞌ kummuk xa Hãmgãyãgnãg Pet ha ꞌãmõg.

Tik te yãy xetut nĩm ꞌãktux
31 — Tikmũꞌũn te ꞌãxat kamah, hu: “Tik teꞌ xetut nĩm putup, puxix tappet 

mĩy, pu tuꞌ nĩm.” Kaxĩy. 32  Pa ꞌãte ꞌãxat xeꞌeꞌ: ꞌÃxetut nĩm hok. Pẽyãꞌ xetut te 
tik nõy mũtik xonnix, ꞌũtux hok pu nĩm, pãyãꞌ xetut te tik nõy mũtik xonnix 
hok, ꞌũtux hok pu nĩm hok, ka tik nõy mũy, nũy nũ mũtik tuꞌ xonnix. Yã tik 
teꞌ nõy xetut mũg, tu nõm hãꞌ xupxet, yã hãpkummuk mĩy.

Tute hãmꞌãktux xexꞌax ꞌãktux
33 — Mõnãyxop hittap te Topa yõg hãmꞌãktux ꞌãpak, hu ꞌãxat, hu: “Xate 

Topa pu hãmꞌãktux xex, ꞌãpuꞌ xaxok hok, nũy mĩy.” Kaxĩy. 34 Pa ꞌãte: Topa 
ꞌãxetꞌax ꞌãktux hok ꞌĩhã hãmꞌãktux xex, xix pexkox ꞌãktux hok. Pexkox yã 
Topa xipꞌax xeꞌẽgnãg hah, 35 xix hãm xexka ꞌãktux hok, ꞌĩhã hãmꞌãktux 
xex. Yã hãm xexka xohix Topa yõg, yãꞌ yõg hãptonnokꞌax. Ha Yenoyanẽn 
ꞌãktux hok. Yã Topa teꞌ xat xeꞌẽgnãg, yãꞌ yõg kõmẽn xeꞌeꞌ, 36 xix ꞌãxe ꞌãktux 
hok, ꞌĩhã hãmꞌãktux xex. Piꞌyãꞌ yãy xe yãyhã yãm-nok, xip-nĩy? ꞌAp yãyhã 
yã yũmmũgꞌah, yĩy ꞌãxe ꞌãktux hok, ꞌĩhã hãmꞌãktux xex. 37 Hu hãmꞌãktux 
kutõgnãg, hu: “ꞌÃmhok,” kaxĩy, xix: “Hamũn,” kaxĩy. Puxiꞌ. Yã Hãmgãyãgnãg 
mũn te tikmũꞌũn yũmmũgãhã, pu hãmꞌãktux tox. Hãmꞌãktux tox hok!

ꞌŨnõy pu hãpkummuk hãꞌ yãnãn ꞌãktux
38 — Tikmũꞌũn te: “Yãꞌ max tikmũꞌũn kummuk pu hãpkummugã ꞌũyãnãn tuꞌ, 

nũy tu pago.” Kaxĩy. 39 Pa ꞌãte: Tikmũꞌũn kummuk pu hãpkummugã hok, nũy 
tu pago hok, pa tik te ꞌãpayĩn kix, ꞌãpuꞌ tux hok pu ꞌãpayĩn nãg nõy kix kamah. 
40 Tikmũꞌũn te ꞌõg topixxax xut, ꞌãpu ꞌõg kayak tuꞌ hõm kamah, ha tu paxmõg. 
41 Xonat puknõg te ꞌãxat, xayĩy ꞌũyõg hãpxop putux tat, ꞌãpuꞌ tat. Ha ꞌãxat pu 
kinõm puxet hãꞌ tat, ꞌãpu kinõm 2 hãꞌ tat. 42 Tikmũꞌũn te hãpxop ꞌũm xak, nũy ta 
putpu xaꞌ hõm, ꞌãpu tuꞌ hõm. Tikmũꞌũn teꞌ hok xak hãpxop ꞌũm, ꞌãpu tuꞌ hok hõm.

ꞌÃhãꞌ puknõg xop putup pax
43 — Tikmũꞌũn te: “ꞌÃxapep-tup pax, paꞌ puknõg xiꞌ gãy xop putup hok.” 

Kaxĩy. 44 Pa ꞌãteꞌ: Gãy xop putup pax, xiꞌ puknõg xop, xix Topa tuꞌ xax, pu nõm 
hã hãmmaxnãꞌ, 45 xa ꞌãxop yãyhã Topa hã ꞌãk-tok xop xeꞌeꞌ. Yã Topa te mãyõn 
xat, puꞌ hep xop xohix pu hãm pukgãꞌ, yã hãpxopmã kummuk xop puꞌ mĩy, xix 
hãpxopmã max xop puꞌ mĩy kamah. Tute tex nũꞌkutnãhãꞌ hep xop xohix pu. Yã 
tikmũꞌũn te hãmyok mĩy xop pu nũꞌkutnãhãꞌ, xix tikmũꞌũn te hãpkoheꞌ mĩy xop 
pu tex nũꞌkutnãhã kamah. 46 ꞌÃxop te ꞌãxapep-tup xix tikmũꞌũn gãy xop putup 
nõg, puxix Topa xa pexkox yõg hãpxop ꞌũm hõm hok. Yã tik kummuk xop te 
gohet pupi tayũmak pop, tute yãy xape xop mũn putup pax, xiꞌ puknõg xop 
putup nõg. 47 ꞌÃxop te ꞌãxape xop mũtik hãmꞌãktux puxehnãg, ha taꞌ puknõg 
xop te yãy xape mũtik hãmꞌãktux kamah, nõm xop te Topa hãꞌ puknõg xop.

48  — ꞌÃpu hãpxopmã max xeꞌẽgnãg, nũy ꞌÃtak Topa putuk, ha pexkox 
kopaꞌ xip, tu hãpxopmã max xeꞌẽgnãg mõꞌkumaꞌ mõg.

ꞌÃnõy pu hãmmaxnãhãꞌ

6  1 — ꞌÕg pa ꞌãtiꞌ! Hãpxopmã max hok, nũy mõꞌãmã hok, puyĩy 
tikmũꞌũn pẽnãꞌ. ꞌÃmhok. Pa Topa pu hãpxopmã max xeꞌe, puyĩy 

Topa pẽnãꞌ. Pãyã xateꞌ mĩy puyĩy tikmũꞌũn pẽnãꞌ, puxix Topa yũmũg Tak 
xa pexkox yõg hãpxop ꞌũm hõm putup hok.

2 — Xate tikmũꞌũn hok xop pu hãpxop hok hõm, ꞌãpu ꞌĩy hok. Yã mõꞌãmãꞌax 
xop pa max, pãyãꞌ kuxa kummuk, tu yãy yõg hãpxopmã maxꞌax ꞌãktux, tu Topa 
pet kopa hãmꞌãktux, xix kõmẽn kopa hãmꞌãktux, pu tikmũꞌũn hãpxopmãꞌax 
yũmmũg, tu: “Yã tik max, ꞌõhõm!” Kaxĩy. Yã Topa tep-tup nõg, tu: “Puxiꞌ.” 
Kaxĩy. Tu pexkox yõg hãpxop ꞌap hõm putupꞌah, mõꞌãmã pax xop puꞌ hõm 
putupꞌah. 3 Xate tikmũꞌũn hok hã nõ teheh, ꞌãpu hãmꞌãktux hok, pu tikmũꞌũn 
ꞌũm yũmmũg hok, pu ꞌãxape xeꞌe yũmmũg hok. 4 Tikmũꞌũn ꞌũm puꞌ xuktux hok, 
puxix Topa xa pexkox yõg hãpxop hõm. Yã Topa te hãpxopmãꞌax xohix pẽnãhãꞌ.

Tute Topa pu hãmꞌãktux ꞌãktux
5 — Tikmũꞌũn te mõꞌãmã, yãꞌ pa max, pãyãꞌ kuxa kummuk, tu Topa pu 

hãmꞌãktux hitop, tu kõmẽn yõg putat hãꞌ xuktux, xix Topa pet kopaꞌ xuktux, 
pu tikmũꞌũn pẽnãꞌ, nũy tu: “ꞌŨmax nõꞌõm! Yã Topa pu hãmꞌãktux pax!” Kaxĩy. 
Pãyã yãꞌ koit. 6 Pa ꞌãpet ha mõg, nũy mõhãmyĩnnĩn, nũy ꞌãp-xehnãg hã ꞌõg 
ꞌÃtak Topa pu hãmꞌãktux, ꞌĩhã xate nõm pẽnã ꞌohnãg, haꞌ xupak, tu xaꞌ hõm 
pexkox yõg hãpxop. Yã Topa ꞌõg ꞌÃtak te hãpxopmãꞌax xohix pẽnãhãꞌ.

7 — Topa pu ꞌãp-xehnãg hã hãmꞌãktux, tu hãmꞌãktux ꞌãhĩynãg hok, 
ꞌũpuknõg xop putuk. Nõm te Topa pu hãmꞌãktux tox, tu hãmꞌãktux ꞌãhĩynãg, 
puyĩy Topaꞌ xupax. 8 Kaxĩy mĩy hok! Topa yã ꞌõg ꞌÃtak, tu hãmyũmmũg 
xeꞌẽgnãg, tu xatep-tup yũmmũg tap. 9 Yĩy Topa pu hãmꞌãktux kaxĩy, hu:

“Yũmũg ꞌÃtak, nõm te pexkox tuꞌ xip, pũyãꞌ xohix kuxaꞌ yẽy ꞌãkeppah, 
tu ꞌãmax xeꞌẽgnãg ꞌãktux.

 10 Pũyã tikmũꞌũn xohix ꞌõg xatꞌax puꞌ yĩpkox piꞌ nũhũ hãhãm tuꞌ.
Yã pexkox yõg xop xohix yĩpkox pip nõmhã.

 11 ꞌÃmnĩy xohix ꞌĩhãk mũꞌã hãpxop ꞌũm nũꞌkutnãꞌ, ꞌũyĩꞌ mãꞌ,
 12 hak mũ yõg hãpkummuk mĩyꞌax xaxogãꞌ, pu tu kux.

Tikmũꞌũn tek mũg kummugãhãꞌ, hak mũꞌãte nõm mĩyꞌax xaxogãhã 
kamah, haꞌ kux.

 13 ꞌŨtux hok puk mũg kopit hok, ꞌũgmũꞌã hãpxopmã kummuk hok, pak 
mũg kaꞌõgãꞌ, ꞌũyĩy hãpxopmã max.

Yã ꞌãxexka xeꞌẽgnãg, hu tikmũꞌũn xohix xat, xix hãpxop xohix xat, haꞌ xat 
kuxyã ꞌohnãg, ꞌãkaꞌok xeꞌẽgnãg hah, xix ꞌãmax xeꞌẽgnãg kamah. Hamũn.”

14 — ꞌÃnõy yõg hãpkummuk mĩyꞌax xaxogãꞌ, puxix ꞌÃtak Topa ꞌõg 
hãpkummuk mĩyꞌax xaxogãꞌ, 15 pa ꞌãnõy yõg mĩyꞌax xaxogã hok, puxix 
Topa ꞌõg mĩyꞌax xaxogã ꞌohnãg.

ꞌÃxit hok nũy Topa pu hãmꞌãktux
16 — ꞌÃxit hok nũy Topa pu hãmꞌãktux, hu ta ꞌãpa hittup. Tikmũꞌũn te 

mõꞌãmãꞌ, yãꞌ pa max, pãyãꞌ kuxa kummuk, tuꞌ xit hok ꞌĩhã pa kummuk, 
puyĩy tikmũꞌũn pa kummuk pẽnãꞌ, tuꞌ xit hok yũmmũg, pa Topa te nõm xop 
pu pexkox yõg hãpxop hõm ꞌohnãg. 17 ꞌÃxit hok, nũy Topa pu hãmꞌãktux, 
ꞌãpu ꞌãpayĩn pix, xix ꞌãxe yoaꞌ, 18  puyĩy tikmũꞌũn ꞌãxit hok yũmmũg hok. 
Yã ꞌÃtak Topa puxehnãg teꞌ yũmmũg, ha tikmũꞌũn te Topa pẽnã hok, ha 
hãpxopmãꞌax xohix pẽnãhãꞌ, tu xa pexkox yõg hãpxop hõm putup.

Pexkox yõg hãpxop ꞌãktux
19 — Hãpxop xohix pop hok, xix tayũmak xexka pop hok, nũy yãy tu 

nũꞌxok, tu mõktu ꞌõg tayũmak xohix nũnte hãm xexka tuꞌ. Yãꞌ kut teꞌ 
mãhãꞌ, hak-nox, haꞌ nõg, ha tik kummuk teꞌ nõy yõg hãpxop hãꞌ xupxet, xix 
ꞌõg tayũmak hãꞌ xupxetꞌax, yĩy pop hok, 20 pa pexkox yõg hãpxop pop, tik 
ꞌũm te nõm hãpxop hãꞌ xupxet hok, xik-nox ꞌohnãg. 21 Tikmũꞌũn kuxa te yãy 
yõg hãpxop xak, yĩy pexkox yõg hãpxop xax, puyĩy ꞌãkuxa hittupmãꞌ.

Kuyãnãm ꞌãktux
22  — Kuyãnãm te tikmũꞌũn pa putuk, tu hãptupmãhãꞌ, ha tikmũꞌũn te 

hãmpẽnã max. ꞌŨpa max, puxix nõmhã hãmpẽnã max kamah. 23  ꞌŨpa 
kummuk, puxix hãmpẽnã kummuk. Pax xa ꞌãpa hok, puxix hãmpẽnã 
ꞌohnãg. Yã ꞌãmnĩy koxtap pax!

Tute ꞌũptexop xexka ꞌãktux
24 — Tikmũꞌũn teꞌ xuxyã 2 pu hãm hok. Yãꞌ xuxyãp-xet putup nõg, tu taꞌ 

nõy putup pax. Kaxĩy tikmũꞌũn te Topa pu hãm hok ꞌĩhã tayũmak xak pax.
25 — Yĩy ꞌãte xa hãmꞌãktux, hu: Xutigã hok, nũy tu: “ꞌÃtep-tep mãꞌax?” 

Kaxĩy. Xix: “ꞌÃtep-tep mũn xoꞌopꞌax?” Kaxĩy. Xix: “Piꞌa ꞌãte mõꞌtatꞌax?” 
Kaxĩy. Yũmmũg. Tikmũꞌũn yĩn max hãmãxap, hak-nãy tu hãpxop xitꞌax 
xix topixxax. 26  Putuxnãg pẽnãꞌ, haꞌ topahaꞌ. ꞌAp hãpxop xap xokꞌah, 
xix hãpxop ta nũnnã ꞌohnãg, tuꞌ pet kopaꞌ xex ꞌohnãg, pa ꞌÃtak Topa te 
pexkox tuꞌ xip, tu pẽnãnãꞌ xip, puyĩy putuxnãg xit. Piꞌyã Topa tep-tup? Yã 
Topa te tikmũꞌũn putup xexkah, tu putuxnãg xop putup kutõgnãg. 27 Pax 
pu tikmũꞌũn ꞌũm yãykuxop xexkah, puxiꞌ xutigãꞌax hãꞌ hi tox ꞌohnãg.

28 — Teptu hãmpeꞌãpaxex, hu: “Tep tek mõꞌtatꞌax?” Kaxĩy. Pẽnã mĩnnut. 
ꞌŨtuk max, tuꞌ hãm ꞌohnãg, tu topixxax xap ꞌohnãg yãy puꞌ, 29 pa ꞌãte xa hãpxeꞌe 
ꞌãktux: Mõnãyxop hittap Xanomãm yãꞌ xexkah, tu ꞌIyaet yõg tikmũꞌũn xohix 
xat, tup-texop xexkah, tu topixxax max mõꞌtat, pa Xanomãm xax ꞌãnuk max, 

ha mĩnnut xax ꞌãnuk mãynãg. 30 Yã Topa te mĩnnut xop xax mĩy, xix mĩxux 
xop xax, ha hõnhãꞌ xip, tu hãptup ꞌĩhãꞌ tap, ha kuxap hã mõꞌxut, haꞌ nõg, yĩy 
Topa te xa topixxax mõꞌtatnãhã kamah, pa ꞌãkuxa mãm puꞌuk Topa kopah. 
31 Yĩy yãy xutigã hok, nũy ꞌãxitꞌax xax hok, nũy xoꞌopꞌax xax hok, nũy topixxax 
xax hok. ꞌÃmhok. Kaxĩy hok. 32 ꞌŨpuknõg xop te Topa yũmmũg ꞌohnãg, huꞌ 
yãykuxop punethok, pa Topa yã ꞌãxop hã ꞌÃtak, tu pexkox tuꞌ xip, tu ꞌãpẽnãnãꞌ 
xip, nũy xa hãpxop xohix mõꞌpok, 33 yĩy Topa xax hãmãxap, tu nõm pu 
ꞌãyĩpkox piꞌ, nũy nõ xatꞌax mĩy, ha xaꞌ popmãp-tup hãpxop xohix. 34 Yĩy xutigã 
hok ꞌĩhã hãptup peꞌãpaxex. Yã hãptup mõꞌnãp-tup, ha xate hãpxop xak putup 
punethok, nũy yãykuxop. Pa hõnhã yã yãykuxop punethok. Yãꞌ puxiꞌ.

ꞌŨnõy yõg hãpxopmãꞌax ꞌãktux kummuk

7  1 Tikmũꞌũn nõy yõg hãpxopmãꞌax kopit hok, nũy nõ kummuk ꞌãktux 
hok, ka Topa ꞌõg hãpxopmãꞌax kopit, nũy ꞌãkummuk ꞌãktux kamah. 

2  ꞌÃxop te ꞌãnõy yõg hãpxopmãꞌax kopit, ha kaxĩy Topa te ꞌãkopit putup; ꞌõg 
panat hã ꞌãnõy pu hãpxop xap hãmenex, puxix nõm panat hã xa hãmenex 
hãpxop xap kamah ꞌũyãnãn tuꞌ. ꞌÃnõy puk-tõgnãg hõm, puxix xaꞌ hõm ꞌãk-
tõgnãg kamah. ꞌÃnõy pu punethok hõm, puxix xaꞌ hõm punethok ꞌũyãnãn 
tuꞌ. 3 Xate ꞌãnõy yõg hãpxopmãꞌax kummuk pẽnãhãꞌ. Teptu xate pẽnã hok 
yãy yõg hãpxopmãꞌax kummuk? 4 Xate ꞌãnõy pu hãmꞌãktux, hu: “Nãy, tux 
hok ꞌũ xa hãmyũmmũgãꞌ,” kaxĩy, ꞌĩhã ꞌãpa te hãmyũmmũg ꞌohnãg. 5 ꞌÃpa 
te hãmyũmmũg ꞌohnãg, yã mõꞌãmãꞌ. Yãy yõg hãpxopmã kummuk kux 
hãmãxap, xayĩy kunãy tu ꞌãnõy yõg hãpxopmãꞌax kummuk kuxyãꞌ.

6 — Topa yõg hãpxop max hõm hok kokex putuk xop puꞌ, ka gãy ha ꞌãp-top. 
ꞌÕg kupxat xap max hõm hok xapup putuk xop puꞌ, kaꞌ gãy ha nõm tonnok. 
Kaxĩy Topa yõg hãmꞌãktux ꞌãktux hok hãmgãy xop puꞌ, ka ꞌãp-tex ꞌũgãy tuꞌ.

Topa mũn max
7 — Topa tuꞌ xax, puxix xaꞌ hõm. ꞌŨxax, hu taꞌ xipiꞌ, hãptopa ꞌãxip, tuꞌ xãnãꞌ, 

puxix xaꞌ xõn. 8 Tikmũꞌũn te ta tuꞌ kax, puxiꞌ pop, ha tikmũꞌũn teꞌ xak, puxiꞌ xipiꞌ, 
ha Topa te hãpxõn putup ꞌĩhã tikmũꞌũn te hãptopa xãnãhãꞌ, hu: “Hãpxõn!” Kaxĩy. 
9 ꞌÃk-tok te pãm xak. ꞌOk hõm putup mĩkaxxap, nũy tu yãnãn? ꞌÃmhok! 10 ꞌÃk-tok 
te mãm xak. ꞌOk hõm putup kãyã gãy, nũy tu yãnãn? ꞌÃmhok. ꞌAp yãnãn putupꞌah. 
11 Tikmũꞌũn kuxa kummuk, tu hãpxopmã kummuk, pak-tok putup pax, tu tu 
hãpxop max hõm, ha ꞌÃtak Topa kuxa max xeꞌẽgnãg, tu pexkox tuꞌ xip, tuꞌ yãy 
kutok xop pu hãpxop max xeꞌe popmãhãꞌ, ꞌĩhãk-tok xop te ta tuꞌ kax, puꞌ popmãꞌ.

12  — Xatep-tup tikmũꞌũn xa hãmmaxnãꞌ, yĩy nõm pu hãpxopmã max 
hãmãxap. Yã Mõyyex teꞌ xat, xix tik xop hittap te yũmũꞌã hãmyũmmũgãhãꞌ.

Tute putat 2 ꞌãktux
13-14 — Hãmpakꞌax yĩkox kutõgnãg hã mõy mõnãy. Ha taꞌ xip hãmpakꞌax 

yĩkox xexkah, ꞌũyõg putat te Topa yõg putat xakgãhãꞌ, ha tikmũꞌũn punethok 

te putat xexka hãꞌ mõg, yĩy mõnãy hok, pak-tõgnãg nõm hãmpakꞌax yĩkox hã 
mõnãy, nũy Topa yõg putat xeꞌe hã mõg, xayĩy ꞌãhi xeꞌẽgnãg mõkuma mõg.

Tute tik xop te mõꞌãmãꞌax ꞌãktux
15 — ꞌÕg pa ꞌãtiꞌ! Yã tik xop te mõꞌãmãꞌ, tu Topa pupi hãmꞌãktux xop putuk, 

pãyã hamũnꞌah. Yãꞌ koit. ꞌŨpa te kahnẽn pa putuk, pãyãꞌ kuxa kopa kokex 
gãynãm putuk. 16 Tu hãmꞌãktux max, pa hãpxopmã kummuk. Xate tikmũꞌũn 
yõg hãpxopmãꞌax pẽnãhãꞌ, nũy tikmũꞌũn yũmmũg. Mĩm kup te xãpxox tahaꞌ, 
pãyã ꞌa xupxak taꞌah, xix gõyap taꞌah. 17-18 Kaxĩy mĩm kup max xohix te mĩnta 
max tahaꞌ, ꞌap kummuk ꞌũm taꞌah, ha mĩm kup kummuk te mĩnta kummuk 
tahaꞌ, ꞌap max mũn taꞌah, 19 ha tikmũꞌũn teꞌ kup kummuk xak, pu hãm tu nãy, 
pu kuxap hã mõꞌxut, haꞌ nũꞌ nĩꞌ nũy nõg. 20 Ha kaxĩy ꞌãxop te tik te mõꞌãmãꞌax 
pẽnãhãꞌ, tuꞌ yõg hãpxopmãꞌax kopit, nũy yõg hãpxopmãꞌax kummuk yũmmũg.

Tikmũꞌũn te Yeyox puꞌ yĩpkox pip
21 — Tikmũꞌũn tek xãnãhãꞌ, hu ꞌãtu: “Yãyãꞌ, Yãyãꞌ,” kaxĩy, pa ꞌũyãg yĩpkox 

ꞌohnãg, ha yõgnũ ꞌÃtak Topah, tu pexkox tuꞌ xip, tu nõm yĩpkox hok xop xat 
putup ꞌohnãg. Pa tikmũꞌũn yãg yĩpkox piꞌ, puxix Topa nõm xat. 22 Yãꞌ yõg hãptup 
xeꞌe mõꞌnãꞌax, ꞌĩhã tikmũꞌũn punethok te: “Yãyãꞌ, Yãyãꞌ, ꞌũgmũꞌãte ꞌãxuxetꞌax 
ꞌãktux nũy hãmꞌãpak maxꞌax ꞌãktux, tu yãmĩy kummuk mõy tikmũꞌũn kuxa 
kopah, tu hãpxopmã kaꞌok xeꞌẽgnãg, tikmũꞌũn puxet teꞌ mĩy hok,” kaxĩy, 23 kopxix 
hãmꞌãktux putup, nũy tu nõy yãnãn, hu: “ꞌÃte ꞌãyũmmũg ꞌohnãg. Mõy, mõg, nũy 
ꞌãpep, ꞌãte ꞌãp-tupꞌah, ꞌãxop te hãpxopmã kummuk punethok hah.” Kaxĩy.

Tute mĩptut mĩyꞌax ꞌãktux
24 — Tikmũꞌũn te yõg hãmꞌãktux ꞌãpak, tuꞌ yĩpkox piꞌ, puxix ta tu 

hãmyũmmũg, yã tik pet max putuk, ha mĩkaxxap xexka yĩmũꞌ yãꞌ pet, 
25  ha tex gãy mõꞌyũm, tuꞌ xupep, tu yã kõnãg xet, ha ꞌãmuuh gãy te 
mõꞌkouk xexkah, pa mĩptut yũm kaꞌok mĩkaxxap xexka hã.

26 — Ha tikmũꞌũn te yõg hãmꞌãktux ꞌãpak, tuꞌ yĩpkox ꞌohnãg, tu hãmyũmmũg 
ꞌohnãg, tu tik pet kummuk putuk, ha ꞌãmot yĩmũꞌ yãꞌ pet. 27 Ha tex gãy kaꞌok, ha 
mĩptut te ꞌãmot tu mõꞌyũm, tuꞌ puꞌuk, tu yãy koxyõy, tu nũꞌnãnãm. Ta tuꞌ kux.

Yeyox te hãmꞌãktux kaꞌok
28  Tu hãmꞌãktux kux, ha tikmũꞌũn kuxãnõg. Yã hãmꞌãktux kaꞌok hã 

Yeyox te tikmũꞌũn pu hãmyũmmũgãhãꞌ. 29 Tik te hãmyũmmũg xop te 
hãmꞌãktux puꞌuk, pãyã Yeyox mũn te hãmꞌãktux kaꞌok, ꞌũxat tuꞌ.

Yeyox te tik xax kunutnãm tapmãhãꞌ

8  1 Yeyox te yĩktix tuꞌ yĩxohoh, ꞌĩhã tikmũꞌũn xohix punethok teꞌ peꞌ 
mõg, 2  ha tik pakut nũn, tuꞌ xax kunut, tu Yeyox keppaꞌ kopaxux hãꞌ 

nãhãꞌ, tu tu nũꞌ xup, tu:

— Yãyãꞌ, ꞌok xatek putup ꞌũg hittupmãꞌ? Kaxĩy.
3  Ha Yeyox mõꞌyĩm kutit, tu tik ꞌãpit, tu:

— Hamũn. ꞌÃte ꞌãp-tup. ꞌÃhittup. Kaxĩy.
Hãpxip ꞌohnãg ꞌĩhã tik xax max xupep, 4 ha Yeyox te:

— Tikmũꞌũn pu ꞌãktux hok, pa ꞌãmãnex ha mõg hãmãxap, pu ꞌãxax 
pẽnãꞌ, nũy ꞌãhittup yũmmũg, hak-nãy tu Topa pu hãpxop mõꞌhap, pu tu 
hax. Yã hõmã mõnãyxop Mõyyex te hãpxop mõꞌhap xat, pu tikmũꞌũn pu 
yãy hittupꞌax yũmmũgãꞌ. Kaxĩy.

Yeyox te kãmãnat hittupmãhãꞌ
5 Tu taꞌ mõg, Yeyox mõg kõmẽn Kapãnãn haꞌ, tuꞌ mõg tu mõktuꞌ xupep, 

paꞌ xip tik te Hõm yõg gohet puknõg puꞌ hãm, tu Yeyox haꞌ nũn, tu ta tuꞌ 
xak, puꞌ yõg kãmãnat hittupmãꞌ, 6  hu:

— Notot, yõgnũ kãmãnat tek pet tuꞌ xip, tu pakut xexkah, tu hãpkumep 
hok. Yãꞌ xũy xexkah. Kaxĩy.

7 Ha Yeyox te:
— ꞌŨgmõg, nũy nõꞌ hittupmãꞌ. Kaxĩy.
8  Ha gohet yõg tik te:

— ꞌÃmhok! ꞌÃmõg hok! Nãy. ꞌÃxexkah, hakmũn kutõgnãg, yĩk pet ha mõg 
hok. ꞌÃpu, hãmpakutꞌax xat, pu kãmãnat nĩm, haꞌ hittupmãp-tup. 9 ꞌŨgmũn 
yĩpkox xip yõgnũ xexka xop puꞌ, tu xonat xop xat ꞌũyãnãn tuꞌ, hakmũn pu 
yĩpkox pip. ꞌÃte xonat puxet xat, hu: “Mõg,” kaxĩy, haꞌ mõg, ha xonat nõy xat, 
hu: “Mãꞌ,” kaxĩy, haꞌ nũn. Haꞌ nõy xat, hu: “Mõy mĩy!” kaxĩy, haꞌ mĩy. Kaxĩy.

10 Ha Yeyox teꞌ xupak, tuꞌ kuxa hittup, tu tikmũꞌũn teꞌ peꞌ mõg pu hãmꞌãktux, hu:
— ꞌÃte xa hãpxeꞌe ꞌãktux: Nũhũ tik kuxa yũm kaꞌok ꞌũgkopah, ha ꞌIyaet yõg 

tikmũꞌũn kuxa mãm puꞌuk, yũmũ yõg tikmũꞌũn kuxa mãm puꞌuk. 11 ꞌŨxaxok 
hok! Hãmpuknõg xop nũn putup, tu hãm xexka xohix tuꞌ nũn putup, nũy 
ꞌãmuk xexka mã Yoneo xop mũtik, ꞌĩhã Topa te yãy yõg tikmũꞌũn xat, ha 
mõnãyxop hittap ꞌAmanãm mũtik xit putup, xix mõnãyxop hittap ꞌIyak mũtik 
xit putup, xix mõnãyxop hittap Yako mũtik xit putup, 12 ha Topa te ꞌIyaet yõg 
tikmũꞌũn mõꞌpok putup hãptopaꞌ, tuꞌ papuk putup, hãpkoxtap kopaꞌ pip putup, 
ꞌũkuxa mãm ꞌohnãg hah. Tuꞌ xũy xexkap-tup, hu potaha hãptopaꞌ pip tuꞌ. Kaxĩy.

13  Tu gohet yõg tik pu hãmꞌãktux, hu:
— ꞌÃpet ha mõg. ꞌÃkuxa yũm kaꞌok ꞌũgmũn kopah, yĩy Topa te ꞌõg 

kãmãnat hittupmãhãꞌ. Kaxĩy.
Hãpxip ꞌohnãg ꞌĩhã kãmãnat hittup.

Yeyox te tikmũꞌũn punethok hittupmãhãꞌ
14 Ha taꞌ mõg Yeyox, tu Pet xetut mũg tut haꞌ mõg, tuꞌ mõg tu mõktu mĩptut tuꞌ 

xupep, tu mõꞌnãhãꞌ, paꞌ xetut mũg tut pip, ꞌũpakut tuꞌ, tuꞌ xax pukpex, 15 ha Yeyox 
te ꞌũn yĩm ꞌãpit, haꞌ xuxiꞌ, haꞌ yok, tuk-nĩhãꞌ xip, tu hãpxop xitꞌax puk, ha nõꞌ xit.

16 Ha ꞌãmãxak ꞌĩhã tikmũꞌũn teꞌ pakut xop nũnnãhã Yeyox hah, puyĩy yãmĩy 
kummuk mõy, puyĩy hittupmãꞌ, tuꞌ xat, tuꞌ yĩyꞌax hã yãmĩy kummuk mõy, tu 
tikmũꞌũn pakut hittupmãhãꞌ. 17 Hõmã, hãmyãxatamuk xohix ꞌĩhã, tik hittap 
ꞌIyait te Topa pupi hãmꞌãktux, tu Topa yõg yãykutnãꞌax ꞌãktux, yã Yeyox ꞌãktux, 
tu: “Tik te yũmũ yõg hãmpakut hãꞌ tot, tu yũmũg xũyꞌax hãꞌ tot.” Kaxĩy. Yã 
Topa yõg hãmꞌãktux hittap hã Yeyox te tikmũꞌũn hittupmãhã nõmhãꞌ.

Tikmũꞌũn te Yeyox mũtik hãpkumep
18  Ta Yeyox te tikmũꞌũn xohix xexka pẽnãhãꞌ, huꞌ xat, pu yãy tik xop 

mõg, ha kõnãg xexka xak. 19 Ha tik te hãmyũmmũg nũn, tu:
— Notot, ꞌãte ꞌãmũtik hãpkumep putup. Yã hãm ꞌũm hã ꞌãmõgꞌax, 

kamak mõgꞌax ꞌãpeheꞌ. Kaxĩy.
20 Ha:

— Kokexmax hex te hãpkox kopaꞌ pet, ha putuxnãg te mĩm yĩkpak tuꞌ 
pet, pak mũn Tikmũꞌũn Kutok, ꞌak pet ꞌũm xipꞌah, nũy ꞌũkpihiꞌ. Kaxĩy.

21 Ha ta tik nõy te Yeyox mũtik hãpkumep, tu:
— Yãyãꞌ, tux hok ꞌũktak nõ hãpkot hãmãxap. Kaxĩy.
22  Ha Yeyox te:

— ꞌŨgmũtik hãpkumep. Pũyãꞌ xakix xop ꞌũxakix nõy xop nõ ꞌãpkot. Kaxĩy.

Yeyox te ꞌãmuuh gãy ꞌãxiꞌ
23  Tu taꞌ mõg, tu mĩpkox hã mõꞌnãhãꞌ, nũy kõnãg xexka yĩmũꞌ mõg, ha 

yãy yõg tik xop te nũ mũtik mõg. 24 Hãpxip ꞌohnãg ꞌĩhã kõnãg gãy, ha 
ꞌãmuuk gãy kamah, tu mĩpkox mõꞌyõn, ha yãy mahamnãm kõnãg yĩmũꞌ, 
ha kõnãg te mĩpkox hã mõꞌyũm, pa Yeyox mõꞌyõn. 25 Ha tik xop te Yeyox 
yĩkãgnãg hãꞌ mõg, tu tuhuk, ha yãy koxak, ha:

— Yãyãꞌ! Mõꞌõn hok, ka yũmũg xakix! Kaxĩy.
26  Ha Yeyox te:

— Teptu yã ꞌãkuxãnõg? ꞌÃkuxa mãm puꞌũgnãg ꞌũgkopah! Kaxĩy.
Tuꞌ yok, tu ꞌãmuuh gãy tuꞌ xat, xix kõnãg gãy tuꞌ xat, pu tu xuxiꞌ, haꞌ 

xuxiꞌ. 27 Ha tik xop teꞌ pẽnã kaꞌok, ꞌũkuxãnõg tuꞌ, tu:
— Tik ꞌũm ꞌõhõm? Yã ꞌãmuuh gãy xat, xix kõnãg gãy xat, haꞌ yĩpkox pip, 

huꞌ xuxiꞌ! Kaxĩy.

Yeyox te yãmĩy kummuk mõy
28  Ha taꞌ mõg Yeyox, tu hãpxexka Ganat tuꞌ mõg, tuꞌ mõg Ganinet yõg 

kõnãg xexka xatapaꞌ, tu mõktuꞌ xupep, pa tik 2 nũn, ha yãmĩy kummuk 
tek-teꞌex kummuk, yĩy xukpot tuꞌ tihiꞌ. Ha yãmĩy teꞌ gãyãhãꞌ, yĩy 
tikmũꞌũn xohix teꞌ yĩpkutuk, tu xukpot yõg putat nõãꞌyẽn, hu yĩmmap hãꞌ 
mõg. 29 Hãpxip ꞌohnãg ꞌĩhã tik yĩy kaꞌok, tu:

— Xate tep mũn putup? ꞌÃmũn yã Topak-tok. ꞌOk nũn, nũy ꞌũgmũg 
kummugã hãmãxap? Kaxĩy.

30 Ha taꞌ pip xapup, tu mĩxux mãhãꞌ, 31 ha yãmĩy te:
— Pẽyã xatekmũg mõy, ꞌãpuꞌ xat ꞌũ xapup kopak mũg mõxakux. Kaxĩy.
32  Ha:

— Mõg, nũy mõxakux. Kaxĩy.
Haꞌ mõg, tu xapup xop hãꞌ mõxakux, ha yĩktix yĩmũꞌ pip, tu yĩxo mõꞌkaꞌok, tu 

kõnãg xexka tuꞌ mõxahaꞌ, tu kõnãg hãꞌ mõxakux, tuꞌ xakix kõnãg xexka kopah.
33 Ha tik xop te xapup pẽnãhãꞌ, tu nũꞌpahaꞌ, tu kõmẽn haꞌ mõg, tu mõktu 

mõxahaꞌ kõmẽn tuꞌ, tu hãmꞌãktux, tu yãmĩy kummuk ꞌãktux, xix tik 2 ꞌãktux, 
yãmĩy te nõm gãyãhãꞌ. 34 Ha taꞌ nũn kõmẽn yõg tikmũꞌũn xohix, tu Yeyox haꞌ 
nũn, tuꞌ pẽnãhãꞌ, ꞌĩhã tuꞌ xak, pu nõm hãpxexka nĩm, nũy mõg, haꞌ mõg.

Yeyox te tik te hãpkumep hok hittupmãhãꞌ

9  1 Ha ta mõꞌnãhã Yeyox, tu mĩpkox hã mõꞌnãhãꞌ, tu kõnãg yĩmũꞌ mõg, tuꞌ 
mõg, tu mõktu kõmẽn Kapãnãn tuꞌ xupep. 2 Ha ta tikmũꞌũn te tik nũnnãhãꞌ, 

ha hãpkumep hok, yĩy tikmũꞌũn te tutpe hã mõꞌtat. Ha Yeyox teꞌ pẽnãhãꞌ, tu 
tikmũꞌũn kuxa mãm kaꞌok pẽnãhãꞌ, tu tik te hãpkumep hok pu hãmꞌãktux, hu:

— ꞌŨgnix ꞌãhittup. Yã Topa te ꞌõg hãpkummuk mĩyꞌax xaxogãhãꞌ pu tu kux. Kaxĩy.
3  Ha tik xop te hãmyũmmũg ꞌũm te:

— Nũhũ tik te yãy ꞌãktux Topah! Yãꞌ koit. Kaxĩy.
4 Ha Yeyox te tik xop yõg hãmpeꞌpaxex yũmmũg, hu:
— Teptu ꞌãxop te hãpkummuk peꞌãpaxex? 5 Piyãꞌ kaꞌok, pe hãpkummuk 

mĩyꞌax xaxogãꞌax ꞌãktux, peꞌ yok nũy hãpkumepꞌax ꞌãktux? 6 ꞌŨgmũn yã 
Tikmũꞌũn Kutok, tu xa hãmyũmmũgãhãꞌ, xayĩy hãmyũmmũg. Yã Topa te 
ꞌãꞌ hõm yãy ꞌãxetꞌax ꞌũyĩy hãm xexka tu hãpkummuk mĩyꞌax xaxogãꞌ. Kaxĩy.

Tuꞌ yõkãnãm, tu tik te hãpkumep hok xat, hu:
— ꞌÃyok, nũy ꞌãknĩhãxip, tu tutpe pepiꞌ xup, nũy ꞌãpet ha mõg. Kaxĩy.
7 Haꞌ yok, tuknĩhãꞌ xip, tu yãy pet haꞌ mõg. 8 Ha tikmũꞌũn teꞌ pẽnãhãꞌ, tu 

kuxãnõg, tu Topa max ꞌãktux. Yã Topa te tikmũꞌũn kaꞌogãhã pu tuꞌ nõy hittupmãꞌ!

Yeyox xix Mãteo
9 Tu taꞌ mõg Yeyox, tu hãpkumep, ꞌĩhã tik nõy pẽnãhãꞌ, ha tik te gohet 

puknõg puꞌ hãm, nũy nõm pupi tayũmak pop, tuꞌ xuxetꞌax Mãteo, tu 
gohet yõg petnãg kopaꞌ xip, nũy tayũmak pop, ha Yeyox te:

— ꞌŨkpe mõg. Kaxĩy.
Ha Mãteo yok, tuknĩhãꞌ xip, tu taꞌ mõg Yeyox mũtik, 10 tuꞌyãy xipꞌax 

haꞌ mõg, nũy tuꞌ xit, ha Yeyox te nõm mũtik mõg, tuꞌ xit, ꞌĩhã Mãteo xape 
xop nũn, xix tik te nõm mũtik tayũmak pop nũn, xix tikmũꞌũn kummuk 
nũn, tu Yeyox mũtik xit, xix ꞌũyõg tik xop mũtik xit, 11 ha Paniye xop teꞌ 
pẽnãhãꞌ, tu Yeyox yõg tik xop yĩkopit, hu:

— Teptu ꞌõgnũ Notot xit tayũmak pop xop mũtik, xix tikmũꞌũn kummuk 
mũtik xit? ꞌAp maxꞌah. Kaxĩy.

12  Ha Yeyox teꞌ xupak, hu:

— Tikmũꞌũn hittup te notot xak ꞌohnãg, pa ꞌũpakut xop teꞌ xak. 13  Mõg, 
nũy Topa yõg tappet mõꞌkupix, nũy hãmyũmmũg, ha: “ꞌA ꞌãtep-tupꞌah 
xokxop mõꞌhap ꞌũg hax. ꞌÃmhok. Pa ꞌãte tikmũꞌũn te hãpxopmã maxp-
tup.” Kaxĩy. Yãk nũn, nũy tikmũꞌũn kummuk xãnãꞌ, ꞌũyĩy tu hupmãꞌ, ha 
ꞌãteꞌ xãnã ꞌohnãg tikmũꞌũn te yãy max peꞌ paxex. Kaxĩy.

Yeyox teꞌ xit hok ꞌãktux
14 Hãpxip kutõgnãg ꞌĩhã Yoãm yõg tik xop nũn, nõm tep-tox pix yõg tik 

xop nũn, tu Yeyox haꞌ nũn, tu nũktuꞌ yĩkopit, hu:
— ꞌŨgmũg xit hok punethok, xix Paniye xop xit hok punethok. Teptu ꞌõg 

tik xop xit hokꞌah? Kaxĩy.
15 Ha Yeyox te hãmyũmmũgãhãꞌ, nũy Topa yõg hãpxopmãꞌax yũmmũgãꞌ, tu:
— Tik te yãytahaꞌ, tu ꞌãmuk xexka mĩy, tuꞌ xape xop xãnãhãꞌ, puyĩy nũ mũtik 

tu hittup. ꞌOk potaha ꞌũxape xop ꞌĩhã tik te yãytaꞌax te nũ mũtik xip? ꞌAp potaꞌah. 
Yãꞌ hittup! Pa tik te yãytaꞌax mõg, tu ꞌãmuk xexka kuxyãhãꞌ, ha nõmhãꞌ xape xop 
hittup ꞌohnãg. ꞌAp xit putupꞌah. ꞌŨgmõg, puxik yõg tik xop xit hok kamah.

16 — Tikmũꞌũn te topixxax kutut tu nõ yãg xex, tuꞌ xap, ꞌap yãg tup xapꞌah 
topixxax kutut tuꞌ, ka yãy pot. Kaxĩy Yoãm yõg tik xop te mõnãyxop yõg 
hãpxopmãꞌax hittap tat, haꞌ yõg tik xop te yõgnũ hãpxopmãꞌax tup tat. 17 Ha 
tikmũꞌũn te xupyãg hep mĩy, tuꞌ xokxax kutut kopaꞌ xuk ꞌohnãg, ka nõ xax 
kutut tu yãy pot, haꞌ hep te hãm tu nũꞌnãhãꞌ, haꞌ nõg. ꞌÃmhok. Pa xupyãg 
hep tup xuk xokxax tup kopah, nũy ti kaꞌok. Kaxĩy Yoãm yõg tik xop te 
hãpxopmãꞌax hittap tat putup, tu nõm tup putup nõg. Kaxĩy.

Yeyox te ꞌũn xix kakxop hex hittupmãhãꞌ
18  Yeyox te hãmꞌãktux ꞌĩhã Yoneo xop yõg tik teꞌ xatꞌax nũn, tu nũktuꞌ 

kopaxux hãꞌ nãhãꞌ, tu:
— Hõnhãk-tok hex xok. Mãꞌ, nũy ꞌũkpet ha mõg, nũy tu tukũm yĩmũ 

yĩm xeh, nũy putpuꞌ hĩnnãꞌ. Kaxĩy.
19 Ha Yeyox mõg, ha ta tik peꞌ mõg, ha tik xop te nũ mũtik mõg kamah.
20 Ha ꞌũn nũn, tu hãmyãxatamuk xohix te 12 hãꞌ pakut, ha ꞌũn yõg 

hãmpakutꞌax hãꞌ pakut, tu Yeyox xãmpaꞌ xip, tuꞌ xax kuxyã ꞌãpit, hu: 
21 “ꞌÃteꞌ xax ꞌãpit putup mõꞌkaꞌok, ꞌũghittupmãꞌ.” Kaxĩy.

22  Ha yõkãnãm, tu ꞌũn pẽnãhãꞌ, tu:
— ꞌÃkuxãnõg hok, Nixix! ꞌÃhittup, ꞌãkuxa yũm kaꞌok tuꞌ. Kaxĩy.
Hãpxip ꞌohnãg ꞌĩhã ꞌũn hittup.
23  Ha taꞌ mõg Yeyox, Yoneo xop yõg tik teꞌ xatꞌax peꞌ mõg, tu mõktu 

mõxa tik pet tuꞌ, tuꞌ mõxakux, tu nõ hãpkot yõg kax ꞌãpak, ha tikmũꞌũn 
xohix te mĩptut kopaꞌ pip, 24 ha Yeyox te:

— Mõg, nũy ꞌãpep hãptopaꞌ. ꞌA kakxop ꞌũm xokꞌah, yã mõꞌyõn! Kaxĩy.

Ha tikmũꞌũn te nõ yĩxix, 25 tuꞌ mõg, ꞌĩhã Yeyox te kakxop hex pet ha 
mõꞌnãhãꞌ, tuꞌ yĩm mũg, haꞌ yok, tuknĩhaꞌ xip, 26  ha tikmũꞌũn xohix teꞌ 
yũmmũg, tuꞌ xeꞌ xuktux hãpxexka xohix yõg tikmũꞌũn puꞌ.

Yeyox te tik pa hok 2 pa nãhãꞌ
27 Ha taꞌ mõg Yeyox, tu putat hãꞌ mõg, pa tik pa hok 2 tihiꞌ, tuꞌ peꞌ mõg, 

tuꞌ yĩy kaꞌok, tu:
— ꞌÃmũn yã mõnãyxop Namix mõkputox, yĩk mũg kuxa kaꞌ! Kaxĩy.
28  Ha Yeyox te mĩptut hã mõꞌnãhãꞌ, ha tik pa hok teꞌ yĩkaꞌ tihiꞌ, ha:

— ꞌOk ꞌãkuxa mãm kaꞌok ꞌũgmũn kopah? ꞌOk ꞌãhittupmãꞌax ꞌãteꞌ? Kaxĩy.
Ha:

— Hamũn! Kaxĩy.
29 Yĩy Yeyox teꞌ pa ꞌãpit, tu:

— Hãmpẽnãꞌ! ꞌÃkuxa mãm kaꞌok ꞌũgkopah. Yãꞌ puxiꞌ. Kaxĩy.
30 Tuꞌ pa maxnãhãꞌ, ha hãmpẽnã max. Ha Yeyox te:

— Tikmũꞌũn xop puꞌ xuktux hok! Kaxĩy.
31 Pa tu taꞌ mõg, tu Yeyox ꞌãktux hãpxexka yõg tikmũꞌũn xohix puꞌ.

Yeyox te tik yĩy hok yĩgãhãꞌ
32 Tuꞌ mõg, ꞌĩhã tikmũꞌũn te tik yĩy hok nũnnãhãꞌ, tu Yeyox haꞌ nũnnãhãꞌ, ha 

yãmĩy kummuk te tik kummugãhãꞌ, pu tu yĩy hok, 33 ha Yeyox te yãmĩy xut, tu tuꞌ 
mõꞌkutnãhãꞌ, tuꞌ xat pu mõg, ꞌĩhã tik yĩy, tu hãmꞌãktux. Ha tikmũꞌũn kuxãnõg, tu:

— Tep te ꞌũm nũhũꞌ? Yã hõnhã ꞌIyaet yõg tikmũꞌũn te hãpxopmã kaꞌok 
xeꞌẽgnãg pẽnã hãmãxap. Hõmã ꞌap pẽnãꞌah. Kaxĩy.

34 Pa Paniye xop gãy, tu:
— Yã Hãmgãyãgnãg mũn te Yeyox kaꞌogãhã pu yãmĩy kummuk mõy. Kaxĩy.

Yeyox te tikmũꞌũn kuxa kaꞌ
35 Ha ta Yeyox te hãpkumep, tu kõmẽn xohix haꞌ mõg, xix xip tu xexka 

xohix haꞌ mõg, tu hãmyũmmũgãhã Topa pet kopah, tu hãmꞌãpak maxꞌax 
ꞌãktux, xix Topa te tikmũꞌũn xatꞌax ꞌãktux, tu tikmũꞌũn pakut hittupmãhãꞌ, 
yã hãmpakutꞌax xohix mõy, nũy nõ tu hittupmãꞌ, 36  ꞌĩhã tikmũꞌũn pẽnãhãꞌ, 
tuꞌ kuxa kaꞌ, ꞌũp-xehnãg pip hah, tu kahnẽn xop putuk, tik te nõm pẽnã 
ꞌohnãg putuk, 37 yĩy yãy yõg tik xop pu hãmꞌãktux, hu:

— Yã hãpxop ta punethok, puyĩy pet ha yĩkũy, nũy kopa nũꞌ xok, pa 
tikmũꞌũn kutõgnãg pip nũy nõ yĩkũy. 38  ꞌÃpu, hãpxa xuxyã tuꞌ xax, pu 
tikmũꞌũn xãnãꞌ, puyĩy hãpxop ta nũnnãꞌ. Kaxĩy. Ha kaxĩy Yeyox te tikmũꞌũn 
ꞌãktux. Yã punethok te Topa xak, pãyã ꞌaꞌ xipi yũmmũgꞌah. ꞌÃpu Topa tuꞌ 
xax, pu tik nũꞌpok, puyĩy tikmũꞌũn yũmmũgã max, nũy Topa ha mõgãꞌ.

Yeyox yõg tik xop te 12

10  1 Tu ta yãy yõg tik xop xãnãhãꞌ, nũy mõꞌpok, tu yãy ꞌãxetꞌax hõm 
pu yãmĩy kummuk tu mõy, nũy tikmũꞌũn pakut xohix hittupmãꞌ, 

2  ha tik xohix te 12 mõꞌpok, haꞌ xuxetꞌax te: Xĩmãm, yãꞌ xuxetꞌax nõy Pet, 
xiꞌ taknõy ꞌÃneneꞌ, xix Tiak, xiꞌ taknõy Yoãm. Yã Yemeneo kutok 2, 3  xix 
Pinip, xix Matõmẽo, xix Tõmẽ, xix Mãteo, nõm te gohet pupi tayũmak 
pop, xix ꞌAppeo kutok ꞌãxetꞌax Tiak kamah, xix Tanep, 4 xix nõm tik te 
Yoneo xop xexkanãp-tup, tuꞌ xuxetꞌax Xĩmãm kamah, xix Yot ꞌIxkanot, 
nõm te mõꞌãmãꞌ, nũy gãyxop mõgã Yeyox hah.

Yeyox te tik te 12 mõꞌpok
5 Ha Yeyox te mõꞌpok, tu:

— Hãmpuknõg xop ha ꞌãmõg hok, xix Xãmãnit yõg kõmẽn ha ꞌãmõg hok, 
6 ꞌãmhok. Pa ꞌIyaet yõg tikmũꞌũn xax, yã Yõneo xop, yã kahnẽn te hãmyũmmũg 
hok putuk nõꞌõm, tikmũꞌũn te nõm xaxok hah. ꞌŨxax, nũy ꞌũm pipiꞌ, 7 nũy 
hãmꞌãpak mãxꞌax ꞌãktux, hu: “Hõnhã Topa te yãy yõg tikmũꞌũn xat, puyĩy tu 
yĩpkox piꞌ.” Kaxĩy. 8 Tikmũꞌũn hittupmãꞌ, xiꞌ xax kunut xop puꞌ xax tapmãꞌ, xix 
hãmpakut xop xohix tupmãꞌ. Tikmũꞌũn xakix xop hĩnnã putpuꞌ, xix yãmĩy 
kummuk mõy tikmũꞌũn kopah, pu tu hittup. Topa te xaꞌ hok hittupmãhãꞌ, yĩy 
tayũmak pop hok ꞌũyãnãn tuꞌ, ꞌĩhã ꞌãnõy hittupmãꞌ. Yãꞌ hok hittupmãꞌ. 9 Tayũmak 
xexka ta hok, 10 xix tut ta hok, nũy hãpxop xuk, xix topixxax punethok ta hok, xix 
pataxax, xiꞌ kuptõy ta hok. ꞌÃmhok. Tikmũꞌũn hãm, puxix tu xit max, puxix tuꞌ pip 
max kamah, yĩy hãpxop punethok ta hok. Pũyã tikmũꞌũn xaꞌ popmã hãpxop xohix.

11 — Kõmẽn xix xip tu xexka ha mõxakux, ꞌãpu tikmũꞌũn max xax, xayĩy ꞌũpet 
kopa ꞌãpiꞌ, ꞌãpihi nũy nox piꞌ, ꞌĩhã kõmẽn kopa hãmꞌãpak maxꞌax ꞌãktux, tu mõktu 
putpu ꞌãmõg. 12 Tikmũꞌũn pet ha mõxakux, ꞌãpuꞌ xuxyã pu hãmꞌãktux, hu: “Pũyã 
tikmũꞌũn kuxa mãm, nõm te ꞌãpet kopaꞌ pip,” Kaxĩy. 13 Tikmũꞌũn te ꞌãxop pu: 

“Mõnãy, nũy pihiꞌ nũnteh,” kaxĩy, yĩy taꞌ piꞌ, ha nõm tikmũꞌũn kuxa mãm putup. 
Pa tikmũꞌũn te: “Mõnãy hok, pa mõg!” kaxĩy, hu ta nõm tikmũꞌũn kuxa mãm 
ꞌohnãg. 14 Pẽyã kõmẽn yõg tikmũꞌũn ꞌãp-tup nõg, tu ꞌãxĩnnã hok, ꞌãpu mõy, tu 
hãpkõnõn xit ꞌãpata tuꞌ, pu tikmũꞌũn xohix pẽnãꞌ, nũy yũmmũg. Yãp-tup nõg xop 
yĩpkox ꞌohnãg. 15 ꞌŨxaxok hok: hãptup mõꞌnãp-tup ꞌĩhã Topa teꞌ hep xop xohix 
yõg hãpxopmãꞌax kopit, tu kõmẽn Xonõm yõg tikmũꞌũn kuxa kap-tup, xix kõmẽn 
Gõmõg yõg tikmũꞌũn kuxa kap-tup, pa tikmũꞌũn yĩpkox hok xop kuxa ka ꞌohnãg.

Tute hãpkummugãꞌax ꞌãktux
16 — ꞌŨg ꞌãpax: ꞌÃte mõꞌãpok tikmũꞌũn gãy kopah. Pa mõxip, nũy 

hãmyũmmũg, pu ꞌãkix hok, nũy hãmgãy te kahnẽn kix putuk hok. Kãyã gãy 
xop te hãmyũmmũg, xix kuxxuxtut gãy ꞌohnãg. Xapi ꞌãxop gãy hok kamah, 
pãyã hãmyũmmũg, nũy hãpkummuk mĩy hok. 17 ꞌÕg pa ꞌãtiꞌ! Tikmũꞌũn gãy 
te ꞌãmũg putup, nũy ꞌãhĩy, nũy ꞌãmõgã tik pa te hãmyũmmũg keppah, tu xikot 

hã ꞌãkix putup Topa pet kopah. 18 Yã ꞌãxop mõg ꞌũgmũtik, yĩy tikmũꞌũn te 
ꞌãmõgãp-tup gohenanok xop keppah, xix hãpxexka yõg tik teꞌ xatꞌax keppah, pu 
ꞌõg hãpxopmãꞌax kopit, yĩy ꞌãxop te hãmꞌãpak max ꞌãktux putup ꞌũxatꞌax xop 
puꞌ, xiꞌ puknõg xop puꞌ. 19 ꞌÃmõgãꞌ, ꞌãpu ꞌãxutigã hok, hu: “ꞌÃte putep ꞌãktuxꞌax?” 
kaxĩy, xix: “ꞌÃte hãmꞌãktux ꞌũm ꞌãktuxꞌax?” kaxĩy. ꞌÃxutigã hok. Hãpxip ꞌĩhã 
Topa te xa hãmꞌãktux yũmmũgãp-tup, xa hãmꞌãktux. 20 Yã yãy yõg hãmꞌãktux 
xa yũmmũgãp-tup, xayĩy hãmꞌãktux, tu ꞌõg ꞌÃtak Topa Koxuk pupi hãmꞌãktux.

21 — Ha tikmũꞌũn punethok te yãy xape mõgãp-tup pu gãyxop tu kix, haꞌ tak 
xop tek-tok xop mõgãp-tup puꞌ kix, hak-tok xop teꞌ tak mũtik yãytukmĩy putup, 
tuꞌ kix putup, 22 yã tikmũꞌũn xohix te ꞌãp-tup nõg putup, ꞌãmõg ꞌũgmũtik hah, 
pa ꞌãpu nõãꞌ tot, ha mõktuꞌ kux. Yã Topa teꞌ gãyxop nõãp-tup, tu ꞌãmõy putup 
hãpkummuk mĩy xop kopah, xa mõg. 23 Tikmũꞌũn te xa hãpkummugãꞌ, ꞌãpu 
nũmãn, nũy kõmẽn nõy ha mõg. ꞌÃte xa hãpxeꞌe ꞌãktux: ꞌA ꞌãxop te hãmꞌãktux 
kux putupꞌah ꞌIyaet yõg kõmẽn xohix kopa, ꞌĩhãk nũn, ꞌa xate hãpxopmã kux 
putupꞌah, ꞌĩhãk nũn, ꞌĩhã ꞌũgmũn yã Tikmũꞌũn Kutok nũn.

24 — Tik te hãmyũmmũgãhãꞌ, tu hãmyũmmũg max, pa tik nõy te 
hãmꞌãpak, tu hãmyũmmũg kutõgnãg. Haꞌ xuxyã teꞌ xat, huꞌ kaꞌok, pa 
kãmãnat yĩpkox pip, huꞌ puꞌuk. 25 Yãꞌ max tik te hãmyũmmũgãꞌax yõg 
hãmꞌãktux ꞌãpak, tu mõktu hãmyũmmũg, nũy ꞌũyõg yũmmũgãꞌax putuk. 
Ha kãmãnat max hãm, nũy mãynãg mĩy, tuꞌ xuxyã putuk. Pax puꞌ xuxyã yã 
Meyemoꞌ, puxix tu kummuk nãm, haꞌ yõg kãmãnat kummuk xexka kamah.

26 — Yĩy tikmũꞌũn yĩpkutuk hok. Tikmũꞌũn te hãpxopmãꞌax xaptop, pa Topa 
te hãpxopmã xaptopꞌax tuꞌ mũg putup, puyĩꞌ xohiꞌ pẽnãꞌ. 27 ꞌÃte xa hãmꞌãktux 
ꞌãmnĩy ꞌĩhãꞌ, nũy xeꞌ xuktux hãptup ꞌĩhãꞌ. ꞌÃte ꞌãxop ꞌãp-xet pu hãmꞌãktux, ha 
ꞌãxop te hãmꞌãktux kaꞌok putup, puyĩꞌ xohiꞌ yũmmũg. 28 Tikmũꞌũn yĩpkutuk 
hok. Yã ꞌãyĩn putexꞌax, pa ꞌãkoxuk putex hok. ꞌÃpu Topa yĩpkutuk. Tute ꞌãyĩn 
nõãꞌax xix ꞌãkoxuk, nũy kuxap hã mõꞌhap Hãmgãyãgnãg Pet tuꞌ, ha ꞌãxũy 
xuxi ꞌohnãg. 29 Putuxnãg ta manat, yã tayũmak kutõgnãg hã hãmenax, pa 
Topa te nõm xop putup pax, tuꞌ pẽnã max, pu hãm tu tu nã hok, haꞌ xaxok 
ꞌohnãg, 30 tu ꞌãxop mõꞌãyãy xeꞌẽgnãg, tu mõ ꞌãxe kupix, nũy ꞌãxe xohix te xĩy 
yũmmũg, ꞌãp-tup pax tuꞌ. 31 Yã Topa te mõꞌãyãy xeꞌẽgnãg, yĩy ꞌãkuxãnõg hok!

Yeyox yũmmũg hok ꞌãktux
32 — Tikmũꞌũn xohix te: “ꞌŨgmũn yã Yeyox yõg,” kaxĩy, puyĩy tikmũꞌũn xupax, 

kopxix ꞌÃtak Topa puꞌ yãnãn tu hãmꞌãktux, nõm te pexkox tuꞌ xip pu hãmꞌãktux, 
hu: “ꞌÕhõm yõgnũꞌ.” Kaxĩy. 33 Pa tikmũꞌũn teꞌ nõy xop keppa hãmꞌãktux, hu: 

“ꞌŨgmũn ꞌã Jesus yõgꞌah,” kaxĩy, kopxix ꞌÃtak Topa puꞌ yãnãn tu hãmꞌãktux, yã 
yõg ꞌÃtak te pexkox tuꞌ xip pu hãmꞌãktux, hu: “ꞌÕhõm ꞌap yõgꞌah.” Kaxĩy.

Tute yãytukmĩy ꞌãktux
34 — ꞌAk nũnꞌah, nũy ꞌũhep xop xohix kuxa mãmmãꞌ. ꞌÃmhok. Pak nũn, 

hãm tuk nũn, pu tikmũꞌũn yãytukmĩy, 35 xik nũn puk-tok pit xop yãy 

tak xop mũtik yãytukmĩy, xik nũn puk-tok hex xop yãy tut xop mũtik 
yãytukmĩy, puk-tok xetut xop yãy yĩpxox mũk tut mũtik yãytukmĩy. 36  Yã 
tikmũꞌũn te yãy xape hãꞌ puknõg, ꞌũgãy tuꞌ.

37 — Tikmũꞌũn teꞌ tak putup pax hãmãxap, peꞌ tut putup pax hãmãxap, 
tuk-nãy tuk putup, puxix ꞌũgmũtik tu hãpkumep hok. Ha tikmũꞌũn tek-tok 
pit putup hãmãxap, pek-tok hex putup hãmãxap, tuk-nãy tuk putup, puxix 
ꞌũgmũtik tu hãpkumep hok. 38 Pa tikmũꞌũn tek putup hãmãxap, nũy ꞌũgmũtik 
xok, puxix ꞌũgmũtik tu hãpkumep mõ kumaꞌ mõg. 39 Tikmũꞌũn xok ꞌohnãg 
putup, puxix tu xok, ha tikmũꞌũn te Topa tuꞌ xok, puxix tu hi mõkumaꞌ mõg.

Topa te hãpxopmã max hãꞌ yãnãn
40 — Tikmũꞌũn te ꞌãp-tup, puxix ꞌũkputup, ha Topap-tup kamah, nõm 

te nũgkutnãhãꞌ. 41 Tikmũꞌũn te Topa yõg nũꞌkutnãꞌax putup, Topa te 
nũꞌkutnãhãꞌ puyĩy yãy pupi hãmꞌãktux, puxix pexkox yõg hãpxop pop, 
nũꞌkutnãꞌax mũtik pop putup. Ha tikmũꞌũn te tik max putup, ꞌũmax hah, 
yã tik max xop mũtik pop putup pexkox yõg hãpxop.

42 — ꞌŨxaxok hok: Tikmũꞌũn te Topa yõg tik kutõgnãg pu kõnãg tat, puyĩy xoꞌop, 
tuꞌ tat tik tek mũtik mõg hah, puxix pexkox yõg hãpxop pop xeꞌe. Tu ta tuꞌ kux.

Yoãm nõm tep-tox pix te Yeyox ha mõ tik pok

11  1 Tu hãmꞌãktux kux, tu yãy yõg tik xop puꞌ xat kux, tu taꞌ mõg 
Yeyox, nũy hãmyũmmũgãꞌ, nũy kõmẽn xohix yĩkãgnãg hã 

hãmꞌãktux. 2  Ha taꞌ xip Yoãm kanet kopah, Yoãm nõm tep-tox pix, tu 
Kunnix ꞌãpak, hu yãy yõg tik xop mõꞌpok, 3  pu Yeyox yĩkopit, hu:

— ꞌOk ꞌãmũn yã Topa yõg yãykutnãꞌax xeꞌeꞌ, pe tik nõy nũn? Kaxĩy.
4 Ha Yeyox te:
— Putpu mõg, nũy Yoãm pu hãmꞌãktux, nũy hãpxopmãꞌax kaꞌok xeꞌẽgnãg 

ꞌãktux, ꞌãte nõm hãpxopmãhãꞌ. Yã ꞌãxop teꞌ pẽnãhãꞌ, tuꞌ xupak. 5 Hãmꞌãktux te 
kaxĩy: Tikmũꞌũn pa hok te hãmpẽnã max, xix hãpkumep hok xop te hãpkumep, 
xix yãy xax kunut xop xax tup, xix hãmꞌãpak hok xop te hãmꞌãpak max, xiꞌ 
xakix xop te putpuꞌ hiꞌ, xiꞌ hok xop te hãmꞌãpak maxꞌax ꞌãpak. 6 Yã tikmũꞌũn 
kuxa hittup, nõm kuxa yũm kaꞌok ꞌũgkopah, tuk yĩkopit ꞌohnãg. Kaxĩy.

7 Ha Yoãm yõg tik xop mõg, ꞌĩhã Yeyox te tikmũꞌũn pu Yoãm ꞌãktux, hu:
— ꞌÃmõg hãm panip xexka hah, nũy Yoãm pẽnãꞌ. Tep-tep pẽnãhãꞌ? ꞌOk mĩtkup 

pẽnãhãꞌ, ꞌãmuuh te nõm mahap? 8 Tep-tep pẽnãhãꞌ? ꞌOk pẽnãhã tik te topixxax 
max tat? ꞌÃmhok! ꞌŨptexop mũn te mĩptut xexka tuꞌ pip. 9 ꞌÃpu, ꞌãyĩy: Xatep-
tep pẽnãhãꞌ? ꞌOk pẽnãhã tik te Topa pupi hãmꞌãktux? Hamũn! ꞌÃte xa hãpxeꞌe 
ꞌãktux: Yoãm te Topa pupi hãmꞌãktux xeꞌeꞌ. 10 Yã Topa yõg tappet te Yoãm ꞌãktux, 
yã Topa te Yoãm ꞌãktux, hu: “ꞌÃte mõ tik kutnãhãꞌ, ꞌãte nõm mõꞌkutnãp-tup 
ꞌãkeppah, nũy ꞌõg putat maxnãꞌ.” Kaxĩy. 11 ꞌÃte xa hãpxeꞌe ꞌãktux: Tik xop hittap 
yãꞌ xexka miax, ha ta Yoãm xexka xeꞌeꞌ. Pãyã tikmũꞌũn yĩpkox pip xop xexka 
xeꞌẽgnãg. 12 Hõmã Yoãm te Topa yõg hãmꞌãktux ꞌãktux, xix hõnhãꞌ, ha tikmũꞌũn 

te hãpxopmã xeꞌẽgnãg, Topa teꞌ kaꞌogã hah, haꞌ yĩpkox pip. 13 Yã tik xop te Topa 
pupi hãmꞌãktux xop xohix te hãmꞌãktux, tu Topa te tikmũꞌũn xat ꞌãktux, ha 
Mõyyex yõg xatꞌax teꞌ xuktux kamah. 14 Ha Topa yõg tappet te mõnãyxop hittap 
ꞌEnit ꞌãktux, yã Topa pupi hãmꞌãktux nõꞌõm, yã Yoãm xix ꞌEnit te yãy putuk, 
Topa te nõm nũꞌpok hah. 15 ꞌÃyĩpkox piꞌ, nũy hãmꞌãpax.

16 — Hõnhã tikmũꞌũn tep-tep putuk? Tute kakxop putuk. Kakxop te 
hãmnuhnõg tuꞌ mãm, ha yãꞌ yĩy kaꞌok ꞌũnõy xop puꞌ, hu: 17 “ꞌŨgmũꞌãte kãyãhãꞌ, 
yãytaꞌax kãyã putuk, pa ꞌãxop te hãmyã ꞌohnãg. Ha ta kãyãhã nõ ꞌãpkot 
kãyãꞌax putuk, pa ꞌãxop pota ꞌohnãg.” Kaxĩy. 18 Kaxĩy Yoãm tep-tox pix, tuꞌ xit 
hok, xix xupyãg xoꞌop hok, haꞌ xohix te: “Yãmĩy kummuk te nõm kopaꞌ xip.” 
Kaxĩy. Pãyãꞌ koit. 19 Hak mũn Tikmũꞌũn Kutok, tuk nũn, tuk xit xiꞌ xoꞌop, haꞌ 
xohix te: “Pẽnãꞌ! ꞌÕhõm xit xexka nãm, xiꞌ xoꞌop xexka nãm, tu tik kummuk 
hãꞌ xape, xix nõm xop te gohet pupi tayũmak pop hãꞌ xape,” kaxĩy. ꞌOk max, 
peꞌ kummuk nõꞌõm? Xateꞌ yõg hãpxopmãꞌax kopit, huꞌ yũmmũg. ꞌŨkux. Kaxĩy.

Kõmẽn yõg tikmũꞌũn kuxa mãm ꞌohnãg
20 Tu ta xe kõmẽn yõg tikmũꞌũn ꞌãktux kummuk, ha kõmẽn yõg 

tikmũꞌũn te hãpxopmã kaꞌok xeꞌẽgnãg pẽnãhãꞌ, tikmũꞌũn puxet te nõm mĩy 
hok, pãyã hãpkummuk mĩy kux ꞌohnãg, tu yãyhãhup ꞌohnãg. Yĩy Yeyox te:

21 — Kõmẽn Konãy yõg tikmũꞌũn xũy putup, xix kõmẽn Metxax yõg tikmũꞌũn 
xũy putup. Tute hãpxopmã kaꞌok xeꞌẽgnãg pẽnãhãꞌ, tikmũꞌũn puxet te nõm mĩy 
hok, ha yãyhãhup ꞌohnãg, nũy hãpkummuk mĩy kux. Pax pu kõmẽn hittap 
Tinok yõg tikmũꞌũn pẽnãꞌ, pax pu kõmẽn hittap Xinõm yõg tikmũꞌũn pẽnãꞌ, 
puxix yãyhãhup, nũy xagok hã mõꞌtat, tu putok nũꞌxok yãy putox yĩmũꞌ, puyĩꞌ 
xohix yãyhãhup yũmmũg. 22 ꞌÃte xa hãpxeꞌe ꞌãktux, ꞌũxaxok hok: ꞌÃmnĩy ꞌũm 
mõꞌnãp-tup ꞌĩhã Topa teꞌ hep xop xohix yõg hãpxopmãꞌax kopit, tu kõmẽn hittap 
Tinok yõg tikmũꞌũn kuxa kap-tup, xix kõmẽn hittap Xinõm yõg tikmũꞌũn kuxa 
kap-tup, pãyã kõmẽn Konãy yõg tikmũꞌũn kuxa ka ꞌohnãg, xix kõmẽn Metxax 
yõg tikmũꞌũn kuxa ka ꞌohnãg. 23 Ha Kapãnãn yõg tikmũꞌũn te hãmpeꞌpaxex, hu: 

“ꞌŨgmũg mõg pexkox hah.” Kaxĩy. Pãyãꞌ mõg ꞌohnãg. Yã Hãmgãyãgnãg Pet haꞌ 
mõg. Tu hãpxopmãꞌax kaꞌok xeꞌẽgnãg pẽnãhãꞌ, tikmũꞌũn puxet te nõm mĩy hok, 
pãyãꞌ kuxa mãm ꞌohnãg. Pax pu Xonõm yõg tikmũꞌũn hittap pẽnãꞌ, puxiꞌ kuxa 
mãm kaꞌok, nũy kõmẽn tu tuꞌ pip nõmhã. 24 ꞌũxaxok hok: ꞌÃmnĩy ꞌũm mõꞌnãp-
tup ꞌĩhã Topa teꞌ hep xop xohix yõg hãpxopmãꞌax kopit, tu Xonõm yõg tikmũꞌũn 
kuxa kap-tup, pa Kapãnãn yõg tikmũꞌũn kuxa ka ꞌohnãg. ꞌŨkux.

Tute tikmũꞌũn xapit pu tuꞌ kuxa mãm
25 Ta xe Topa pu hãmꞌãktux, hu:

— ꞌÃtak, ꞌãmũn yã pexkox hã ꞌãxuxyãꞌ, xix hãm xexka hã ꞌãxuxyãꞌ! 
ꞌÃmax, tu tikmũꞌũn te hãmyũmmũg hok xop yũmmũgãhãꞌ, puyĩy 
hãmyũmmũg, ꞌĩhã tikmũꞌũn te hãmyũmmũg puꞌ xaptop, puyĩꞌ yũmmũg 
hok. 26  Hamũn. Yã kaxĩy xatep-tup. Kaxĩy.

27 Tu yãy yõg tik xop pu hãmꞌãktux, hu:
— Yõgnũ ꞌÃtak te ꞌãꞌ popmãhãꞌ hãpxop xohix. Yãk tak puxehnãg tek-tok 

yũmmũg, hak puxet te ꞌÃtak Topa yũmmũg, nũy tikmũꞌũn pu hãmyũmmũgãꞌ.
28  — Mãꞌ, ꞌũg ha nũꞌ, ꞌĩhã ꞌãteknõg, ꞌĩhã ꞌõg hãpxop xak hãꞌ tot hok, ha 

ꞌãte ꞌãkuxa yũmmãp-tup. 29 ꞌŨg pe mõg, ꞌũ xa hãmyũmmũgãꞌ, ꞌũgmũn yãg 
max, tu yãy kutõgnãg pekpaxex, yĩy ꞌãkuxa yũm putup, 30 ha ꞌãte ꞌãxatꞌax, 
xayĩy mĩy, haꞌ kaꞌok ꞌohnãg yõg xatꞌax, yĩy ꞌãyĩpkox xip, nũy yõgnũ 
hãpxop xakꞌax tat, hap-tux ꞌohnãg. ꞌŨkux. Kaxĩy.

Yeyox te nit xap ꞌãktux

12  1 ꞌÃmnĩy xohik-tõgnãg nõg, ꞌĩhã nit xap, ha Yeyox te hãpkumep, 
tu ta hãpxa xexka xak, ha xuxnãg xetox xap taꞌ, ha tik xop teꞌ 

peꞌ mõg, tuꞌ xap mõy, nũy mãꞌ, ꞌũp-tup teꞌ kix hah, 2  ha Paniye xop teꞌ 
pẽnãhãꞌ, tu Yeyox pu hãmꞌãktux, hu:

— Pẽnãꞌ! ꞌÕg tik xop te xuxnãg ta xetox xap mõy, ha yũmũ yõg xatꞌax teꞌ 
xat hok, puꞌ xut hok nit xap ꞌĩhãꞌ. Kaxĩy.

3  Ha:
— ꞌOk mõꞌkupix Topa yõg tappet? Hõmã putup te mõnãyxop hittap 

Namix putex, ha putup teꞌ kix tik te nũ mũtik mõg, 4 yĩy Topa pet xexka 
hãꞌ mõxakux, tu pãm pop, nõm pãm te Topa keppaꞌ pip pop, tuꞌ mãhãꞌ, ha 
Topa teꞌ xat hok, pu tikmũꞌũn mã hok. Yã ꞌãmãnex xop puxet teꞌ mãꞌax. 5 ꞌOk 
mõꞌkupix hok xateꞌ? Mõyyex teꞌ xat, pu ꞌãmãnex xop hãm nit xap ꞌĩhãꞌ, Topa 
pet xexka kopa hãpxopmãhãꞌ, tu hãpxopmã max. 6 ꞌÃte xa hãpxeꞌe ꞌãktux: 
Topa pet xexkah, pak mũn xexkah xeꞌẽgnãg. 7 ꞌA ꞌãxop te hãmyũmmũgꞌah, 
tu Topa yõg tappet mõꞌkupix, ꞌĩhã hãmyũmmũg ꞌohnãg, ha: “ꞌÃtep-tup xa 
hãpxopmã max, pa hãpxop mõꞌhapꞌax ꞌũyĩy hax ꞌãtep-tup nõg.” Kaxĩy. Pax 
xa ꞌãxop nõm hãmꞌãktuxꞌax yũmmũg, puxix yõg tik xop ꞌũhitop kopit ꞌohnãg. 
8 Yãkmũn Tikmũꞌũn Kutok, tu nit xap hãk xuxyã kamah. ꞌŨkux. Kaxĩy.

Tik yĩm nĩã hittupmãhãꞌ
9 Tu taꞌ mõg, tu Topa pet haꞌ mõg, 10 pa tik xip, tuꞌ yĩm nĩãꞌ, ha 

tikmũꞌũn te Yeyox yõg hãpxopmãꞌax kopit putup, nũy kupeh, nũy nit xap 
ꞌĩhã hãm hãꞌ kupeh, huꞌ yĩkopit, hu:

— ꞌOk yũmũ yõg xatꞌax teꞌ xat, ꞌok peꞌ xat hok, ꞌũhittupmã nit xap hã? Kaxĩy.
11 Ha:
— Tikmũꞌũn yõg kahnẽn puxet, tu nit xap ꞌĩhã hãpkox kopaꞌ nãhãꞌ, 

puxix tik xut, mõꞌkaꞌok, 12  ha kahnẽn kutõgnãg yã manat, ta tikmũꞌũn 
xexkah, Topa te mõꞌyãy xeꞌẽgnãg, tu te takat putuk. Yĩy yũmũ yõg xatꞌax 
teꞌ xat ꞌũ yũmũg nõy hã tehet nit xap ꞌĩhãꞌ. Kaxĩy.

13  Tu tik yĩm nĩãa pu hãmꞌãktux, hu:
— ꞌ hu:
— ꞌÃyĩm koaꞌ! Kaxĩy

Haꞌ koaꞌ, tuꞌ hittup, haꞌ yĩm teꞌ yĩm nõy putuk.
14 Yĩy taꞌ mõg Paniye xop, tu yãy mũtik hãmꞌãktux, Yeyox putex putup tuꞌ.

Topa te yãy tik yãykutnãhãꞌ
15 Ha Yeyox te hãmyũmmũg, hu taꞌ mõg, ha tikmũꞌũn teꞌ peꞌ mõg, haꞌ 

pakut xop xohix hittupmãhãꞌ, 16  tuꞌ xat, pu tikmũꞌũn nõy puꞌ xuktux hok, 
nũy Yeyox ꞌãktux hok. 17 Hõmã ꞌIyait te Topa pupi hãmꞌãktux, tu tappet tu 
kaxꞌãmiꞌ, pu tikmũꞌũn mõꞌkupix, ha Yeyox ꞌãktux, yĩy:
 18 — Topa te hãmꞌãktux, hu: “ꞌÃte nũhũ tik yãykutnãhãꞌ, nũy mõꞌkutnãꞌ,

tu mõꞌyãy xeꞌẽgnãg, hak kuxa hittupmãhãꞌ.
ꞌŨgkoxuk te nõm kopaꞌ xip putup, nũy ꞌũgmũn ꞌãktux,
pu yõgnũ putat ꞌãktux ꞌũhep xop xohix puꞌ, tu hãpxeꞌe ꞌãktux putup.

 19 Tu hãmꞌãktux hãꞌ nõy yãnãn putup ꞌohnãg, tuꞌ yĩy kaꞌok putup ꞌohnãg,
tu kõmẽn yõg putat hã hãmꞌãktux ꞌãhĩynãg putupꞌah.

 20 Tu tikmũꞌũn hok xop kuxa kap-tup,
tuꞌ puꞌũgnãg xop mõꞌnĩynãm putup, puyĩy tu kaꞌok,
tu hãpxopmã kaꞌok putup, nũy tikmũꞌũn pu hãmmaxnã mõꞌkumaꞌ mõg.

 21 Haꞌ hep xohix xop kuxa mãm kaꞌok ꞌũkopah, tu hãmmax hip.”
ꞌŨkux. Kaxĩy.

Yeyox xix Meyemo
22  Ha taꞌ xip tik pa hok, haꞌ mõgãhã Yeyox hah, haꞌ yĩy hok kamah, yã 

yãmĩy kummuk te tik kopaꞌ xip. Yeyox teꞌ hittupmãhãꞌ, ha hãmpẽnãhãꞌ, 
tu hãmꞌãktux. 23  Ha tikmũꞌũn xohix kuxãnõg, tuꞌ yĩkopit, hu:

— ꞌOk nũ tik mõnãyxop Namix hãꞌ mõkputox? Kaxĩy.
24 Ha Paniye xop teꞌ xupak, tu:

— Meyemo te yãmĩy xop xohix xat, tu Yeyox kaꞌogãhãꞌ pu yãmĩy 
kummuk xop mõy. Kaxĩy.

25 Pa Yeyox te nõm xop te hãmpeꞌpaxex yũmmũg, hu:
— Hãpxexka yõg tikmũꞌũn te yãytukmĩy, puxix tu nõg, xiꞌ xape xop nõgꞌax, 

ꞌũyãytukmĩy tuꞌ. 26 Pax pu Hãmgãyãgnãg xop yãytukmĩy, tu yãy mõy, puxix 
tu nõg kamah. 27 ꞌÃxop te: Meyemo te Yeyox kaꞌogãhãꞌ pu yãmĩy kummuk 
mõy. Kaxĩy. Xateꞌ koit. ꞌŨ ꞌũm te ꞌõg tik xop kaꞌogãhã puꞌ mõy? ꞌAꞌ Meyemoꞌah. 
Ha kaxĩy ꞌũxohix te xate yãꞌ koit yũmmũg. 28 Pa Topa Koxuk tek kaꞌogãhã ꞌũ 
yãmĩy mõy, xa ꞌãxop yũmmũg. Yã hõnhã Topa te tikmũꞌũn xat nũnteꞌ.

29 — Tik ꞌũm kaꞌok xip, yĩy tik te hãpxop hãꞌ xupxet teꞌ pet hã ꞌã mõꞌnãꞌah, 
nũy tuꞌ xupxet. Pa tik kaꞌok kĩy, puxix hãpxop xohix hã tu xupxet, yĩy ꞌãte 
Hãmgãyãgnãg kĩy hãmãxap, nũy kũnãy tu yãmĩy kummuk mõy tikmũꞌũn kopah.

30 — Tik tek mũtik mõg hok, puxik tukmĩy. Ha ta tik te ꞌãhã te hok, 
puxik kummũgãꞌ, 31 yĩy ꞌãte xa hãmꞌãktux xeꞌeꞌ: Tikmũꞌũn te Topa ꞌãktux 
kummuk, puxix Topaꞌ xaxogã pu tu kux, pa timũꞌũn te Topa Koxuk ꞌãktux 
kummuk, puxiꞌ xaxogã ꞌohnãg, pu tu xip. 32  Tikmũꞌũn te Tikmũꞌũn Kutok 

ꞌãktux kummuk, puxix Topaꞌ xaxogã pu tu kux, pa tikmũꞌũn te Topa 
Koxuk ꞌãktux kummuk, puxiꞌ xaxogã ꞌohnãg mõ kumaꞌ mõg.

Mĩpkup max xix mĩnta max
33  — Mĩpkup max te mĩnta ta max tahaꞌ, ha ta mĩpkup kummuk te 

mĩnta ta kummuk tahaꞌ, yĩy tikmũꞌũn te mĩnta pẽnãhãꞌ, tuꞌ kup yũmmũg 
kamah, ꞌok peꞌ max, ꞌok peꞌ kummuk. 34 ꞌÃxop yã kãyã gãy kutok xop! 
ꞌÃkummuk, hu hãmꞌãktux kummuk. ꞌAp hãmꞌãktux max yũmmũgꞌah. Tik 
kuxa kummuk, puxix tik hãmꞌãktux kummuk, pa tik kuxa max, puxix tik 
hãmꞌãktux max. 35 Tikmũꞌũn max teꞌ kuxa max tu hãmmax ꞌãktux, ha ta 
tikmũꞌũn kummuk teꞌ kuxa kummuk tu hãpkummuk ꞌãktux.

36 — ꞌÃte xa hãpxeꞌe ꞌãktux: Topa yõg hãptup mõꞌnãp-tup, ꞌĩhã Topa te 
tikmũꞌũn yõg hãpxopmãꞌax xohix kopit, tuꞌ yõg hãmꞌãktux hitop kopit putup, 
ꞌok pe yãꞌ max, ꞌok pe yãꞌ kummuk. 37 Yã ꞌõg hãmꞌãktux hã Topa te ꞌãxop yõg 
hãpxopmãꞌax kopit putup, nũy yũmmũg, ꞌok pe ꞌãmax, ꞌok pe ꞌãkummuk. Kaxĩy.

Yoneo xexka xop te hãpxopmãꞌax kaꞌok xeꞌẽgnãg xak
38  Ha taꞌ pip tik te hãmyũmmũg xop, tu Yeyox pu hãmꞌãktux, ha Paniye 

xop ꞌũm te:
— ꞌŨgmũꞌãte ꞌãp-tup xa hãpxopmã kaꞌok xeꞌẽgnãg, tikmũꞌũn te nõm mĩy 

hok, ꞌũgmũg pẽnãꞌ. Kaxĩy.
39 Ha:

— Hõnhã tikmũꞌũn kuxa kummuk, tuꞌ mãm ꞌohnãg Topa yõg hãmꞌãktux kopah. 
ꞌÃxop te hãpxopmãꞌax kaꞌok xeꞌẽgnãg xak, ꞌaꞌ mĩy ꞌãtep-tupꞌah. ꞌÃxop te Topa yõg 
tappet mõꞌkupix, ha tik hittap Yõn ꞌãktux, nõm te Topa pupi hãmꞌãktux, yĩy ꞌãxop 
te mõnãyxop Yõn yõg hãpxopmãꞌax puxet pẽnãp-tup. 40 Yõn te mãm xexka tex 
kopaꞌ xip, tu ꞌãmnĩy tikoxyuk hãꞌ kopaꞌ xip, ha kaxĩy ꞌũgmũn te hãpkox kopak xip 
putup, yãk mũn Tikmũꞌũn Kutok, tu ꞌãmnĩy tikoxyuk hã hãpkox kopak xip putup. 
41 Topa yõg hãptup mõꞌnãp-tup, ꞌĩhã Topa teꞌ hep xop xohix yõg hãpxopmãꞌax kopit, 
ha Nĩn yõg tikmũꞌũn te ꞌãxop ꞌãktuxꞌax kummuk. Yã nõm te Yõn yõg hãmꞌãktuxꞌax 
ꞌãpak, tuꞌ yĩpkox pip, tu yãyhãhup, nũy kuxyã hãpxopmãꞌax kummuk, ha Yõn 
ꞌũk-tõgnãg, ha tak mũn xexkah, pa xate yãyhãhup ꞌohnãg. 42 Topa yõg hãptup 
mõꞌnãp-tup, ꞌĩhã hãpxexka Xamah yõg ꞌũn tu yok, nõm te hãpxexka yõg tikmũꞌũn 
hittap xat, tuꞌ yok putup, nũy ꞌãxop kummuk ꞌãktux. Yã hãptox tuꞌ nũn, nũy tik teꞌ 
xatꞌax hittap Xanomãm pẽnãꞌ, ha ta Xanomãm ꞌũk-tõgnãg, ha tak mũn xexkaꞌ.

Yãmĩy kummuk te put puꞌ mõg
43  — Yãmĩy kummuk te tikmũꞌũn ꞌũm kopaꞌ xip, tuꞌ nĩm, tu hãm panip 

haꞌ mõg, tuꞌ xak, nũy ta pihiꞌ. ꞌŨxip hok, 44 puxix tute: “ꞌŨkpet ha putpuk 
mõg.” Kaxĩy. Tuꞌ mõg, tu mõktu tikmũꞌũn tuꞌ xupep, tuꞌ mõꞌnãhãꞌ, haꞌ 
hok yũm, ha hãpkunut xit, ha mõktu yãꞌ max, 45 ha xeꞌ mõg, tu yãmĩy 

kummuk xop nõy xãnãhã pu nũ mũtik mõg, tuꞌ tihiꞌ, yĩy tikmũꞌũn xũy 
xexkah. Ha kaxĩy nõm tikmũꞌũn kummuk xũyꞌax nõmhã. Kaxĩy.

Yeyox xape nũn
46  Tu hãmꞌãktux ha taꞌ tut nũn, xiꞌ taknõy xop nũn, tu hãptopaꞌ pip, tuꞌ 

xak, nũy Yeyox mũtik hãmꞌãktux, 47 yĩy tik te Yeyox pu hãmꞌãktux, hu:
— Pẽnãꞌ! ꞌÃtut xix ꞌãtaknõy xop te hãptopaꞌ pip, nũy ꞌãmũtik hãmꞌãktux. Kaxĩy.
48  Ha:
— Piꞌyãk tut? Piꞌyãk taknõy xik hex? Kaxĩy.
49 Tu tikmũꞌũn te yãy mũtik hãpkumep xop pẽnãhãꞌ, tuꞌ yĩm xix, tu:
— Pẽnãꞌ! Nũ xop yãk tut, xik taknõy xop xeꞌeꞌ! 50 Yã tikmũꞌũn xohix 

te ꞌÃtak Topa puꞌ yĩpkox pip, nõm te pexkox tuꞌ xip, puxix yãk xape, tuk 
taknõy, xik hex, xik tut. Kaxĩy.

Tik te hãpxop xap xok

13  1 Hãpxip kutõgnãg ꞌĩhã Yeyox mõg hãptopaꞌ, tu kõnãg xexka haꞌ 
mõg, tu taꞌ mõg tu mõktu hãpkux tuꞌ xupep, tuꞌ yũm, tu tikmũꞌũn 

yũmmũgãhãꞌ, ha tikmũꞌũn teꞌ xakot, nũy xupax. 2 Yãꞌ xohix xexkah, yĩy Yeyox 
te mĩpkox hã mõꞌnãhãꞌ, tu mĩpkox te kõnãg yĩmũꞌ mõg, ha mõktu mõꞌnãhãꞌ, 
tuꞌ yũm, ha tikmũꞌũn te yãykoteꞌ pip, tuꞌ xakot hãpkux tuꞌ, 3 ha Yeyox te 
hãmꞌãktuxꞌax hã hãmyũmmũgãhãꞌ, nũy Topa yõg hãpxopmãꞌax yũmmũgãꞌ, hu:

— Tik mõg, nũy hãpxop xap xok, 4 tu hãpxa xexka tuꞌ xok, haꞌ yãg te putat yĩka 
te tuꞌ nãhãꞌ, ha putuxnãg teꞌ mãnãm, haꞌ nõg. 5 Ha taꞌ yãg nõy te mĩkax xap tuꞌ 
nãhãꞌ, ha hãm xet kutõgnãg, tu mĩkaxxap yĩmũꞌ pip, haꞌ xap xokax mõꞌkaꞌok, 
6 ha mãyõn xupep, tuꞌ nakgãhãꞌ, ꞌũyĩpxatit kutõgnãg pip tuꞌ nakgãhãꞌ, 7 ha taꞌ yãg 
nõy te mĩmyãm xop kopaꞌ nãhãꞌ, tuꞌ tuk mĩmyãm xop mũtik, paꞌ xupep ꞌohnãg, 
mĩmyãm kopaꞌ pip tuꞌ, haꞌ nõg. 8 Ha taꞌ yãg te hãm max tuꞌ nãhãꞌ, huꞌ tuk max, tu 
mõktu xexkah, tuꞌ xap xohix xexka popmãhãꞌ, yãꞌ xap puxet te 30 popmãhãꞌ, ha 
taꞌ xap nõy te 60 popmãhãꞌ, ha taꞌ xap nõy te 100 popmãhãꞌ, ꞌŨkux. Kaxĩy.

9 Tu xe hãmꞌãktux, hu:
— ꞌŨg ꞌãpax, xa ꞌãyĩpkox piꞌ. Kaxĩy.

Teptu hãmꞌãktuxꞌax hã hãmyũmmũgãhãꞌ?
10 Ha tikmũꞌũn te Yeyox mũtik hãpkumep, tuꞌ nũn, tu nũktu Yeyox yĩkaꞌ 

pip, tuꞌ yĩkopit, tu:
— Teptu xate hãmꞌãktuxꞌax hã tikmũꞌũn nõy pu hãmyũmmũgãhãꞌ? Kaxĩy.
11 Ha:
— Topa te ꞌãxop pu hãmyũmmũgãhãꞌ, xayĩy hãmyũmmũg. ꞌAp nõy xop 

puꞌ xuktuxꞌah, tu yãy yõg tikmũꞌũn xat, pa tikmũꞌũn nõy te pexkox yõg 
hãpxopmãꞌax yũmmũgꞌah, yĩy hãmꞌãktuxꞌax hã ꞌãte hãmyũmmũgãhãꞌ, nũy 
Topa yõg hãpxopmãꞌax yũmmũgãꞌ. 12  Yã ꞌãxop te hãmyũmmũg tap, yĩy 
xa ꞌã ꞌũm yũmmũgãp-tup, ha mõktu hãmyũmmũg xexkah, ha tikmũꞌũn 

te hãmyũmmũg hok, tu hãpxaxok putup, tu mõktu hãmyũmmũg ꞌohnãg. 
13 Yĩy ꞌãte hãmꞌãktuxꞌax hã hãmyũmmũgãhãꞌ nũy Topa yõg hãpxopmãꞌax 
yũmmũgãꞌ. Yã pa mãm, pãyãꞌ pẽnã ꞌohnãg, tu hãmꞌãktuxꞌax ꞌãpak, pãyãꞌ 
yũmmũg ꞌohnãg. 14 Yĩy tik hittap ꞌIyait te Topa pupi hãmꞌãktux, tu:

“ꞌÃxop te hãmꞌãpak, pãyã ꞌa hãm ꞌũm ꞌãpak ꞌohnãg,
tuꞌ pẽnãhãꞌ, pãyã hãm ꞌũm pẽnã ꞌohnãg.

 15 Yã tikmũꞌũn putox kaꞌok, tu mõꞌyãy yĩpkox yĩnnĩn, nũy hãmꞌãpak hok,
xiꞌ pa kĩy kaꞌok, nũy hãmpẽnã hok,
ka hãmyũmmũg, xix yãyhãhup, ka Topa yõg putat hãꞌ mõg ꞌũxeheh.
Yã ꞌãte nõm hittupmãꞌax, pãyãp-tup nõg.
Yã Topa teꞌ xuktux tap.” Kaxĩy.

16  Tu xe hãmꞌãktux, hu:
— Pa ꞌãxop kuxa hittup xop, hãmpẽnã max tuꞌ, xix hãmꞌãpak max tuꞌ! 17 ꞌŨxaxok 

hok: Tik xop te Topa pupi hãmꞌãktux, pu tikmũꞌũn yũmmũgãꞌ, tuꞌ xak, nũy 
pexkox yõg hãpxop pẽnãꞌ, ꞌãxop te nõm pẽnãhã nõmhã, xix Topa yõg tikmũꞌũn 
punethok teꞌ xak, nũy pẽnãꞌ, nũy xupax, pãyãꞌ pẽnã ꞌohnãg, xiꞌ xupak ꞌohnãg.

Yeyox te hãmꞌãktuxꞌax hã hãmyũmmũgãhãꞌ
18 Yĩy ꞌũg ꞌũm ꞌãpax, nũy yõg hãmꞌãktux ꞌũm yũmmũg max, nũy yõg 

hãpxopmãꞌax yũmmũg. 19 Hãpxop xap te putat kuxyãꞌ nãhãꞌ, ha kaxĩy tikmũꞌũn 
te yõg hãmꞌãktuxꞌax ꞌãpak, ha ꞌãte Topa te tikmũꞌũn xakꞌax ꞌãktux, haꞌ xupak, 
pa hãmyũmmũg ꞌohnãg. Hãmgãyãgnãg nũn, tu yõg hãmꞌãktux xaxogãhãꞌ, pu 
tikmũꞌũn yĩpkox pip hok. 20 Ha ta hãpxop xap yãg te mĩkax xap tuꞌ nãhãꞌ, ha 
kaxĩy tikmũꞌũn te hãmꞌãktuxꞌax ꞌãpak, tuꞌ kuxa hittup. 21 Pa hãpxip kutõgnãg 
ꞌĩhãꞌ xũy, haꞌ gãy xop teꞌ kummugãhãꞌ, yĩy Topa yõg hãmꞌãktuxꞌax xaxok 
mõꞌkaꞌok, ꞌũkuxa yũm puꞌuk tuꞌ. 22 Ha taꞌ yãg nõy te mĩmyãm xox xop kopaꞌ 
nãhãꞌ, ha kaxĩy tikmũꞌũn te hãmꞌãktux ꞌãpak, pa hãpxip kutõgnãg ꞌĩhãꞌ yãykuxop 
punethok, ha tayũmak nõg, ha hãmꞌãktux xaxok, haꞌ nõg. 23 Haꞌ yãg nõy te hãm 
max tuꞌ nãhãꞌ, ha kaxĩy tikmũꞌũn te hãmꞌãktuxꞌax ꞌãpak, tu hãmyũmmũg, tuꞌ 
yĩpkox pip, tu Topa yõg putat hãꞌ mõg kumaꞌ mõg. Tu ta tuꞌ kux.

24 Tu xe hãmꞌãktuxꞌax hã hãmyũmmũgãhãꞌ, nũy Topa yõg 
hãmpxopmãꞌax yũmmũgãꞌ, hu:

— Tik te hãpxop xap xuxnãg xetox xok, ha kaxĩy Topa te yãy yõg tikmũꞌũn xat. 
25 ꞌÃmnĩy ꞌũm ꞌĩhãꞌ nũn tik gãy, tuꞌ xap kummuk xok hãpxop xap max kotĩnnãhãꞌ, 
tuꞌ xok kux, tuꞌ mõg, 26 haꞌ xap xokax, tuꞌ tuk, ha mĩxux kummuk punethok te nõm 
max kotĩnnãhãꞌ, 27 yĩy kãmãnat xop te hãpxa xexka xuxyã xãnãhãꞌ, tu: “Yãyãꞌ, xate 
hãpxop xap max xok nũhũ hãm tuꞌ. Teptuꞌ mãm mĩxux kummuk kamah?” Kaxĩy.

28  — Ha: “Yã tik gãy teꞌ xap kummuk xok,” kaxĩy.
— Ha: “Xatek mũ putup ꞌũ mõy?” kaxĩy.
29 — Ha: “ꞌŨmõy hok, pũyãꞌ piꞌ, ka hãpxop mõy kamah mĩxux kummuk 

mũtik. 30 ꞌŨtux hok pu tuꞌ tuk, nũy mõy yã tu taꞌ, ꞌĩhã ꞌãteꞌ xat, pu mõꞌ 

yãy pot, tu mĩxux kummuk putyõn hãmãxap, nũy nõ kuxap hã mõꞌxut, 
nũy xuxnãg ta xetox nũnnãꞌ, tuk pet kopaꞌ xex.” Tu ta tuꞌ kux. Kaxĩy.

Tute mõytat xap ꞌãktux
31 Tu xe hãmꞌãktuxꞌax hã hãmyũmmũgãhãꞌ, nũy Topa yõg hãpxopmãꞌax 

yũmmũgãꞌ, yã Topa te tikmũꞌũn xat,
— Hãpxop xap mõytat yãk-tĩgnãg, ha tik teꞌ xap xok hãm kopah, 32  haꞌ 

xokax, tuꞌ tuk tu mõktu yãꞌ kup xexkah, ha putuxnãg xop teꞌ mĩmmãg tuꞌ 
pet. Kaxĩy Topa te tikmũꞌũn kutõgnãg xat hãmãxap, ha tikmũꞌũn nõy nãꞌ 
mõg, tu mõktu tikmũꞌũn xohix te Topa puꞌ yĩpkox pip. Tu ta tuꞌ kux. Kaxĩy.

Pãm yõg tokatogãꞌax ꞌãktux
33  Tu xe hãmꞌãktuxꞌax hã hãmyũmmũgãhãꞌ, nũy Topa yõg hãpxopmãꞌax 

yũmmũgãꞌ, hu:
— ꞌŨn te pãm yõg tokatogãꞌax pahaꞌ, xix xuxnãg ta xetox xap kõnnõn, tuꞌ 

yõg xox tix pahaꞌ, nũy ꞌũyõg kãnẽy 3 tu nõm kanop, tu mõktu ꞌũpohot, haꞌ 
tokatogãꞌax teꞌ mõmmãhãꞌ, ha kaxĩy Topa te tikmũꞌũn kutõgnãg xat hãmãxap, haꞌ 
mõg, nũy nõy puꞌ xuktux, hak-nãy tu tikmũꞌũn xohix xexka xat. ꞌŨkux. Kaxĩy.

Teptu Yeyox te hãmꞌãktuxꞌax hã hãmyũmmũgãhãꞌ?
34 Yã Yeyox te hãmꞌãktuxꞌax hã hãmyũmmũgãhã tikmũꞌũn puꞌ, nũy Topa yõg 

hãpxopmãꞌax ꞌãktux, tu hãmꞌãktux nõy hãꞌ xuktux ꞌohnãg. 35 Topa yõg hãmꞌãktux 
hittap hã Yeyox te hãmyũmmũgãhãꞌ, yã Topa yõg tappet hittap teꞌ xuktux. Hõmã 
tik hittap ꞌIyait te Topa pupi hãmꞌãktux, tu tappet tu kaxꞌãmiꞌ, tu Yeyox ꞌãktux, hu:

“ꞌÃte yãy pupi hãmꞌãktuxꞌax hã hãmyũmmũgãhãꞌ, nũy tikmũꞌũn yũmmũgãꞌ,
nũy hãpxopmãꞌax hittap xop ꞌãktux,
yã hõmã Topa te hãm xexka xohix mĩy xix hõnhã,
ha tikmũꞌũn te nõm hãpxopmãꞌax kaꞌok yũmmũg ꞌohnãg.” Kaxĩy

Yeyox te hãmꞌãktux hãꞌ yãnãn
36  Ha ta Yeyox mõg, tu tikmũꞌũn nĩm, nũy yãy xipꞌax haꞌ mõg, ha 

tikmũꞌũn te Yeyox mũtik hãpkumep, tuꞌ yĩgãhãꞌ mõg, tuꞌ yĩkopit, hu:
— ꞌŨgmũꞌã hãmꞌãktux. Putep yũmmũgãhã xateꞌ, ꞌĩhã mĩxux kummuk 

ꞌãktux? Kaxĩy.
37 Ha Yeyox te:

— ꞌŨgmũn yã Tikmũꞌũn Kutok Pit, tu tik putuk, nõm te hãpxop xap max xok, 
38 tu hãpxa xexka tuꞌ xok, ha hãm xexka putuk, ha hãpxop xap max te tikmũꞌũn 
max putuk, Topa te nõm xat, ha mĩxux kummuk te Hãmgãyãgnãg yõg tikmũꞌũn 
kummuk putuk, 39 ha tik gãy te Hãmgãyãgnãg mũn putuk. Yã tikmũꞌũn te 
hãpxop ta nũnnãhãꞌ, ha kaxĩy hãm xexka nõg putup, ꞌĩhã pexkox yõg nũꞌpok 
xop nũn, nũy mõꞌpot. 40 Kãmãnat xop te mĩxux kummuk mõy, nũy kuxap kopa 
mõꞌpok, pu mõꞌxut, ha kaxĩy pexkox yõg nũꞌpok xop te hãpxopmã kummuk xop 

mõy putup, nũy kuxap xeꞌẽgnãg kopa mõꞌpok. 41 ꞌŨgmũn yã Tikmũꞌũn Kutok, tu 
pexkox yõg xop nũꞌpok putup, nũy tikmũꞌũn kummuk xeh yaꞌomaꞌ, ꞌũp-tup nõg tuꞌ, 
yã mõꞌpok putup, pu tu pip hok, ꞌĩhã ꞌãte yãy yõg tikmũꞌũn xat. Yã nõm kummuk 
xop teꞌ nõy pu hãpkummuk yũmmũgãhãꞌ. Yãꞌ kummuk xop xohix te hãpxopmã 
kummuk yaꞌomaꞌmõg, 42 nũy kuxap xeꞌẽgnãg kopa mõꞌpok. Tu potap-tup, ꞌũxũy 
xexka tuꞌ. 43 Ha Topa yõg tikmũꞌũn xexkanãp-tup xeꞌẽgnãg, mãyõn putuk, tuꞌ yõg 
ꞌÃtak Topa mũtik pip putup pexkox tuꞌ. ꞌÃxop te hãmꞌãpax, ꞌãpu ꞌãyĩpkox piꞌ. Kaxĩy.

Tu hãpxop takat xexka ꞌãktux
44 Tu xe hãmꞌãktux, nũy Topa yõg hãpxopmãꞌax yũmmũgãꞌ, hu:
— Tik te hãpxaha ꞌĩhã hãpxop te takat xipihi hãpkox kopah, tu xeꞌ xaptop, tuꞌ 

kuxa hittup xexkah, huꞌ mõg mõꞌkaꞌok, tuyãy hãpxop xohix hãmenex hãmãxap, 
nũy tayũmak punethok pop, tuk-nãy tu hãpxa pa yãy puꞌ. Ha kaxĩy tikmũꞌũn 
te Topa yõg hãmꞌãktux ꞌãpak, tuyãy yõg hãpxop xohix xaxok, ꞌũhittup tuꞌ, nũy 
Topa pu tuꞌ yĩpkox piꞌ. Ha kaxĩy Topa te yãy yõg tikmũꞌũn xat. ꞌŨkux.

Tute kupxat xap max ꞌãktux
45 Tu xe hãmꞌãktux, nũy Topa yõg hãpxopmãꞌax yũmmũgãꞌ, nũy tu 

tikmũꞌũn xat ꞌãktux, hu:
— Tik teꞌ xap max pop, yã kupxat xap max pop, nũy xe nõmenax, tayũmak 

xexka hãꞌ nõy yãnãn, 46 tu nõm xap max xipihiꞌ, huꞌ mõg, tu yãy yõg hãpxop 
xohix hãmenex, nũy tayũmak xexka pop, nũy ta tuꞌ xap max paꞌ. Ha kaxĩy 
tikmũꞌũn te hãpxop xohix xaxok, nũy Topap-xehnãg puꞌ yĩpkox piꞌ. ꞌŨkux.

Tute mãpxamut ꞌãktux
47 — Topa te hãpxopmãhãꞌ, tuyãy yõg tikmũꞌũn xat hã kaxĩy: Tikmũꞌũn te 

mãpxamut kõnãg xexka kopah, tu mãm xohix pop, 48 ha nũꞌxip ꞌĩhã hãpkux haꞌ 
nũnnãhãꞌ, tu hãm tuꞌ mãm, nũy mãm mõꞌpot. Tuꞌ yĩy max yaꞌomaꞌmõg manax 
kopah, tuꞌ yĩy kummuk yaꞌomaꞌmõg kõnãg kopah. Ha kaxĩy Topa teꞌ hep xop 
xohix mõꞌpot putup, 49 ha kaxĩy mõꞌãgmũg xohix kux putup, ꞌĩhã pexkox nũꞌpok 
xop teꞌ hep xop xohix mõꞌpot, 50 tuꞌ yĩy kummuk xop yaꞌomaꞌ mõꞌpok, tu kuxap 
xeꞌẽgnãg kopa mõꞌpok putup, ha potap-tup, ꞌũxũy xexka tuꞌ. ꞌŨkux. Kaxĩy.

Tute hãmꞌãktux xeꞌe ꞌãktux
51 Ha Yeyox te yãy yõg tikmũꞌũn yĩkopit, hu:

— ꞌOk yũmmũg hãpxopmãꞌax ꞌãte xaꞌ xuktux? Kaxĩy.
Ha:

— Yã ꞌãteꞌ yũmmũg. Kaxĩy.
52  Ha:

— Yã tik te hãmyũmmũg xop tek mũtik hãpkumep, nũy ꞌũgmũn 
puxehnãg pu tu yĩpkox piꞌ, puxix mĩptut xuxyã putuk, tu hãpxop kutut 
xex, yãy pet kopaꞌ xex, xix hãpxop tup xex, nũy kũnãy tuꞌ mõy. Kaxĩy.

MÃTEO 13

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



30

Yeyox te kõmẽn Nãyane tuꞌ xip
53  Tu hãmꞌãktux kux, tu taꞌ mõg, 54 tuyãy yõg kõmẽn haꞌ mõg, tuꞌ mõg 

tu mõktuꞌ xupep, tu Topa pet kopa tikmũꞌũn yũmmũgãhãꞌ, ha tikmũꞌũn te 
hãmꞌãpak, tuꞌ yẽy, tu:

— ꞌOk hãmyũmmũg ꞌũm ꞌõhõm? Tute xĩy ꞌõhõm te hãpxopmã kaꞌok 
xeꞌẽgnãg? 55 Yã Yoye kutok, nõm te mĩmpe mĩyꞌax, haꞌ tut Mãnix, haꞌ 
taknõy xop yũmmũꞌãteꞌ yũmmũg. ꞌŨxohix te: Tiak, xix Yoye, xix Xĩmãm, 
xix Yot. 56  Yãꞌ hex xop nũnte ꞌãti kamah. ꞌŨ ꞌũm te Yeyox kaꞌogãhãꞌ, pu 
hãpxopmã kaꞌok xeꞌẽgnãg? Yã tikmũꞌũn puxet teꞌ mĩy hok. ꞌĨntuꞌ. Kaxĩy.

57 Tup-tup nõg, yĩy Yeyox te:
— Tik te Topa pupi hãmꞌãktux, yã hãpxexka yõg tikmũꞌũn xohix teꞌ 

xexka ꞌãktux, pãyã yãy xape xop tek-tõgnãg ꞌãktux, xix kõmẽn yõg 
tikmũꞌũn tek-tõgnãg ꞌãktux kamah. Kaxĩy.

58  ꞌAp hãpxopmã kaꞌok xeꞌẽgnãgꞌah, tikmũꞌũn ꞌũm kuxa mãm ꞌohnãg hah.

ꞌEnot te Yoãm putex, nõm tep-tox pix

14  1 Hãpxip ꞌĩhã ꞌEnot te hãpxexka Ganinet yõg tikmũꞌũn hã 
gohenanok, tu nõm tikmũꞌũn xat, ha tikmũꞌũn te Yeyox ꞌãktux, ha 

ꞌEnot teꞌ xupak, 2  yĩy kãmãnat xop pu hãmꞌãktux, hu:
— Hamũn! ꞌÕhõm yã Yoãm, nõm tep-tox pix! Yãꞌ xok, paꞌ putpuꞌ hiꞌ, hu 

hãpxopmã kaꞌok xeꞌẽgnãg nõmhã, tikmũꞌũn te nõm mĩy hok. Kaxĩy.
3-4 Hõmã ꞌEnot te yãy taknõy Pinip xetut mũg, haꞌ xuxetꞌax ꞌEnonit, ha 

Yoãm teꞌ mãnõg pax, tu: “Yãyta hok! Topa yõg xatꞌax teꞌ xat hok, pu yãy 
taknõy xetut mũy hok!” Kaxĩy. Ha ꞌEnot gãy, ꞌũyãytap-tup tuꞌ, huꞌ xat, pu 
xonat xop Yoãm mũy, haꞌ mũg, tuꞌ yĩm kĩy, tu kanet ha mõꞌtat, haꞌ kopaꞌ xip.

5 Yã ꞌEnot tep-tex putup, pa Yoneo yõg tikmũꞌũn yĩpkutuk, tikmũꞌũn 
te Yoãm ꞌãktux max hah, tu: “ꞌÕhõm te Topa pupi hãmꞌãktux!” Kaxĩy. Tuꞌ 
xexka peꞌpaxex. 6  ꞌÃmnĩy puxet ꞌĩhã ꞌEnot te ꞌãmuk xexka mĩy, nũy yãy 
yõg hãmyãxatamuk xohix hãꞌ hittup, ha ꞌEnonit kutok hex te hãmyãg, 
ꞌũxexka xop keppaꞌ hãmyãg, 7 ha ꞌEnot tep-tup pax, hu hãmꞌãktux xex, tu 
Topa ꞌãxetꞌax ꞌãktux nũy hãmꞌãktux xeh ꞌũtuk tup hex puꞌ, hu:

— Topa tek yũmmũg, ꞌãte xaꞌ hõm hãpxop xohix xatep-tup. Kaxĩy.
8  Ha tukũm teꞌ tut tuꞌ xak, pu tu hãmyũmmũgãꞌ, haꞌ tut te 

hãmyũmmũgãhãꞌ, yĩy putpuꞌ nũn ꞌEnot keppah, tu:
— ꞌÃte Yoãm putox putup, tu nõm tat putup kãnẽy pet xax yĩmũ nõmhãꞌ. 

Kaxĩy.
9 Ha ꞌEnot kuxa hittup ꞌohnãg, pãyã yãyhãhup, hãmꞌãktux xex tuꞌ, 10 huꞌ 

xat, pu Yoãm putox xax, 11 haꞌ xak, tu kãnẽy pet xax yĩmũꞌ yũm, tuꞌ tuk 
tup hex puꞌ hõm, ha homiꞌ tut puꞌ hõm. 12  Ha Yoãm yõg tik xop teꞌ xokxax 
pahaꞌ, tuꞌ mõgãhãꞌ, tu mõktu nõ hãpkot, tu hãpkot kux, ꞌĩhãꞌ mõg, nũy 
Yeyox puꞌ xuktux.

Yeyox te tikmũꞌũn xĩnnãhãꞌ
13 Haꞌ xupak, tu taꞌ mõg, tu mĩpkox hã mõꞌnãhãꞌ, nũy kõnãg yĩmũꞌ mõg, tu 

yãp-xehnãg mõg, hãm panip haꞌ mõg, tu mõktuꞌ xupep, pa tikmũꞌũn teꞌ yũmmũg, 
tuyãy pipꞌax nĩm, tu hãmnak hãꞌ peꞌ mõg, 14 ha Yeyox te mĩpkox mõktuꞌ xupep, 
tu ta tikmũꞌũn pẽnãhãꞌ, yã tikmũꞌũn xohix xexkah, haꞌ kuxa kaꞌ, tuꞌ pakut xop 
hittupmãhãꞌ. 15 Ha ꞌãmãxak ꞌĩhãꞌ yõg tik xop nũn, tu Yeyox pu hãmꞌãktux, hu:

— Mãyõn mog, ha hãm panip tu yũmũg pip. ꞌÃpu tikmũꞌũn mõꞌpok, puꞌ 
xip tu xexka ha mõg, nũy tuꞌ xitꞌax pop kõmẽn tuꞌ. Kaxĩy.

16  Pa Yeyox te:
— ꞌAꞌ mõg putupꞌah. ꞌÃpu, nõmhã xĩnnãꞌ. Kaxĩy.
17 Ha:
— ꞌŨxitꞌax yãk-tõgnãg: yã pãm te 5 pip, xix mãm 2 mãm. Kaxĩy.
18  Ha:
— Paxnũꞌ! Kaxĩy.
19 Tuꞌ xat pu tikmũꞌũn te mĩxux yĩmũꞌ mãm, tu pãm pop, xix mãhãm, 

tu pexkox tuꞌ pẽnãhãꞌ, tu Topa pu hãmꞌãktux, hu:
— ꞌÃmax Topah. Xate tikmuꞌũn xohix puꞌ xitꞌax popmãhãꞌ. Yãꞌ puxiꞌ! Kaxĩy.
Tu pãm koxip, tuyãy yõg tik xop puꞌ popmãhãꞌ, ha tikmũꞌũn xohix xexka 

puꞌ popmãhãꞌ, 20 haꞌ mãhãꞌ, tu nõ hi kaꞌok, pãyãꞌ pip xitꞌax punethok, 
yĩy tik xop te manax hãꞌ tat, tu mõktu manax te 12 nũꞌ tihigãhãꞌ, 21 ha 
tikmũꞌũn xohix xexka teꞌ mãhãꞌ, tik xohix te 5.000 teꞌ mãhãꞌ, ha ꞌũn xit 
kamah, xix kakxop, pãyã ꞌap tikmũꞌũn te nõm mõꞌkupixꞌah.

Yeyox te kõnãg xexka yĩmũ hãpkumep
22 Hãpxip kutõgnãg ꞌĩhã Yeyox teꞌ xat, pu yãy yõg tik xop mĩpkox hã mõxakux, 

nũy tu mõg hãmãxap, nũy kõnãg xexka xak, ꞌĩhã Yeyox te tikmũꞌũn xat pu yãy 
pet ha mõg, 23 haꞌ mõg, ha Yeyox te yĩktix tuꞌ mõg, tu mõktu yĩmũꞌ xip, tu Topa 
pu hãmꞌãktux ꞌũp-xehnãg hã, ha mõktu yã ꞌãmnĩy, hap-xet xip, 24 ꞌĩhã mĩpkox 
te kõnãg yĩmũꞌ mõg, tu kõnãg xexka koteꞌ xup, ha ꞌãmuuh kaꞌok, tu kõnãg 
mahapnãm, haꞌ mõg putux, 25 ha hãptup ꞌĩhã mãyõn xupep putup, ꞌĩhã Yeyox te 
kõnãg xexka yĩmũ hãpkumep, 26 ha tik xop teꞌ pẽnãhãꞌ, tuꞌ kuxãnõg xexkah, tu:

— Yãꞌ koxuk ꞌõhõm! Kaxĩy.
Tuꞌ yĩy kaꞌok, ꞌũkuxãnõg tuꞌ, 27 ꞌĩhã Yeyox te:
— ꞌÃkuxãnõg hok! Yãkmũn xeꞌeꞌ! ꞌŨkyĩpkutuk hok! Kaxĩy.
28  Yĩy Pet te:

— ꞌÃmũn xeꞌeꞌ, ꞌãpuk xat, ꞌũ kõnãg xexka yĩmũ hãpkumep kamah, nũy 
ꞌãhakmõg! Kaxĩy.

29 Ha:
— Mãꞌ! Kaxĩy.
Haꞌ mõg, pa ꞌãmuuh gãy te mõꞌkoꞌuk, 30 yĩy Pet teꞌ yĩpkutuk, tu kõnãg 

hã mõꞌnãꞌax, huꞌ yĩy kaꞌok tu:

— Yãyãꞌ, ꞌũkxut! Kaxĩy.
31 Hãpxip ꞌohnãg ꞌĩhã Yeyox yĩm yok, tu Pet yĩm tuꞌ mũg, tuꞌ xut, tu:

— ꞌÃkuxa yũm puꞌuk ꞌũgkopah. Teptu ꞌãkuxa tek yĩkopit, ꞌãkuxãnõg tuꞌ? Kaxĩy.
32  Tu mĩpkox hãꞌ mõxakux, ha ꞌãmuuh kux, 33 ha tik xop kuxa teꞌ yẽy, tu:

— ꞌÃmũn yã Topak-tok xeꞌeꞌ! Kaxĩy.

Yeyox te hãpxexka Gẽnẽyane tu hãpxopmãꞌax
34 Tu kõnãg xexka xak, tu hãpkux tuꞌ mõxahaꞌ, tu hãpxexka Gẽnẽyane tuꞌ 

mõxahaꞌ, 35 haꞌ yõg tikmũꞌũn te Yeyox pẽnãhãꞌ, tuꞌ yũmmũg, tuꞌ pakut xop 
xohix puꞌ xuktux, nõm te hãmhũmnãg tuꞌ pip, haꞌ pakut xop nũnnãhã Yeyox 
hah, 36 tuꞌ xak, pu tux hok, pu topixxax ꞌãpit. Ha tikmũꞌũn teꞌ xupit, huꞌ hittup.

Yeyox te mõnãyxop yõg hãpxopmãꞌax ꞌãktux

15  1 Ha Paniye xop xix tik xop te hãmyũmmũg nũn, tu ta Yenoyanẽn 
tuꞌ nũn, nũy Yeyox mũtik hãmꞌãktux, tuꞌ yĩkopit, hu:

2  — Teptu ꞌõg tik xexka xop te mõnãyxop yõg hãpxopmãꞌax tat 
hok? ꞌAp yãy yĩm pixꞌah, nũy kũnãy tu tuꞌ xit, tu kaxĩy mõnãyxop yõg 
hãpxopmãꞌax tat ꞌohnãg. Kaxĩy.

3  Ha:
— Teptu ꞌãxop te Topa yõg hãmꞌãktux tu ꞌãyĩpkox hok, pa mõnãyxop yõg 

hãmꞌãktux tu ꞌãyĩpkox pip? 4 Yã Topa te: “ꞌÕg ꞌãtak pu ꞌãyĩpkox piꞌ, xix ꞌãtut puꞌ.” 
Kaxĩy. Tu xe: “Pũyã tu xok tik teꞌ tak ꞌãktux kummuk, xiꞌ tut ꞌãktux kummuk.” 
Kaxĩy. 5 Pa ꞌãxop te tikmũꞌũn yũmmũgãhãꞌ, hu: “Tikmũꞌũn ꞌũm yõg tayũmak pip, 
tuꞌ tak ꞌũm hã tu te hok, xiꞌ tut hã tu te hok, nũy Topa puꞌ hõm, puxix hãpxopmã 
max, 6 ꞌĩhãꞌ tak, peꞌ tut hã te ꞌohnãg. Kaxĩy. Yã kaxĩy ꞌãxop te Topa yõg hãmꞌãktux 
putup nõg, nũy yãy yõg hãpxopmãꞌax tat. 7 ꞌÃpa mũn max, pãyã ꞌãkuxa mũn 
kummuk! Yã tik hittap ꞌIyait te Topa pupi hãmꞌãktux, tu ꞌãxop ꞌãktux, hu:
 8 “Topa te hãmꞌãktux, tu tikmũꞌũn ꞌãktux, hu:

‘Nũhũ tikmũꞌũn tek mũn ꞌãktux max, pãyãꞌ kuxa tek nĩm pax.
 9 Tu yã hitop hã hãmꞌãktux, nũy nũk-tetex ꞌũgkeppah.

Yã Topa yõg hãmꞌãktux xaxogãhãꞌ,
nũy yãy yõg hãmꞌãktux ꞌũyãnãn tu hãmyũmmũgãꞌ.’ Kaxĩy. Tu ta tuꞌ 

kux.” Kaxĩy.

Yeyox teꞌ kuxa kummuk ꞌãktux
10 Tu xe tikmũꞌũn xãnãhãꞌ, hu:
— ꞌŨg ꞌãpax, nũy hãmyũmmũg: 11 ꞌŨxitꞌax te tikmũꞌũn kuxa kummugã 

ꞌohnãg. ꞌÃmhok. Pa yãy yĩyꞌax teꞌ kuxa kummugãhãꞌ. Kaxĩy.
12  Ha tik xop te nũ mũtik hãpkumep, tuꞌ nũn, tuꞌ yĩkãgnãg hãꞌ pip, tu:
— Yãyãꞌ, ꞌok xate hãmyũmmũg? Yã Paniye xop te ꞌõg hãmꞌãktux putup 

nõg, tuꞌ gãy. Kaxĩy.
13  Ha:

— Yõgnũ ꞌÃtak te pexkox tuꞌ xip, tu mĩxux puknõg xohix mõy putup, 
nõm xok ꞌohnãg tuꞌ. 14 Pũyãꞌ piꞌ! ꞌÕm teꞌ pa hok xop putuk, tuꞌ nõy 
mõgãp-tup, pãyã hãmpẽnã ꞌohnãg, hãmyũmmũg ꞌohnãg tuꞌ, huꞌ pẽnã hok 
nõy mõgãꞌ, puxiꞌ pẽnã hok 2 te hãpkox kopa nãꞌ. Kaxĩy.

15 Ha Pet te:
— ꞌÃpu hãmꞌãktux ꞌũgmũꞌa yũmmũgãꞌ. Kaxĩy.
16  Ha:
— ꞌÃxop te hãmyũmmũg ꞌohnãg, tikmũꞌũn nõy putuk. 17 Hãpxop teꞌ yĩkox 

hã mõꞌnãhãꞌ, tuꞌ tex haꞌ mõg, ha mõktu mõꞌyõn, haꞌ kux, 18  paꞌ yĩyꞌax teꞌ 
kuxa kopa pip hãpxopmãꞌax ꞌãktux, tuꞌ kummugãhãꞌ, 19 yãꞌ kuxa kopaꞌ pip 
hãpxopmãꞌax teꞌ nõy hãꞌ xupxet, xiꞌ nõy putex, xix hãpxopmã kummugãhãꞌ, 
yã hãmpeꞌpaxex kummuk teꞌ xupxetnãhãꞌ, xiꞌ koitnãhãꞌ, xiꞌ kupexyãhãꞌ. 
20 Hã kaxĩy ꞌũkuxa kopaꞌ pip hãpxopmãꞌax te tikmũꞌũn kummugãhãꞌ, pa tu 
yĩm pix hok, nũy tu xit, yã hãpkummugã ꞌohnãg. Tu ta tuꞌ kux. Kaxĩy.

Tu yã ꞌũn puknõg ꞌãktux
21 Tu taꞌ mõg, tu kõmẽn Tinok haꞌ mõg, xix kõmẽn Xinõm haꞌ mõg, 22 ha 

hãpxexka Kãnãꞌãg yõg ꞌũn xip, tu taꞌ nũn tu nũktu Yeyox yĩkaꞌ xip, tuꞌ yĩy kaꞌok, tu:
— Notot! Mõnãyxop Namix hã ꞌãmõkputox xeꞌẽgnãg, tuk kuxa kaꞌ! 

Yãmĩy kummuk tek kutok hex kopaꞌ xip, haꞌ xok putũmnãg. Kaxĩy.
23  Ha Yeyox yĩy ꞌohnãg, yĩy tik xop teꞌ yĩkaꞌ nũn, tu:

— ꞌÃpuꞌ xat, pu mõg. Yak mũk peꞌ nũn, tuꞌ yĩy kaꞌok! Kaxĩy.
24 Ha:

— Topa te nũgkutnãhã ꞌIyaet yõg tikmũꞌũn puxehnãg hah, nũy nõm 
tikmũꞌũn xaxok xop xax. Kaxĩy.

25 Ha ꞌũn teꞌ kopaxux hãꞌ nãhãꞌ Yeyox keppah, tu:
— Notot, ꞌãhã ꞌãtehet! Kaxĩy.
26  Ha:

— ꞌAꞌ maxꞌah ꞌũk-tok yõg xitꞌax xut, nũy kokex pu mõꞌyõn. Kaxĩy.
27 Ha ꞌũn te:

— Hamũn. ꞌAp koitꞌah, pãyã pãmnãg te hãm tuꞌ nãhãꞌ, ꞌĩhã kakxop xit, 
puxix kokex mãꞌ. Kaxĩy.

28  Ha:
— Xok ꞌũm, ꞌãkuxa yũm kaꞌok xexka ꞌũgkopah. Pũyã Topaꞌ mĩy xate 

nõm putup. Kaxĩy.
Hãpxip ꞌohnãg ꞌĩhã kakxop hex hittup.

Yeyox te tikmũꞌũn punethok hittupmãhãꞌ
29 Ha taꞌ mõg Yeyox, tu kõnãg xexka Ganinet haꞌ mõg, tu mõktu yĩktix 

tu mõꞌkanĩn, tuꞌ yũm, 30 ha tikmũꞌũn punethok te hãpkumep hok xop 
nũnnãhãꞌ, xiꞌ pa hok xop, xiꞌ yĩy hok xop, xiꞌ pakut xop xohix nũnnãhãꞌ, 
tu Yeyox keppa nũꞌxok, haꞌ xohix hittupmãhãꞌ. 31 Ha tikmũꞌũn teꞌ yẽy, ꞌĩhã 

hãpkumep hok xop te hãpkumep, xiꞌ pa hok xop te hãmpẽnãhãꞌ, xiꞌ yĩy 
hok xop te hãmꞌãktux, ha tikmũꞌũn te Topa pu hãmꞌãktux, hu:

— Topah, yã ꞌãmax, ꞌãmũn yã ꞌIyaet yõg Topah, tu tikmũꞌũn hittupmãhãꞌ. Kaxĩy.
32  Yeyox te yãy yõg tik xop xãnãhãꞌ, tu:

— ꞌÃte tikmũꞌũn kuxa kaꞌ. Yãꞌ pip ꞌãmnĩy tikoxyuk hã, ꞌap hãpxop ꞌũm pipꞌah, 
puyĩꞌ mãꞌ. ꞌÃteꞌ xat putupꞌah, pu mõg, ka puãthaãt kopaꞌ xakux, ꞌũpuꞌuk tuꞌ. Kaxĩy.

33  Ha:
— Piꞌyãꞌ xip ꞌũxitꞌax xohix, puyĩy tikmũꞌũn xohix xĩnnãꞌ? Yã kõmẽn tu 

hãptox tuꞌ pip. Kaxĩy.
34 Ha:

— ꞌÕg pãm xohix te xĩy? Kaxĩy. Ha: — Pãm xohix te 7, xix mãhãm. Kaxĩy.
35 Ha Yeyox te tikmũꞌũn xat, pu hãm tuꞌ mãhãm, haꞌ mãm, 36  ha pãm 

pop, xix mãhãm, tu Topa pu hãmꞌãktux, hu:
— Topah, yã ꞌãmax. Xatek mũꞌã ꞌũkxitꞌax punethok hõm. Yãꞌ puxiꞌ. Kaxĩy.
Tu pãm koxip xix mãhãm, tu tik xop puꞌ popmãhãꞌ, pu tu tikmũꞌũn xohix 

puꞌ nĩm. 37 Haꞌ xohix teꞌ mãhãꞌ, tuꞌ hi kaꞌok. Yãꞌ pip pãm punethok, yĩy tik xop 
teꞌ xuk manax xohix te 7 kopah, ha nũꞌ tihiꞌ. 38 Yã tik xop teꞌ mãhãꞌ, ꞌũxohix te 
4.000, ha ꞌũn teꞌ mãhã kãmah, xix kakxop, ꞌap nõm xop mõꞌkupixꞌah.

39 Ha Yeyox te tikmũꞌũn xat pu mõg, haꞌ mõg, ha Yeyox te mĩpkox hã 
mõꞌnãhãꞌ, tu kõnãg yĩmũꞌ mõg, tu mõktu hãpxexka Mãganãg tuꞌ xupep.

ꞌŨxexka xop te hãpxopmãꞌax kaꞌok xeꞌẽgnãg xak

16  1 Paniye tik xop xix Xanoxeo tik xop te Yeyox haꞌ mõg, nũy nũ 
mũtik hãmꞌãktux, nũy yĩkopit, tu ta tuꞌ xak pu pexkox yõg 

hãpxopmã kaꞌok xeꞌẽgnãg, tikmũꞌũn puxet te nõm mĩy hok, puꞌ xexka xop 
hãmyũmmũg, nũy Topa Yeyox kaꞌogãꞌ yũmmũg, 2  pa Yeyox te:

— ꞌÃmnĩy hã ꞌãxop te: “Hãptup ꞌĩhãꞌ max. Yã hõnhã pexkox xax ꞌãtaꞌ.” 
Kaxĩy. 3 Tu hãptup ꞌĩhã pexkox pẽnãhã, tu: “Tex tip-tup. Yã pexkox xax ꞌãta 
xim-nĩy.” Kaxĩy. ꞌÃxop te pexkox pẽnãhãꞌ, xayĩy yũmmũg, pa hõnhã Topa 
te hãpxopmã max xeꞌẽgnãg, ha ꞌãxop teꞌ pẽnãhãꞌ, tu hãmyũmmũg ꞌohnãg. 
4 Hõnhãꞌ kummuk tikmũꞌũn, tuꞌ kuxa mãm ꞌohnãg. ꞌÃxop te hãpxopmã 
kaꞌok xeꞌẽgnãg xak, pa Yõn yõg hãpxopmãꞌax puxehnãg pẽnãp-tup. Kaxĩy.

Tuꞌ mõg, tu tikmũꞌũn nĩm.

Yeyox te Paniye xop xix Xanoxeo xop ꞌãktux
5 Ha tik te nũ mũtik hãpkumep te mĩpkox hã kõnãg yĩmũꞌ mõg, tu pãm 

xaxok, tuꞌ paxmõg ꞌohnãg.
6  Ha Yeyox te:

— ꞌÕg pa ꞌãtiꞌ, nũy Paniye xop yõg pãm yõg tokatogãꞌax pa hok, xix 
Xanoxeo xop yõg. Kaxĩy.

7 Ha tik xop te yãy mũtik hãmꞌãktux hãꞌ nõy yãnãn, tu:
— Tu teꞌ xuktux, yũmũꞌãte pãm xaxok hah. Kaxĩy.

8  Ha Yeyox teꞌ xupak, tuꞌ yĩkopit, hu: Tep tu yãy tukmĩy hãmꞌãktux hã, 
pãm xaxok tuꞌ? ꞌÃkuxa mãm puꞌuk! 9 ꞌOk hãmyũmmũg hok? ꞌOk xaxok? Yã 
ꞌãte pãm te 5 koxip, nũy tik xohix te 5.000 xĩnnãꞌ, 10 xix ꞌãteꞌ koxip pãm te 7, 
nũy tik xohix te 4.000 xĩnnãꞌ. ꞌOk xateꞌ xaxok? Manax xohix te xĩy nũꞌtihi 
pãm hã? 11 ꞌOk hãmyũmmũg hok xateꞌ? ꞌA pãm ꞌãktux ꞌohnãg. ꞌÕg pa ꞌãtiꞌ, 
nũy Paniye xop xix Xanoxeo xop yõg tokatogãꞌax pa hok! Kaxĩy.

12  Ha tik xop te hãmyũmmũg. Yã Yeyox te Paniye xop yõg 
hãmyũmmũgãꞌax ꞌãktux, xix Xanoxeo yõg, tu pãm xeꞌe ꞌãktux ꞌohnãg.

Pet te Yeyox yã Kunnix ꞌãktux
13  Tu taꞌ mõg Yeyox, Pinip yõg kõmẽn Xeyanet haꞌ mõg, tuꞌ mõg tu 

mõktu kõmẽn kũnãpaꞌ xip, haꞌ pip tik xop te nũ mũtik hãpkumep xop, ha 
Yeyox teꞌ yĩkopit, hu:

— Tikmũꞌũn tep-tep ꞌãktux ꞌãꞌ? ꞌŨ ꞌũm Tikmũꞌũn Kutok? Kaxĩy.
14 Ha:
— Tikmũꞌũn ꞌũm te: “ꞌÕhõm Yoãm, nõm tep-tox pix,” kaxĩy, ha taꞌ nõy 

te: “ꞌÕhõm ꞌEnit,” kaxĩy, ha taꞌ nõy te: “ꞌÕhõm yã Yenemĩn, ꞌok pe tik nõy 
te Topa pupi hãmꞌãktux,” Kaxĩy.

15 Ha:
— Xix ꞌãxop? ꞌÃxop tep-tep ꞌãktux? ꞌŨ ꞌũm ꞌũgmũn? Kaxĩy.
16  Ha Xĩmãm Pet te:
— ꞌÃmũn yã Kunnix, Topa yõg hãmyãykutnãꞌax, yã Topak-tok xeꞌẽgnãg! Kaxĩy.
17 Ha:
— ꞌÃkuxa hittup Xĩmãn, Yoãm kutok. Yã tikmũꞌũn te xa nõm tup yũmmũgã 

ꞌohnãg. ꞌÃmhok, pa ꞌÃtak Topa te pexkox tuꞌ xip, tu xa hãmyũmmũgãhãꞌ, 18 yĩy ꞌãte 
xa hãpxeꞌe ꞌãktux: ꞌÃmũn Pet, yã tikmũꞌũn yĩyꞌax hã: Mĩkaxxap. Kaxĩy. Tikmũꞌũn 
te mĩkaxxap yĩmũꞌ pet, nũy mĩptut kaꞌogãꞌ, ha kaxĩy ꞌãte ꞌõg hãmꞌãktuxꞌax hã 
tikmũꞌũn kuxa mãmmãhãꞌ, puyĩy tikmũꞌũn kuxa mãm kaꞌok xop nõy nãꞌ mõg, tu 
mõktu yãꞌ xohix xexkah, ha yãmĩy kummuk xop xohix teꞌ kuxyã ꞌohnãg, yãꞌ pip 
kaꞌok, tu nõãp-tup ꞌohnãg. 19 ꞌÃte xa pipkup mõhãmyĩnnĩnꞌax hõm putup, xayĩy 
pexkox mõꞌyĩnnĩn xiꞌ xõn, xayĩy Topa mũtik xat. Xateꞌ tux hok pu mõnãy hãm 
xexka hã, hu ta kama mõꞌnã pexkox hã. Xateꞌ tux hok puyĩy mõtutnã hok hãm 
xexka hã, hu ta mõꞌnã hok kama pexkox hã. Kaxĩy.

20 Tu tik xop xat, puyĩy tikmũꞌũn pu hãmꞌãktux hok, puyĩy Topa Yeyox 
yãykutnã yũmmũg hok.

Yeyox te yãy xokꞌax ꞌãktux, xiꞌ putpuꞌ hiꞌax ꞌãktux
21 Nõm ꞌãmnĩy ꞌĩhã Yeyox te hãmꞌãktux xeꞌeꞌ, ꞌũyõg tik xop pu 

hãmꞌãktux xeꞌeꞌ, hu:
— ꞌŨgmõg Yenoyanẽn tuꞌ, ha ꞌõnte Yoneo xexka xop tek xũygãp-tup, xix 

ꞌãmãnex xexka xop tek xũygãp-tup, xix tik te hãmyũmmũg xop tek xũygãp-tup. 
ꞌŨkxok putup, ha ꞌãmnĩy tikoxyũk nõg, ꞌĩhã Topa tek hĩnnãp-tup putpuꞌ. Kaxĩy.

22 Ha Pet te Yeyox xapit, tuꞌ mõgãk-tõgnãg, nũy yã tup-xet hã hãmꞌãktux, tu:
— Pũyã Topa ꞌãtux hok xa ꞌãxok hok! Kaxĩy hok! Kaxĩy.
23  Ha Yeyox te yõkãnãm, tu Pet mãnõg, hu:

— Mõy, ꞌũkxãmpa mõg, nũy ꞌãpep! Xate Hãmgãyãgnãg! Xatek putup ꞌũxax Topa 
yõg putat. Xate hãmpeꞌãpaxex tikmũꞌũn putuk, pa Topa te hãmpeꞌpaxex nõy. Kaxĩy.

24 Tu yãy yõg tik xop pu hãmꞌãktux, hu:
— Tikmũꞌũn ꞌũgmũn mũtik hãpkumep putup, puxix yãy pe tu paxex 

kutõgnãg, tu mõktu yã yãy putupꞌax xaxok, kaxĩy tute yãy yõg mĩpkupnix tat, 
nũy xũy, ꞌũgmũn putuk, tuk mũn mũtik hãpkumep. 25 Tikmũꞌũn te yãy xaxok 
hok, puxiꞌ kuxa tu hi ꞌohnãg, pãyã yãy xaxok pax, puxiꞌ kuxa tu hip-tup mõ 
kumaꞌ mõg. 26 ꞌOk max tikmũꞌũn putexop, tu hãm xexka yõg tayũmak xohix 
xexka pop, pãyãꞌ xok? ꞌAꞌ maxꞌah. Yãꞌ xok, tu tayũmak xohix xaxok, tu yãꞌ 
hok xeꞌẽgnãg, ha tayũmak xohix te tikmũꞌũn putpu hĩnnã hok. 27 Yãk mũn 
Tikmũꞌũn Kutok, tuk nũn putup putpuꞌ, ꞌŨkxexkap-tup ꞌÃtak Topa putuk, tu 
pexkox yõg nũꞌpok xop mũtik nũn putup, tu tikmũꞌũn xohix yõg hãpxopmãꞌax 
kopit putup, nũy yũmmũg, ꞌok pe hãpxopmã max ꞌok pe hãpxopmã kummuk. 
28 ꞌÃte xa hãpxeꞌe ꞌãktux: Tikmũꞌũn tihiꞌ, tuꞌ xakix putupꞌah ꞌĩhãk nũn, ꞌũgmũn 
yã Tikmũꞌũn Kutok, tuk nũn putpuꞌ, nũy ꞌũhep xop xohix xat. ꞌŨkux. Kaxĩy.

Yeyox xix Mõyyex xix ꞌEnit

17  1 Ãmnĩy te 6 nõg, ꞌĩhã Yeyox te Pet mõgãhãꞌ, xix Tiak, xix 
Yoãm, paꞌ nõy xop mõgã hok, tu yĩktix tox mõꞌkanĩn, tu mõktu 

mõxahaꞌ, 2  ha Yeyox tuꞌ pẽnãhãꞌ, haꞌ pa te yãyhã yãnãm putuk, mãyõn 
yãnãm putuk, haꞌ yõg topixxax te yãyhãm-nok, kũyãnãm putuk. 3  Ha tik 
tikoxyuk te mõnãyxop hittap Moyyex pẽnãhãꞌ, xix mõnãyxop hittap ꞌEnit 
pẽnãhãꞌ, ha Yeyox mũtik hãmꞌãktux hãꞌ nõy yãnãn. 4 Ha Pet te:

— Yãyãꞌ, yãꞌ max yũmũg pip nũnteꞌ! ꞌOk xate putup, ꞌũnũnteh ꞌãte 
ꞌãpet 3 mĩy? ꞌÃpet puxet, xiꞌ nõy mõnãyxop Mõyyex pet puxet, xiꞌ nõy 
mõnãyxop ꞌEnit pet puxet. Kaxĩy.

5 Pet te hãmꞌãktux, ꞌĩhã hãmgõy xexka te kũyãnãm mõꞌnĩy, ha ta Topa yĩy, tu:
— ꞌÕhõm ꞌũgkutok, ꞌãte ꞌõm mõꞌyãy xeꞌẽgnãg, hak kuxa hittupmãhãꞌ. 

ꞌŨxupax! Kaxĩy.
6  Ha tik xop te Topa yĩyꞌax ꞌãpak, ꞌĩhãꞌ kuxãnõg xexkah, tu hãm tuꞌ 

xakux, haꞌ kuxa teꞌ yẽy, 7 ha Yeyox nũn, tu nõm hãꞌ xupit, tu:
— ꞌÃpu, ꞌãyok, ꞌãkuxãnõg hok. Kaxĩy.
8  Haꞌ yok, tuꞌ yõkãnãm, tu hãmpẽnãhãꞌ, tu Yeyox puxet pẽnãhãꞌ.
9 Haꞌ xat, pu yĩktix tu yĩxox, ha taꞌ mõg, ꞌĩhã Yeyox teꞌ xat pu tikmũꞌũn 

puꞌ xuktux hok. Yã Yeyox teꞌ putpuꞌ hi, ꞌĩhã yãy tik xop te hãpxopmãꞌax 
xohix ꞌãktux. 10 Yĩy tik xop teꞌ yĩkopit, hu:

— Teptu tik xop te hãmyũmmũg te ꞌẼnit ꞌãktux, tu nõm nũn putup 
hãmãxap ꞌãktux? Kaxĩy.

11 Ha:

— Hamũn. Mõnãyxop ꞌEnit nũn hãmãxap, nũy Topa yõg 
hãmyãykutnãꞌax keppa mõg, 12  pa ꞌãte xa hãpxeꞌe ꞌãktux: Mõnãyxop ꞌẼnit 
nũn tap, ꞌap tikmũꞌũn teꞌ yũmmũgꞌah, tuk-texꞌex kummuk, tu Tikmũꞌũn 
Kutok kuteꞌex kummuk putup kamah, hak xũy xexkap-tup. Kaxĩy.

13 Yĩy tik xop te hãmyũmmũg. Yã Yeyox te Yoãm ꞌãktux, nõm tep-tox pix.

Yeyox te tik kutok hittupmãhãꞌ
14 Ta putpuꞌ mõg tikmũꞌũn hah, tuꞌ mõxahaꞌ, ꞌĩhã tik te Yeyox haꞌ nũn, 

tuꞌ kakak hãꞌ nãhãꞌ, 15 tu:
— Yãyãꞌ, ꞌãpu xõnnũ kuxa kaꞌ! ꞌŨpakut, tu hãm tuꞌ nãhãꞌ, xix kuxap kopaꞌ nãhãꞌ, 

xix kõnãg kopaꞌ nãhãꞌ, tu yãy pu xuꞌux, ha yĩkonnop teꞌ yĩkox hãꞌ xupep, ꞌũyĩy xax 
tuꞌ xupep, 16 haꞌ nũnnãhã ꞌõg tik xop hah, pãyãꞌ hittupmã yũmmũg ꞌohnãg. Kaxĩy.

17 Ha Yeyox te:
— ꞌÃxop kummuk xop! ꞌÃkuxa mãm ꞌohnãg! Yã ꞌãmnĩy xohix hã ꞌãte 

ꞌãxop hãꞌ tot. Hãm ꞌũm hãꞌ kuxꞌax? ꞌÃk-tok nũnnãꞌ. Kaxĩy. Haꞌ nũnnãhãꞌ.
18  Ha Yeyox teꞌ xat, ha yãmĩy kummuk mõg, ꞌĩhã tik tup hittup.
19 Ha tik xop te Yeyox yĩkaꞌ nũn, tup-xet hãꞌ pip, ꞌĩhãꞌ yĩkopit, hu:
— Teptuk mũꞌãte yãmĩy kummuk xut hok? Kaxĩy.
20 Ha:

— ꞌÃkuxa mãm puꞌuk, huꞌ xut hok. ꞌŨxaxok hok: Tikmũꞌũn kuxa mãm kutõgnãg, 
mĩpkup mõytat xap kutĩgnãg putuk, puxiꞌ xat, pu yĩktix mõg, nũy kõnãg xexka 
kopa yũm, huꞌ yũmꞌax. Yã kaxĩy ꞌãxop kaꞌok, nũy hãpxopmã kaꞌok xohix. 21 Topa 
mũtik hãmꞌãktux pax, ꞌĩhã xit hok, hu ta nũ yãmĩy kummuk papux. Kaxĩy.

Yeyox te xe hãmꞌãktux, tu yãy xokꞌax ꞌãktux
22  Ha ta ꞌãmnĩy ꞌũm ꞌĩhã nõm tik xop te yãy tu nũꞌnãhã hãpxexka 

Ganinet tuꞌ, ha Yeyox te:
— Timũꞌũn teꞌ gãyxop mõgãp-tup ꞌũghah, 23  hak putex putup, yãk mũn 

Tikmũꞌũn Kutok. ꞌÃmnĩy tikoxyuk nõg putup, ꞌĩhãk hip-tup putpuꞌ. Kaxĩy.
Ha tik xop kuxa hittup ꞌohnãg.

Yeyox te Topa pet tu pago
24 Tu taꞌ mõg kõmẽn Kapãnãn tuꞌ, Yeyox mũtik mõg, ha tik tihiꞌ, tu 

Topa pet pupi tayũmak pop, tu Xĩmãm Pet yĩkopit, hu:
— ꞌOk ꞌãxop xuxyã te Topa pet tu tayũmak hã pago? Kaxĩy.
25 Ha:

— Yãꞌ pago. Kaxĩy.
Tu mĩptut hã mõꞌnãhãꞌ, ꞌĩhã Yeyox te hãmꞌãktux hãmãxap, hu:
— Xĩmãm, xatep-tep mũn peꞌãpaxex? ꞌŨ ꞌũm te gohet pu tayũmak hã 

pago? ꞌOk pe tikmũꞌũn, ꞌok pe puknõg xop?
26  Ha:

— Puknõg xop. Kaxĩy.

MÃTEO 17

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



38

Ha Yeyox te:
— Hamũn. Yĩy tikmũꞌũn te pago hok, 27 pa yũmũꞌãte tikmũꞌũn gãyãp-tupꞌah, 

yĩy mõg, nũy mãpxamut. Yã mãm te mãxap mõꞌxuk, puxiꞌ yĩkox tuꞌ xutꞌax 
tayũmak, nũy Topa pet tu tayũmak hã pago. Mõg, nũy yũmũg pupi pago. Kaxĩy.

Piꞌyã tik xexka nãm?

18  1 Tu hãmꞌãktux kux, ꞌĩhã tik xop nũn, tu Yeyox yĩkopit, hu:
— ꞌŨ ꞌũm yã Topa yõg tikmũꞌũn xatꞌax, ꞌĩhã Topa te yãy yõg 

tikmũꞌũn xat? Kaxĩy.
2  Ha kakxop xãnãhãꞌ, tu tik xop keppaꞌ nũnnãhãꞌ, 3  tu:

— ꞌŨxaxok hok: ꞌÃxop kuxa te kakxop kuxa putuk hok, hu ta pexkox hã 
mõxakux ꞌohnãg, ꞌĩhã Topa te yãy yõg tikmũꞌũn xat. 4 Topa yõg tikmũꞌũn 
xeꞌe kuxa te kakxop kuxa putuk, tu yãy kutõgnãg peꞌpaxex, tu Topa puꞌ 
yĩpkox pip, yã nũ kakxop putuk. 5 Ha tikmũꞌũn te kakxop putup, ꞌũgmũn 
putup tuꞌ, kopxik xip nõm tikmũꞌũn mũtik kamah.

Hãpkummuk mĩyꞌax hãꞌ yãy pu hãpkummũgãhãꞌ
6  — Kakxop kuxa mãm kaꞌok ꞌũgkopah, ha tikmũꞌũn teꞌ mõgãhãꞌ, nũy 

Topa yõg putat xax, puxix Topa te nõm tikmũꞌũn kummugãp-tup ꞌũyãnãn 
tuꞌ. Yãꞌ max mãykox hĩy, xix mĩkaxxap putux, nũy nõ kõnãg kox kopa 
nũꞌxok, puyĩy tu xok. 7 Yãꞌ kummuk tikmũꞌũn te kakxop mõgã kummuk! 
Topa te nõm tikmũꞌũn kummugãp-tup xeꞌeꞌ!

8 — Pax xa ꞌãyĩm ꞌãkummugã, xa hãpkummuk mĩy, pax xa ꞌãpata 
ꞌãkummũgãꞌ, xa hãpkummuk mĩy, ꞌãpu kuyut, nũy xak, nũy putyõn. Yãꞌ max 
pexkox hã mõnãy ꞌãyĩm hok xix ꞌãpata hok hã. Pãyãꞌ kummuk ꞌũnõy te ꞌãxix 
kuxap kopah, ha ꞌãyĩm 2, xix ꞌãpata 2. Yã nõm kuxap xok ꞌohnãg. 9 Pax xa ꞌãpa 
ꞌãkummugãꞌ, xa hãpkummuk mĩy, ꞌãpuꞌ xut, nũy putyõn. Yãꞌ max ꞌãpap-xet hã 
pexkox hã mõnãy, tu taꞌ kummuk ꞌãpa 2 hã Hãmgãyãgnãg Pet ha ꞌãmõg, ha 
ꞌãputyõn kuxap kopah. Yã nõm kuxap xok ꞌohnãg.

Yeyox te kahnẽn te yãyxaxogãhã ꞌãktux
10 — ꞌÕg pa ꞌãtiꞌ! Kakxop peꞌãpaxeh kutõgnãg hok. ꞌÃte xa hãpxeꞌe 

ꞌãktux: ꞌŨyõg nũꞌkutnãꞌax te ꞌãmnĩy xohix hã ꞌÃtak Topa keppaꞌ xip 
pexkox tuꞌ. 11 Yãk mũn Tikmũꞌũn Kutok, tuk nũn, nũy tikmũꞌũn kummuk 
xop xax, nũy pipiꞌ, puyĩy tu kuxa hi xeꞌẽgnãg.

12  — ꞌÃxop tep-tep peꞌãpaxex? Tikmũꞌũn yõg kahnẽn xohix te 100, ha 
ta kahnẽn puxet te yãy xaxok. Putep mũn mĩyꞌax ꞌũxuxyãꞌ? Tu kahnẽn te 
99 nĩm, nũy kahnẽn puxet xax. 13  ꞌÃte xa xe hãpxeꞌe ꞌãktux: ꞌŨxipihiꞌ, ꞌĩhãꞌ 
xuxyã kuxa hittup xexka kahnẽn puxet hã, tuꞌ hittup kutõgnãg kahnẽn te 
99 hã. 14 Hã kaxĩy ꞌÃtak Topa te pexkox tuꞌ xip, tup-tup nõg, pu tikmũꞌũn 
kutõgnãg yãy xaxok, kahnẽn putuk, nũy hãpkummuk mĩy.

MÃTEO 17 ,  18

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



39

15 — ꞌÃnõy te xa hãpkummugãhãꞌ, ꞌãpu, mõg, nũy hãpkummugãꞌax yũmmũgãꞌ. 
ꞌÃp-xet hã mõg, nũy nũ mũtik hãmꞌãktux. ꞌÃnõy yĩpkox pip, puxix ꞌãmũn hã 
ꞌãxape ꞌũxeheh. 16 ꞌÃnõy yĩpkox hok, ꞌãpu mõg, ꞌãnõy puxet mũtik ꞌãmõg, nũy 
hãpkummugãꞌax yũmmũgãꞌ, xa hãmꞌãktux hã nõy yãnãn. Yã Topa tappet te: 

“ꞌOk pe tikmũꞌũn 2 tihiꞌ, ꞌok pe tikmũꞌũn 3 tihiꞌ, tu hãmꞌãktux puxet, puxix tik 
pa te hãmyũmmũg kopit max, tu nõm tikmũꞌũn hãmꞌãktux puxet haꞌ kopit 
max.” Kaxĩy. 17 Pa tikmũꞌũn yĩpkox hok, ꞌãpu tikmũꞌũn kuxa mãm kaꞌok xop puꞌ 
xuktux. ꞌŨkuxa mãm kaꞌok xop puꞌ yĩpkox hok, puxix ꞌõm ꞌãxop hã tu puknõg, 
ꞌãyuhuk putuk, xix tik te gohet puknõg pupi tayũmak pop putuk, yãꞌ puknõg.

Tuꞌ xat pu mĩy, xiꞌ xat hok puyĩy mĩy hok
18  — Yĩy ꞌãte xa hãmꞌãktux, hu: ꞌÃxop teꞌ xat hok pu mĩy hok hãm xexka 

tuꞌ, puxix Topaꞌ xat hok pu mĩy hok pexkox tuꞌ kamah. ꞌÃxop teꞌ xat pu 
mĩy, puxix Topaꞌ xat pu mĩy kamah pexkox tuꞌ.

19 — ꞌÃte kama xa hãmꞌãktux, hu: Xatix te Topa ta tuꞌ xak pu hãpxopmãꞌ, 
tup-tox puxet hãꞌ xax, xix kuxap-xet hãꞌ xax, puxix ꞌÃtak Topa xip pexkox 
tuꞌ, tu hãpxopmãp-tup xaꞌ. 20 Yã tikmũꞌũn 2 pe 3 te yãy tuꞌ xakux, kopxik 
xip nõm tikmũꞌũn mũtik. Kaxĩy.

Kãmãnat kummuk ꞌãktux
21 Ha ta Pet te Yeyox yĩkaꞌ nũn, tu:

— Yãyãꞌ, hãpkummuk mĩyꞌax xohix te xĩy ꞌãteꞌ xaxogãꞌax, pu tu kux? 
Yãk taknõy tek kummugãhãꞌ, tu xek kummugãhãꞌ, tu mõktu yãꞌ xohix. 
Hãm ꞌũm hã ꞌãteꞌ xaxogã kuxꞌax? ꞌOk xaxogãꞌax xohix te 7? Kaxĩy.

22  Ha:
— ꞌÃmhok. ꞌŨxaxogã ꞌũxohix te 7, tu xe xaxogã ꞌũxohix te 7, tuꞌ xe xaxogãꞌ, tu 

mõktu xe xaxogã te homiꞌ 70, yãꞌ xohix te 490 xate xaxogãp-tup. 23 Yã Topa teꞌ 
xat kaxĩy, yĩy ꞌãte xa hãmyũmmũgãꞌax, nũy Topa yõg hãpxopmãꞌax yũmmũgãꞌ, 
hu: Hãpxexka yõg tik teꞌ xatꞌax, tu kãmãnat xop xãnãhãꞌ pu nũꞌ, pu tayũmak te 
ta nemẽn hã pago, 24 yĩy kãmãnat puxet nũnnãhãꞌ, ha ta nemẽn tayũmak xohix 
xexka punethok, 25 pãyãꞌ hok, ꞌap xipꞌah tayũmak, yĩy tik teꞌ xatꞌax teꞌ xat pu 
nõm kãmãnat hãmenax, xiꞌ xetut, xik-tok xop, xiꞌ yõg hãpxop xohix, pu tuꞌ hok 
hãꞌ hãm, nũy tayũmak xexka hãꞌ yãnãn, nũy tu pago. 26 Pa kãmãnat kopaxux 
hãꞌ nãhãꞌ, tuꞌ xatꞌax tuꞌ xak, pu mĩy hok, tu: “ꞌŨgmũn hã tot, nũy ꞌũghip, ꞌũ xa 
pago. Yã ꞌãte tayũmak xohix xexka hã xa pagop-tup. Kaxĩy.

27 — Haꞌ xatꞌax te kãmãnat kuxa kaꞌ, tu te ta nemẽnꞌax yõg tayũmak 
xaxogãhãꞌ, haꞌ mõg, 28  pa kãmãnat nõy pẽnãhãꞌ, ꞌĩhãꞌ mõg, ha ta nemẽn 
tayũmak kutõgnãg te 10 ꞌũnõy puꞌ, yĩꞌ nõy mãykox mũg, tuꞌ nuhuk, tu: 

“Hõnhã ꞌãꞌ pago. ꞌÃte hõnhã yãy yõg tayũmak putup!” Kaxĩy.
29 — Haꞌ nõy teꞌ kopaxux hãꞌ nãhãꞌ, tu tuꞌ xak, hu: “ꞌŨgmũn hãꞌ tot, nũy 

ꞌũghip, xa pago, yã ꞌãte xa tayũmak xohix hã pagop-tup.” Kaxĩy

30 — Pap-tup nõg, tuꞌ mõg, tu kanet hã mõꞌtat, tuꞌ kopaꞌ xix, puyĩy tayũmak 
xohix hã pago. 31 Ha ta kãmãnat xop teꞌ pẽnãhãꞌ, tup-tup nõg, tuꞌ gãy, hu tik teꞌ 
xatꞌax haꞌ mõg, tu tuꞌ xuktux, 32 haꞌ xatꞌax te kãmãnat kummuk xãnãhãꞌ, tu:

— “ꞌÃxupkumĩy, ꞌãkummuk! ꞌÃte ꞌõg ta nemẽn xaxogãhãꞌ, haꞌ kux, xate ꞌãꞌ 
xak hah, 33 pa ꞌãkummuk, tu ꞌãnõy kuxa ka ꞌokpa ꞌãte ꞌãkuxa kaꞌ.” Kaxĩy.

34 — Tuꞌ gãy xexkah, tuꞌ xat, pu kãy mõgã kanet hah, nũy nõ kummugã 
kanet kopah, ha mõktu tayũmak xohix ta nemẽn hãꞌ pago. ꞌŨkux. Kaxĩy.

35 Tu hãmꞌãktux kux, tu:
— Ha kaxĩy ꞌÃtak Topa te pexkox tuꞌ xip, tuꞌ pẽnãnãꞌ xip. ꞌÃxop te ꞌãnõy 

yõg hãpkummuk mĩyꞌax xaxogã hok, puxix Topa ꞌõg kummuk mĩyꞌax 
xaxogã hok kamah. Tu ta tuꞌ kux. Kaxĩy.

Yeyox teꞌ yĩpxox xop ꞌãktux, nõm te yãy xetut nĩm

19  1 Tu hãmꞌãktux kux, tuꞌ mõg, tu hãpxexka Ganinet nĩm, tu taꞌ mõg, tu 
mõktu hãpxexka Yonex tuꞌ xupep, tu kõnãg xexka Yohnãm xatapaꞌ xip, 

2 ha tikmũꞌũn xohix teꞌ peꞌ mõg, haꞌ pakut xop hittupmãhãꞌ, 3 ha Paniye yõg tik 
xop mõxaha kamah, tuꞌ yĩkopit, nũy hãmꞌãktux ꞌax hãꞌ kupeh, huꞌ yĩkopit, hu:

— ꞌOk yũmũ yõg xatꞌax teꞌ tux hok, pu tik yãy xetut nĩm? Kaxĩy.
4 Ha:
— ꞌOk ꞌãxop te mõꞌkupix hok Topa yõg tappet? Ha kaxꞌãmiꞌ, hu: “Topa te 

tik mĩy hãmãxap, xik-nãy tu ꞌũn mĩy.” Kaxĩy. 5 Ha Topa te: “Pũyã tik yãy 
tak nĩm, xix yãy tut nĩm, nũy tuꞌ xetut mũy, nũy nũ mũtik yãytax, ha yãyhãꞌ 
yĩn puxet.” Kaxĩy. 6 Ha kaxĩy Topa te yãyta tix hãꞌ mĩy yãp-xet, yãꞌ yĩpxox xiꞌ 
xetut yãyhãp-xet. Yĩy Topa teꞌ xat hok puyĩy tu yãyxatat hok. Kaxĩy.

7 Ha Paniye xop te:
— Teptu Mõyyex teꞌ tux hok pu mõnãyxop tu xetut nĩm? Teptuꞌ tux hok 

puꞌ xetut pu tappet hõm hãmãxap, nũy kũnãy tuꞌ nĩm? Kaxĩy.
8  Ha:

— Mõyyex teꞌ tux hok ꞌãxop kuxa kummuk hah. Pa Topa te tik mĩy xiꞌ ꞌũn, 
puyĩy yãy mũtik nox tu ti kaꞌok. 9 ꞌÃte xa hãpxeꞌe ꞌãktux: ꞌŨxetut xonnix hok, 
haꞌ yĩpxox teꞌ nĩm, puxix tik te hãpkummuk mĩy, ꞌũhũn nõy mũg tuꞌ. Kaxĩy.

10 Ha Yeyox yõg tik xop te:
— Tik te yãy xetut nĩm hok, puxiꞌ max tu yãyta hok. Kaxĩy.
11 Ha Yeyox teꞌ yãnãn, hu:
— Topa te tikmũꞌũn xohix pu hãmyũmmũgãꞌah, paꞌ yãg kutõgnãg pu 

hãmyũmmũgãhãꞌ. 12  Tik xop yãg te yãyta ꞌohnãg. ꞌŨtut teꞌ put kaxĩy 
hah, ꞌap yãytaꞌah. Ha tikmũꞌũn yãg yãyhã ꞌEnnõk, huꞌ yãyta ꞌohnãg. Haꞌ 
yãg kutõgnãg yãyta ꞌohnãg, nũy Topa puꞌ yĩpkox piꞌ, Topa teꞌ xat hah. 
Tikmũꞌũn hãmꞌãpax, puxiꞌ yõg hãmꞌãktux yũmmũg. Kaxĩy.

Yeyox xix kakxop
13 Hãpxip kutõgnãg ha ta tikmũꞌũn te kakxop nũnnãhãꞌ, tu Yeyox haꞌ 

nũnnãhãꞌ, pu tup-tox yĩmũꞌ yĩm nõm, nũy Topa pu hãmꞌãktux kakxop pupiꞌ, 
pa tik xop teꞌ mãnõg, tuꞌ xat hok, pu Yeyox ha nũnnã hok, 14 yĩy Yeyox te:

— ꞌŨtux hok pu kakxop nũnnãꞌ, ꞌũmãnõg hok. Yã Topa te kakxop kuxa 
tuꞌ xat putup, puyĩꞌ yĩpkox piꞌ. Haꞌ yĩpkox pip xop xohix xat putup, nõm te 
kakxop putuk tu hãmꞌãpak. Kaxĩy.

15 Tup-tox yĩmũꞌ yĩm nõm, tu taꞌ mõg.

Tu tep-texop xexka ꞌãktux
16  ꞌÃmmĩy nõy ꞌĩhã tik nũn, yã Yeyox haꞌ nũn, tuꞌ yĩkopit, hu:
— Notot, ꞌãtep-tep mĩyꞌax, nũy tuk kuxa hi xeꞌẽgnãg mõꞌ kumak mõg? 

ꞌÃte hãpxopmãhã hã xĩy? Kaxĩy.
17 Ha Yeyox te hãmꞌãktux hãꞌ yãnãn, hu:
— Teptuk yĩkopit, nũy hãmmax ꞌũm yũmmũg? Topap-xehnãg max. ꞌÃhi 

xeꞌẽgnãg putup, ꞌãpu, Topa yõg xatꞌax pu ꞌãyĩpkox xip. Kaxĩy.
18  Ha:
— ꞌŨxatꞌax ꞌũm? Kaxĩy.
Ha:

— “ꞌŨp-tex hok,” xix “ꞌãnõy hãꞌ xupxet hok,” xix “ꞌãnõy yõg hãpxop hãꞌ 
xupxet hok,” xix “koit hok,” 19 xix “ꞌõg ꞌãtak pu ꞌĩpkox piꞌ, xix ꞌãtut pu 
ꞌĩpkox piꞌ,” xix “ꞌãnõy putup pax, xate yãy putupꞌax putuk.” Kaxĩy.

20 Ha tik te:
— Yã ꞌãteꞌ xatꞌax xohix puk yĩpkox xip tap. ꞌÃtep-tep mĩyꞌax homiꞌ, nũy 

hãpxopmã max? Kaxĩy.
21 Ha Yeyox te:

— Mõy, ꞌõg hãpxop xohixnãg hãmenax hãmãxap, xayĩy Topa hã ꞌãmax 
xeꞌẽgnãg, tu ꞌõg tayũmak pop, nũy ꞌũhok xop puꞌ nĩm, xayĩy pexkox yõg 
hãpxop pop ꞌũyãnãn tuꞌ, nũy kũnãy tuk pe mõg. Kaxĩy.

22  Ha tik te hãmꞌãpak, tuꞌ mõg, tu Yeyox nĩm, ꞌũkuxa hittup ꞌohnãg tuꞌ. 
Yã ꞌũptexop xexkah, 23  yĩy Yeyox te yãy yõg tik xop pu hãmꞌãktux, hu:

— ꞌŨptexop kutõgnãg te Topa yõg putat hãꞌ mõg, ꞌũyõg xatꞌax puꞌ yĩpkox 
pip hok tuꞌ. 24 Yã xok xexka kãmẽn te ꞌãmuxnãg ta kup kox ha mõꞌtat hok, 
ha tap-texop ꞌũm te Topa puꞌ yĩpkox pip hok kamah. Kaxĩy.

25 Ha tikmũꞌũn te Yeyox mũtik hãpkumep xop teꞌ xupak, tuꞌ yẽy, tu:
— Yã kaxĩy tikmũꞌũn ꞌũm mõꞌnã hok pexkox kopah! Kaxĩy.
26  Ha Yeyox teꞌ pẽnãhãꞌ, tu:

— Hamũn. Tikmũꞌũn ꞌũm mõ tu nã hok, pa Topa teꞌ kaꞌogãꞌax pu mõnãy. Kaxĩy.
27 Ha Pet te:

— ꞌŨgmũꞌãteꞌ xohix nĩm, nũy ꞌãpek mõg. ꞌOk mũꞌãte hãpxop ꞌũm 
popmãp-tup ꞌũyãnãn tuꞌ? Kaxĩy.

28  Ha:
— ꞌÃte xa hãpxeꞌe ꞌãktux: ꞌŨgmũn yã Tikmũꞌũn Kutok, ha ꞌãmnĩy xeꞌe 

mõꞌnãp-tup, ꞌĩhãk yũm putup, tik teꞌ xatꞌax yõg mĩmpe max yĩmũk yũm 
putup, nũy ꞌIyaet xop te 12 yõg hãpxopmãꞌax xohix kopit, ha ꞌãxop mãm putup 
kamah, mĩmpe max te 12 yĩmũ ꞌãmãm putup, nũy kamaꞌ kopit. 29 Tikmũꞌũn 
xohix tek mũn hã mĩptut ꞌũm nĩm, xiꞌ taknõy nĩm, xiꞌ hex nĩm, xiꞌ tutnõy 
nĩm, xiꞌ pit nĩm, xiꞌ tak nĩm, xiꞌ tut nĩm, xik-tok nĩm xix hãm nĩm, puxiꞌ xohix 
pop, tu mõktu tehomip te 10 pop, tuꞌ kuxa hip-tup xeꞌẽgnãg, 30 pa tikmũꞌũn te 
mãxap yãyhã kaꞌax putup, ha taꞌ kaꞌax xop yãyhã mãxap putup. Kaxĩy.

Yeyox te kãmãnat xop ꞌãktux

20  1 Yeyox te hãmꞌãktuxꞌax hã hãmyũmmũgãhãꞌ, nũy Topa yõg hãpxopmãꞌax 
yũmmũgãꞌ, tu hãpxa xuxyã ꞌãktux, nũy Topa yãy yõg kãmãnat pu pago 

ꞌãktux, tu hãmyũmmũgãhã, tu Topa te yãy yõg tikmũꞌũn xat yũmmũgãhãꞌ, hu:
— Tik yõg mĩnta ꞌop kup punethok, haꞌ ta mĩntaꞌ, yĩꞌ mõg hãptapkoa 

ꞌĩhãꞌ, nũy kãmãnat xop xax, nũy nõ nũnnãꞌ, pu mĩnta ta put, nũy nũnnãꞌ. 
2  Yã ꞌãmnĩy xohix ꞌĩhãꞌ mõg, tu tayũmak ꞌãnuk puxet hãꞌ pago kãmãnat 
puꞌ, ꞌãmnĩy puxet yõg tayũmak te takat hãꞌ pago kãmãnat puꞌ, hu hõnhãꞌ 
mõg kamah, nũy kãmãnat xop xãnãꞌ. 3  Ha mãyõn te pexkox pukaꞌ yũm 
ꞌĩhãꞌ mõg, tuꞌ putpuꞌ mõg, nũy kãmãnat xop nõy xãnãꞌ, pu nũy tu hãm, ha 
kõmẽn yõg hãmnuhnõg tuꞌ tihiꞌ, yãmhok tuꞌ pip, 4 yĩy hãpxa xuxyã te: 

“Mõg, nũy ꞌãhãm yõg hãm tuꞌ, ha ꞌãte xa pago maxp-tup.” Kaxĩy.
5 — Haꞌ mõg. Mãyõn yãykoteꞌ yũm ꞌĩhãꞌ xuxyã mõg ꞌũxeheh, xix mãyõn he 

ꞌĩhãꞌ putpuꞌ mõg, nũy kãmãnat xop nõy xãnãꞌ, pu nũy tu hãm, tuꞌ nũn, 6 ha xeꞌ 
mõg ꞌãmãxak ꞌĩhãꞌ, tu kõmẽn yõg hãmnuhnõg tuꞌ mõg, tu tik xop nõy pẽnãhãꞌ, 
ha yãmhok pip, yĩy: “Tep tu ꞌãpip ꞌĩhã mãyõn mõg? ꞌE ꞌãhãm ꞌohnãg.” Kaxĩy.

7 — Ha: “Yã tik tek mũk xãnã ꞌohnãg,” kaxĩy. Haꞌ xuxyã te: “Mõy, nũy 
ꞌãhãm kamah yõg hãm tuꞌ, nũy mĩnta nũnnãꞌ.” Kaxĩy.

8  — ꞌÃmnĩy ꞌĩhãꞌ xuxyã te kãmãnat te mãxap xat, nõm te kãmãnat xohix 
xat ꞌũxuxyã pupiꞌ, yĩy: Kãmãnat xohix xop xãnãꞌ, nũy tu pago. Kãmãnat 
nõm hãm kaꞌax puꞌ pago hãmãxap, tuk-nãy tu kãmãnat nõy xohix hãmꞌax 
puꞌ pago, tu mõktu kãmanat hãm hãmãxap puꞌ pago ꞌũkaꞌax hã.” Kaxĩy.

9 — Ha kãmãnat xop te ꞌãmãxak ꞌĩhãꞌ nũn, nũy tu hãm. ꞌŨxohix te tayũmak 
ꞌãnuk puxet pahaꞌ, 10 yĩy kãmãnat xop te mãxap hittup, tuꞌ hipnãm, nũy 
tayũmak xexka tu pop, paꞌ xohix te tayũmak ꞌãnuk puxet paha kamah. 11 Tuꞌ 
pahaꞌ, tuꞌ gãy, tuꞌ xuxyã pu hãmꞌãktux, 12 hu: “Nũ xop te kaꞌax hãꞌ nũn, nũy tu 
hãm, tu ꞌot puxet hãꞌ hãm, pak mũg hãm xexkah, mãyõn tox hãk mũg hãm, 
ha mãyõn pukpex tek mũg mõꞌhap koxũgnãg, ꞌĩhãk mũg hãm, pãyã yũmũꞌãte 
tayũmak kutõgnãg pop, nõm xop teꞌ kaꞌax hãꞌ nũn putuk.” Kaxĩy.

13 — Haꞌ xuxyã te: “Nãy. ꞌŨgꞌãpax. ꞌÃte hãmyok mĩy, ꞌũyã tu ꞌãxop pu pago 
max. ꞌÃte ꞌãxãnãhãꞌ, tu xa hãmꞌãktux, tu tayũmak ꞌãnuk puxet hã pagop-tup, ha 
ꞌãnũn, tu ꞌãhãm, nũy pa tayũmak, 14 hu pa ꞌõgnũ tayũmak, nũy ta ꞌãpet ha mõg. Yã 

ꞌãte kãmãnat xohix pu tayũmak puxet hã pagop-tup, ꞌãxop pu pago putuk. 15 Yã 
tayũmak yõgnũꞌ, ꞌãte ꞌãxop xohix pu pagop-tup, ꞌãxop hã yãyputuk, ꞌũyĩy pago. ꞌOk 
xate ꞌãnõy yĩpkumĩy, ꞌãte nõm xop ha hãmmaxnãhãꞌ, haꞌ yĩpkumĩy?” Kaxĩy. ꞌŨkux.

16  Yeyox te hãmꞌãktux kux, tu:
— Yã kaxĩy tikmũꞌũn te mãxap xop yãyhãp-tup ꞌũkaꞌax xop, ha ta 

tikmũꞌũn kaꞌax xop yãyhãp-tup hãmãxap xop, Kaxĩy.

Yeyox te yãy xokꞌax ꞌãktux ꞌũxeheh
17 Tu putat hã pepiꞌ mõg, nũy kõmẽn Yenoyanẽn haꞌ mõg, yãy yõg tikmũꞌũn 

mũtik mõg, ha nõm mõg putat tuꞌ, nũy tup-xet hã hãmꞌãktux, ꞌĩhã hãpkumep, tu:
18  — Pẽnãꞌ! Kõmẽn Yenoyanẽn ha yũmũ mõg. ꞌŨgmũn yã Tikmũꞌũn 

Kutok, hak mõgãp-tup ꞌãmãnex xexka xop hah, xix tik te hãmyũmmũg 
xop hah, ha tak putex putup, 19 tuk mõgãp-tup ꞌũpuknõg xop hah, hak 
kuteꞌex kummuk putup, tuk kix putup, tuk xup putup mĩpkupnix tuꞌ, nũy 
ꞌũkputex, pa ꞌãmnĩy tikoxyuk hãꞌ nõg putup, ꞌĩhã putpuk hip-tup. Kaxĩy.

Tiak xix Yoãm mũg tut te Yeyox pu hãmꞌãktux
20 Hãpxip kutõnãg ha ta Yemeneo xetut nũn, tuk-tok pit 2 nũnnãhãꞌ, tu 

Yeyox keppa nũꞌ xup, nũy ta tuꞌ xax, yĩy Yeyox te:
21 — Xatep-tep putup? Kaxĩy.
Ha:

— ꞌÃpu, hãmꞌãktux xeh ꞌũgmũtik, puk kutok pit puxet ꞌãyĩm xeꞌe hãꞌ 
yũm, xiꞌ nõy ꞌãyĩm xax hãꞌ yũm, ꞌĩhã xate yãyhã ꞌãxexka xeꞌẽgnãg, nũy 
tikmũꞌũn xohix xat. Kaxĩy.

22  Ha Yeyox te ꞌũn kutok 2 pu hãmꞌãktux, hu:
— Xate hãmyũmmũg ꞌohnãg, tu ꞌãꞌ xak pu ꞌãxexkãnãꞌ. Tikmũꞌũn teꞌ hep 

kohãgnãg xoꞌop, ha kaxĩy ꞌũkxũy xexka putup. ꞌOk xatix ꞌãxũy xexka hãꞌ 
tot? Kaxĩy.

Ha:
— ꞌŨgmũꞌãte nõãꞌtot. Kaxĩy.
23  Yĩy Yeyox te:

— Yãꞌ xoꞌop putup hep xũy, hu ꞌãxũy putup, ꞌũkxũy putuk, pa ꞌãte 
yãykutnã hok, xak yĩm xeꞌe hã yũm, xik yĩm xax hã yũm. Yõgnũ ꞌÃtak teꞌ 
yĩmõgãtux, puꞌ mãm. Kaxĩy.

24 Ha tik xop te 10 te hãmꞌãpak, huꞌ gãy ꞌũtaknõy 2 tuꞌ, 25 yĩy Yeyox teꞌ 
xohix xãnãhãꞌ, puꞌ yĩkahnãg nũꞌ, ha:

— Gohenanok xop te tikmũꞌũn xat, haꞌ xexka xop te tikmũꞌũn xat, 26 pa ꞌãxop 
kopa kaxĩy mĩy hok. ꞌÃmhok. Tikmũꞌũn ꞌũm te yãy xexkãnãp-tup, puxiꞌ nõy hã 
tuꞌ tehet, ꞌũyõg kãmãnat putuk, 27 ha tikmũꞌũn te yãyhãp-tup hãmãxap, puxiꞌ nõy 
xop tu hok hãꞌ hãm. 28 ꞌŨgmũn yã Tikmũꞌũn Kutok, pak nũn hok, puyĩy tikmũꞌũn 
ꞌãꞌ hãpxopmãꞌ. ꞌÃmhok. Yãk nũn ꞌũhep xohix xop pu hãpxopmãꞌ, nũy ꞌũkxok, nũy 
tikmũꞌũn kuxa kummuk xit, nũy kuxa max mõꞌtat ꞌũyãnãn tuꞌ. Kaxĩy.

Yeyox te tik pẽnã hok puꞌ pa max nãhãꞌ
29 Tu hãpxip ꞌĩhãꞌ mõg, tu kõmẽn Yenikot nĩm, ha tikmũꞌũn xohix xexka 

teꞌ peꞌ mõg, 30 ha tik 2 pa hok mãm, putat yĩka te tuꞌ mãm, tu tikmũꞌũn 
yĩy ꞌãpak, tu Yeyox nũn yũmmũg, huꞌ yĩy kaꞌok, tu:

— Notot, yã mõnãyxop Namix hã ꞌãmõkputox, ꞌũg ꞌũm kuxa kaꞌ! Kaxĩy.
31 Ha tikmũꞌũn teꞌ mãnõg, tu:

— ꞌÃhup, ꞌãyĩy hok! Kaxĩy. Pãyãꞌ yĩy kaꞌok ꞌũxeheh, tu:
— Notot, yã mõnãyxop Namix hã ꞌãmõkputox, ꞌũg ꞌũm kuxa kaꞌ! Kaxĩy.
32  Yĩy Yeyox hup, tu tik pa hok xãnãhãꞌ, tuꞌ yĩkopit, hu:

— Xatep tek mũn putup, ꞌũmĩy xaꞌ? Kaxĩy.
33  Ha:

— Notot, ꞌũgmũg ꞌũm pa nãꞌ, ꞌũgmũg hãmpẽnãꞌ! Kaxĩy.
34 Ha Yeyox teꞌ kuxa kaꞌ, tuꞌ pa ꞌãpit, ha hãpxip ꞌõhnãg ꞌĩhãꞌ paꞌ, tu 

hãmpẽnãhãꞌ, tu Yeyox peꞌ mõg.

Yeyox te kõmẽn Yenoyanẽn tuꞌ xupep

21  1 Ha taꞌ mõg, tu mõktu kõmẽn Yenoyanẽn yĩkaꞌ pip, ꞌĩhãꞌ pipꞌax 
Metpaye tuꞌ mõxahaꞌ, ha yĩktix ꞌOnimet yĩkaꞌ yũm, tuꞌ yõg tik 2 

mõꞌkutnãhãꞌ, puꞌ keppa mõg, 2  tuꞌ xat, hu:
— Mõg, nõm xip tu xexka ha mõg, tu mõktu mõxahaꞌ, ha yohmẽn hex pẽnãp-

tup, hak-tok te nũ mũtik tihiꞌ, haꞌ mĩm tuꞌ hĩy, ha mõy hĩyꞌax koaꞌ, nũy nũnnãꞌ. 
3 Tikmũꞌũn te xaꞌ yĩkopit, ꞌãpu yĩy, tu: “ꞌŨgmũg xuxyã te yohmẽn putup, tuꞌ 
putpuꞌ nũnnãp-tup,” kaxĩy, ha ꞌãtux hok putup xa yohmẽn 2 nũnnãꞌ. Kaxĩy.

4 Ha hãpxopmãhãꞌ, tu Topa yõg hãmꞌãktux hittap hã yohmẽn nũnnãhãꞌ. 
Hõmã tik hittap te Topa pupi hãmꞌãktux, tu tappet tu kaxꞌãmiꞌ, 5 hu:

“Pu, Xiãm yõg kõmẽn kopaꞌ pip xop pu hãmꞌãktux, hu:
Hõnhã tik te tikmũꞌũn xatꞌax xupep,
tu yãk-tõgnãg, tu yohmẽn yĩmũꞌ yũm,
tu yohmẽn kutok yĩmũꞌ yũm.” Kaxĩy.

6 Ha ta tik xop mõg, tu Yeyox keppaꞌ mõg, tuꞌ xatꞌax mĩy, 7 tu yohmẽn 
nũnnãhãꞌ, xik-tok nũnnãhãꞌ, tu yãy kap xix yohmẽn yĩmũꞌ, pu Yeyox yĩmũꞌ yũm, 
haꞌ yũm, 8 ha tikmũꞌũn xohix yãy yõg kap mõꞌyõn hãm tuꞌ, pu yohmẽn mõy yĩmũꞌ 
mõg, 9 ha mõktu tikmũꞌũn teꞌ keppaꞌ mõg, xix tikmũꞌũn teꞌ peꞌ mõg, yĩy kaꞌok, tu:

— Mõnãyxop hittap Namix mõkputox xexka xeꞌẽgnãg! Pũyã Topa xa 
hãmmaxnãꞌ! Yã xaꞌ hõm yãy ꞌãxetꞌax, xa nũꞌ! Yã Topa mũn xexka xeꞌẽgnãg! Kaxĩy.

10 Tu kõmẽn Yenoyanẽn tuꞌ mõxahaꞌ, ꞌĩhã tikmũꞌũn xohix teꞌ xupak, tu:
— Putep mũn mĩy? ꞌŨ ꞌũm ꞌõhõm? Kaxĩy.
11 Ha tikmũꞌũn te Yeyox mũtik mõxaha, tu:
— Yã nõꞌõm Yeyox, tu Topa pupi hãmꞌãktux, yã hãpxexka yõg kõmẽn 

Nãyane yõg tihik. Kaxĩy.

Yeyox te Topa pet xexka hã mõꞌnãhãꞌ
12  Yeyox te Topa pet xexka hã mõꞌnãhãꞌ, tu tikmũꞌũn papuk, nõm teꞌ 

kopa hãpxop hãmenax, tu tayũmak yãnãnꞌax xop yõg mĩmpe putxok, xix 
yãy yũmꞌax putxok kamah, tu tik xop te putuxnãg hãmenax yõg yũmꞌax 
putxok. 13  Ha Yeyox te:

— Topa yõg tappet te Topa yõg hãmꞌãktuxꞌax ꞌãktux, ha: “ꞌŨkpet xexka 
ꞌãxetꞌax Topa pu hãmꞌãktuxꞌax pet,” kaxĩy, pa ꞌãxop te Topa pet xexka 
kummugãhãꞌ, ha yãyhã hãpxupxet pet! Kaxĩy.

14 Ha tikmũꞌũn pa hok xop nũn, xix tikmũꞌũn te hãpkumep hok xop nũn, 
Topa pet xexka haꞌ nũn, puyĩy Yeyox hittupmãꞌ, haꞌ hittupmãhãꞌ, 15 yĩy ꞌãmãnex 
xexka xop gãy, xix tik te hãmyũmmũg xop gãy, ꞌĩhã Yeyox te hãpxopmã max 
xeꞌẽgnãg, haꞌ pẽnãhãꞌ, ha kakxop yĩy kaꞌok Topa pet xexka kopah, tu:

— Mõnãyxop hittap Namix mõkputox xexka xeꞌẽgnãg! Kaxĩy. Haꞌ xexka 
xop teꞌ xupak.

16  Tu Yeyox pu hãmꞌãktux, hu:
— ꞌOk xate kakxop yĩy ꞌũm ꞌãpak? Kaxĩy.
Ha:

— Yã ꞌãteꞌ xupak. ꞌOk ꞌãxop te Topa yõg tappet ꞌũm mõꞌkupix hok? Yã: 
“Topa te kakxop pu hãmyũmmũgãhãꞌ, pu tu Topa ꞌãktux mãynãg.” Kaxĩy.

17 Tu taꞌ nĩm, tu kõmẽn nĩm kamah, tuꞌ pipꞌax Metãn haꞌ mõg, tu mõktuꞌ 
pipꞌax tuꞌ xip ꞌãmnĩy tox hã.

Yeyox te piget kup mãnõg
18  Hãptup ꞌĩhãꞌ mõg, Yenoyanẽn tu putpuꞌ mõg, ha putup te Yeyox 

putex, 19 ha ta mĩnta kup piget pẽnãhãꞌ, ha putat pukaꞌ yũm, yĩꞌ mõg, pa 
mĩnta ꞌũm ta ꞌohnãg, ꞌũxux puxet mõꞌtat, yĩy Yeyox teꞌ kup xat, hu:

— Mĩnta ꞌũm ta hok! Kaxĩy.
Hãpxip ꞌohnãg ꞌĩhã mĩnta kup yã tãmnãg, 20 ha tik xop teꞌ pẽnãhãꞌ, tuꞌ 

kuxa teꞌ yẽy, tu:
— Yãꞌ kup tãmnãg mõꞌkaꞌok! Kaxĩy.
21 Ha Yeyox te:

— ꞌÃte xa hãpxeꞌe ꞌãktux: ꞌÃkuxa mãm kaꞌok xix yãy kuxa yĩkopit hok, hu ta 
mĩnta kup nakgã kamah, tuꞌ xatꞌax hãꞌ nakgãhãꞌ, pãyãp-xetꞌah. ꞌÃxop te yĩktix 
xatꞌax, pu ꞌãpep, nũy kõnãg xexka kopa mõꞌyãykutnãꞌ, puxix mõꞌkutnãꞌ. 22 ꞌÃkuxa 
mãm kaꞌok, puxix Topa xaꞌ hõm hãpxop ꞌũm ꞌãxop te ta tu ꞌãkax. Kaxĩy.

Yeyox teꞌ xatꞌax
23 Tu Topa pet xexka haꞌ mõg putpuꞌ, tu hãmyũmmũgãhãꞌ, ꞌĩhã ꞌãmãnex 

xexka xop nũn, xix Yoneo xexka xop nũn, tu Yeyox yĩkaꞌ pip, tuꞌ yĩkopit, hu:
— Tep te xaꞌ hõm yãy ꞌãxetꞌax, xayĩy hãpxopmã kaꞌok xix 

hãmyũmmũgãꞌ? Kaxĩy.

24 Ha:
— ꞌÃte ꞌãyĩkopitꞌax kamah, xa ꞌãxop hãmꞌãktux ꞌũyãnãn tuꞌ, kopxix xa hãmꞌãktux, 

tup-tep te ꞌãꞌ hõm yãy ꞌãxetꞌax, ha xaꞌ xuktux. 25 ꞌÃyĩy! Tep te Yoãm pu ꞌãxetꞌax hõm, 
pu tup-tox pix? ꞌOk pe Topa te tuꞌ hõm? ꞌOk pe tikmũꞌũn te tuꞌ hõm? Kaxĩy.

Haꞌ xexka xop te yãy pu hãmꞌãktux hãꞌ nõy yãnãn, hu:
— Pax ꞌũ yũmũꞌãte: Topa te tu ꞌãxetꞌax hõm,” kaxĩy, puxiꞌ yãnãn tuꞌ yĩkopit, hu: 

“Teptu ꞌãkuxa mãm ꞌohnãg Yoãm kopah?” kaxĩy. 26 Pax ꞌũ yũmũꞌãte: “Tikmũꞌũn teꞌ 
xuxetꞌax tuꞌ hõm,” kaxĩy, puxix tikmũꞌũn gãy, ha yũmũꞌãteꞌ yĩpkutuk. Yãꞌ xohix te 
Yoãm peꞌpaxex ꞌũxexkah, tu peꞌpaxex Yoãm te Topa pupi hãmꞌãktux. Kaxĩy.

27 Huꞌ yãnãn tu hãmꞌãktux, hu:
— ꞌAp yũmmũgꞌah ꞌãteꞌ. Kaxĩy.
Ha Yeyox te:

— ꞌA ꞌãte xa hãmꞌãktux putupꞌah kamah, tu yãy ꞌũm ꞌãxetꞌax ꞌãꞌ hõm 
ꞌãktux putupꞌah. Kaxĩy.

Tik kutok 2
28  Tu xe hãmyũmmũgãhã hãmꞌãktuxꞌax hã, nũy Topa yõg hãpxopmãꞌax 

yũmmũgãꞌ, tu:
— Xatep tep peꞌãpaxex? Tik kutok pit 2, tuk-tok hãmãxap xat, nũy: 

“Xõnnũꞌ, mõy nõmhã nũy yõgnũ mĩnta ꞌop yõg hãpxaꞌax tu ꞌãhãm.” Kaxĩy.
29 — Hak-tok te mãxap te: “ꞌAp ꞌũgmõg putupꞌah.” Kaxĩy.

— Pa hãpxip kutõgnãg ꞌĩhã yãyhãhup, tuꞌ mõg.
30 — Haꞌ tak tek-tok kuhnõy xat kamah, pu mõy tu hãm, hak-tok te 

kuhmõy te: “Yãk mõg.” Kaxĩy.
— Paꞌ mõg ꞌõhnãg. Kaxĩy.
31 Tu hãmꞌãktux kux, tuꞌ xexka xop yĩkopit, hu:

— ꞌŨk-tok te xĩy teꞌ tak puꞌ yĩpkox xip? Kaxĩy.
Ha:

— Yãk-tok te mãxap. Kaxĩy. Yĩy Yeyox te:
— Gohet pupi tayũmak pop xop xiꞌ xotit xop te Topa puꞌ yĩpkox pip, pãyã 

ꞌãyĩpkox ꞌohnãg. 32  Yã Yoãm tep-tox pix, tu ꞌãkeppaꞌ mõg nũy xa Topa yõg 
putat mũg, ha ꞌãkuxa mãm ꞌõhnãg Yoãm kopah, pãyã tayũmak pop xop 
xiꞌ xotit xop kuxa mãm kaꞌok. Ha ꞌãxop teꞌ yũmmũg, tu yãyhãhũp ꞌohnãg, 
nũy hãpkummuk mĩy kux, nũy ꞌãkuxa mãm kaꞌok Yoãm kopah. Kaxĩy.

Tute kãmãnat kummuk ꞌãktux
33  Tu xe:

— ꞌŨg ꞌãpax! Hãmꞌãktuxꞌax nõy hã ꞌãte xa hãmyũmmũgãꞌax, nũy Topa yõg 
hãpxopmãꞌax xa hãmyũmmũgãꞌ, hu: Tikmũꞌũn te hãpxahaꞌ, tu mĩnta ꞌop xok, tu 
hãmpakꞌax hãꞌ yĩmmap, tu mĩkaxxap xox tix hãꞌ tatꞌax mĩy, pu tox hep ꞌop tonnok, 
nũyꞌ hep xut, nũy ta hep xupyãg mĩy, xix mĩptut tox mĩy, nũy hãpxa xexka pẽnãꞌ, 
ha tikmũꞌũn nõy puꞌ nĩm, tayũmak hãꞌ nõy yãnãn tuꞌ, tu ta hãpkumep hãptox tuꞌ. 

34 Ha ta hãmyãxatamuk ꞌĩhãꞌ xuxyã te kãmãnat tikoxyuk nũꞌpok, pu tuꞌ xuxyã 
yõg tayũmak nõm pupi paꞌ. 35 Pa hãpxa xexka yõg kãmãnat teꞌ mũg, tup-xet kix, 
xiꞌ nõy putex, xiꞌ nõy mĩkaxxap hãꞌ tux. 36 Hãpxip ꞌĩhãꞌ xuxyã te xe kãmãnat xop 
nũꞌpok, tu ta kãmãnat punethok nũꞌpok, pu tuꞌ xuxyã pupi tayũmak pop, ha hãpxa 
xexka yõg kãmãnat xop te xe hãpxopmã kummuk. 37 Yĩy hãpxip ꞌĩhãꞌ xuxyã te 
nũ yãy kutok kutnãhãꞌ, tu hãmpeꞌpaxex, hu: “Yãk kutok xexka peꞌpaxexꞌax, ꞌap 
kummugãp-tupꞌah.” Kaxĩy. 38 Ha taꞌ nũn, pa hãpxa xexka yõg kãmãnat teꞌ pẽnãhãꞌ, 
tu: “Yãꞌ xuxyãk-tok xeꞌeꞌ! ꞌÃpu yũmũp-tex, nũy hãpxa xexka paꞌ!” Kaxĩy.

39 — Tuk-tok mũg, tu hãpxa xexka kũnãpa haꞌ mõgãhãꞌ, tuꞌ mõg, tup-tex, 
haꞌ xok. ꞌŨkux. Kaxĩy.

40 Yeyox teꞌ yĩkopit, hu:
— Tep mũn mĩyꞌax ꞌũxuxyãꞌ, ꞌĩhãꞌ putpuꞌ nũn, nũy hãpxa xexka yõg 

kãmãnat xop ꞌũyãnãn tuꞌ kummugãꞌ? Kaxĩy.
41 Ha tikmũꞌũn te:
— Yaꞌ kixꞌax, nũy hãpxa xexka hõm tikmũꞌũn nõy puꞌ, pu tuꞌ xuxyã pu 

hãpxa yõg tayũmak hã pago hãmyãxatamuk xohix ꞌĩhãꞌ. Kaxĩy.
42  Yĩy Yeyox te xeꞌ yĩkopit, hu:
— ꞌOk ꞌãxop te Topa yõg tappet ꞌũm mõꞌkupix hok? Ha: “Tikmũꞌũn pet, tu 

mĩm xexka putup nõg, pa hõnhã yãyhã mĩptut mãykup xix mĩptut koxuk, yã 
mĩm xexka xeꞌẽgnãg. Topa mũn teꞌ xexkãnãhãꞌ, ha yũmũg kuxa teꞌ yẽy.” Kaxĩy.

43  Tu hãmꞌãktux kux, tu:
— ꞌÃte xa hãpxeꞌe ꞌãktux: ꞌA Topa te ꞌãxop ꞌũm xat putupꞌah, pãyãꞌ nõy 

xat putup, nõm te Topa puꞌ yĩpkox pip, tu hãpxopmã max. 44 Tikmũꞌũn te 
mĩkaxxap hãꞌ nãꞌ, puxix tu yãy koxyõy. Mĩkaxxap te tikmũꞌũn yĩmũꞌ nãꞌ, 
puxix yãꞌ xohix koxyõynãm. Kaxĩy.

45 Ha ꞌãmãnex xexka xop xix Paniye xop te Yeyox yõg hãmꞌãktuxꞌax 
ꞌãpak, tu hãmyũmmũg. Yãꞌ xexka xop ꞌãktux ꞌĩhã hãmꞌãktux hã 
hãmyũmmũgãhãꞌ, 46  yĩꞌ gãy, tuꞌ mũg putup, pa tikmũꞌũn yĩpkutuk, ha 
Yeyox yãꞌ xexka peꞌpaxex, tu: “Yeyox te Topa pupi hãmꞌãktux xeꞌeꞌ.” Kaxĩy.

Tik teꞌ xatꞌax te ꞌãmuk xexka mĩy

22  1 Yeyox te xe hãmꞌãktuxꞌax hã hãmyũmmũgãhãꞌ, nũy Topa yõg 
hãpxopmãꞌax yũmmũgãꞌ, nũy Topa yãꞌ hep xop xohix xãnã ꞌãktux, tu:

2  — Topa te yãy yõg tikmũꞌũn xat, haꞌ yĩpkox pip, ha kaxĩy hãpxexka ꞌũm 
yõg tik teꞌ xatꞌax te ꞌãmuk xexka mĩy, ꞌũk-tok pit te yãytap-tup hah, 3 yĩꞌ tak 
te kãmãnat mõꞌpok pu tikmũꞌũn xãnãꞌ, pãyã ꞌap nũn putupꞌah, 4 yĩy kãmãnat 
nõy mõꞌpok, pu tikmũꞌũn pu hãmꞌãktux, hu: “ꞌÃte ꞌãmuk xexka mĩy tap, tu 
mũnũytut tak kix, xix mũnũytut kutok kix, xa nũꞌ, nũy ꞌãxit!” Kaxĩy.

5 — Pãyã tikmũꞌũn tep-tup nõg, tu yãy kuxop punethok, tup-tup-nõg. ꞌŨpxet 
teꞌ yõg hãpxa xexka haꞌ mõg, xiꞌ nõy teꞌ yõg mẽn haꞌ mõg, 6 ha tikmũꞌũn nõy te 
kãmãnat xop mũg, tuꞌ kix kakixnãg, tuꞌ kix ha mõktuꞌ xakix. 7 Ha hãpxexka yõg 
tik teꞌ xatꞌax gãy xexkah, huꞌ xat, pu tu kummuk xop kix ꞌũyãnãn tuꞌ, xiꞌ yõg pipꞌax 

mõꞌxut kuxap hãꞌ, pu tu nõg. 8 Haꞌ xatꞌax te kãmãnat xop xe xãnãhãꞌ, tu: “Xõnnũ te 
yãytahaꞌ, ha ꞌãteꞌ mĩy ꞌamuk xexka, tu tikmũꞌũn xãnãhã put nũꞌ, pãyãꞌ kummuk, tuꞌ 
nũn ꞌohnãg, 9 pa hõnhã mõg, putat hã mõg, nũy tikmũꞌũn xohix xãnãꞌ.” Kaxĩy.

10 — Ha putat hãꞌ mõg, tu tikmũꞌũn xohix xãnãhã put nũꞌ, tu tikmũꞌũn max 
xãnãhãꞌ, xix tikmũꞌũn kummuk xãnãhãꞌ, yãꞌ xohix xãnãhãꞌ, haꞌ xatꞌax yõg 
mĩptut max haꞌ mõg tikmũꞌũn xohix, nũy ꞌãmuk xexka mãꞌ, ha mõktu mĩptut 
xexka nũꞌxĩmnãg. 11 Ha tik teꞌ xatꞌax xexka te hãmꞌãta kox hã mõꞌnãhãꞌ, nũy 
nũy tikmũꞌũn pẽnãꞌ, tu tik puxet pẽnãhãꞌ, ꞌa ꞌãmuk xexka yõg topixxax max 
mõꞌtatꞌah. Yã mõnãyxop yõg hãpxopmãꞌax tat ꞌõhnãg, 12  yĩy tik teꞌ xatꞌax te: 

“Tep te xĩy hã mõꞌãnãhãꞌ, pa ꞌãmuk xexka yõg topixxax mõꞌtat hok?”
— Ha tik yĩy kĩy kaꞌok, tuꞌ yĩy ꞌõhnãg, 13  yĩy tik teꞌ xatꞌax te kãmãnat xat, 

tu: “ꞌŨyĩm kĩy, xiꞌ kup kĩy, tuꞌ putyõn hãpkoxtap kopah, haꞌ potap-tup, 
ꞌũxũy xexka tuꞌ.” Kaxĩy. ꞌŨkux.

14 Yeyox te hãmꞌãktux kux, tu:
— Topa te tikmũꞌũn punethok xãnãhãꞌ, pak-tõgnãg hã yĩmõgatux. Kaxĩy.

Tik xop teꞌ puknõg yõg gohet ꞌãktux
15 Ha Paniye xop mõg, tu yãy mũtik hãmꞌãktux, nũy Yeyox yõg 

hãmꞌãktuxꞌax hãꞌ yĩkopit, nũy tuꞌ kummugãꞌ, 16 hu yãy tik xop nũꞌpok ꞌEnot 
xop mũtik, nũy Yeyox tu yĩkopit. Yã tik xop pa max, pãyãꞌ kuxa kummuk, tu:

— Notot, yũmũꞌãte ꞌãyũmmũg, ha hãpxeꞌe ꞌãktux, tu hãmyũmmũgã max, pu tu 
tikmũꞌũn Topa yõg hãmputupꞌax yũmmũg. Yã tikmũꞌũn ꞌũm pu ꞌãyĩpkox ꞌohnãg, 
nũy hãpxopmãꞌax hitop hãꞌ kopit hok, yĩy yũmũꞌãte ꞌãyĩkopit, 17 hu: Xatep-tep 
mũn peꞌãpaxex? ꞌOk yũmũ yõg xatꞌax teꞌ xat hok, pu tayũmak hã pago hok gohet 
puknõg puꞌ? ꞌOk peꞌ xat pu pago? Xatep-tep mũn peꞌãpaxex? Kaxĩy.

18  Tu yã mõꞌãmãꞌ, pãyã Yeyox teꞌ yũmmũg, hu:
— ꞌÃxop pa max, pãyã ꞌãkuxa mũn kummuk! Tep tuk yĩkopit putup 

xateꞌ? 19 Paxnũ tayũmak! Kaxĩy.
Ha taꞌ paxnũn, tu tuꞌ mũg, 20 yĩy Yeyox teꞌ yĩkopit, hu:

— ꞌŨxuxetꞌax nũhũ tik koxuk? Kaxĩy.
21 Ha:

— Yãꞌ puknõg yõg gohet te tikmũꞌũn xatꞌax koxuk. Kaxĩy.
Yĩy Yeyox te:
— Gohet puꞌ hõm gohet yõg yã hãpxop, xix Topa puꞌ hõm Topa yõg hãpxop. Kaxĩy.
22  Haꞌ xupak, tuꞌ yẽy, tuꞌ yĩkopit kux, tu taꞌ mõg.

Xanoxeo xop te put puꞌ hiꞌax ꞌãktux
23  Hãpxip ꞌĩhã Xanoxeo xop nũn, tuꞌ kuxa mãm ꞌohnãg putpuꞌ hiꞌax 

kopah, tu nũktu Yeyox yĩkaꞌ nũn, 24 tu:
— Notot, Mõyyex te yũmũꞌã hãmyũmmũgãhãꞌ, hu: “Tik ꞌũm xok, ꞌĩhãꞌ xetut 

tek-tok put hok, puxix tik taknõy xeꞌ xetut mũy, nũy nũ mũtik yãytax, pu ta 
tu tuk-tok put, pũyĩk-tok ꞌũyĩpxox nõm te mãxap yõg hãpxop pop.” Kaxĩy. 

25 Yã yũmũg tikmũꞌũn kopaꞌ pip taknõy ꞌũxohix teꞌ 7 ꞌaxaꞌ, haꞌ taknõy nõm 
hãmãxap te yãytahaꞌ, haꞌ xetut tek-tok put ꞌohnãg, haꞌ yĩpxox xok, ha taꞌ 
taknõy tuꞌ kuhmõy teꞌ mũg, 26 tu nũ mũtik yãytahaꞌ, haꞌ xetut tek-tok put 
ꞌohnãg, haꞌ yĩpxox xok kamah, haꞌ taknõy tuꞌ kuhmõy teꞌ mũg, tu nũ mũtik 
yãytahaꞌ, ha mõktuꞌ taknõy xohix te 7 te ꞌũn mũtik yãytahaꞌ, tuꞌ xok, haꞌ xetut 
tek-tok put ꞌohnãg. 27 Yã ꞌũn te kaꞌax haꞌ xok kamah. 28 ꞌŨtaknõy ꞌũm yã ꞌũn 
hãꞌ xetut xeꞌeꞌ? Pax pu tikmũꞌũn putpu hi, puxiꞌ taknõy ꞌũm ꞌũxetut mũy? Yãꞌ 
taknõy xohix te ꞌũn mũtik yãytahaꞌ. Yã yãyta xohix. Ta tuꞌ kux. Kaxĩy.

29 Ha Yeyox teꞌ yãnãn hã hãmꞌãktux, hu:
— ꞌÃxop te yã yãy pu mõꞌãmãꞌ, ꞌap Topa yõg tappet ꞌũm yũmmũgꞌah, xix 

Topa yõg hãpkaꞌokꞌax yũmmũg ꞌohnãg. 30 ꞌŨxakix xop teꞌ putpuꞌ hip-tup, 
hu ta pexkox yõg nũꞌpok xop putuk, tu yã yãyta ꞌohnãg. 31 ꞌÃte yã xa 
putpu yãy hiꞌax yũmmũgãꞌax. ꞌOk ꞌãxop te Topa yõg tappet ꞌũm mõꞌkupix 
hok? Yã Topa te: 32  “ꞌŨgmũn yã mõnãyxop ꞌAmanãm yõg Topa, xix 
mõnãyxop ꞌIyak yõg Topa, xix mõnãyxop Yako yõg Topah.” Kaxĩy. Yãꞌ hi 
xop mũn hã Topah, paꞌ xakix xop ꞌap hã Topaꞌah. Kaxĩy.

33  Ha tikmũꞌũn te hãmyũmmũgꞌax ꞌãpak, tuꞌ yẽy.

Topa yõg xatꞌax te mãxap
34 Ha Paniye xop te hãmꞌãpak kamah, tu yãy tu nũꞌ nãhãꞌ, ꞌĩhã hãmyũmmũg. 

Yã Yeyox te Xanoxeo xop pu hãmꞌãktux hã tuꞌ hupmãhãꞌ, 35 ha Paniye xop yõg tik 
ꞌũm teꞌ xatꞌax yũmmũg max, tu Yeyox yõg hãmyũmmũgãꞌax yĩkopit putup, hu:

36  — Notot, piꞌyãꞌ mũn ꞌũxatꞌax xohix hãꞌ mãxap? Kaxĩy.
37 Ha:

— “ꞌÕgnũ Topa mũn putup pax, ꞌãkuxa xexka hãp-tup pax, xix ꞌãp-tox 
xexka hãp-tup pax.” 38  Yãꞌ xatꞌax xohix hãꞌ mãxap. 39 Haꞌ xatꞌax kũnãy tu 
teꞌ nõy putuk, tu: “ꞌÃnõy putup pax, xate yãy putup pax putuk.” Kaxĩy. 
40 Yãꞌ xatꞌax 2 te Mõyyex yõg xatꞌax xohix yũmmũgãhãꞌ, ha tik hittap xop 
te Topa pupi hãmꞌãktux, tuꞌ yũmmũgãhã kamah. Kaxĩy.

Yeyox te Topa yõg hãmyãykutnãꞌax ꞌãktux
41 Ha Paniye xop te yãykotĩnnãhãꞌ, ꞌĩhã Yeyox teꞌ yĩkopit, hu:
42  — ꞌÃxop tep-tep mũn peꞌãpaxex Topa yõg hãmyãykutnãꞌax tuꞌ? Tik 

ꞌũm mũn hã ꞌũmõkputox ꞌõhõm? Kaxĩy.
Ha:

— Yã mõnãyxop hittap Namix hãꞌ mõkputox. Kaxĩy.
43  Ha xeꞌ yĩkopit, hu:
— Tep tu Topa Koxuk te mõnãyxop hittap Namix pu hãmyũmmũgãhãꞌ, puyĩy 

Topa yõg hãmyãykutnãꞌax ꞌãktux, hu: “ꞌŨkxuxyãꞌ.” Kaxĩy. 44 Yã Namix te: 
“Topa tek xuxyã pu hãmꞌãktux, hu: ꞌYũhũm ꞌũgyĩm xeꞌe hã, ꞌĩhã ꞌãteꞌ gãyxop 
nõãꞌ.’ ” Kaxĩy. 45 Yĩy mõnãyxop Namix te hãmyãykutnãꞌax pu: “ꞌŨkxuxyãꞌ.” 
Kaxĩy. ꞌOk yãykutnãꞌax yã mõnãyxop Namix hãꞌ mõkputox xeꞌeꞌ? Kaxĩy.

46  ꞌAp yãnãn tu hãmꞌãktux yũmmũgꞌah, huꞌ yẽy, tu xep yĩkopit ꞌohnãg.

Yeyox xix Yoneo xexka xop

23  1 Ha Yeyox te hãmꞌãktux yãy mũtik hãpkumep xop puꞌ, xix 
tikmũꞌũn xohix puꞌ, tu:

2 — Tik xop te hãmyũmmũg, xix Paniye xop te Mõyyex yõg xatꞌax 
yũmmũgãhãꞌ, ha Topa te yãy ꞌãxetꞌax hõm puyĩy hãmyũmmũgãꞌ, 3 yĩy ꞌãyĩpkox 
piꞌ, nũy tu ꞌũm hãpxopmã max, pãyãꞌ xexka xop yõg hãpxopmãꞌax hitop tat 
hok, ꞌũyãy yõg hãmꞌãktux puꞌ yĩpkox ꞌohnãg hah. 4 Yãꞌ xat, pu tikmũꞌũn hãpxop 
putux tat, ha hã tu te ꞌohnãg. 5 Tu hãpxopmãhãꞌ, pu tikmũꞌũn pẽnãꞌ, tu Topa yõg 
tappet tox kaxꞌãmiꞌ, nũy kux tuꞌ tat, xiꞌ yĩm kõꞌõ tu tu mõꞌ tat. ꞌOk ꞌãxop teꞌ pẽnã 
hok? Ha kayak xexka mõꞌtat, 6 tu ꞌãmuk xexka haꞌ mõg pax, tu yãy mãmꞌax 
max xak, nũy ta tuꞌ mãm, tu Topa pet kopaꞌ xexka xop yõg mãmꞌax yĩmũꞌ 
mãm. 7 Tup-tup tikmũꞌũn te: “Notot!”, kaxĩy, kõmẽn kopah, nũy tuꞌ xexkãnãꞌ. 
8 ꞌŨtux hok pu tikmũꞌũn ꞌãxãnã hok, hu: “Notot,” kaxĩy. Yã ꞌãxop te ꞌãnõy hã yã 
ꞌãxapeꞌ, hak mũn puxet te ꞌãxop yũmmũgãhãꞌ. 9 ꞌÕg ꞌÃtak xeꞌe te pexkox tuꞌ xip, 
yĩy hãm tuꞌ xip tik xãnã hok, hu: “ꞌÃtak,” kaxĩy. 10 Tu ꞌãnõy xãnã hok, hu: “Yã 
yũmũg xuxyãꞌ,” kaxĩy. Yã Kunnix mũn puxet ꞌãxop hãꞌ xuxyãꞌ. 11 Tikmũꞌũn te 
hãpxopmãhãꞌ, nũy tuꞌ nõy hã tu tehet, puxix yã ꞌãkopa ꞌũxexkah. 12 Tikmũꞌũn te 
yãy xexka peꞌpaxex, pũyã yãy yãyhãhup kutõgnãg, ha Topa teꞌ xexkãnãp-tup.

Yeyox teꞌ xat hok pu mõꞌãmã hok
13  — Yã ꞌãkuxãnõg hãmyũmmũg xop xix Paniye xop! ꞌÃpa hitop tu max, 

pãyã ꞌãkux mũn kummuk. Tikmũꞌũn kuxa te Topa xak, puyĩy yõg putat 
hã mõg, pa ꞌãxop teꞌ xat hok, pu mõg hok, ꞌĩhã kama ꞌãmõg ꞌohnãg.

14 — Yã ꞌãkuxãnõg hãmyũmmũg xop xix Paniye xop! ꞌÃpa hitop tu max, 
pãyã ꞌãktux mũn kummuk. 15 Yã ꞌãxop te hãpkumep hãpxexka xohix tuꞌ, 
tu kõnãg xexka xohix mep, puyĩy tikmũꞌũn puxet ꞌõg hãpxopmãꞌax tat, 
tuꞌ tat, puxix yã tuꞌ kummuk xexkah, ha ta ꞌãxop kummuk miax, nũy yã 
ꞌãxohix ꞌãpet Hãmgãyãgnãg mũtik.

16 — Yã ꞌãkuxãnõg ꞌãpa hok xop, tu tikmũꞌũn pa hok xop mõgãhãꞌ, yã 
tikmũꞌũn yũmmũgã kummuk, tu: “Tikmũꞌũn te Topa pet xexka ꞌãktux, nũy 
nõy pu hãmꞌãktux xeh, puxix yãꞌ hitop hãꞌ xex, ꞌap ta nemẽnꞌah. Yãꞌ max 
tuꞌ mĩy hok. Pãyã tikmũꞌũn te Topa pet xexka yõg pipkup yãnãm ꞌãta ꞌãktux, 
nũy hãmꞌãktux xeh, puxix hãmꞌãktux xex kaꞌok, tu ta nemẽn. Pũyã tuꞌ mĩy,” 
kaxĩy. 17 ꞌÃxop putox kummuk xix ꞌãpa hok! Piꞌyãꞌ mũn yãꞌ xexkah, ꞌok pe 
pipkup yãnãm ꞌãtaꞌ, ꞌok pe Topa pet xexkah? Yãꞌ pet yãꞌ xexkah! 18 ꞌÃxop te 
hãmyũmmũgãhã kamah, hu: “Tikmũꞌũn te mĩmpe pipkup mõꞌhapꞌax ꞌãktux, 
nũy hãmꞌãktux xeh, puxix tuꞌ hitop hã yãꞌ xex, ꞌap ta nemẽnꞌah. Pa tikmũꞌũn te 
xokxop mõꞌhapꞌax ꞌãktux, nũy hãmꞌãktux xeh, puxix tu ta nemẽn, nũy tuꞌ mĩy.”, 
kaxĩy. 19 ꞌÃpa hok xop! Piꞌyãꞌ mũn te mãxap, ꞌok pe xokxop mõꞌhãpꞌax, ꞌok pe 
mĩmpe mõꞌhãpꞌax, nũy Topa puꞌ haxyãꞌ? Yã mĩmpe te mãxap! 20 Yĩy ꞌãte xa 

hãpxeꞌe ꞌãktux: Tikmũꞌũn te mĩmpe ꞌãktux, nũy hãmꞌãktux xeh, puxix xokxop 
mõꞌhapꞌax xohix ꞌãktux, tikmũꞌũn te mĩmpe yĩmũ mõꞌhãp tuꞌ. 21 Tikmũꞌũn te 
Topa pet xexka ꞌãktux, nũy hãmꞌãktux xeh, puxix kama Topa ꞌãktux, yãꞌ xip 
yãy pet tuꞌ. 22 Tikmũꞌũn te pexkox ꞌãktux, nũy hãmꞌãktux xeh, puxix Topa 
xipꞌax xeꞌẽgnãg ꞌãktux kamah, xix Topa mũn ꞌãktux, yãꞌ xip pexkox tuꞌ.

23 — Yã ꞌãkuxãnõg hãmyũmmũg xop xix Paniye xop! ꞌÃxop te Topa pu mĩxux 
kutĩgnãg popmãhãꞌ, ꞌũyãg te 9 ꞌõgnũꞌ, tuꞌ yãg puxet hõm Topa puꞌ, tu mĩxux ꞌotãg 
yõg yãg hõm, xix mĩxux ꞌemanox yõg yãg hõm, xix mĩxux kõmĩn yõg yãg hõm 
Topa puꞌ, tu yã tuꞌ hõm mãynãg, pãyã hãpxopmã maxꞌax xaxok, xix hãmyok 
mĩyꞌax xaxok, xix hãmmaxnãꞌax xaxok, xix ꞌãyĩpkox pipꞌax Topa pu xateꞌ xaxok. 
ꞌÃpu hãpxopmã max, xix hãpxop hõm Topa pu kamah, xayĩy hãpxopmã max 
xohix xaxok hok! 24 ꞌÃpa hok xop te tikmũꞌũn mõgã kummuk! Tikmũꞌũn te 
kumãyõynãg xut nũy putyõn, pãyãꞌ xok xexka kãmẽn tõmãhãꞌ, ha kaxĩy ꞌãxop te 
hãpxopmãꞌax kutĩgnãg mĩy mãynãg, pãyã hãpxopmãꞌax max ꞌãxop teꞌ xaxok!

25 — Yã ꞌãkuxãnõg hãmyũmmũg xop xix Paniye xop! ꞌÃpa mũn max, pãyã 
ꞌãkuxa mũn kummuk! Yã ꞌãxop te kãnẽy pet xax pix, xix kãnẽy xãm pix, pãyã 
kãnẽy kox kopa yãꞌ ĩgãꞌ, ha kaxĩy ꞌãkuxa kummuk. Yã ꞌãxop te ꞌãnõy hã 
yĩpkumĩy, xiꞌ yõg hãpxop hãꞌ xupxet, xix ꞌãnõy yõg hãpxop hã xupkumĩy kamah. 
26 Paniye pa hok ꞌãxop! Kãnẽy kox pix hãmãxap, puxix tu xãm max kamah.

27 — Yã ꞌãkuxãnõg hãmyũmmũg xop xix Paniye xop! ꞌÃpa mũn max, 
pãyã ꞌãkuxa mũn kummuk! Yãꞌ xukpot putuk, hãptopa mũn max, pãyãꞌ 
kopaꞌ xuk xokxax, xiꞌ kup, yãk-tox xeꞌẽgnãg. 28  Ha kaxĩy ꞌãxax max, pãyã 
ꞌãkuxa kopa ꞌãkummuk, yã ꞌãxop te koit, tu hãpxopmã kummuk xohix.

Topa teꞌ kuxa kummuk xop nõãp-tup
29 — Yã ꞌãkuxãnõg hãmyũmmũg xop xix Paniy xop! ꞌÃpa mũn max, pãyã 

ꞌãkuxa mũn kummuk! ꞌÃxop te xukpot mãynãg ꞌãhã mĩy, nũy Topa pupi 
hãmꞌãktux xop no hãpkot, ha tik xop hittap te Topa pupi hãmꞌãktux, tuꞌ max, 
ha ꞌãxop te xukpot maxnãhãꞌ, 30 tu: “Pax ꞌũgmũg pip hõmãꞌ, ꞌĩhã tik xop te Topa 
pupi hãmꞌãktux, kopxix tu mõnãyxop yõg hãpxopmã kummuk tat hok, nũy 
tu tik max xop kix. ꞌÃmhok!” kaxĩy. 31 Hamũn. ꞌÃxop yã mõnãyxop kummuk 
hã ꞌãmõkputox, ha Topa pupi hãmꞌãktux xop kix, 32 ha ꞌãxop te mõnãyxop yõg 
hãpxopmãꞌax kummuk tat, nũy tuꞌ mĩy kamah. 33 ꞌÃxop te kãyã gãynãm xop 
putuk, xix kãyã gãy hã ꞌãk-tok! Ha Topa te ꞌãkummugãp-tup ꞌũyãnãn tuꞌ, xaꞌ 
xupmã hok Hãmgãyãgnãg Pet tuꞌ. 34 ꞌÃte xa hãpxeꞌe ꞌãktux: ꞌÃte xa ha mõꞌpok 
putup, tik te Topa pupi hãmꞌãktux xop, xix tik te hãmyũmmũg xop, xix tik te 
hãmyũmmũgãꞌax xop, ha ꞌãxop teꞌ yãg kix putup, xiꞌ yãg xupmãp-tup mĩpkupnix 
tuꞌ, xiꞌ yãg kix kakixnãg putup Topa pet kopah, tu kõmẽn xohix tu ꞌũpapuk putup. 
35 Yĩy Topa te ꞌãxũygãp-tup, xix ꞌõg mõnãyxop yõg hãpxopmãꞌax kummuk hã 
ꞌãxũygãp-tup. Ha mõnãyxop hittap max ꞌAmeo putex, hõmã, hãmyãxatamuk 
hittap ꞌĩhãp-tex, xix mõnãyxop Manakit kutok Yakanit putex, ꞌĩhã Topa pet 
xix mĩmpe mõꞌhãpꞌax tu yãy koteꞌ xip, tu hãpkummuk mĩy ꞌõhnãg, yĩy Topa te 

ꞌãxũygãp-tup. 36 ꞌÃte xa hãpxeꞌe ꞌãktux: Yã Topa te yã hõnhãꞌ pip xop xũygãp-tup 
ꞌũyãnãn tuꞌ, nũy mõnãyxop yõg hãpxopmãꞌax kummuk hã pago. Kaxĩy.

Yeyox te mõ tikmũꞌũn yãy xeꞌẽgnãg
37 Yeyox te hãmꞌãktux kux, tu kõmẽn Yenoyanẽn yõg tikmũꞌũn pu 

hãmꞌãktux, hu:
— ꞌŨg ꞌãpax! Topa te xa mõ tik xop pok, pu xa Topa pupi hãmꞌãktux, 

ha ꞌãxop teꞌ kix, tu mĩkaxxap hãꞌ tux, pãyã ꞌãte mõꞌãyãy xeꞌẽgnãg. 
Xokakkak tek-tok xãnãhãꞌ, nũy mõꞌtat yãy kakaꞌ, ha kaxĩy ꞌãte tikmũꞌũn 
xãnãhãꞌ, pãyãk ha ꞌãnũn putup ꞌohnãg! 38  Yĩy ꞌãpet hõgnãg putup. 39 ꞌÃte 
xa hãpxeꞌe ꞌãktux: ꞌÃxop tek pẽnãp-tup ꞌũxeheh, ꞌĩhãk mũn ꞌãktux, hu: 

“Pũyã Topa tu hãmmaxnãꞌ! Yã tu yãy ꞌãxetꞌax hõm pu nũꞌ!” Kaxĩy

Yeyox te Topa pet xexka nõgꞌax ꞌãktux

24  1 Hãpxip ꞌĩhã Yeyox te Topa pet xexka kopaꞌ xupep, tuꞌ nĩm, tu 
taꞌ mõg, ꞌĩhã yãy yõg tikmũꞌũn mõxahaꞌ, tuꞌ yĩkaꞌ pip, tu tuꞌ mũg 

Topa pet xexkah, 2  yĩy Yeyox te:
— ꞌOk ꞌãxop teꞌ pẽnãhãꞌ? ꞌÃte xa hãpxeꞌe ꞌãktux: Yãꞌ koxyõy putup Topa 

pet, tu mõktu yõg mĩkaxxap xohix hãm tu nũꞌnãp-tup. Kaxĩy.

Yeyox te hãpkummugãꞌax ꞌãktux
3  Hãpxip ꞌĩhã Yeyox te yĩktix ꞌOnimet yĩmũꞌ yũm, ha yãy yõg tikmũꞌũn 

nũn, nũy yã tup-xet hã hãmꞌãktux hãꞌ nõy yãnãn, ha:
— Hãm ꞌũm hã Topa pet koxyõy putup? Hãpxopmãꞌax ꞌũm te xĩy pẽnãꞌax, 

ꞌĩhãꞌ putpu ꞌãnũn, nũy hãpxopmã xeꞌẽgnãg xohix tu kuxyãꞌ? Kaxĩy.
4 Ha Yeyox te:
— ꞌÕg pa mõxip, pu tikmũꞌũn yã ꞌãmõꞌãmã hok! 5 Yã tik punethok nũn 

putup, tuk ꞌũm ꞌãxetꞌax ꞌãktux putup, nũy yã tuꞌ koit, hu: “ꞌŨgmũn yã 
Kunnix. Yã Topa tek mũn yãykutnãhãꞌ, ꞌũnũꞌ.” Kaxĩy. Tu tikmũꞌũn xohix 
mõgãp-tup kummuk. 6 Xate yãykixꞌax ꞌãpak putup, ha tikmũꞌũn te xa 
yãykixꞌax ꞌãktux putup. Yã ꞌãkuxãnõg hok. ꞌŨyãykix xexkap-tup, pãyã ꞌa 
hãmyãxatamuk xohix xox putoxꞌah. 7 Ha hãpxexka ꞌũm yõg xonat xop te 
hãpxexka nõy yõg xonat mũtik yãykix putup, haꞌ hep xop teꞌ hep xop nõy 
mũtik yãykix putup, ha hãm yãynuhuk putup, xix hãmhõgnãg, ha putup te 
tikmũꞌũn kix putup. 8  Yã nõm xũy hãmãxap, tu ꞌũn tek-tok put xũy putuk.

9 — Hak-nãy tuꞌ gãy xop te ꞌãxop mũg putup, nũy ꞌãkix kakixnãg, tuꞌ xat putup, 
pu ꞌãkix. Yãꞌ xohix te ꞌãp-tup nõg ꞌũgmũn hã. 10 Yĩy tikmũꞌũn punethok tek nĩm 
putup, tu Topa yõg putat xak putup, tu yãy xape kummugãp-tup, ꞌũp-tup ꞌohnãg 
tuꞌ, 11 ꞌĩhã yã tik xop nũn, nõm te yã mõꞌãmãꞌ, nũy Topa pupi hãmꞌãktux, pãyãꞌ 
mõꞌãmãꞌ, yã yãy pupi hãmꞌãktux, tu tikmũꞌũn punethok mõgãp-tup kummuk, tu 
yãꞌ koit tuꞌ. 12 Ha tikmũꞌũn te hãpxopmã kummuk putup, tu mõktu hãpxopmã 
kummuk xexkah, yĩꞌ kuxa mãm kaꞌok xop kuxa teknõg, nõm xop kuxa mãm 

kaꞌok Yeyox kopah, tu yãꞌ nõy putup pax xaxok putup. 13 Pa tikmũꞌũn te Topa yõg 
putat hãꞌ mõ kumaꞌ mõg, puxix Topaꞌ mõy hãpkummuk mĩyꞌax xop kopah, tuꞌ 
hĩnnãp-tup xeꞌẽgnãg. 14 Yĩy hãmꞌãpak maxꞌax ꞌãktux putup hãm xexka xohix tuꞌ, 
puyĩꞌ hep xop xohix hãmꞌãpax, nũy tu hãmyũmmũg. Yã Topa te yãy yõg tikmũꞌũn 
xat, haꞌ yĩpkox pip. Ha hãmyãxatamuk xohix xox putox mõꞌnãꞌax. Kaxĩy.

Tute hãpxũy xexka ꞌãktux
15 Tu xe hãmꞌãktux, hu:
— Topa pet kopaꞌ xip hãmꞌãta yĩkox ꞌãxetꞌax Topa xipꞌax. Hõmã mõnãyxop hittap 

Nanĩꞌeo te Topa pupi hãmꞌãktux, tu Topa yãy xipꞌax ꞌãktux, tu yã hãpxop yãy ꞌĩgã 
xexka ꞌãktux, ha Topa yãy xipꞌax kopaꞌ xip putup. (Pũyã tikmũꞌũn mõꞌkupix, nũy 
hãmyũmmũg.) 16 Tikmũꞌũn te hãpxexka Yonex tuꞌ pip, puxix yĩktix tu nũmãn. 
17 Tikmũꞌũn te mĩptut pepi tuꞌ pip, puxix tu nũmãn, yãꞌ hok tu ꞌãnũmãn, pãyã 
hãpxop ꞌũm pa hok, nũy mõg mõꞌkaꞌok. 18 Tikmũꞌũn te hãpxa xexka tuꞌ pip, puxix 
yãy pet ha tu mõg hok, nũy yãy xax paꞌ. ꞌÃmhok. 19 Ha ꞌũn mũnõp xop xũy xexkap-
tup, ꞌok pek-tok xuk, ꞌok pek-tok yãy yõgtat hep xoꞌopmãhãꞌ. 20 Topa tuꞌ xax, xayĩy 
hãm ꞌãxi hok ꞌĩhã ꞌãnũmãn, nũy nit xap ꞌĩhã ꞌãnũpa hok. 21 Yãꞌ xũy xexka nãm 
putup nit xap ꞌĩhãꞌ, xix hãm ꞌãxi ꞌĩhãꞌ. Hõmã Topa te hãm xexka mĩy, xix hõnhã, 
ꞌũxũy kutõgnãg, pãyã nõm xũy xexkanãm. 22 Yĩy Topa teꞌ xũyꞌax yõg ꞌãmnĩy xohix 
kuxyãhãꞌ, pu tikmũꞌũn nõãꞌtot. Pa Topa te yãy yõg tikmũꞌũn yĩmõgatux, pu tu 
kuxa hi xeꞌẽgnãg, yĩy ꞌãmnĩy xohix hãꞌ kuxyãhãꞌ.

23 — Tikmũꞌũn ꞌũm te xa: “ꞌŨpẽnãꞌ! Topa yõg hãmyãykutnãꞌax xip!” kaxĩy, 
xix: “Nãy, yã ꞌõnteꞌ xip!” kaxĩy, ꞌãpu ꞌãyĩpkox hok. 24 Yã tik te mõꞌãmãꞌax xop 
punethok nũn putup, tu Topa pupi hãmꞌãktux ꞌohnãg, xix yã hãmyãykutnãꞌax 
ꞌohnãg. Pãyã hãpxopmã kaꞌok xeꞌẽgnãg putup, tikmũꞌũn puxet te nõm mĩy 
hok, tuꞌ mĩy pu tikmũꞌũn pẽnãꞌ, puyĩy nõ tikmũꞌũn mõgã kummuk. Yãꞌ xak, 
nũy Topa yõg tikmũꞌũn mõgã kummuk kamah, mõꞌãmãꞌax hãꞌ, puyĩy Topa 
yõg putat xax. 25 ꞌŨgꞌãpax, nũy hãmyũmmũg, nũy hãpxopmãꞌax yũmmũg tap.

26  — Tikmũꞌũn te: “ꞌŨpẽnãꞌ! Hãm panip tuꞌ xip!” kaxĩy, ꞌĩhã ꞌãmõg hok. 
Yãꞌ koit. Xix: “ꞌŨpẽnãꞌ! Tute yãy xaptop ꞌõnteꞌ!” kaxĩy, ꞌĩhã ꞌãyĩpkox hok. 
ꞌÃmõg hok. Yãꞌ koit. 27 Tex yãnãm te pexkox xexka tupmã mõꞌkaꞌok, ha 
kaxĩy ꞌũgnũn putup, ꞌũgmũn yã Tikmũꞌũn Kutok, tu putpuk nũn putup.

28  — Kuptap xop te yãy tu nũꞌnãhãꞌ, nũy xok yĩn xakot. Kaxĩy.

Tikmũꞌũn Kutok nũn putup
29 Tu xe hãmꞌãktux, hu:

— ꞌŨxũyꞌax yõg ꞌãmnĩy xohix nõg putup, ꞌĩhã mãyõn xok putup, xix 
mãyõnhex. Mãyõnnãg xop te hãm tu nũꞌnãp-tup, ha hãmnõgnõy yõg xexka 
xop yãynuhuknãm putup, 30 ꞌĩhã tikmũꞌũn te hãpxopmãꞌax xeꞌẽgnãg pẽnãp-tup 
pexkox tuꞌ, hak nũnꞌax ꞌãktux. Yãk mũn Tikmũꞌũn Kutok, tu putpuk nũn. Ha Topa 
hãꞌ gãy xop tek pẽnãp-tup, hu ꞌãtu potap-tup, ha hãmgõy xexka kopak yĩxop-tup, 
ꞌũkxexka xeꞌẽgnãg tuꞌ, 31 ha mĩxuxxop tut kãyãp-tup, ha yãk mũn Tikmũꞌũn Kutok, 

tu pexkox yõg xop nũꞌpok putup, nũy Topa yõg tikmũꞌũn yĩmõgatuxꞌax nũnnãꞌ, ha 
hãm xexka tuꞌ xexka xop xohix mõxap-tup, nũy yãy tu nũnnãy. Kaxĩy.

Yeyox te piget kup ꞌãktux
32  Yeyox te xe hãmꞌãktux, nũy hãmyũmmũgãꞌ, hu:

— Mĩnta kup piget te xa hãmyũmmũgãhãꞌ, ꞌŨmĩxux xokax, yã mĩxux puk 
ꞌĩhã ꞌãxop te hãmyũmmũg. Yã hãmpukpex mõꞌnãp-tup. 33 Ha kaxĩy ꞌãxop te 
hãpxopmãꞌax xexka pẽnãhãꞌ, ꞌĩhã hãmyũmmũg kamah. Yãꞌ xũyꞌax yõg ꞌãmnĩy 
mõꞌnãp-tup. 34 ꞌÃte xa hãpxeꞌe ꞌãktux, ꞌũxaxok hok: Tikmũꞌũn ꞌũm pip nõmhã, ꞌap 
xakix putupꞌah, ꞌĩhã nõm ꞌãmnĩy mõꞌnãhãꞌ. 35 Pexkox te yãyxaxogãꞌax, xix hãm 
xexka te yãyxaxogãꞌax, pãyã yõgnũ hãmꞌãktux xip kaꞌok, tuꞌ nõg ꞌohnãg. Kaxĩy.

Hãm ꞌũm hã Tikmũꞌũn Kutok nũn putup
36  Tu xe hãmꞌãktux, hu:

— ꞌÃmnĩy ꞌũm ꞌĩhãk nũn putup, yã ꞌÃtak Topa puxet teꞌ yũmmũg. Pexkox yõg 
nũꞌpok xop teꞌ yũmmũg ꞌohnãg, xik mũn yã Topak-tok, pãyã ꞌãtep yũmmũgꞌah 
kamah. 37 ꞌŨgmũn yã Tikmũꞌũn Kutok, tu putpuk nũn putup, ꞌĩhã tikmũꞌũn te 
hãpxopmã kummuk pax. Hõmã hãmyãxatamuk xohix ꞌĩhã mõnãyxop hittap 
Nõe xip, 38 ꞌĩhã tikmũꞌũn hittap xit pax, xix yãꞌ xoꞌop pax, xix yãyta pax, tu 
mõktu Nõe te mĩptut xexka hã mõꞌnãhãꞌ, nõm te kõnãg yĩmũꞌ mõg, 39 ha 
tikmũꞌũn te hãmyũmmũg ꞌohnãg, tuꞌ yĩpkox ꞌohnãg, ha tex xexka nãhãꞌ, ha 
kõnãgkox xet xexkah, tu hãmnak hãꞌ xupep, tu tikmũꞌũn xohix kopugnãm, 
haꞌ xakix. Hã kaxĩy putpuk nũn putup, yãkmũn Tikmũꞌũn Kutok, tuk nũn 
ꞌĩhã 40 tik 2 te hãpxa xexka tuꞌ hãm, hap-xet mõgãp-tup, ha ta yãꞌ nõy te nox 
xip. 41 ꞌŨn 2 te xuxnãg xetox xap kõnõnnãhãꞌ, hap-xet mõgãp-tup, ha taꞌ nõy 
teꞌ nox xip. 42 ꞌÕg pa mõxip! Yãy ꞌũm pupi hãmpẽnã max. ꞌA ꞌãxop te ꞌãmnĩy 
ꞌũm yũmmũgꞌah ꞌĩhã ꞌãxuxyã nũn. 43 ꞌŨxaxok hok. Pax pu tikmũꞌũn te hãpxop 
hãꞌ xupxetꞌax nũn yũmmũg, puxix tu pẽnãnãꞌ piꞌ kamah, puyĩy tuꞌ xupxet hok. 
44 Yĩy ꞌãxop pẽnãnãꞌ piꞌ kamah. ꞌAꞌ yũmmũgꞌah ꞌãmnĩy ꞌũm ꞌĩhãk nũn. Yãk 
mũn Tikmũꞌũn Kutok, tuk nũn putup, ꞌĩhã yã ꞌãxop tek hip ꞌohnãg. Kaxĩy.

Kãmãnat max xix kãmãnat kummuk ꞌãktux
45 Tu xe hãmꞌãktux, nũy Topa yõg hãpxopmãꞌax yũmmũgãꞌ, hu:
— Tep te kãmãnat max? Kãmãnat max yã tik te hãmyũmmũg, tu yã hãmyõk mĩy 

pax. Haꞌ xat, pu kãmãnat xop tu pẽnãnãꞌ piꞌ, nũy tu xĩnnã max. 46 Haꞌ xuxyã nũn, 
ꞌĩhã hãm max, yĩꞌ kuxa hittup. 47 ꞌÃte xa hãpxeꞌe ꞌãktux: ꞌŨxuxyã te kãmãnat max 
xexkãnãp-tup, pu tu hãpxa xexka yõg hãpxop xohix pẽnãꞌ. 48 Pa kãmãnat kummuk 
te hãmpeꞌpaxex, hu: “ꞌAk xuxyã nũn putupꞌah,” kaxĩy, 49 tu yã hãpkuteꞌex kummuk, 
tu kãmãnat nõy kix, tu yãꞌ xit xexkah, tu yãꞌ xoꞌop xexkah, tu mõktu yãꞌ paptux, 
tikmũꞌũn paptux xop mũtik. 50 Haꞌ xuxyã nũn, ha ta kãmãnat teꞌ hip ꞌohnãg, tu yãꞌ 
nũn yũmmũg ꞌohnãg, 51 puxiꞌ xuxyã gãy nãm, tu kãmãnat xũygãꞌax ꞌũyãnãn tuꞌ, 

tuꞌ mõgãꞌax, nũy tu kummugã tikmũꞌũn kummuk mũtik, nõm pa max, pãyãꞌ kuxa 
kummuk. Haꞌ potap-tup, ꞌũxũy xexka tuꞌ. Tu ta tuꞌ kux. Kaxĩy.

ꞌŨn te yãyta hok teꞌ 10

25  1 Yeyox te hãmꞌãktuxꞌax hã hãmyũmmũgãhãꞌ, nũy Topa yõg 
hãpxopmãꞌax yũmmũgãꞌ, tu ꞌũn tuk tup xop te yãyta hok ꞌãktux, 

nũy tikmũꞌũn pu hãmyũmmũgãꞌ, puyĩy tuꞌ xuxyã nũnꞌax hip, ha:
— Topa te yãy yõg tikmũꞌũn xat putup hã kaxĩy. ꞌŨn te yãyta hok te 10 te 

ꞌãmuk xexka haꞌ mõg, ꞌãmnĩy ꞌĩhãꞌ mõg, tu kuyãnãm tatꞌax pop, nũy tik te 
yãytaꞌax hip putat kopah, puyĩy tik yãytaꞌax mõgã ꞌãmuk xexka hah, 2  ha ta 
ꞌũn te 5 pa te hãmyũmmũg ꞌohnãg, ha ta ꞌũn te 5 pa te hãmyũmmũg, 3 ha ꞌũn 
xop pa te hãmyũmmũg ꞌohnãg te kuyãnãm tatꞌax pop, pãyãꞌ hep tox xaxok, 
4 paꞌ nõy xop te kãnẽy tat kamah, ha yãꞌ hep tox kopaꞌ xup, nũy tatꞌax hãꞌ pux.

5 — ꞌA tik te yãytaꞌax ꞌũm nũnꞌah, yĩy kũmĩm tetetꞌ kix, ha mõꞌyõn putat pukah.
6  — ꞌÃmnĩy kote ꞌĩhã tikmũꞌũn yĩy kaꞌok, hu: “Tik te yãytaꞌax nũn! Mãꞌ, 

yũmũ nũ mũtik mõg!” Kaxĩy.
7 — Ha ꞌũn xop yãykoxak mõꞌkaꞌok, tu kuyãnãm mõꞌxup. 8  Ha ꞌũn pa te 

hãmyũmmũg ꞌohnãg teꞌ nõy xop pu hãmꞌãktux, hu: “ꞌÃꞌ hõm ꞌõg hep tox, 
ꞌũ mõy yãy yõg taꞌax hãꞌ pux. Yãk mũ yõg kuyãnãm xakix.” Kaxĩy.

9 — Ha:
— “ꞌAk mũꞌãte xa popmãp-tupꞌah. Yãk-tõgnãg ꞌũm hep tox. ꞌÃxop putup, 

mõy mõg kõmẽn hah, nũy ꞌũm paꞌ.” Kaxĩy.
10 — Haꞌ mõg, tuꞌ pahaꞌ, ꞌĩhã tik te yãytaꞌax xupep. Ha ꞌũn pa te 

hãmyũmmũg te nũ mũtik mõg ꞌãmuk xexka hah, tu mõktuꞌ mõxahaꞌ, tuꞌ 
mõxakux, ha ta mõꞌyãy yĩnnĩn.

11 — Hãpxip kutõgnãg ꞌĩhã ꞌũn xop nõy mõxaha ꞌũyãnãn tuꞌ, tu hãptopaꞌ 
pip, tuꞌ xãnãhãꞌ, hu: “Yãyãꞌ, Yãyãꞌ, hãpxõn! Yãk mũg nũn!” Kaxĩy.

12  — Ha tik te yãytaꞌax te: “ꞌA ꞌãte ꞌãxop ꞌũm yũmmũgꞌah. Mõy, nũy 
ꞌãpep! Kaxĩy. ꞌŨkux.

13  Yeyox te hãmꞌãktux kux, tu:
— Yĩy ꞌãpa mõxip! Yã hãm ꞌũm hãk nũn ꞌãxop teꞌ yũmmũg ꞌohnãg. Kaxĩy.

Kãmãnat tikoxyuk ꞌãktux
14 Tu xe hãmꞌãktuxꞌax hã hãmyũmmũgãhãꞌ, nũy Topa yõg hãpxopmãꞌax 

yũmmũgãꞌ, nũy yũmũg hãm max ꞌãktux, nũy Topa pu yũmũg hãm max ꞌãktux, hu:
— Topa te yãy yõg tikmũꞌũn xat kaxĩy: Tik te hãpkumep putup, ha kãmãnat 

xop xãnãhãꞌ, pu hãpxa xexka pẽnãnã ꞌãtiꞌ, 15 tu tu tayũmak popmãhãꞌ, tu tik te 
hãmyũmmũg xexka puꞌ hõm tayũmak te 5.000, tuꞌ nõy te hãmyũmmũg miax 
pu tayũmak te 2.000 hõm, tu tik te hãmyũmmũg kutõgnãg pu tayũmak te 
1.000 puxet hõm, tu taꞌ mõg. 16 Ha kãmãnat te 5.000 pahaꞌ, tuꞌ mõg, tu hãpxop 
hãmenax, tu mõktu tayũmak nõy te 5.000 pahaꞌ. 17 Ha kãmãnat nõy te 2.000 

pahaꞌ, tuꞌ mõg, tu hãpxop hãmenax, tu mõktu tayũmak nõy te 2.000 pahaꞌ. 18 Pa 
tik te 1.000 pahaꞌ, tuꞌ mõg, tu hãpkot, tuꞌ xuxyã yõg tayũmak xaptop hãm kopah.

19 — Hãpxip punethok tap ꞌĩhãꞌ xuxyã nũn, nũy ta yãy yõg tayũmak pop, 
20 ha kãmãnat te 5.000 pahaꞌ, tuꞌ nũn hãmãxap, tu tayũmak te 10.000 
hõm ꞌũxuxyã puꞌ, tu: “ꞌŨpẽnãꞌ! Xate ꞌãꞌ hõm tayũmak te 5.000. ꞌÃte 
hãpxop nõy yãnãn hã tayũmak te 5.000 nõy pahaꞌ.” Kaxĩy.

21 — Ha: “Yãꞌ max! ꞌÃhãm max. Xate hãmyok mĩy tayũmak kutõgnãg hã, 
yĩy ꞌãte ꞌãxexkãnãhãꞌ, xayĩy hãpxop punethok pẽnã max. ꞌÃpu yũmũꞌãte 
ꞌãmuk xexka mĩy!” Kaxĩy.

22 — Ha kãmãnat te 2.000 pahaꞌ, tuk-nãy tuꞌ nũn, tu: “Xate ꞌãꞌ hõm tayũmak te 
2.000. Yã ꞌãte hãpxop nõy yãnãn hã tayũmak te 2.000 nõy pahaꞌ. ꞌŨpẽnãꞌ!” Kaxĩy.

23  — Haꞌ xuxyã te: “Yãꞌ max! ꞌÃhãm max! Tayũmak kutõgnãg hã xate 
hãmyok mĩy, yĩy ꞌãxexkãnãhãꞌ, xayĩy hãpxop ꞌũm xexka pẽnã max. ꞌÃpu 
yũmũꞌãte ꞌãmuk xexka mĩy!” Kaxĩy.

24 — Ha kãmãnat te 1.000 puxet pahaꞌ, tuꞌ nũn, tu: “ꞌÃte ꞌãyũmmũg. Xate ꞌũm 
kuxa ka ꞌohnãg. ꞌŨnõy te hãpxop xap xok, ha xateꞌ nũnnãhãꞌ, 25 yĩy ꞌũgkuxãnõg, 
tu ꞌõg tayũmak xaptop hãpkox hã mõꞌtat. ꞌŨpẽnã ꞌõgnũ tayũmak, nũy paꞌ.” Kaxĩy.

26 — Haꞌ xuxyã te: “ꞌÃhãm kummuk, ꞌãteknõg tuꞌ. Xatek yũmmũg, ha ꞌãte 
hãpxop xap xok ꞌokpa hãpxop ta nũnnãhãꞌ. 27 Teptu xate tayũmak xex hok 
tayũmak xutꞌax pet kopah? ꞌŨyĩy putpu nũꞌ, tu yõgnũ tayũmak pahaꞌ, ꞌũnõg 
nõy nãꞌ mõg, tu mõktu yãꞌ kux.” Kaxĩy. Tu yõkãmãꞌ tu kãmãnat nõy puꞌ xat, hu:

28  — “Kãmãnat kummuk yõg tayũmak xut, nũy kãmãnat nõy puꞌ hõm, 
nõm te tayũmak te 10.000 pop. 29 Yã tikmũꞌũn te punethok pop, puxix 
tu xeꞌ pop, tu mõktu yãꞌ xohix pop, pa tikmũꞌũn teꞌ pa hok, puxiꞌ yõg 
hãpxop kutõgnãg xut kamah, pu tuꞌ hok xip. 30 Yã kãmãnat kummuk, tuꞌ 
hitop hãꞌ hãm. ꞌÃpu, nõm mõꞌyõn hãptopaꞌ, puyĩy hãpkoxtap kopa tu xip 
kaꞌok. ꞌÕnte potap-tup, ꞌũxũy xexka tuꞌ. Kaxĩy. ꞌŨkux.

31 Yeyox te hãmꞌãktux, nũy hãmyũmmũgã kux, tu:
— Yãk mũn Tikmũꞌũn Kutok, tu yã putpuk nũn putup, tuꞌ xat xeꞌẽgnãg putup, 

ꞌĩhãk nũn, ha pexkox yõg nũꞌpok xop te nũ mũtik nũn putup, hãk yũm putup, nũy 
tu hep xop xohix xat. 32 Haꞌ hep xop xohix te yãy tu nũꞌnãp-tup ꞌũgkeppah, ha 
ꞌãte tikmũꞌũn yãg mõꞌpot putup. Yã kaxĩy tik pẽnãꞌax te kahnẽn mõꞌpot xix mot, 
33 tu kahnẽn mõꞌpot, pu tu yĩm xeꞌe hã mõꞌxip, xix mot mõꞌpot, pu tu yĩm xax hã 
mõꞌxip, ha ꞌãteꞌ yĩpkox pip xop mõꞌxip putup ꞌũgyĩm xeꞌe hã, tuꞌ yĩpkox hok xop 
mõꞌxip putup ꞌũgyĩm xax hã, 34 ha ꞌãte hãmꞌãktux putup, tikmũꞌũn tek yĩm xeꞌe 
hãꞌ pip pu hãmꞌãktux putup, hu: “Mãꞌ! ꞌÕgnũ ꞌÃtak te ꞌãxop ha hãmmaxnãhãꞌ. 
Mãꞌ, nũy pexkox yõg hãpxop xohix pop. Yã Topa te xaꞌ xex tap ꞌĩhã hãm xexka 
xip ꞌohnãg. 35 Yã ꞌãxop tek xĩnnãhã ꞌĩhã putup tek putex, tu ꞌãꞌ xoꞌopmãhãꞌ, ꞌĩhã 
ꞌãte kõnãg tat xak, tuk xãnãhãꞌ, ꞌũxihip ꞌãpet kopa, ꞌĩhã ꞌãte xa hak puknõg. 36 ꞌAk 
xax ꞌũm xipꞌah, ha ꞌã ꞌãxax ꞌũm hõm, ꞌũyĩy mõktat, tuk pakut, hak pẽnã max. 
Kanet kopak xip, ha ꞌãxop ꞌũg ha mõg, nũy mõy mõgnĩynãm.” Kaxĩy.

37 — Ha tikmũꞌũn max te: — Yãyãꞌ, hãm ꞌũm hãk mũꞌãte ꞌãpẽnãhãꞌ, ꞌĩhã 
putup te ꞌãp-tex, ha ꞌãxĩnnãhãꞌ? 38  Hãm ꞌũm hã ꞌãmũn ꞌũgmũꞌã hã puknõg, 
ha ꞌãxãnãhãꞌ, xa ꞌũgmũg pet kopa xihip? Hãm ꞌũm hãk mũꞌãte xa topixxax 
ꞌũm nĩm, xa mõꞌtat? 39 Hãm ꞌũm hã ꞌãpakut, hak mũꞌãte ꞌãpẽnã max? Hãm 
ꞌũm hã kanet kopa ꞌãxip, hak mũg mõg, nũy mõꞌãnĩynãm?” Kaxĩy.

40 — Ha ꞌãte hãmꞌãktuxꞌax hãꞌ nõy yãnãn putup, tu: “ꞌÃte xa hãpxeꞌe ꞌãktux: 
ꞌÃxop tek xape ꞌũm kutĩgnãg hã ꞌã tehet, huk mũn yã ꞌãtehet kamah. Kaxĩy.

41 — Tu tikmũꞌũn kummuk pu hãmꞌãktux putup, nõm tek yĩm xax hãꞌ pip, hu: 
“Mõy, nũy ꞌãpep! Yã Topa te xa hãpkummugãhãꞌ. Mõg, pu kuxap xeꞌe mõꞌãhap 
mõ kuma mõg. Topa te kuxap mĩy tap nũy Hãmgãyãgnãg xũygãꞌ, nũy ꞌũyõg 
nũꞌpok xop kummuk xũygãꞌ. 42 Ya putup tek putex, pak xĩnnã ꞌohnãg, ha ꞌãte 
kõnãg tat xak, pa ꞌãm xoꞌopmã ꞌohnãg. 43 ꞌŨgmũn xa hãk puknõg, pa ꞌãxop te 
ꞌũkxãnã ꞌohnãg, ꞌũxihip ꞌãpet kopah. ꞌAk xax ꞌũm xipꞌah, ꞌa ꞌãxax ꞌũm nĩmꞌah, ꞌũ 
mõktat. ꞌŨkpakut, xix kanet kopak xip, pãyã ꞌãxop tek pẽnã ꞌohnãg.” Kaxĩy.

44 — Yĩy tikmũꞌũn te: “Yãyãꞌ, hãm ꞌũm hãk mũꞌãte ꞌãpẽnãhãꞌ, ha putup 
te ꞌãp-tex, ha xate kõnãg tat xak, xikmũꞌã hã ꞌãpuknõg, xix ꞌãxax hok, xix 
ꞌãpakut, xix kanet kopa ꞌãxip, hak mũꞌãte xa hã te ꞌohnãg?” Kaxĩy.

45 — Ha ꞌãte: “ꞌÃte xa hãpxeꞌe ꞌãktux: ꞌÃxop tek xape kutĩgnãg hã ꞌã te 
ꞌohnãg, hu tu ꞌã te ꞌohnãg kamah.” Kaxĩy. Tu ta tuꞌ kux.

46  Yeyox te hãmꞌãktux kux, tu:
— Tikmũꞌũn kummuk xũy putup mõꞌkumaꞌ mõg, haꞌ kuxyã ꞌohnãg, pãyã 

tikmũꞌũn max hi xeꞌẽgnãg mõꞌkumaꞌ mõg, haꞌ kux ꞌohnãg kamah. Kaxĩy.

ꞌŨxexka xop te hãpxopmã kummuk ꞌãktux

26  1 Yeyox te hãmyũmmũgã kux, tu ta yãy yõg tikmũꞌũn pu hãmꞌãktux, hu:
2  — ꞌÃxop te hãmyũmmũg, yã ꞌãmnĩy 2 nõg, puxix tikmũꞌũn 

ꞌãmuk xexka ꞌãxetꞌax Nõaꞌyẽn mĩy, ha tikmũꞌũn tek mõgãp-tup, nũy 
mĩpkupnix tu Tikmũꞌũn Kutok putex, yãk putex putup. Kaxĩy.

3  Tu hãmꞌãktux, ꞌĩhã ꞌãmãnex xexka xop yãy tu nũꞌnãhãꞌ, xiꞌ xexka 
xop yãy tu nũꞌnãhãꞌ, tu ta ꞌãmãnex xatꞌax Kaxpax pet xexka kopa yãy tu 
nũꞌnãhãꞌ, 4 nũy hãmpe tu paxex, nũy putep te xĩy Yeyox putexꞌax yũmmũg, 
nũy xaptop hãꞌ mũy, 5 tu:

— ꞌÃmuk xexka mĩy ꞌĩhã ꞌap putex putupꞌah. Nãy, pu ꞌãmuk xexka tu 
kux, kopxiꞌ xat, nũy ꞌũp-tex, nũy ta tu tikmũꞌũn gãyã hok. Kaxĩy.

Yeyox teꞌ pipꞌax Metãn tuꞌ xip
6  Hãpxip ꞌĩhã Yeyox te xip tu xexka Metãn kopaꞌ xip, tu Ximãm pet 

kopaꞌ xip, haꞌ xuxetꞌax nõy te: ꞌŨyãy xax kunut nãm. Kaxĩy. 7 Ha ꞌũn 
te nõm mõꞌnãhãꞌ, tu Yeyox yĩkaꞌ mõg. Ha naxnãg ꞌanamax tat, haꞌ hep 
haxyã max xup, takat xexkah. Ha Yeyox xit ꞌĩhã ꞌũn teꞌ hep pux, yã Yeyox 
putox yĩmũꞌ pux. 8  Haꞌ yõg tik xop teꞌ pẽnãhãꞌ, tuꞌ gãy, tuꞌ mãnõg, hu:

— Teptu ꞌũn teꞌ hep haxnãg xaxogãhãꞌ? Yã takat xexkah! 9 ꞌŨyõg naxnãg 
hãmenax, puxix tayũmak xexka paꞌ, nũy tu tikmũꞌũn hok xop puꞌ nĩm. Kaxĩy.

10 Pa Yeyox te hãmyũmmũg, tu:
— Teptu xate ꞌũn hã ꞌãgãy? Yã tute hãpxopmã mãynãg! 11 Hãmyãxatamuk 

xohix hãꞌ hok xop te ꞌãmũtik pip, pãyãk mũnꞌah, 12  yĩy ꞌũn teꞌ pux, nũy 
ꞌũgyĩn haxyã max, puyĩy nõ hãpkot. 13 ꞌÃte xa hãpxeꞌe ꞌãktux: Tikmũꞌũn te 
hãmꞌãpak maxꞌax ꞌãktux putup, tu hãm xexka xohix tuꞌ xuktux putup, yã 
kama ꞌũn yõg hãpxopmãꞌax ꞌãktux putup, nũy ꞌũn xaxogã hok. Kaxĩy.

Yot te hãpkummugãhãꞌ
14 Hãpxip kutõgnãg ꞌĩhã Yeyox yõg tik ꞌãxetꞌax Yot ꞌIxkanot mõg, nũy 

ꞌãmãnex xexka xop mũtik hãmꞌãktux, 15 tu:
— Tayũmak xohix te xĩy ꞌãꞌ hõm putup, ꞌũyĩy ꞌãxop mõgãꞌ, xayĩy Yeyox 

mũy? Kaxĩy.
Haꞌ xexka xop teꞌ yõg tayũmak mõꞌkupix, tu tayũmak te 30 xut, tu tuꞌ 

hõm. 16  Yĩy Yot mõg, tu hãmpeꞌpaxex, tuꞌ xak, nũy gãy xop mõgãꞌ, pu ta 
Yeyox mõꞌtat kanet hah.

Yoneo xop te ꞌãmuk xexka ꞌãxetꞌax Nõaꞌyẽn mĩy
17 ꞌÃmnĩy nõg ꞌĩhã Yoneo yõg tikmũꞌũn te ꞌãmuk xexka ꞌãxetꞌax Nõaꞌyẽn 

mĩy, tu pãm tokatok hok mãhãꞌ, ha ꞌãmnĩy te mãxap Yeyox yõg tik xop te 
Yeyox haꞌ mõg, tuꞌ yĩkopit, hu:

— Xatep-tep putup? Piyãꞌ mĩyꞌax ꞌãmuk xexkah, nũy tu pãm tokatok hok 
mã ꞌãmnĩy hã? Kaxĩy.

18  Ha:
— Kõmẽn ha mõg, tu tik ꞌũm xax, nũy tuꞌ xax, hu: “ꞌŨgmũg xuxyã 

teꞌ xat, ꞌũ xa hãmꞌãktux, hu: Yã hõnhã yõgnũ tik xop xik mũn te ꞌãmuk 
xexka mĩy putup, tu ꞌãpet kopa ꞌãteꞌ mĩy putup.” Kaxĩy.

19 Haꞌ yõg tik xop te hãmꞌãpak, tuꞌ mĩy, tu ꞌãmuk xexka mĩy tik pet kopah.
20 Ha ꞌãmnĩy hã Yeyox xix tik xop mãm, ꞌãmuk tuꞌ xakot, nũy tu xit, 

21 tuꞌ xit, ꞌĩhã Yeyox te:
— ꞌÃte xa hãpxeꞌe ꞌãktux: ꞌÃp-xet ꞌũm teꞌ gãy xop mõgãp-tup ꞌũghah. Kaxĩy.
22  Ha tik xop kuxa hittup ꞌohnãg, yãꞌ xohix te yãy yĩkopit, tik puxet 

hãmãxap teꞌ yĩkopit, hak-nãy tuꞌ nõy, xiꞌ nõy teꞌ yĩkopit, tu mõktu xohix, tu:
— ꞌŨ ꞌũm? Yãyãꞌ, xatep-tep peꞌãpaxex? ꞌOk ꞌũgmũn tik kummuk? Kaxĩy.
23  Ha Yeyox te:

— Tik teꞌ gãy xop mõgãꞌax, tu pãm xup kãnẽy pet xax kopah, ꞌũgmũtik 
tu pãm xup nõmhã. 24 ꞌŨkxok putup, yã Topa yõg tappet te hãmꞌãktux 
tap, pãyã tik kummuk xũy putup, nõm tek kummugãp-tup! ꞌŨgmũn yã 
Tikmũꞌũn Kutok, hak kummugãp-tup, yã hãpxopmãꞌax kummuk. Pax puꞌ 
tut te nõm put hok, puxix hãpkummuk mĩy hok. Kaxĩy.

25 Ha Yot teꞌ yĩkopit kamah, tik teꞌ mõgãꞌax kummuk te hãmyĩkopit, hu:

— Yãyãꞌ, xatep-tep peꞌãpaxex? ꞌOk yãkmũn tik kummuk? Kaxĩy.
Ha Yeyox te:

— Hamũn. Xateꞌ xuktux. Kaxĩy.

Yũmũg xuxyã xitꞌax
26  Haꞌ xit, ꞌĩhã Yeyox te pãm pahaꞌ, tu Topa tu:

— ꞌÃmax Topah! Xatek mũꞌã hãpxop xitꞌax hõm. Puxiꞌ. Kaxĩy.
Tu pãm koxip, tu tik xop puꞌ popmãhãꞌ, tu:
— ꞌŨpaꞌ, nũy mãꞌ. Yãk yĩn. Kaxĩy.
27 Tuk-nãy tu kãnẽy pahaꞌ, tu Topa pu:

— ꞌÃmax Topah! Xatek mũꞌãꞌ hep max hõm, ꞌũ xoꞌop. Puxiꞌ. Kaxĩy.
Tu yãy yõg tik xop puꞌ hõm, tu:
— ꞌŨpaꞌ, nũy ꞌãxop xohix xoꞌop. 28  Yãk hep ꞌãtaꞌ, ha yãꞌ xohix pupi 

nũꞌnãhãꞌ, pu Topa te hãpkummuk mĩyꞌax xaxogãꞌ, pu tu kux. ꞌŨghep ꞌãta 
hã Topa teꞌ paꞌax tup mĩy tikmũꞌũn mũtik. 29 ꞌÃte xa hãpxeꞌe ꞌãktux: ꞌÃte 
mĩnta hep xupyãg xeꞌ xoꞌop hok, pãyã yõgnũ ꞌÃtak mũtik ꞌũktiꞌ, kopxiꞌ 
xoꞌop, ꞌĩhã ꞌÃtak te yãy yõg tikmũꞌũn xat xeꞌeꞌ. Kaxĩy.

30 Ha Topa puk-tex, tuk-tex kux, tu taꞌ mõg ꞌOnimet yõg yĩktix hah.

Yeyox te Pet pu hãmꞌãktux
31 Tu taꞌ mõg, ꞌĩhã Yeyox te tik mũnõm xop pu hãmꞌãktux, hu:

— Hõnhã ꞌãmnĩy ꞌĩhãꞌ, ꞌãxop xohix nũꞌpap-tup, tuk nĩm putup. Yã Topa yõg 
tappet te hãmꞌãktux tap, tu: “ꞌÃte kahnen yõg pẽnãꞌax putex, yĩy kahnẽn 
nũꞌpahaꞌ.” Kaxĩy. Yĩy hãmꞌãktux hittap hã ꞌãxop tek nĩm putup nõmhã, 
32  pãyã putpuk hiꞌ, kopxix ꞌãkeppak mõg hãpxexka Ganinet hah. Kaxĩy.

33  Yĩy Pet te:
— ꞌAk mũnꞌah! ꞌÃte ꞌãnĩm ꞌohnãg. ꞌŨnõy xohix te ꞌãnĩm, kopxix ꞌãnĩm hok. Kaxĩy.
34 Ha Yeyox te Pet pu hãmꞌãktux, hu:

— ꞌŨg ꞌãpax, nũy tu xaxok hok! ꞌÃte xa hãpxeꞌe ꞌãktux: Yã hõnhã, ꞌãmnĩy 
ꞌĩhã, xate koit putup, tuk yũmmũg hok ꞌãktux, tuꞌ xuktux putup tikoxyuk, 
ꞌĩhã xokakkak tak xatap-xet. Kaxĩy.

35 Ha Pet te:
— ꞌÃmhok! ꞌÃte koit ꞌokpa ꞌãmũtik ꞌũkxok! Pãyã ꞌãyũmmũg hok ꞌãte 

hãmꞌãktux ꞌohnãg! Kaxĩy.
Ha tik xop xohix te:

— Ya hamũn! Kaxĩy.

Yeyox te Topa pu hãmꞌãktux Yetxẽm tuꞌ
36  Ha taꞌ mõg tu mõktu Yetxẽm tuꞌ mõxahaꞌ, ha Yeyox te:

— Nãy, mãhãm, ꞌĩhãk mõg ꞌãkeppah, nũy Topa pu hãmꞌãktux. Kaxĩy.
37 Tu Pet mõgãhã nũ mũtik, xix Yemeneo kutok 2, tuꞌ kuxa teknõg, 

ꞌũxũy xexka tuꞌ, 38  tu:

— ꞌŨgkuxa xũy xexka tu mõktuk kuxa teknõg, tuk xok putũmnãg. Nũnteꞌ 
tihiꞌ, nũy pẽnãnã ꞌãti ꞌũgmũtik. Kaxĩy.

39 Tu taꞌ keppaꞌ mõg kutõgnãg, tu nũꞌxup hãm tuꞌ, tu Topa pu hãmꞌãktux, hu:
— ꞌÃtak, ꞌũkxũy xexkah, ꞌap hãꞌ totꞌah. ꞌŨktux hok ꞌũkxũy hok, kopxik hittup. 

Pãyãk tux hok ꞌũkxũy, kopxik xũy. ꞌÃpuk xat, yãk yĩpkox xip ꞌãmũn puꞌ. Kaxĩy.
40 Tu put puꞌ nũn, tu tik tikoxyuk pẽnãhãꞌ, ha mõꞌyõn, kũmĩm teꞌ kix 

hah, yĩy Pet pu hãmꞌãktux, hu:
— ꞌOk ꞌãxop te pẽnãnã ꞌãti hok, nũy yãk mũtik pẽnã kutõgnãg? 41 Mõꞌõn 

hok, pãyã Topa pu hãmꞌãktux pax, xayĩy hãpkummuk mĩy hok. ꞌÃkuxa te 
hãpxopmã maxp-tup, pãyã ꞌãyĩn puꞌuk. Kaxĩy.

42  Tu xeꞌ mõg, tu:
— ꞌÃtak, xatek putup ꞌũkxũy, kopxik xũy. Yãk yĩpkox xip. Kaxĩy.
43  Tu xe putpuꞌ nũn, ha tik xop mõꞌyõn ꞌũxeheh, yã kũmĩm xũy xexkah, 

tuꞌ pa xax mõm. 44 Yĩy Yeyox xeꞌ mõg, tu Topa pu hãmꞌãktux.
45 Tu putpuꞌ nũn tik xop hah, tu nũktuꞌ yĩkopit, hu:
— ꞌOk ꞌũm yãykoxak hok, ꞌãteknõg tuꞌ? Hãmpẽnãꞌ! Yã hõnhãꞌ gãy xop 

nũn, nũy ꞌũgmũn yã Tikmũꞌũn Kutok mũy, nũy tikmũꞌũn kummuk mõgã 
ꞌũghah. 46  ꞌÃyok, ꞌãpu yũmũ mõg. Yã tik kummuk nũn nõmhã. Kaxĩy.

ꞌŨgãy xop te Yeyox mũg
47 ꞌAp hãmꞌãktux kuxꞌah, ꞌĩhã Yot nũn, yã Yeyox yõg tihik, tu tikmũꞌũn 

punethok nũnnãhãꞌ, ha mĩkax xexka tahaꞌ, xix mĩm kixꞌax tahaꞌ. ꞌÃmãnex xexka 
xop xix Yoneo xexka xop te mõꞌpok. 48 Yã Yot teꞌ xexka xop pu hãmꞌãktux tap, tu: 

“ꞌÃte tik puxet yãy kep haꞌ mũg putup, nũy tu ꞌãneo, xayĩꞌ mũy. ꞌÃte Yeyox mũn 
kep haꞌ mũg putup, xayĩꞌ pẽnãꞌ, nũy mũy. Kaxĩy. 49 Tuꞌ xupep, tu Yeyox haꞌ nũn, tu:

— Yãyãꞌ, pũyã Topa ꞌãkuxa yũmmãꞌ! Kaxĩy.
Tu yãykep haꞌ mũg. 50 Ha Yeyox te:
— ꞌŨkxapeꞌ, xate hãpxopmãꞌax. Pũyã hãpxopmã mõꞌkaꞌok, nũy ta tu 

kuxyãꞌ. Kaxĩy.
Haꞌ gãy xop teꞌ mũg, tuꞌ yĩm kĩy. 51 Pa tik puxet te Yeyox mũtik hãpkumep, 

tu mĩkax xexka xut, tu ꞌãmanex xatꞌax yõg kãmãnat yĩpkox xak, 52 ha Yeyox te:
— ꞌÕg mĩkax mõꞌxix ꞌũxax kopah. Yã tik te mĩkax xexka hãp-tex, puxiꞌ nõy putex 

mĩkax xexka hã ꞌũyãnãn tuꞌ. 53 ꞌÃte yãy yõg ꞌÃtak tuꞌ xax, puxix nũꞌpok pexkox yõg 
xonat xop xohix, pu tu ꞌãhã tu tehet. 54 Pa Topa yõg tappet te hãmꞌãktux tap, yĩꞌ tux 
hok pu tu hãpxopmã nõmhã, nũy hãmꞌãktux hittap hã hãpxopmãꞌ. Kaxĩy.

55 Tut xexka xop yõg tikmũꞌũn pu hãmꞌãktux, hu:
— ꞌÃxop nũn, tu mĩkax xexka tahaꞌ, xix mĩm topnãg pahaꞌ, nũy tuk 

mũy. ꞌÃxop tep-tep peꞌãpaxex? ꞌOk yãkmũn tik kummuk, tik te hãpxop 
hãꞌ xupxet putuk? Yã ꞌãmnĩy xohix ꞌĩhã Topa pet xexka kopak xip, nũy 
hãmyũmmũgãꞌ, ha ꞌãxop te ꞌũgmũg ꞌohnãg. 56  Pãyã hõnhã Topa teꞌ tux 
hok pu hãpxopmã kummuk, yã Topa pupi hãmꞌãktux xop te tappet tu 
kaxꞌãmi tap, yĩy Topa yõg hãmꞌãktux hittap hãk mũg nõmhã. Kaxĩy.

Ha yãy yõg tik xop te hãmꞌãpak, tu nũꞌpahaꞌ.

Yoneo xexka xop te Yeyox yĩkopit
57 Ha tikmũꞌũn te Yeyox mũg, tu Kaxpax pet haꞌ mõgãhãꞌ, ha Kaxpax 

yã ꞌãmãnex xop xatꞌax, ha tik xop te hãmyũmmũg pip, xix Yoneo xexka 
xop nũn, tu yãy tu nũꞌnãhã Kaxpax pet kopah. 58  Ha Pet te Yeyox peꞌ 
mõg, hãptox tuꞌ peꞌ mõg, tuꞌ pet yõg hãmnuknõg tu mõktuꞌ xupep, tu 
mõꞌnãhãꞌ, tu mõktuꞌ yũm xonat xop mũtik, nũy ꞌũyõg hãpxopmãꞌax 
pẽnãꞌ, 59 haꞌ xexka xop xak nũy Yeyox kupeh, nũy tup-tex, tuꞌ koitꞌax hãꞌ 
kupex, 60 pãyã tep tup-texꞌax ꞌũm yũmmũg ꞌokpa tik punethok te koit, ha 
hãmꞌãktux hãꞌ nõy yãnãn punethok. Hãpxip ꞌĩhã tik 2 te hãmꞌãktux, 61 tu:

— Yeyox te yãy kaꞌokꞌax ꞌãktux, tu: “ꞌÃte Topa pet xexka koxyõyꞌax, tu 
xeꞌ petꞌax ꞌãmnĩy tikoxyuk hã.” Kaxĩy.

62  Ha Kaxpax yok, tu Yeyox pu hãmꞌãktux, hu:
— Yã tik te ꞌãkupex. ꞌOk xate yãy ꞌãktux hok, nũy yũmũg yũmmũgãꞌ? 

ꞌOk pe tik te hãpxeꞌe ꞌãktux, ꞌok pe yã xaꞌ koit? Kaxĩy.
63 Pa Yeyox yĩy ꞌohnãg, yĩy ꞌãmãnex xop xatꞌax te hãmꞌãktux ꞌũxeheh, hu:

— Topa te ꞌãꞌ hõm yãy ꞌãxetꞌax ꞌũyĩy ꞌãyĩkopit, hu ꞌãxat. ꞌÃyĩy. ꞌOk Topa 
xeꞌẽgnãg te ꞌãyãykutnãhãꞌ? ꞌOk yã ꞌãmũn Topak-tok xeꞌeꞌ? Kaxĩy.

64 Ha Yeyox te:
— Ya hamũn. Xateꞌ xuktux. Pãyã ꞌãte xa hãpxeꞌe ꞌãktux: ꞌÃxop te 

Tikmũꞌũn Kutok pẽnãp-tup, ha Topa xeꞌẽgnãg yĩm xeꞌe hak yũm putup 
pexkox tuꞌ, tuk yĩxop-tup, hãmgõy xexka hãk yĩxop-tup. Kaxĩy.

65 Ha ꞌãmãnex xop xatꞌax te yãy xax pot, nũy yãy kuxa xũyꞌax tuꞌ mũg, tu:
— Puxiꞌ! Yã Topa ꞌãktux kummuk pax ꞌõhõm! ꞌÃxop teꞌ xupak nõmhã. 

66  Hu putep ꞌãktuxꞌax? Kaxĩy.
Ha:

— Yã hãpkummuk mĩy xexkaꞌ! Pũyã tuꞌ xok! Kaxĩy.
67 Tu mõ yĩy hep yõn, xiꞌ payĩn kix, ꞌĩhãꞌ yĩkopit, 68  hu:

— ꞌÃmũn yã Topa yõg hãmyãykutnãꞌax. ꞌÃpu, Topa pupi hãmꞌãktux, nũy 
ꞌãyĩy: ꞌŨ ꞌũm te ꞌãkix? Kaxĩy.

Pet te Yeyox yũmmũg hok ꞌãktux
69 Ha taꞌ xip Pet hãptopaꞌ, ha ta kãmãnat hex te:

— ꞌÃxip kama Ganinet yõg Yeyox mũtik. Kaxĩy.
70 Ha:

— Xatep-tep mũn ꞌãktux? ꞌA ꞌãteꞌ yũmmũgꞌah. Kaxĩy.
71 Tu hãmyĩkox tuꞌ mõg, ha ta kãmãnat hex nõy teꞌ pẽnãhãꞌ, tu xonat 

xop pu hãmꞌãktux, hu:
— ꞌÕhõm xip Nãyane yõg Yeyox mũtik. Kaxĩy.
72  Ha Pet te xe:

— ꞌAk mũnꞌah. Topa tek yũmmũg. ꞌAp ꞌũkxipꞌah. Yã ꞌãte ꞌa kãy 
yũmmũgꞌah. Kaxĩy.

73  Hãpxip kutõgnãg ꞌĩhã tik xop te Pet yĩkaꞌ nũn, tu:
— ꞌÃyĩyꞌax te Ganinet xop yĩyꞌax putuk! Yã Yeyox mũtik xate hãpkumep. Kaxĩy.
74 Yĩy Pet te:

— Topa tek yũmmũg. ꞌÃte nõm kãy yũmmũg ꞌohnãg. Pax ꞌũ koit ꞌãteꞌ, 
puxix Topa ꞌũkxũygãꞌ. Kaxĩy.

Hãpxip ꞌohnãg ꞌĩhã xokakkak tak xatahaꞌ, 75 ha Pet te Yeyox yõg 
hãmꞌãktuxꞌax xutigãhãꞌ, ha: “Xate yã koit putup 3, xate hãmꞌãktux putup 
ꞌũgyũmmũg hok te 3, ꞌĩhã xokakkak tak xatap-xet.” Kaxĩy.

Tu taꞌ mõg, tu pota punethok.

Xonat xop te Yeyox mõgãhã Pinat keppah

27  1 Hãptup, mãyõn te hãpkanet tuꞌ xupep ꞌĩhãꞌ, ꞌãmãnex xexka xop 
xix Yoneo xexka xop xohix te yãy tu nũꞌnãhãꞌ, nũy Yeyox putex, 

2  tuꞌ kĩy, tu Gohenanok Pinat haꞌ mõgãhãꞌ.

Yot te yãy putex
3  Hõmã Yeyox yõg tik Yot teꞌ mõgã kummuk, nũy tu tayũmak paꞌ, tuꞌ 

xexka xop yõg hãmpeꞌpaxex yũmmũg nõmhã, yã Yeyox putex putup, 
ha yãyhãhup xexkah, tu tayũmak te 30 paxmõg, nũy mõy putpuꞌ hõm 
ꞌũxexka xop puꞌ, tuꞌ xexka xop pu hãmꞌãktux, 4 hu:

— ꞌÃte hãpkummuk mĩy ꞌĩhã ꞌãxop mõgãhã tik max, xa tup-tex. Kaxĩy.
Ha:

— Patĩy! ꞌÃpu, yãy yõg hãpkummuk mĩyꞌax tat! Kaxĩy.
5 Ha Yot te tayũmak hã putnũ Topa pet xexka kopah, tu taꞌ mõg, tu yãy 

mãy hĩy, tuꞌ xok xeꞌeꞌ.
6  Ha ꞌãmãnex xexka xop te tayũmak pahaꞌ, tu:

— ꞌAp maxꞌah, yũmũ yõg xatꞌax teꞌ xat hok, pu tayũmak hõm hok Topa 
puꞌ. Yã nũhũ tayũmak tu tik putex. Yũmũꞌãtep-tep mũn mĩyꞌax? Kaxĩy.

7 Hu tayũmak pahaꞌ, tu ꞌOnet yõg hãm xexka pahaꞌ, puyĩꞌ xukpot mĩy, pu tuꞌ 
puknõg xop nõ hãpkot. 8 Yĩy tikmũꞌũn teꞌ xukpot ꞌãxetꞌax, hu: “ꞌŨhep ꞌãtaꞌax tu 
hahãm.” Kaxĩy. Yã hõmã ꞌũxuxetꞌax ꞌũhep ꞌãta, xix hõnhãꞌ. 9 Hõmã tik hittap 
Yenemĩn te Topa pupi hãmꞌãktux, yĩy: “Tikmũꞌũn te tayũmak te 30 pahaꞌ, tu te 
tik hãmenax tayũmak te 30 hã, ꞌIyaet yõg tikmũꞌũn xohix te yã pagop-tup, 10 tu 
tayũmak hãꞌ nõy yãnãn, nũy ꞌOnet yõg hãm pahaꞌ. Yã Topa tek xat tap, yĩy ꞌãteꞌ 
mĩy.” Kaxĩy. Ha Topa yõg hãmꞌãktux hittap hãꞌ xexka xop te hãm paha nõmhã.

Yeyox te Pinat keppaꞌ xip
11 Ha Yeyox te Gohenanok Pinat keppaꞌ xip, haꞌ yĩkopit, hu:
— ꞌOk xate Yoneo yõg tikmũꞌũn xat xeꞌeꞌ? Kaxĩy.
Ha:

— Xateꞌ xuktux. Kaxĩy.
12  Pãyãꞌ yĩy ꞌohnãg ꞌĩhã ꞌãmãnex xexka xop xix Yoneo xexka xop teꞌ 

kupex, 13  yĩy Pinat te:
— ꞌOk xate hãmꞌãpak hok? Yã ꞌãxatꞌax xop te ꞌãkupex! Kaxĩy.
14 Pãyã ꞌap yĩyꞌah, ha Gohenanok kuxa teꞌ yẽy.

Pinat teꞌ xat, pu Yeyox putex
15 Hãmyãxatamuk xohix ꞌĩhãꞌ, ꞌãmũk xexka ꞌãxetꞌax Nõaꞌyẽn mĩy ꞌĩhãꞌ, 

Pinat te tik kummuk xut kanet kopah, tikmũꞌũn te ta tuꞌ xak, haꞌ xut. 
16  Ha tikmũꞌũn xohix te tik kummuk Mahamax yũmmũg, 17 tu yãy tu 
nũꞌnãhã Gohenanok pet tuꞌ, ha Pinat te tikmũꞌũn yĩkopit, hu:

— ꞌÃxop tep-tep putup? Piyãꞌ mũn ꞌãteꞌ xutꞌax? ꞌOk pe Mahamax xutꞌax, 
ꞌok pe Yeyox xutꞌax? Yãꞌ xuxetꞌax nõy Kunnix. Kaxĩy.

18  Haꞌ xexka xop te Yeyox yĩpkumĩy, tup-tex putup, ha Pinat teꞌ 
yũmmũg. 19 Tu yãy yõg yũmꞌax xexka yĩmũꞌ yũm, nũy tuꞌ xat, nũy tuꞌ 
yĩkopit, ha yãy xetut te hãmꞌãktux nũꞌkutnãhãꞌ, tu:

— Tik max koa pu mõg. Yã ꞌãmnĩy kote ꞌĩhãk yõnkup, tuk xũy xexkah 
nõm tik max hah. Yĩꞌ xut, pu mõg. Kaxĩy.

20 Ha ꞌãmãnex xexka xop xix Yoneo xexka xop te tikmũꞌũn hãmꞌãktux 
hãꞌ gãyãhãꞌ, puyĩy tikmũꞌũn Pinat tuꞌ xax pu Mahamax xut, nũy tuꞌ xax, 
pu Yeyox putex. 21 Ha Gohenanok te:

— Tik ꞌũm ꞌãteꞌ xutꞌax pu mõg? Kaxĩy.
Ha tikmũꞌũn te:

— ꞌÃpu, Mahamax xut. Kaxĩy.
22  Ha xeꞌ yĩkopit, hu:

— ꞌÃtep-tep mũn mĩyꞌax Yeyox hã? Yã yãy ꞌãxetꞌax nõy Kunnix. Kaxĩy.
Ha:

— Mĩpkupnix tup-tex! Kaxĩy.
23  Ha Pinat te xeꞌ yĩkopit, hu:

— ꞌŨyõg hãpkummuk mĩyꞌax ꞌũm texĩy? Kaxĩy.
Pãyã tikmũꞌũn yĩy kaꞌok, tu:

— Mĩpkupnix tup-tex! Kaxĩy.
24 Yĩy Pinat kuxa teknõg tikmũꞌũn gãy hah, tuꞌ xat, pu kõnãg tat, pu tuꞌ 

yĩm pix tikmũꞌũn keppah, tu:
— ꞌÃxop te tik max putex putup. ꞌAk mũnꞌah! ꞌAp hãpkummuk ꞌũm 

mĩyꞌah. ꞌÃpu yãy yõg hãpkummuk mĩyꞌax tat! Kaxĩy.
25 Haꞌ yãnãn, tu:

— Pũyã Topa ꞌũgmũg kummugã ꞌũyãnãn tuꞌ, xik mũk kutok xupep tup 
xop kummugã kamah! Kaxĩy.

26  Yĩy Pinat te Mahamax xut tikmũꞌũn puꞌ, tuꞌ xat, pu tu Yeyox kix 
xikot hã, haꞌ mõgãhãꞌ, nũy mĩkupnix tup-tex.

Xonat xop te Yeyox kuteꞌex kummuk
27 Hãpxip kutõgnãg ꞌĩhã Pinat yõg xonat xop te Yeyox mõgãhã 

Gohenanok Pinat pet xexka hah, ha xonat xop te yãy tu nũꞌnãhãꞌ, tu Yeyox 
yĩmmap hãꞌ pip, 28  tu Yeyox xax xut, tu kap ꞌãta hã mõꞌtat, 29 tu mĩmyãm 
xox hãꞌ kux xax mĩy, tup-tox yĩmũꞌ yũm, tu mĩm xahix Yeyox yĩm xeꞌe 
kopaꞌ hõm, tu nũktu nũktettex Yeyox keppah, nũy tuk-texꞌex kummuk, tu:

— Pũyã Yoneo xop tu xat mõꞌkumaꞌ mõgꞌ Kaxĩy.
30 Tu yãy yĩy hep mõꞌyõn, nũy tu hupmãꞌ, tu mĩm xahix pahaꞌ, tu nõmp-

tox hãꞌ tak, 31 tuk-teꞌex kummuk kux, tu kap xut, tu xe yãy xax hã mõꞌtat, 
tuꞌ mõgãhãꞌ, nũy mĩpkupnix tup-tex.

Yeyox te mĩpkupnix tuꞌ xup
32  Tu taꞌ mõg, ꞌĩhã tik nũn, ꞌũxuxetꞌax Xĩmãm, yã Xĩnẽn yõg tihik, haꞌ 

xat, pu mĩpkupnix tat, tuꞌ tahaꞌ. 33 Haꞌ mõg, tu mõktuꞌ xipꞌax tuꞌ mõxahaꞌ, 
haꞌ xuxetꞌax Gok, tu tikmũꞌũn yĩyꞌax hã: “ꞌŨp-tox kup.” Kaxĩy. 34 Tu xupyãg 
kanop peo mũtik, tu Yeyox puꞌ xoꞌopmãhãꞌ, ha yã xoꞌop kutõgnãg, tup-tup 
nõg. 35 Ha xonat te Yeyox xup mĩpkunix tuꞌ, tuꞌ xax koxip, tu mõꞌxap yõn, nũy 
xonat puxet teꞌ xax max paꞌ, 36 tuꞌ mãm, tuꞌ pẽnãnãꞌ pip, 37 tu mĩmpehnãg 
yĩmũ kaxꞌãmiꞌ, tu mĩpkupnix tuꞌ xup, nũy Yeyox yõg hãpkummuk mĩyꞌax 
yũmmũgãꞌ, ha: “Nũhũ Yeyox, tu Yoneo yõg tikmũꞌũn xohix xat.” Kaxĩy. 38 Ha 
tik kummuk 2 xup kamah, nũy mĩpkupnix tuꞌ kix, ha hãpxop hãꞌ xupxet pax. 
ꞌŨp-xet te Yeyox yĩm xeꞌe hãꞌ xup, xiꞌ nõy teꞌ yĩm xax hãꞌ xup.

39 Ha tikmũꞌũn te putat hãꞌ mõg, tu mõktuꞌ pẽnãhãꞌ, tuk-teꞌex kummuk, 
tup-tox mahap, tu Yeyox ꞌãktux kummuk, tu:

40 — Kãy te yãy ꞌãktux kaꞌok, nũy Topa pet xexka koxyõy, tuk-nãy tuꞌ pet 
ꞌãmnĩy 2 hãꞌ! Paxpu Topak-tok xeꞌeꞌ, puxix tu mĩpkupnix tuꞌ yĩxox, nũy 
yãy hã tuꞌ tehet, nũy tu xok hok! Kaxĩy. 41 Ha ꞌãmãnex xexka xop, xix tik 
te hãmyũmmũg xop, xix Yoneo xexka xop tek-teꞌex kummuk kamah, tu:

42  — Hamũn te tikmũꞌũn punethok mõy, pãyã yãy mũn xut yũmmũgꞌah. 
ꞌOk ꞌIyaet yõg tikmũꞌũn xat xeꞌeꞌ? Paxpu mĩpkupnix tu yĩxox, puxix ꞌũgmũ 
kuxa mãm kaꞌok ꞌõm kopah! 43  ꞌŨkuxa yũm kaꞌok Topa kopah, tu yã 
Topak-tok ꞌãktux. Nãy! ꞌÃpu yũmũꞌ hip, puyĩy Topaꞌ xut nõmhãꞌ! Kaxĩy.

44 Ha tik te hãpxupxetꞌax 2 te hãpkuteꞌex kummuk kamah, tu 
hãmꞌãktux kummuk.

45 Mãyõn te nũktu yãy koteꞌ yũm, tu taꞌ xok, ha hãm xexka xohix 
hãpkoxtap. 46 Ha mãyõn he tu taꞌ putpuꞌ hi ꞌũxeheh, ha Yeyox yĩy kaꞌok, tu:

— “ꞌEnix, ꞌEnix, nẽmã xamatãn!” Kaxĩy. Tu tikmũꞌũn yĩyꞌax hã: “Yã 
yõgnũ Topah, tep texĩy hã xatek nĩm?” Kaxĩy.

47 Ha tikmũꞌũn ꞌũm teꞌ xupak, tu:
— Yã ꞌEnit mũn xãnãhãꞌ! Kaxĩy.

48  Ha tik mõg mõꞌkaꞌok, tu hãpxop patok, ꞌũhep xupyãg kummuk hãꞌ 
patok, nũy Yeyox puꞌ xoꞌopmãꞌ, 49 pa tikmũꞌũn nõy te:

— Nãy! Pa nũ ꞌEnit, puyĩꞌ xut! Kaxĩy.
50 Ha Yeyox yĩy kaꞌok ꞌũxeheh, tuꞌ xok xeꞌeꞌ.
51 Hãpxip ꞌohnãg ꞌĩhã Topa pet xexka yõg topixxax mõꞌyĩnnĩnꞌax te yãy 

pot, ꞌũxax pepi yãy pot hãmãxap, tu mõktu kakak yãy pot mõg. Ha hãm 
yãynuhuk, ha mĩkaxxap xexka yãy pot, 52  haꞌ xukpot te yãy xõn, ha Topa 
yõg tikmũꞌũn xakix hittap xop punethok te putpuꞌ hiꞌ, 53 tu hãpkox kopaꞌ 
mõxahaꞌ, tu hãpkumep, ha Yeyox te putpuꞌ hi, ꞌĩhãꞌ nõm xop te kõmẽn 
Yenoyanẽn hãꞌ mõxakux, yã Topa yõg kõmẽn, ha tikmũꞌũn xohix teꞌ pẽnãhãꞌ.

54 Hãpxexka Hõm yõg kapitãm xip, yãꞌ puknõg, xix xonat xop te pẽnãnãꞌ pip, tu 
hãpxopmãꞌax xeꞌẽgnãg xohix pẽnãhãꞌ, xix hãm yãynuhuk pẽnãhãꞌ, tu kuxãnõg, tu:

— Yã hamũn yã Topak-tok xeꞌẽgnãg! Kaxĩy.
55 Ha ta ꞌũn xop te hãptox hã yãꞌ pẽnãhãꞌ, yã nõm te Yeyox mũtik 

hãpkumep tap, tu Ganinet tuꞌ mõxahaꞌ, tu Yẽyox hãꞌ teheꞌ. 56  ꞌŨxohix te: 
Mãnix Mãnanẽn, xix Mãnix yã Tiak xix Yoye hãꞌ tut, xix Yemeneo xetut, 
yãk-tok pit 2 te Yeyox yõg tik xop kopaꞌ tihiꞌ.

57 Hãpxip kutõgnãg yã ꞌãmãxak, ꞌĩhã Yoye nũn, tuptexop xexkah. Yã 
kõmẽn ꞌÃnimãtex yõg tihix, tu kamaꞌ mõg Yeyox peheꞌ, 58  tuꞌ mõg, tu 
Pinat tuꞌ xak, puyĩꞌ tux hok pu Yeyox xokxax hã hãpkot, haꞌ tux hok, 
59 yĩy Yoye teꞌ xokxax kĩy topixxax xexkap-nok hãꞌ, yãꞌ xax tũmnãg. 60 Ha 
Yoye te yãy yõg mĩkaxxap kox xexka hã mõꞌtat, tu nõ kopa hãpkot, ha 
mĩkaxxap putux yĩkũy, nũy nõ kox mõꞌyĩnnĩn, tu taꞌ mõg, 61 ꞌĩhã Mãnix 
Mãnanẽn xix Mãnix nõy mãm, tu mĩkaxxap kox xexka yĩkaꞌ mãm.

Xonat xop teꞌ xukpot tu pẽnãnãꞌ pip
62  Hãptup nõy yã nit xap, ꞌĩhã ꞌãmãnex xexka xop xix Paniye xop te yãy 

tu nũꞌnãhã Pinat mũtik, tu:
63  — Gohenanok: hõmã kãy te koit pax, tu: “ꞌÃmnĩy 3 nõg, ꞌĩhã putpuk 

hip-tup.” Kaxĩy. 64 Yĩy xaꞌ xak, xa xonat xop mõꞌpok xukpot ha, ꞌãmnĩy 3 
hãꞌ, kaꞌ yõg tik xop teꞌ xokxax xut, nũy nõ tuꞌ xupxet, nũy tikmũꞌũn pu: 

“Yãꞌ hi putpuꞌ!” Kaxĩy. Yãꞌ koitꞌax xexka nõꞌõm. Kaxĩy.
65 Ha Pinat te:

— Xonat xop mõgã pu pẽnãnãꞌ piꞌ, pu hãpxopmã kummuk hok. Kaxĩy.
66  Ha taꞌ mõg, tu puk hi hã mĩkaxxap hãmyĩnnĩnꞌax muk, puyĩy 

tikmũꞌũn yĩkũy hok, nũy tuꞌ xõn hok, ha xonat xop teꞌ pẽnãnãꞌ pip.

Yeyox te putpuꞌ hiꞌ

28  1 Hãptup nõy yã ye nomĩn, ha mãyõn xupep ꞌĩhã Mãnix Mãnanẽn xix 
Mãnix nõy mõg, mĩkaxxap kox xexka haꞌ mõg, nũy pẽnãꞌ. 2  Hãpxip 

ꞌohnãg ꞌĩhã hahãm yãynuhuk, ha pexkox yõg nũꞌkutnãꞌax nũn, tu mĩkaxxap 
xexka xut, nõm te mĩkaxxap kox mõꞌyĩnnĩn, haꞌ xut, tu mĩkaxxap yĩmũꞌ yũm. 

3 Tu tex yãnãm putuk, yã topixxax tũmnãg ponnok, yã hãm ꞌãxi yõg hãpxop 
xapxũyꞌax putuk. 4 Ha xonat xop te yã yĩpkutuk xexkah, tuꞌ yãy pu xuꞌuxnãm, 
tuꞌ xakix kõmnãg, 5 ha nũꞌkutnãꞌax te ꞌũn xop pu hãmꞌãktux, hu:

— ꞌÃkuxãnõg hok! ꞌÃxop te Yeyox xak, nõm te mĩpkupnix tuꞌ xok. ꞌÃteꞌ yũmmũg. 
6 ꞌAp xipꞌah. Yãꞌ hi putpuꞌ, tu xa hãmꞌãktux tap. Mãꞌ, nũy pẽnãꞌ! Yã hõmãꞌ xip 
mĩkaxxap xexka kox kopah, pãyã ꞌap xipꞌah nõmhã. 7 Yĩy mõg mõꞌkaꞌok, nũy tik 
xop pu hãmꞌãktux, hu: “Yã putpuꞌ hiꞌ, tu ꞌãkeppaꞌ mõg hãpxexka Ganinet hah. 
ꞌÕnte ꞌãxop teꞌ pẽnãꞌax.” Kaxĩy. ꞌÃxutigã max, xayĩꞌ xaxok hok! Kaxĩy.

8  Ha taꞌ mõg ꞌũn xop, tuꞌ mõg mõꞌkaꞌok, tu kuxãnõg, pãyãꞌ kuxa hittup 
xexkah, tu tik xop haꞌ mõg, nũy tuꞌ xuktux. 9 Hãpxip ꞌohnãg ꞌĩhã Yeyox te 
ꞌũn mũtik yãꞌ tihiꞌ, tu:

— Pũyã Topa ꞌãkuxa mãmmãꞌ! Kaxĩy.
Haꞌ yĩkahnãg haꞌ mõg, tu tu nũktettex, tuꞌ nõy pata mũg, tuꞌ kuxa teꞌ yẽy.
10 Ha Yeyox te:
— ꞌÃkuxãnõg hok. Mõg, nũy mõy ꞌũkxape xop pu hãmꞌãktux, pu Ganinet 

ha mõg, nũy ꞌũgmũn pẽnãꞌ. Kaxĩy.

Xonat xop te xupmãhĩy hã mõꞌãmãꞌ
11 Ha ꞌũn xop mõg, ha xonat xop te kõmẽn haꞌ mõg, nũy ꞌãmãnex 

xexka xop pu hãmꞌãktux, tu hãpxopmãꞌax xohix ꞌãktux. 12  Yĩy yãytu 
nũꞌnãhã Yoneo xexka xop mũtik, nũy hãpxopmãꞌax ꞌũm te xĩy ꞌãktux, tute 
tayũmak xexka popmãhã xonat xop puꞌ, 13  tuꞌ xat, hu:

— Mõg, nũy tikmũꞌũn xohix pu hãmꞌãktux, nũy yã tu te mõꞌãmãꞌ, hu: 
“Yeyox yõg tik xop teꞌ xokxax hãꞌ xupxet ꞌãmnĩy koxtap hã, hak mũg 
mõkyõn.” Kaxĩy. 14 Gohenanok te ꞌõg hãmꞌãktux ꞌãpax, kopxik mũg 
hãmꞌãktux, puyĩy ꞌãxop kummugã hok. Yã ꞌãxutigã hok! Kaxĩy.

15 Ha xonat xop te tayũmak pop, tuꞌ mõg, tu nõm hãmꞌãktuxꞌax ꞌãktux 
ꞌũxohix puꞌ, yĩy hõnhã Yoneo yõg tikmũꞌũn teꞌ xuktux pax.

Tik xop te Yeyox pẽnãhãꞌ
16 Ha ta tik xop te Ganinet haꞌ mõg, tu mõktu yĩktix tuꞌ mõxahaꞌ, yã Yeyox 

teꞌ xat tap, puyĩy yĩktix ha mõg, yĩꞌ mõg, 17 tu Yeyox pẽnãhãꞌ, tu nũktettex, 
haꞌ kuxa teꞌ yẽy, pa tik ꞌũm kuxa te yãy yĩkopit. ꞌAp mãmꞌah, 18 yĩy Yeyox te:

— Topa tek kaꞌogãhã ꞌũ xat pexkox tuꞌ, xix hãm xexka xohix tu xat. 19 ꞌÃmõg, 
nũy hep xop xohix ha ꞌãmõy, nũy hãmyũmmũgãꞌ, puyĩꞌ yõgnũ tikmũꞌũn. 
ꞌÃpup-tox pix kamah. Yã Topa te ꞌãxop puꞌ hõm yãy ꞌãxetꞌax, xa yõgnũ 
tikmũꞌũn putox pix, 20 tu hãmyũmmũgãꞌ, puyĩy tu yĩpkox piꞌ yõgnũ xatꞌax puꞌ. 
ꞌŨxaxok hok. Yã ꞌãxop mũtik ꞌũkxip mõꞌkumak mõg putup. Yã hãmyãxatamuk 
xohix xox putox ꞌĩhã ꞌãmũtik ꞌũkpip putup, nũy ꞌãnĩm hok. Kaxĩy. Tu ta tuꞌ kux. 

Yoãm tep-tox pix, tu hãmꞌãktux

1  1 Nũhũꞌ, yã Yeyox Kunnix yõg hãmꞌãpak maxꞌax, yã Topak-tok yõg. 
2  Hõmã ꞌũhittap ꞌIyait te Topa pupi hãmꞌãktux, hu Yeyox Kunnix yõg 

hãmꞌãpak maxꞌax ꞌãktux, hu nõ kaxꞌãmix tappet tu, hu:
“Topa te: ꞌÃte tik mõkutnãp-tup, puyĩy ꞌũg pupi hãmꞌãktux, puyĩy 

ꞌãkeppa mõg, puyĩy xa hãmmaxnãꞌ. 3  Tute hãmꞌãktux kaꞌok putup hãm 
panip xexka tuꞌ, hu hãmꞌãktux, hu: Yũmũg xuxyã nũn putup. ꞌÃpu yã tu 
hãmmaxnãꞌ. ꞌÃpu yã hãmmax mĩy.” Kaxĩy.

4 Hãpxip ꞌĩhãꞌ nũn Yoãm, nõm tep-tox pix. ꞌŨnũn, tu nũktuꞌ xupep hãm 
panip xexka tuꞌ, tu tikmũꞌũn putox pix, tu hãmꞌãktux, hu:

— ꞌÃpu yã yãyhãhup, nũy hãpkummuk mĩy kux, ha ꞌãte ꞌãp-tox pix putup, 
puyĩy Topa ꞌãxop yõg hãpkummuk mĩyꞌax xaxogãꞌ, pu tuꞌ kux. Kaxĩy.

5 Ha taꞌ nũn hãpxexka Yonex yõg tikmũꞌũn xohix xix kõmẽn Yenoyanẽn yõg 
tikmũꞌũn xohix, nũy Yoãm yõg hãmꞌãktux ꞌãpax. ꞌŨnũn xohix, nũktuꞌ mõxahaꞌ, 
tu Yoãm yõg hãmꞌãktux ꞌãpak, tu yãy yõg hãpkummuk mĩyꞌax ꞌãktux, ha 
Yoãm tep-tox pix kõnãg kox Yohnãm kopah. 6 Yoãm teꞌ tat topixxax, yã kãmẽn 
xe hãꞌ mĩy, tu xokxax hãg-nãy hĩy, tu kunit mãhãꞌ, tu puk hep xup. 7 Yoãm te:

— Hãpxip ꞌĩhãꞌ nõy tek peꞌ nũn putup. Yãꞌ kaꞌok nõꞌõm, ha tak puꞌuk. 
ꞌŨxexka xop teꞌ yõg pataxax koꞌa, puꞌ max, pak puꞌuk, hu yõg pataxax 
koꞌa, puꞌ kummuk. 8  ꞌÃte ꞌãp-tox pix kõnãg hã, pa tute ꞌãxop ha Topa 
Koxuk nũꞌkutnãp-tup, nũy ꞌãxop kaꞌogãꞌ. Kaxĩy.

Yoãm te Yeyox putox pix
9 Ha taꞌ xip Yeyox kõmẽn Nãyane tuꞌ hãpxexka Ganinet kopah, tu 

taꞌ nũn, tu nũktuꞌ xupep Yoãm tuꞌ, ha Yoãm te Yeyox putox pix kõnãg 
kox Yohnãm kopah, 10 tup-tox pix kux, ha kõnãg kopaꞌ xupep Yeyox, tuꞌ 
pẽnãhãꞌ, ha ta pexkox xõn, ha taꞌ yĩxohoh Topa Koxuk, yã kuxxuxtut 
putuk. ꞌŨnũn, tu nũktu Yeyox yĩmũꞌ xupep. 11 Ha ta pexkox kopa Topa te:

— Xõnnẽꞌ, ꞌãte mõꞌãyãy xeꞌẽgnãg. Xatek kuxa hittupmãhãꞌ. Kaxĩy.

Hãmgãyãgnãg te Yeyox xapit
12  Hãpxip ꞌĩhã Topa Koxuk te Yeyox mõkutnãhã hãm panip xexka tuꞌ, 

13  ha taꞌ mõg, tuꞌ xip, ha Hãmgãyãgnãg te Yeyox xapit, puyĩy hãpkummuk 
mũn mĩy, paꞌ mĩy ꞌohnãg, ha taꞌ pip xokxop gãy, pa pexkox yõg nũꞌpok 
xop te Yeyox pẽnã max. Yãꞌ xip Yeyox ꞌãmnĩy xohix teꞌ 40 hã.

Yeyox te hãpxopmã kõnãmãhã hãpxexka Ganinet tuꞌ
14 Hãpxip ha ta xonat te Yoãm mũg, tu kanet kaꞌok kopaꞌ xix, ꞌĩhã putpuꞌ 

nũn Yeyox, tu nũktuꞌ xupep hãpxexka Ganinet tuꞌ, tu Topa yõg hãmꞌãpak 
maxꞌax ꞌãktux, 15 tu:

— Hõnhã Topa te yãy yõg tikmũꞌũn xat putup, haꞌ yĩpkox pip putup. ꞌÃpu yã 
yãyhãhup, nũy hãpkummuk mĩy kux. ꞌÃpu yã ꞌãkuxa mãm Topa yõg hãmꞌãktux 
kopah, puyĩy Topa ꞌãkuxa kummuk xit, nũy kuxa max mõꞌtat, ꞌũyãnãn tuꞌ. Kaxĩy.

16  Taꞌ mõg Yeyox kõnãg xexka Ganinet kux tuꞌ, paꞌ pip tik tix, yã 
Xĩmãm Pet xix taknõy ꞌũxuxetꞌax ꞌÃneneꞌ, ha kõnãg xexka tu mõ tutpanip 
yõn. Yã mãpxexex putuk, hu mãm xukpax. 17 Ha Yeyox te:

— Mã, nũy ꞌũg pe mõg. ꞌÃxop te mãm xuk, pa ꞌãte xa hãmyũmmũgãp-
tup, xayĩy ꞌũg ha tikmũꞌũn nũnnãꞌ. Kaxĩy.

18  Ha tik te tutpanip nĩm, tu taꞌ mõg Yeyox peheh,
19 tuꞌ mõg, paꞌ pip tik tix nõy, yã Tiak xiꞌ taknõy Yoãm, yã Yemeneo kutok, 

tu mĩpkox kopaꞌ mãm, tu tutpanip mãynãg mĩy, 20 ha Yeyox te tik xãnãhãꞌ, 
haꞌ tak nĩm xix kãmãnat xop nĩm mĩpkox kopah, tu Yeyox peꞌ mõg.

Tik kopaꞌ xip yãmĩy kummuk
21 Tuꞌ mõg Yeyox xix yõg tihik, tu mõktuꞌ mõxaha kõmẽn Kapãnãm 

tuꞌ, tuꞌ nox pip. Nit xap ha taꞌ mõg Yeyox, tu Yoneo xop yõg Topa pet hã 
mõꞌnãhãꞌ, tu tikmũꞌũn pu hãmyũmmũgãhãꞌ, 22  ha tikmũꞌũn teꞌ xupak, 
tu hãmyũmmũgꞌax putuppax. Yã Yeyox ꞌũkaꞌok, tu hãmyũmmũg, tu 
hãmyũmmũgã max, ꞌap tik te hãmyũmmũg xop putukꞌah.

23  Ha taꞌ nũn tihik, haꞌ kopaꞌ xip yãmĩy kummuk, ha tik te hãmꞌãktux 
kaꞌok, hu:

24 — Kõmẽn Nãyane yõg Yeyox, putep mũn mĩy putup? ꞌOk ꞌãnũn, nũy 
ꞌũkputex? ꞌÃte ꞌãyũmmũg. Topa te ꞌãyãykutnãhãꞌ! Kaxĩy.

25 Pa Yexox te yãmĩy kummuk xat, hu:
— Hãmꞌãktux hok, nũy ta ꞌãpep! Kaxĩy.
26  Yãmĩy kummuk te tik yãy nuhugãhãꞌ, tu hãmꞌãktux kaꞌok, tu ta 

hãptopaꞌ xupep, 27 ha tikmũꞌũn kuxa teꞌ yẽy, tuꞌ yĩkopit, hu:
— Pute ꞌũm? ꞌOk tute hãpxop tup yũmmũgãhãꞌ? Tute yãmĩy kummuk 

xat, haꞌ yĩpkox pip, nũy xupep. Kaxĩy.
28  Hãpxip kutõgnãg ꞌĩhã tikmũꞌũn xohix teꞌ yũmmũg hãpxexka Ganinet 

xexka tuꞌ, Yeyox te hãpxopmã max xeꞌẽgnãg.

Yeyox te Xĩmãm Pet xetut mũktut hittupmãhãꞌ
29 Tu taꞌ mõg Jesus xix Tiak xix Yoãm, tu mõktuꞌ mõxaha Xĩmãm Pet pet hã, 

yã ꞌÃnene pet kamah. 30 ꞌŨxip Xĩmãm Pet xetut mũktut, tuꞌ pip, tuꞌ xax pukpex, 
ha tikmũꞌũn te nõm ꞌãktux mõꞌkaꞌok, 31 ha taꞌ mõg Yeyox ꞌũn yĩkãgnãg, tuꞌ nõy 
yĩm mũg, tuꞌ yĩm xĩnnãhãꞌ, haꞌ yũm, tuꞌ xuxiꞌ, tuꞌ nõy puꞌ hãm mĩptut kopah.

Yeyox te tikmũꞌũn pakut xohix hittupmãhãꞌ
32  ꞌÃmãxãgnãg, ha ta tikmũꞌũn teꞌ nũnnãhã tikmũꞌũn pakut xohix xix 

yãmĩy kummuk te tikmũꞌũn kopaꞌ pip xop nũnnãhã Yeyox tuꞌ 33  ha taꞌ 
nũn kõmẽn yõg tikmũꞌũn xohix xexkaꞌ, tu nũktu mĩptut yĩkãgnãg tuꞌ pip, 
nũy pẽnãꞌ, 34 ha Yeyox te tikmũꞌũn pakut xohix hittupmãhãꞌ, tu hãmpakut 
xohix mõy, tu yãmĩy kummuk xohix mõy, ha yãmĩy kummuk xohix te 
Yeyox yũmmũg, yĩy Yeyoy te nõm xat, pu hãmꞌãktux hok.

Yeyox xip hãpxexka Ganinet tuꞌ
35 Hãptup nũn, ha ta Yeyox yãy koxak, tu taꞌ mõg, tu mõktu hãm panip 

xexka tuꞌ xupep, tu Topa pu hãmꞌãktux, 36  pa Xĩmãm Pet te Yeyox xak xiꞌ 
xape xop teꞌ xak punethok, 37 tuꞌ nũn, tu nũktuꞌ xipihiꞌ, tu:

— Tikmũꞌũn xohix te ꞌãxak. Kaxĩy.
38  Ha Yeyox te:

— ꞌÃpu yũmũ mõg xiptuxexka xohix mõyãykoxip, tuꞌ tikmũꞌũn nõy hah, 
nũy Topa yõg hãmꞌãpak maxꞌax ꞌãktux hatoꞌa kamah. Yã ꞌũgnũn hãm 
xexka tuꞌ, nũy tikmũꞌũn xohix pu Topa yõg hãmꞌãpak maxꞌax ꞌãktux. Kaxĩy.

39 Tu taꞌ mõg, tu hãpkumep punethok hãpxexka Ganinet xexka tuꞌ, tu 
Topa yõg hãmꞌãpak maxꞌax ꞌãktux punethok Yoneo xop yõg Topa pet 
xohix kopah, tu yãmĩy kummuk mõy.

Yeyox te tik xax kunutnãm tapmãhãꞌ
40 Ha taꞌ nũn tihik, tuꞌ xax kunutnãm, ꞌũnũn, tu nũktu Yeyox yĩkãgnãg 

ꞌũkopaxux hãꞌ xip, tu ta tuꞌ xak, hu:
— ꞌÃteꞌ yũmmũg. Xatep-tup, nũy ta ꞌũkxax tapmã yũmmũg. Kaxĩy.
41 Haꞌ kuxa kaꞌ punethok, tuꞌ nõy yĩmũ yãy yĩm xix, hu:
— Hamũn, ꞌãtep-tup. ꞌÃxax tap. Kaxĩy.
42  Hãpxip ꞌohnãg ꞌĩhãꞌ xax kunutnãm tap. Yãꞌ hittup.
43,44 Ha Yeyox teꞌ xat kaꞌok, hu:
— ꞌŨxupax. Tikmũꞌũn pu nũ hãpxopmãꞌax ꞌãktux hok. Mõg ꞌãmãnex hah, 

puyĩy ꞌãxax pẽnãꞌ. ꞌÃpu ꞌãmãnex pu hãpxop hõm, puyĩy Topa pu nõm hõm, xayĩy 
Mõyyex yõg xatꞌax mĩy. Hã kaxĩy tikmũꞌũn teꞌ yũmmmũg, ꞌãxax tap. Kaxĩy.

Tu tik xat, pu mõg. 45 Ha taꞌ mõg tihik, tuꞌ xohix pu hãmꞌãktux kõnãmãhãꞌ, hu:
— Pẽnãꞌ, Yeyox tek xax tapmãhãꞌ. Kaxĩy.

Hã kaxĩy Yeyox te kõmẽn xohix hãꞌ mõꞌnã xaptop ꞌohnãg. Yã tikmũꞌũn 
te Yeyox yũmmũg, yĩy taꞌ nox xip hãm panip xexka tuꞌ, ha taꞌ nũn 
tikmũꞌũn xohix, nũy Yeyox xax.

Yeyox te tik hãpkumep hok hittupmãhãꞌ

2  1 ꞌÃmnĩy xohix nõg, ꞌĩhã putpuꞌ mõg Yeyox kõmẽn Kapãnãm tuꞌ, tu 
nũktu mĩptut hã mõꞌnãhãꞌ. Pa hãpxip ꞌĩhã tikmũꞌũn te hãmꞌãktux, 

ha tikmũꞌũn xohix teꞌ yũmmũg, ꞌũxip Yeyox, 2  tu taꞌ nũn tikmũꞌũn, yã 
yãytunũꞌnãhã ꞌũxohix, ha mõktu mĩptut hã nũꞌxĩmnãg xix hãmyĩkox yĩka 
nũꞌxip kama hãptopah, ha Yeyox te tikmũꞌũn pu Topa yõg hãmꞌãktuxꞌax 
ꞌãktux, 3 ha taꞌ nũn tik teꞌ 4, tu tik hãpkumep hok nũnnãhãꞌ, yã tutpe hã 
mõꞌtat. 4 ꞌŨnũn paꞌ pip tikmũꞌũn xohix, yĩy ta Yeyox haꞌ mõg ꞌohnãg mĩptut 
kopah, hu ta pepiꞌ mõg, tu mõktu mĩptut yĩmũꞌ mãm, tu hãpxax mõy Yeyox 
xukaꞌ, tu ta hãm tu tutpe hã tik pakut xix Yeyox keppaꞌ, 5 ha Yeyox teꞌ 
yũmmũg tik kuxa mãm kaꞌok. Yeyox te tik hãpkumep hok pu hãmꞌãktux, hu:

— ꞌŨgnix, Topa te ꞌõg hãpkummuk mĩyꞌax xaxogãhãꞌ, haꞌ kux. Kaxĩy.
6  Ha taꞌ pip tik te hãmyũmmũg xop, tuꞌ kuxa kopaꞌ yĩkopit, hu: 7 “Texĩy 

hãmꞌãktux? Tute Topa ꞌãktux kummuk! Tep te hãpkummuk mĩyꞌax 
xaxogã yũmmũg? Yã Topap-xehnãg teꞌ!” Kaxĩy.

8  Pa Yeyox te tik yõg hãpeꞌpaxexꞌax yũmmũg, tu:
— Texĩy ꞌãkuxa kopa ꞌãyĩkopit? 9 Hãmꞌãktux ꞌũm yãyxat ꞌohnãg? ꞌOk pe tik 

hãpkumep hok pu hãmꞌãktux, hu: “ꞌÃte ꞌõg hãpkummuk mĩyꞌax xaxogãhãꞌ, 
haꞌ kux,” kaxĩy, ꞌok pe hãmꞌãktux, hu: “ꞌÃpu ꞌãyĩpxit, nũy pepix xihip, nũy 
ꞌõg tutpe pepix xup, nũy ta mõg”? Kaxĩy. 10 ꞌÃte hãpxopmã putup, ha ꞌãxop 
teꞌ pẽnãp-tup, huꞌ yũmmũg, ꞌũgmũn yã Tikmũꞌũn Kutok te tikmũꞌũn yõg 
hãpkummuk mĩyꞌax xaxogãꞌax nũnte hãm xexka tuꞌ. Kaxĩy.

Tu tik hãpkumep hok pu hãmꞌãktux, hu:
11 — ꞌÃpu ꞌãyĩpxit, nũy pepi xihip, nũy ꞌõg tutpe pepiꞌ xup, nũy ta mõg 

yãy pet hah. Kaxĩy.
12  Hãpxip ꞌohnãg ꞌĩhã tik te hãpkumep hok yĩpxit, nũy pepiꞌ xip, nũy 

yãy yõg tutpe pepiꞌ xup, tu taꞌ mõg, ha tikmũꞌũn xohix teꞌ pẽnãhãꞌ, tuꞌ 
kuxa teꞌ yẽy, tu Topa ꞌãktux max, hu:

— Tikmũꞌũn te hãpxopmãꞌax nõy hã kaxĩy pẽnã ꞌohnãg! Kaxĩy.

Yeyox xix Nemiꞌ
13  Ta xeꞌ mõg Yeyox, tu mõktuꞌ xupep kõnãg xexka Ganinet tuꞌ, ha taꞌ 

nũn tikmũꞌũn xohix Yeyox hah, haꞌ xohix pu hãmyũmmũgãhãꞌ.
14 Tu taꞌ mõg, paꞌ xip Nemiꞌ, yã ꞌÃppeo kutok, tuꞌ yũm gohet pupi 

tayũmak popꞌax pet kopah, ha Yeyox te Nemi pu hãmꞌãktux, hu:
— Mã, nũy ꞌũkpe mõg. Kaxĩy.
Nemi pepiꞌ xip, tu ta peꞌ mõg, tu mõktu Nemi pet hãꞌ mõxahaꞌ, 15 ha 

hãpxip ꞌĩhãꞌ xit Yeyox xix yãy yõg tik xop xix gohet pupi tayũmak popꞌax 

xop xix hãpkummuk mĩyꞌax xop nõy, 16  ha taꞌ nũn tik te hãmyũmmũg xop 
xix Paniye xop nũn, tu nũkuꞌ pẽnãhãꞌ, Yeyox xit tik mũtik xix gohet pupi 
tayũmak popꞌax xop mũtik, tu Yeyox yõg tik xop puꞌ yĩkopit, hu:

— Teptu Yeyox xit ꞌũkummuk xop mũtik? Kaxĩy.
17 Ha Yeyox teꞌ xupak, tu tik te hãmyũmmũg xop pu hãmꞌãktux, hu:
— Nonot xop teꞌ hittup xop hã te ꞌohnãg, pa pakut xop hã tehet. Hã kãxĩy 

ꞌũgnũn, nũy hãpkũmmuk mĩyꞌax xop xãnãꞌ, paꞌ max xop xãnã ꞌohnãg. Kaxĩy.

Yeyox teꞌ xit hok ꞌãktux
18  Ha taꞌ pip Yoãm mũtik mõg xop xix Paniye xop, tuꞌ xit hok, nũy Topa 

pu hãmꞌãktux.
Ha taꞌ xip Yeyox, ha taꞌ nũn tikmũꞌũn, tu nũktuꞌ yĩkopit, hu:

— Yoãm mũtik mõg xop xit hok, nũy Topa pu hãmꞌãktux xix Paniye xop teꞌ 
kamah. Texĩy ꞌõg tik teꞌ 12 xop xit hok ꞌohnãg, nũy Topa pu hãmꞌãktux? Kaxĩy.

19 Ha Yeyox te:
— Tikmũꞌũn te yãyta pẽnãhãꞌ, haꞌ xip tik te yãytap-tup. ꞌOk tikmũꞌũn xit 

hok nõmhãꞌ? ꞌÃmhok, yãꞌ xit. 20 Nãy, pu tik te yãyta mõg, ha tikmũꞌũn xit 
hok nõmhãꞌ. Hã kaxĩy ꞌũkxip, ꞌĩhã yãy yõg tik teꞌ 12 xit hok ꞌohnãg. Nãy, 
ꞌũgmõg putup, ꞌĩhãꞌ xit hok putup. Kaxĩy.

21 Tu Yeyox te xe:
— Tikmũꞌũn teꞌ xap ꞌohnãg topixxax yãg tup, yãꞌ pix ꞌohnãg, xix topixxax 

kunox. Kaꞌ xap, haꞌ pix, puxix yãg yãy nũꞌnãꞌ, ha topixxax yãy pot. 22 Ha taꞌ pux 
ꞌohnãg tikmũꞌũn te xupyãg tup xokxax kox kutut kopah. Kaꞌ pux, puxix xupyãg 
xokxax kox koxyõy, haꞌ xaxok xupyãg, haꞌ kummuk xokxax kox. Paꞌ pux 
xupyãg tup xokxax kox tup kopah, puꞌ max. Hã kaxĩy tikmũꞌũn te mõnãyxop 
yõg hãpxopmãꞌax tat, xix kama yõgnũ hãpxopmãꞌax tat, puꞌ kummuk. Kaxĩy.

Yeyox te ꞌãmnĩy hãm hok ꞌãktux
23  Nit xap, yã ꞌãmnĩy hãm hok, ha taꞌ mõg Yeyox xix yãy yõg tik te 12 

xop, tu mõktu xuxnãg ta xe tox yõg hãm mep, tu xuxnãg ta xe tox mep, 
nũy mãꞌ, 24 ha taꞌ nũn Paniye xop tuꞌ yĩkopit, hu:

— Teptu ꞌõg tik xop teꞌ mep ꞌãmnĩy hãm hok ꞌĩhãꞌ? Yãꞌ kummuk. Yũmũ yõg 
xatꞌax kaxꞌãmi tappet tuꞌ, tuꞌ xat, pu hãm hok ꞌãmnĩy hãm hok ꞌĩhãꞌ. Kaxĩy.

25 Ha Yeyox te:
— ꞌOk ꞌãxop teꞌ mõkupix tappet tuꞌ? Putep mũn mĩy Namix? Yã putup 

tep-tex Namix xix yãy yõg tihik. 26  Namix mõg, tu mõktu Topa pet hã 
mõꞌnãhãꞌ, paꞌ mãm pãm, yã Topa keppaꞌ mãm, ha Namix teꞌ pãm pop tuꞌ 
mãhãꞌ, tu yãy yõg tik xop puꞌ popmãhãꞌ, puyĩy mãꞌ, ꞌĩhã ꞌãmãnex yã ꞌAmit, 
tu ꞌãmãnex xop xohix xat ꞌũkaxꞌãmi yũmũ yõg xatꞌax yõg tappet tuꞌ. ꞌŨxat, 
pu ꞌãmãnex te nõm pãm mãꞌ, paꞌ nõy mã hok, pa Namix teꞌ mãhãꞌ. Kaxĩy.

27 Ha Yeyox te xe:

— Topa te tikmũꞌũn pu ꞌãmnĩy hãm hok mĩy, pa ꞌap ꞌãmnĩy hãm hok pu 
tikmũꞌũn mĩyꞌah. Yã ꞌãmnĩy hãm hok te tikmũꞌũn yõg kãmãnat putuk, pa 
tikmũꞌũn te ꞌãmnĩy hãm hok yõg kãmãnat putuk ꞌohnãg, 28  ha tak mũn 
Tikmũꞌũn Kutok teꞌ xat ꞌãmnĩy hãm hok yõg hãpxopmãꞌax. Kaxĩy.

Yeyox xix tik yĩm te nũꞌ yãy nũnnãhãꞌ

3  1 Tu taꞌ mõg Yeyox, tu mõktu Yoneo xop yõg Topa pet hã xe mõꞌnãhãꞌ, 
paꞌ xip tihik, tuꞌ yĩm te nũꞌ yãy nũnnãhãꞌ, 2  ha taꞌ pip tikmũꞌũn, tup-

tup, nũy Yeyox hãpkummuk mĩy pẽnãꞌ nit xap ꞌĩhãꞌ, nũy hãmꞌãktux, hu:
— Yeyox teꞌ xatꞌax mĩy ꞌohnãg. Kaxĩy.
3  Ha Yeyox te tik pu hãmꞌãktux, hu:

— Mãꞌ. Kaxĩy.
4 Tu ta tikmũꞌũn pu hãmꞌãktux hu:
— Putep xat Topa yõg xatꞌax yõg tappet? Putep xat, puyĩy tikmũꞌũn hãpxopmã 

nit xap ꞌĩhãꞌ, yã ꞌãmnĩy hãm hok ꞌĩhãꞌ: ꞌok pe hãpxopmã max, ꞌok pe hãpxopmã 
kummuk? ꞌOk pe tikmũꞌũn hĩnnãhã, ꞌok pe tikmũꞌũn nĩm, puyĩy xakix? Kaxĩy.

Pa tikmũꞌũn te hãmaãktux ꞌohnãg. 5 Haꞌ gãy Yeyox, tuꞌ kuxa hittup 
ꞌohnãg, tikmũꞌũn te hãmyũmmũg putup ꞌohnãg hah.

Ta Yeyox te tik pu:
— ꞌÃpu yã ꞌũyoa ꞌãyĩm. Kaxĩy.
Haꞌ yoaꞌ, haꞌ yĩm hittup.
6  Hãpxip ha taꞌ mõg Paniye xop, tu mõktu xatꞌax xexka ꞌEnot yõg xop 

mũtik hãmꞌãktux, tu hãmꞌãktux texĩy Yeyox putex putup.

Yeyox te pakut xop nõy hittupmãhãꞌ
7 Ha taꞌ mõg Yeyox xix yãy yõg tik te 12 xop, tu mõktuꞌ mõxaha kõnãg xexka 

Ganinet kux tuꞌ. Ha taꞌ nũn tikmũꞌũn xohix, yã hãpxexka Ganinet yõg xop, xix 
hãpxexka Yonex yõg, 8 xix kõmẽn Yenoyanẽn yõg, xix hãpxexka ꞌInumẽn yõg, xix 
kõnãg kox Yohnãm kũnãpa yõg xop, xix kõmẽn Tinok yõg, xix Tinok yĩmap pip 
xop, xix kõmẽn Xinõm yõg, xix Xinõm yĩmap pip xop. Yãꞌ xohix te Yeyox yõg 
hãpxopmãꞌax ꞌãpak, huꞌ nũn, nũy Yeyox pẽnãꞌ, 9 ha ta yãy yõg tik xop mõꞌpok Yeyox 
te, puyĩy mĩpkox nũnnãꞌ, puyĩy tikmũꞌũn xohix Yeyox mõꞌyõn hok. 10 Yã tikmũꞌũn 
xohix hittupmãhã Yeyox teꞌ, yĩy ta tikmũꞌũn pakut xohix nũn, nũy yãy mõꞌyõn, nũy 
Yeyox ꞌãpit, puyĩy hittupmãꞌ. 11 Ha taꞌ pip tikmũꞌũn, tuꞌ kopaꞌ pip yãmĩy kummuk, 
tuꞌ nũn, tu nũktu kup tomãhã Yeyox keppah, tu hãmꞌãktux kaꞌok, hu:

— ꞌÃmũn yã Topak-tok! Kaxĩy.
12  Pa Yeyox te yãmĩy kummuk xat kaꞌok, hu:
— Hãmꞌãktux hok, yãg-mũn yã Topak-tok ꞌãktux hok. Kaxĩy.

Yeyox te yãy yõg tik te 12 yĩymõgãtux
13 Tu taꞌ mõg Yeyox, tu mõktu yĩktix tuꞌ pũnãmep, tuꞌ nõy xãnãhãꞌ, ha taꞌ nũn, 

14 ha Yeyox te tik te 12 yĩmõgãtux, puyĩy Yeyox mũtik mõg, puyĩy Yeyox tik 

mõꞌpok, puyĩy tik Topa yõg hãmꞌãpak maxꞌax ꞌãktux, yãꞌ xuxetꞌax Yeyox yõg 
mõꞌpok xop. 15 Yeyox te nõm kaꞌogãhã, pu yãmĩy kummuk mõy. 16 Tik te 12 xop 
kopaꞌ pip yã Xĩmãm, kamaꞌ xuxetꞌax Pet, 17 xix Tiak xiꞌ taknõy Yoãm, yã Yemeneo 
kutok, yã Tiak xix Yoãm ꞌãxetꞌax nõy Motnẽy, yã tikmũꞌũn yĩyꞌax kopa yãꞌ yãy 
noꞌok kutok, 18 xix ꞌÃneneꞌ, xix Pinip, xix Matõmẽo, xix Mãteo, xix Tõmẽꞌ, xix 
ꞌAppeo kutok Tiak, xix Tanep, xix Xĩmãm, yã tutep-tup, puyĩy ꞌIyaet xop yãyhã 
xexkah, 19 xix Yot ꞌIxkanot, yã tuteꞌ gãy xop mõgãhã Yeyox hah, puyĩy xũygãꞌ.

Yeyox xix Hãmgãyãgnãg
20 Ha taꞌ nũn Yeyox, tu nũktu mĩptut hã mõꞌnãhãꞌ, ha tikmũꞌũn xohix nũn, 

ha Yeyox xit putup, pa yãꞌ xit ꞌohnãg, yã tikmũꞌũn xohix pip. 21 Ha taꞌ nũn 
Yeyox xape xop, nũy Yeyox mõgãꞌ, yãꞌ xupak tikmũꞌũn teꞌ xuktux Yeyox 
putox kummuk, 22  ha kõmẽn Yenoyanẽn yõg tik te hãm yũmmũg xop te:

— Yeyox kopaꞌ xip Meyemoꞌ, yã yãmĩy kummuk xop yõg xatꞌax, ha 
Meyemo te Yeyox kaꞌogãhãꞌ, puyĩy yãmĩy kummuk mõy. Kaxĩy.

23  Ha Yeyox te tikmũꞌũn xohix xãnãhãꞌ, nũy hãmyũmmũgãꞌ, tu 
hãmꞌãktuxꞌax hã hãmyũmmũgãhãꞌ. Tute:

— Texĩy Hãmgãyãgnãg te tikmũꞌũn kopa yãy xut? 24 Hãpxexka yõg 
tikmũꞌũn te yãy pot, nũy yãy kix, tu hãpxip ꞌĩhãꞌ xakix ꞌũxohix. 25 ꞌŨxape 
xop te yãy pot, nũy yãy kix, tu hãpxip ꞌĩhãꞌ nõg ꞌũxape xop. 26  Hã kaxĩy 
Hãmgãyãgnãg xop te yãy pot, nũy yãy kix, puxix xakix ꞌũxohix.

27 — ꞌŨxupxet te hãpxop hãꞌ xupxet putup mĩptut kopah, paꞌ xip tik kaꞌok mĩptut 
kopah. Texĩy hãpxop xupxet putup? Yã tik kaꞌok poxit hãꞌ hĩy hãmãxap, tu nõmhãꞌ 
xupxet. Hã kaxĩy ꞌãte Hãmgãyãgnãg hĩy, nũy tikmũꞌũn kopa yãmĩy kummuk mõy.

28  — ꞌÃpu ꞌũxaxogã hok. Topa te tikmũꞌũn yõg hãpkummuk mĩyꞌax 
xohix xaxogã yũmmũg, pu tuꞌ kux. Tikmũꞌũn te Topa ꞌãktux kummuk, ha 
Topa teꞌ xaxogã yũmmũg, pu tuꞌ kux. 29 Pa tikmũꞌũn te Topa Koxuk ꞌãktux 
kummuk, ha Topa teꞌ xaxogã yũmmũg ꞌohnãg. Yãꞌ xip ꞌũyõg hãpkummuk 
mĩyꞌax mõkumaꞌ mõg, tuꞌ kux ꞌohnãg. Kaxĩy.

30 Hã kaxĩy hãmꞌãktux Yeyox. Hamũn, tikmũꞌũn te hãmꞌãktux, ꞌũxip 
yãmĩy kummuk Yeyox kopah. Pa ꞌãmhok, yã Topa Koxuk teꞌ kopaꞌ xip.

Yeyox mũktut xiꞌ taknõy xop
31 Ha taꞌ nũn Yeyox mũktut xiꞌ taknõy xop, tu nũktu hãptopaꞌ pip, tuꞌ 

nõy mõꞌkutnãhãꞌ, puyĩy Yeyox xãnãꞌ. 32  Ha ta kopaꞌ mãm tikmũꞌũn Yeyox 
mũtik, tu hãmꞌãktux, hu:

— Hãptopaꞌ pip ꞌãtut xix ꞌãtaknõy xop, tu ꞌãxãnãhãꞌ. Kaxĩy.
33  Ha:

— Tep-te ꞌũktut putuk xik taknõy xop putuk? Kaxĩy.
34 Tuꞌ yãy yĩmap xop pẽnãhãꞌ, tu:

— Pẽnã nũhũꞌ, yãg tut xik taknõy xop.

35 Nõm teꞌ mĩy Topa te nõm putup, yãg taknõy xop xik hex xik tut yãg 
xape xop. Kãxĩy.

Hãpxopxap

4  1 Ta xe tikmũꞌũn pu hãmyũmmũgãhã Yeyox te kõnãg xexka Ganinet 
kux tuꞌ, ha taꞌ pip tikmũꞌũn xohix, yĩy taꞌ mõꞌnãhã mĩpkox hã, tuꞌ yũm, 

haꞌ pip tikmũꞌũn hãmhũmnãg hãm kux tuꞌ, 2  ha Yeyox te hãmꞌãktuxꞌax hã 
hãpxop xohix yũmmũgãhãꞌ, nũy Topa yõg hãpxopmãꞌax yũmmũgãhãꞌ, tu:

3 — ꞌŨgxupex, ꞌũmõg tihik, nũy hãpxopxap mõꞌpok, 4 tu hãpxopxap mõꞌpok, 
ha yãg te nũꞌnãhã putat kopah, ha taꞌ nũn putuxnãg, tuꞌ xohix mãhãꞌ, 5 ha 
taꞌ yãg nõy te nũꞌnãhã hãm kutõgnãg kopa mĩkaxxap yĩmũꞌ yũm, tu hãpxip 
kutõgnãg ꞌĩhãꞌ xokax hãm tũnẽmnãg tuꞌ, 6 pa mãyõn xip, ha mõꞌhap, tuꞌ nak, 
yãꞌ yĩpxatit kutõgnãg, huꞌ nak, 7 ha taꞌ yãg nõy te nũꞌnãhã mĩmyãm kup kakak, 
tuꞌ xokax, tuꞌ tuk, ha mĩmyãm kup tuk, tuꞌ nõy mõꞌnĩy, haꞌ ta ꞌohnãg, 8 ha taꞌ 
yãg nõy te nũꞌnãhã hãm max kopah, tuꞌ xokax, tuꞌ tuk, tu mõktu kup puxet te 
mĩnta teꞌ 30 popmãhãꞌ, ha ta kup nõy taꞌ tu 60, ha ta kup nõy ta tu 100. Kaxĩy.

9 Tu xe:
— ꞌÃyĩpkox pip, nũy ta ꞌãpu yã xupax. Kaxĩy.

Yeyox te hãpxopxap ꞌãktux
10 Ha taꞌ mõg tikmũꞌũn punethok, ha taꞌ yãg xip Yeyox mũtik xix Yeyox 

yõg tik te 12 xop mũtik, tu yãy tu nũꞌnãhãꞌ, nũy Yeyox mũtik hãmꞌãktux, tu:
— Hãmyũmmũgꞌax ꞌũm yũmmũgãhã xate? Kaxĩy.
11 Ha:
— Texĩy Topa te yãy yõg tikmũꞌũn xat, haꞌ yĩpkox pip? Topa te xaꞌ mũg. Pa 

Topa te ꞌãxop kũnãpa pip xop pu hãmyũmmũgãhã hãmꞌãktuxꞌax hã, 12  puyĩy 
hãmpẽnãꞌ, pa hãmyũmmũg ꞌohnãg, puyĩy hãmꞌãpak, pa hãmyũmmũg ꞌohnãg, 
puyĩy yãy yõg hãpkummuk mĩyꞌax nĩm hok, puyĩy Topap-tuppax hok, puyĩy 
Topa tikmũꞌũn yõg hãpkummuk mĩyꞌax xaxogã hok, pu tuꞌ kux ꞌohnãg. Kaxĩy.

13  Tu xe:
— ꞌÃxop te hãmꞌãktuxꞌax yũmmũg ꞌohnãg. Texĩy ꞌãxop kũnãpa pip xop 

te nõm yũmmũg? Kaxĩy.
14 Tu xe:
— Tik te hãpxopxap mõꞌpok. Hã kaxĩy tikmũꞌũn te Topa yõg hãmꞌãktuxꞌax ꞌãktux, 

ha hãpxopxap te Topa yõg hãmꞌãktux putuk, 15 ha ta hãpxopxap yãg te nũꞌnãhã 
putat kopah, ha taꞌ nũn putuxnãg, tuꞌ mãhãꞌ. Hã kaxĩy tikmũꞌũn te Topa yõg 
hãmꞌãktuxꞌax ꞌãpak, pa Hãmgãyãgnãg nũn, tu Topa yõg hãmꞌãktuxꞌax xut. 16 Ha ta 
hãpxopxap yãg te nũꞌnãhã hãm kutõgnãg kopa mĩkaxxap yĩmũꞌ yũm, tuꞌ xokax, tuꞌ 
nak mõꞌkaꞌok ꞌũyĩpxatit kutõgnãg hah. Hã kaxĩy tikmũꞌũn te Topa yõg hãmꞌãktux 
ꞌãpak, tuꞌ kuxa hittup, 17 pa hãpxip ꞌĩhã tikmũꞌũn teꞌ kuxa mãm xop kuteꞌex 
kummuk, haꞌ kuxa mãm kux. 18 Ha ta hãpxopxap yãg te nũꞌnãhã mĩmyãm kup 
kakak, tuꞌ xokax, ha mĩmyãm teꞌ nõy mõꞌnĩy, haꞌ ta ꞌohnãg. Hã kaxĩy tikmũꞌũn te 

Topa yõg hãmꞌãktux ꞌãpak, 19 pa hãm xexka yõg hãpxopmãꞌax peꞌpaxex punethok, 
tu ꞌũp-texop xexkap-tup, tu hãpxop xohix putup, hu Topa yõg hãmꞌãktux xaxok, tu 
hãpxopmã max mĩyꞌah. 20 Ha ta hãpxopxap yãg te nũꞌnãhã hãm max kopah, tuꞌ 
xokax, tuꞌ tuk, tu mõktu kup puxet te mĩnta teꞌ 30 popmãhãꞌ, ha ta kup nõy taꞌ tu 
60, ha ta kup nõy taꞌ tu 100. Hã kaxĩy tikmũꞌũn te Topa yõg hãmꞌãktuxꞌax ꞌãpak, tuꞌ 
kuxa mãm nõm kopah, tu hãpxopmã max punethok. Kaxĩy.

Kuyãnãm
21 Tu Yeyox te xe:

— ꞌOk tikmũꞌũn te kuyãnãm tatꞌax xex manax kopah? ꞌÃmhok. ꞌOk 
tikmũꞌũn te kuyãnãm tatꞌax xex mĩmpe mõꞌyõnꞌax kakak? ꞌÃmhok. Pa 
tikmũꞌũn te kuyãnãm tatꞌax yõg yũmꞌax yĩmũꞌ xex, ha nõmhã kuyãnãm 
max, ha tikmũꞌũn te hãpxop pẽnãhãꞌ. 22  Hã kaxĩy tikmũꞌũn te hãpxopmã 
xaptop hõnhãꞌ, ha tikmũꞌũn teꞌ pẽnã ꞌohnãg, pa hãpxip ꞌĩhã tikmũꞌũn 
xohix teꞌ pẽnãp-tup. 23  ꞌÃyĩpkox pip, nũy ta ꞌãpu yã xupax. Kaxĩy.

24 Ta Yeyox te xe:
— ꞌÃpu ꞌãkuxa hãꞌ xupax. Xate ꞌãnõy yõg hãpxopmãꞌax kopit, puxix Topa 

te ꞌõg hãpxopmãꞌax kopit, yãꞌ yãy putuk, yã Topa te ꞌõg hãpxopmãꞌax 
kopit xeꞌẽgnãg putup. 25 Tikmũꞌũn yõg hãpxop pip, puxix hãpxop nõy pop 
putup. Tikmũꞌũn yõg hãpxop kutõgnãg pip, puxix nõm xaxok putup.

Hãpxopxap
26  Tu Yeyox te xe:

— Texĩy Topa te yãy yõg tikmũꞌũn xat, haꞌ yĩpkox pip? Yãꞌ putuk, tik te 
hãpxopxap mõꞌpok, haꞌ xokax, tuꞌ tuk. 27 Texĩy ꞌũxokax? Texĩy ꞌũtuk? Tik 
teꞌ yũmmũg ꞌohnãg. ꞌÃmnĩy hã mõꞌyõn, tu hãptup hã hãpkumep, ꞌĩhãꞌ tuk. 
28  Hãpxopxap te hãm hãꞌ mõxahaꞌ, tuꞌ xokax, tuꞌ tuk, haꞌ tut pip, haꞌ xap 
ta punethok. 29 Yãꞌ ta, ha tik teꞌ mep kupukhe hã, tuꞌ nũnnãhãꞌ. Hã kaxĩy 
Topa yõg tikmũꞌũn xohix nõy nãꞌ mõg, Topa te nõm xat. Kaxĩy.

Mõytat xap
30 Tu Yeyox te xe:

— Texĩy Topa te yãy yõg tikmũꞌũn xat, haꞌ yĩpkox pip? Texĩy ꞌãte xa 
hãmyũmmũgãp-tup? 31 Yã hãpxopxap putuk, yã mõytat xap putuk. Yãꞌ 
kutõgnãg mõytat xap, pa hãpxopxap nõy xohix ꞌũxexkah. 32  Tikmũꞌũn 
te mõytat xap xok, tuꞌ xokax, tuꞌ tuk, tu mõktu kup tox, ha taꞌ kup nõy 
kutõgnãg, ha mõytat kup mãg xexkah, ha taꞌ nũn putuxnãg, tu yãy pet 
mĩy mĩm mãg tuꞌ. Hã kaxĩy Topa yõg tikmũꞌũn xop kutõgnãg hãmãxap, 
paꞌ xohix nõy nãꞌmõg tu mõktuꞌ xohix. Kaxĩy.

33 Hã kaxĩy Yeyox te tikmũꞌũn pu hãmyũmmũgã punethok hãmꞌãktuxꞌax hã, 
yĩy tikmũꞌũn te hãmyũmmũg. 34 Yã tikmũꞌũn pu hãmyũmmũgãhã hãmꞌãktuxꞌax 
hã, pa yãy yõg tik te 12 xop mũtik hãmꞌãktux nõy, nũy hãmyũmmũgãꞌ.

Yeyox te ꞌãmuuh xat xix kõnãg tot
35 ꞌÃmnĩy ha ta yãy yõg tik xop pu Yeyox te:

— ꞌÃpu yũmũ kõnãg xexka xak, nũy kũnãpa mõg. Kaxĩy.
36 Ha Yeyox yõg tik xop te tikmũꞌũn mõꞌpok hatoꞌah, haꞌ mõg, ha taꞌ mõg 

tihik Yeyox hah, tu yõg mĩpkox hãꞌ mõxahaꞌ, tu taꞌ mõg Yeyox mũtik, ha ta 
mĩpkox xape mõg kama nũmũtik, 37 pa hãpxip ꞌĩhã ꞌãmuuh xexka nũn, ha 
taꞌ nũn kõnãg tot xexkaꞌ, tu nũktu mĩpkox hãꞌ mõxahaꞌ, ha mĩpkox te kõnãg 
hã nũꞌxip, 38 ha Yeyox mõꞌyõn mĩpkox xahixpa tuꞌ, tup-tox tep-tox yũmꞌax 
yĩmũꞌ yũm, ha Yeyox yõg tik xop teꞌ nuhuk, haꞌ koxak, ha hãmꞌãktux, hu:

— Yãyã, yũmũg xakix putup. ꞌOk ꞌũgmũg kuxa kaꞌ? Kaxĩy.
39 Ha Yeyox yok, tu ꞌãmuuh xat xix kõnãg tot, puyĩy tu xuxix, haꞌ xuxix, 

tu nũꞌyẽy. 40 Ha Yeyox te yãy yõg tik xop pu yĩkopit, hu:
— Texĩy ꞌãkuxa nõg? ꞌOk ꞌãkuxa mãm ꞌohnãg? Kaxĩy.
41 Ha tik kuxanõg, tu:
— ꞌŨꞌũm tihik? Yã tute ꞌãmuuh xat xix kõnãg tot, haꞌ xuxix, tu nũꞌyẽy! Kaxĩy.

Tik kopaꞌ pip yãmĩy kummuk

5  1 Tu taꞌ mõg Yeyox xix yãy yõg tik xop mĩpkox hã, tu mõktuꞌ mõxaha 
kõnãg xexka Ganinet kux tuꞌ hãpxexka Yenax tuꞌ, 2  tu mĩpkox nĩm, tu 

taꞌ mõg, paꞌ xip tihik, ha tik kopaꞌ pip yãmĩy kummuk. 3 Yã tik pet yũm 
xukpot tuꞌ, haꞌ nũn. Yãꞌ gãy, ha tikmũꞌũn teꞌ hĩy yũmmũg ꞌohnãg mãkxap hã. 
4 Yã tikmũꞌũn teꞌ mũg punethok, nũy mãkxap hãꞌ hĩy ꞌũyĩm xiꞌ pataꞌ, pa tik 
teꞌ koxyõy ꞌũxohix, tuꞌ mõg. Yã tikmũꞌũn teꞌ hĩy yũmmũg ꞌohnãg. 5 Hãptup 
ꞌĩhãꞌ xip tihik yĩktix tuꞌ xix xukpot tuꞌ xix ꞌãmnĩy ꞌĩhã kamah, tuꞌ xahok 
kaꞌok, tu yãy poꞌoxnãm mĩkaxxap hã. 6 Ta Yeyox pẽnãhã hãptox tu, tu taꞌ 
nõy haꞌ nũn mõꞌkaꞌok, nũktu Yeyox pu nũꞌxup, 7 tu hãmꞌãktux kaꞌok, hu:

— Yeyox, yã Topa xexka xeꞌẽgnãg kutok, ꞌãte xa tatuꞌ xak: ꞌÃpu yã 
ꞌũgkummugã hok! Kaxĩy.

8  Yã hamũn, Yeyox te: “Yãmĩy kummuk, tik kopa ꞌãpep!” Kaxĩy.
9 Tu Yeyox te:

— ꞌÃxuxetꞌax texĩy? Kaxĩy.
Ha:

— ꞌŨkxuxetꞌax ꞌŨxohix Xop, yã ꞌũgmũgmũn punethok. Kaxĩy.
10 Tu xe:
— ꞌÃpu ꞌũgmũg mõꞌpok hatoꞌa hãptox tuꞌ. Kaxĩy.
11 Ha taꞌ pip xapup xohix, tuꞌ xit yĩktix tuꞌ hãmhũmnãg.
12  Ha yãmĩy kummuk te Yeyox pu hãmꞌãktux, hu:
— ꞌÃpu ꞌũgmũg xat, ꞌũyĩy xapup hã mõxãnꞌ Kaxĩy.
13  Ha Yeyox teꞌ xat, ha tik nĩm, tu taꞌ mõg, tu mõktu xapup hãꞌ mõxahaꞌ. 

Yãꞌ xohix xapup, yãꞌ xohix teꞌ 2000 kõmnãg, tu taꞌ mõg mõꞌkaꞌok, tu 
mõꞌyĩyxohoꞌ, tu mõktu kõnãg xexka hãꞌ mõxahaꞌ, tuꞌ xakix xit hã.

14 Ha taꞌ nũꞌpaha xapup pẽnãꞌax xop, tu nõm ꞌãktux kõmẽn yõg 
tikmũꞌũn pu xix hãm panip yõg tikmũꞌũn puꞌ, 15 ha taꞌ nũn tikmũꞌũn 
xohix, nũy hãm pẽnãꞌ, tuꞌ nũn, tu nũktu Yeyox yĩkaꞌ pip, tu tik pẽnãhãꞌ, 
paꞌ pipꞌah yãmĩy kummuk tik kopah, ha tikmũꞌũn kuxa teꞌ yẽy. Yã tik 
yũm, tuꞌ xax tahaꞌ, tup-tox max. 16  Ha ta tikmũꞌũn pu hãpxopmãꞌax xohix 
ꞌãktux nõm te tik pẽnãhã xix xapup, 17 tu Yeyox pu tatuꞌ xak, puyĩy mõg 
hatoꞌah, 18  ha taꞌ mõg Yeyox, tu mĩpkox hã mõꞌnãp-tup, ha tik nũn, tu:

— ꞌŨgmõg putup ꞌãmũtik. ꞌOk max? Kaxĩy.
19 Pa Yeyox te:
— ꞌÃmhok. ꞌÃpu mõg yãy pet hah, nũy ꞌãxape xop puꞌ xuktux yũmũg 

xuxyã Topa te xaꞌ mĩy. Kaxĩy.
20 Ha taꞌ mõg tihik, tu mõktu hãmꞌãktux Kõmẽn teꞌ 10 tuꞌ, xix kõmẽn 

yĩkak, yãꞌ xuktux Yeyox teꞌ mĩy, ha tikmũꞌũn xohix tep-tup pax.

Yax te Yeyox xãnãhãꞌ
21 Ha taꞌ mõg Yeyox mĩpkox hã, tu kõnãg xexka xak putpuꞌ, tu mõktuꞌ 

xupep, ha taꞌ nũn tikmũꞌũn xohix, nũy Yeyox pẽnãꞌ, 22  ha taꞌ nũn tihik 
ꞌũxuxetꞌax Yax, yã Yoneo xop yõg Topa pet yõg tik xatꞌax, ꞌũnũn, tu nũktu 
Yeyox pata yĩkaꞌ mõhãmnĩy, 23  tu:

— ꞌŨk-tok hex xok putũmnãg. ꞌÃpu mõg, nũy ꞌũyĩmũ ꞌãyĩm nõm, puyĩy 
xuxix, puyĩy hiꞌ! Kaxĩy.

24 Ha taꞌ mõg Yeyox tik mũtik xix tikmũꞌũn xohix mũtik. Yã tikmũꞌũn 
xohĩynãg, hu yãy mõꞌyõn.

Yeyox te ꞌũn pakut hittupmãhãꞌ
25 Ha taꞌ nũn ꞌũhũn, yãꞌ pakut, yã ꞌũn hep kux ꞌohnãg hãmyãxatamuk xohix 

teꞌ 12 hã. 26 Yã nonot punethok te tuꞌ popmãhã hehmẽn, yĩy tayũmak noaꞌ. Yãꞌ 
hittup ꞌohnãg, paꞌ pakut xexka nõy nãꞌ mõg. 27 Tikmũꞌũn te Yeyox ꞌãktux, ha ꞌũn 
teꞌ xupak, tu taꞌ mõg, tu tikmũꞌũn xohix kopaꞌ mõg, tu Yeyox peꞌ mõg, tuꞌ topixxax 
ꞌãpit. 28 Yã ꞌũn te hãmpeꞌpaxex, hu: “ꞌÃte ꞌũyõg topixxax ꞌãpit, kopxix hittup.” Kaxĩy. 
29 Hãpxip kutõgnãg ꞌĩhãꞌ hep kux, ha ꞌũn teꞌ yũmmũg ꞌũhittup xeꞌeꞌ, 30 ha Yeyox teꞌ 
yũmmũg yãy kopaꞌ xupep hãpkaꞌok. Yeyox yõkãnãm, tu tikmũꞌũn puꞌ yĩkopit, hu:

— ꞌŨꞌũm te yõg topixxax ꞌãpit? Kaxĩy.
31 Ha Yeyox yõg tik te 12 xop te:

— Tikmũꞌũn xohix te yãy mõꞌyõn ꞌãyĩmap. Texĩy xateꞌ yĩkopit? Kaxĩy.
32  Pa Yeyox yõkãnãm, nũy pẽnã nõm teꞌ xupit,
33  ha ꞌũn teꞌ yũmmũg, huꞌ nũn, tu nũktu Yeyox pata yĩka mõhãmnĩy, tuꞌ 

yĩpkutuk, hu yãy puxuꞌux, tu hãpxopmã xohix ꞌãktux. 34 Ha Yeyox te:
— Tukũm, ꞌãkuxa yũm kaꞌok ꞌũgkopah, hu ꞌãhittup. ꞌÃpu ꞌãkuxa nõg hok. 

Mõg! ꞌÃhittup! Kaxĩy.

Yeyox xix Yax kutok
35 Yeyox te ꞌũn mũtik hãmꞌãktux, ha taꞌ nũn Yax yõg kãmãnat, yã Yax 

pet tuꞌ nũn, nũktu:
— Yax, ꞌãk-tok hex xok. ꞌÃpu notot Yeyox xãnã hok. Kaxĩy.
36  Pa Yeyox te nũmũtik hãmꞌãktux ꞌohnãg, pa Yax pu hãmꞌãktux, hu:

— ꞌÃpu ꞌãkuxa nõg hok. ꞌÃpu ꞌãkuxa yũm kaꞌok! Kaxĩy.
37 Yeyox te tikmũꞌũn xohix xat, pu mõg hok yãy mũtik, paꞌ xat, pu mõg 

Pet xix Tiak xix Yoãm, 38  tu taꞌ mõg, tu mõktu Yax pet hãꞌ mõxahaꞌ, paꞌ 
pip tikmũꞌũn, tuꞌ potahaꞌ, tuꞌ xaho kaꞌok, 39 ha Yeyox te:

— Texĩy ꞌãxop potahaꞌ, nũy xaho kaꞌok? ꞌŨk-tok hex xok tãmnãg ꞌohnãg. 
Yã mõꞌyõn. Kaxĩy.

40 Ha tikmũꞌũn yĩxix, pa Yexox te xohix xat, pu hãptopa mõg. Yãꞌ mõg 
ꞌũxohix. Ha taꞌ mõxaha Yeyox xix yãy yõg tik teꞌ 3 xik-tok hex mũktak xiꞌ 
tut ꞌũk-tok hex yõg mĩptut kox hã, 41 ha Yeyox tek-tok yĩm mũg, tu:

— “Tanita kõmĩyꞌ” Kaxĩy. Yã tikmũꞌũn yĩyꞌax hã: “Nixix, ꞌãpu ꞌãk-nĩhãxip!” Kaxĩy.
42  Yã hãpxip ꞌohnãg ꞌĩhãk-tok hex yĩpxit, nũy pepiꞌ xip, nũy hãpkumep, 

ha tikmũꞌũn teꞌ yẽy. Yãk-tok hex yõg hãmyãxatamuk xohix te 12, 43  ha 
Yeyox te tikmũꞌũn xat, puyĩy tikmũꞌũn pu nõm ꞌãktux hok, tuꞌ xat, puk-
tok hex pu xitꞌax hõm.

Yeyox xip Nãyane tuꞌ

6  1 Tu taꞌ nũn putpuk Yeyox xix yãy yõg tik xop kõmẽn Nãyane tuꞌ, tu 
nũktu kõmẽn hãꞌ mõxahaꞌ. 2  Nit xap ꞌĩhãꞌ mõg, tu mõktu Yoneo xop 

yõg Topa pet hã mõꞌnãhãꞌ, tu tikmũꞌũn pu hãmyũmmũgãhãꞌ, ha tikmũꞌũn 
teꞌ xupak, tu hãmꞌãktuxꞌax putup nõg, tu:

— Texĩy tik te hãpxop xohix yũmmũg? Tep te tik pu hãmyũmmũgãhãꞌ? 
Texĩy tik te hãpxopmã kaꞌok xeꞌẽgnãg? 3  Yũmũꞌãte tik yũmmũg. Yã mĩmpe 
mĩy, yã Mãnix kutok, yã taknõy ꞌũxuxetꞌax Tiak, xix Yoyeꞌ, xix Yot, xix 
Xĩmãm. Yãꞌ hex tihi nũnteh kamah. Kaxĩy.

Yã tikmũꞌũn teꞌ yũmmũg putupꞌah, Yeyox yã Topak-tok. 4 Pa Yeyox te:
— Tikmũꞌũn te yãy xape ꞌãpak ꞌohnãg nõm te Topa pupi hãmꞌãktux. Kaxĩy.
5 Yeyox te hãpxopmã kaꞌok xeꞌẽgnãg, paꞌ mĩy kutõgnãg. Yãꞌ pakut xop 

yĩmũꞌ yĩm xex, nũy hittupmãꞌ yã ꞌaꞌ xohixꞌah hittupmãhãꞌ kõmẽn Nãyane 
tuꞌ. 6  Yã tikmũꞌũn kuxa mãm ꞌohnãg, ha Yeyox kuxa hittup ꞌohnãg.

Yeyox yõg tik te 12 xop mõg

Tu taꞌ mõg Yeyox, tu mõktu xiptuxexka xohix yõg tikmũꞌũn pu 
hãmyũmmũgãhã kõmẽn Nãyane yĩkak. 7 Tu taꞌ xãnãhã yãy yõg tik te 12 
xop, haꞌ nũn, ha Yeyox te nõm kaꞌogãhãꞌ, puyĩy yãmĩy kummuk mõy. Tute tik 
mõꞌpok, pu mõg ꞌũtix tu peꞌ tix hã kaxĩy, puyĩy yãmĩy kummuk mõy. 8 Yeyox te:

— Hãpxop tat hok, yã xitꞌax tat hok, xix tayũmak tat hok, pa mĩm hãm 
tonnognã ꞌãmõg. 9 ꞌÃpu pataxax tat. ꞌÃpu kãmĩn puxehnãg mõꞌtat. Kaxĩy. 10 Tu xe:

— ꞌÃxop mõg putup, tu kõmẽn hã ꞌãmõxap-tup, tu mĩptut hãꞌ ꞌãmõxap-
tup. ꞌÃpu nox piꞌ mĩptut puxet kopah, tu mõktu ꞌãmõg, tu kõmẽn nĩm. 
11 Pa kõmẽn yõg tikmũꞌũn te ꞌãp-tup nõg, tu hãmꞌãktuxꞌax putup nõg, nũy 
ta mõg. ꞌÃpu nox piꞌ hok. ꞌÃxop te yãy pataxax tu hãpxut nuhuk putup, 
xayĩy hãmꞌãktux ꞌũkummuk tikmũꞌũn. Kaxĩy.

12  Ha taꞌ mõg Yeyox yõg tik xop, tu tikmũꞌũn pu hãmꞌãktux, hu:
— ꞌÃpu ꞌãyãyhãhup, nũy hãpkummuk mĩy kux. Kaxĩy.
13  Tik te yãmĩy kummuk mõy, tu tikmũꞌũn punethok pakut putox pix 

heptox hã, tu nõm hittupmãhãꞌ.

Yoãm xok
14 Ha taꞌ xip ꞌEnot, yã tikmũꞌũn yõg xatꞌax xexkah, tu nõm hãpxopmãꞌax ꞌãpak, 

yã tikmũꞌũn xohix te Yeyox yũmmũg, tu hãmꞌãktux punethok. Tikmũꞌũn yãg te:
— Yãꞌ putpuꞌ hi Yoãm nõm tep-tox pix, tu hãpxopmã kaꞌok xeꞌẽgnãg. Kaxĩy.
15 Ha ta yãg te:
— Yã ꞌEnit. Kaxĩy.
Ha ta yãg nõy te:

— Yã tute Topa pupi hãmꞌãktux, yã Topa pupi hãmꞌãktux xop hittap putuk. Kaxĩy.
16  Ha ꞌEnot teꞌ xupak, tu:
— Yã Yoãm nõm tep-tox pix. Hõmã ꞌãteꞌ xat, pup-tox xax, haꞌ kuyut, pa 

hõnhã putpuꞌ hiꞌ! Kaxĩy.
17 Hamũn, hõmã ꞌEnot teꞌ xat, puyĩy xonat Yoãm mũy, puyĩy ꞌũyĩm 

hĩy, puyĩy kanet kaꞌok kopaꞌ xix. Texĩy? Yã hõmã ꞌEnot xix ꞌEnonit te yãy 
tahaꞌ, pa ꞌEnonit yã ꞌEnot taknõy Pinip xetut, 18  yĩy ta Yoãm te ꞌEnot pu 
hãmꞌãktux, hu: “Yãꞌ maxꞌah. Topa yõg xatꞌax kaxꞌãmix tappet tu, tuꞌ xat, 
xayĩy yãyta hok ꞌãtaknõy xetut mũtik!” Kaxĩy.

19 Yĩy taꞌ gãy ꞌEnonit, tu Yoãm putup nõg, hup-tup, puyĩy Yoãm putex. Pa 
ꞌãmhok, 20 yã ꞌEnot te Yoãm yĩpkutuk, yã tuteꞌ yũmmũg yãꞌ max xeꞌẽgnãg 
Yoãm, ha Yoãm putex putupꞌah. Yoãm te ꞌEnot pu hãmꞌãktux punethok, ha 
ꞌEnot kuxa hittup ꞌohnãg, pa ꞌEnot te ꞌnõy yõg hãmꞌãktuxꞌax putuppax.

21 Pa hãpxip ꞌĩhã ꞌEnot te yãy yõg hãmyãxatamuk yõg ꞌãmuk xexka mĩy, 
ha taꞌ nũn gohet yõg xexka xop, yãꞌ xatꞌax xexka xop, xix xonat yõg xatꞌax 
xop, xix hãpxexka Ganinet yõg xatꞌax xop. 22  Ha taꞌ nũn ꞌEnonit kutok hex, 
nũktuꞌ hãmyã max, ha ꞌEnot tep-tuppax xexkaꞌ, yã hãmyã max. ꞌEnot tek-
tok hex pu hãmꞌãktux, hu:

— Xate putep-tup? ꞌÃte xaꞌ hõm putup. Kaxĩy.
23  Tu xe hãmꞌãktux xex, hu:

— Xate putep-tup? Yã ꞌãte xa popmãp-tup hãpxop xohix, tu mõktu yõg 
hãpxop xahix, yãꞌ xahix yõgnũ hãhãm, xiꞌ xahix yõgnũ tikmũꞌũn! Kaxĩy.

24 Ha taꞌ mõg ꞌũk-tok hex, nũy tut mũtik hãmꞌãktux, nũy yĩkopit, haꞌ tut te:

— ꞌÃpu tatuꞌ xax Yoãm putox nõm tep-tox pix. Kaxĩy.
25 Ha putpuꞌ nũn ꞌũxatꞌax tuꞌ, tu:

— ꞌÃꞌ hõm mõꞌkaꞌok Yoãm putox kãnẽypetxax yĩmũꞌ yũm! Kaxĩy.
26 Ha taꞌ kuxa hittup ꞌohnãg ꞌEnot, pa yã hãmꞌãktux xex tu Topa ꞌãxetꞌax ꞌãktux 

ha tikmũꞌũn xohix teꞌ xupak, yĩy taꞌ hõm putup, 27 hu hãpxip ꞌohnãg ꞌĩhã xonat 
mõꞌkutnãhãꞌ, puyĩy Yoãm putox nũnnãꞌ, ha taꞌ mõg xonat kanet kaꞌok tuꞌ, tu Yoãm 
putox xak, 28 tu kãnẽypetxax yĩmũꞌ nũnnãhãꞌ, tuk-tok hex puꞌ hõm, ha taꞌ mõg, tuꞌ 
tut puꞌ hõm. 29 Ha taꞌ yũmmũg Yoãm mũtik mõg xop, tu taꞌ nũn, tu nũktu Yoãm 
xokxax pahaꞌ, tu taꞌ mõg, tu mõktu mĩkaxxap kox kopaꞌ xix xukpot tuꞌ.

Yeyox te tikmũꞌũn xohix puꞌ xitꞌax popmãhãꞌ
30 Ha taꞌ nũn Yeyox yõg tik te 12 xop Yeyox hah, tu nũktu yãy yõg 

hãpxopmãꞌax xohix ꞌãktux xix yõg hãmyũmmũgꞌax xohix, 31 paꞌ pip 
tikmũꞌũn xohix, tu xohix te hãpkumep, yĩy taꞌ xit ꞌohnãg Yeyox yõg tik xop, 
yã tikmũꞌũn xohix pip. Ha Yeyox te yãy yõg tik xop pu hãmꞌãktux, hu:

— ꞌÃpu yũmũ mõg hãm panip xexka tuꞌ, nũy hãm hok. Kaxĩy.
32  Tu taꞌ mõg, tu mĩpkox hãꞌ mõxahaꞌ, tu taꞌ mõg, tu kõnãg xak. 33  Pa 

tikmũꞌũn punethok te mõgꞌax pẽnãhãꞌ, yãꞌ Yeyox pẽnãhã xix tik xop. Ha 
taꞌ nũn xiptuxexka xohix yõg tikmũꞌũn, tu pata hãꞌ nũpaha hãm kux 
tuꞌ, tu nũktuꞌ mõxahaꞌ, tuꞌ nõy hip. 34 Ha taꞌ xupep mĩpkox kõnãg xexka 
kux tuꞌ, ha Yeyox teꞌ pẽnãhã tikmũꞌũn xohix, tuꞌ kuxa kaꞌ. Kahnẽn yõg 
pẽnãꞌax xipꞌah. Hã kaxĩy tikmũꞌũn putuk. Yãꞌ hittup ꞌohnãg, yĩyꞌ kuxa kaꞌ, 
tu tikmũꞌũn pu hãmyũmmũgãhã kõnãmãhã hãpxop punethok.

35 Mãyõn mõꞌnãp-tup ꞌĩhãꞌ nũn Yeyox yõg tik xop, tu nũktu Yeyox pu 
hãmꞌãktux, hu:

— Mãyõn mõꞌnãp-tup, yã hãm panip xexka nũnteh, yã xitꞌax pip ꞌohnãg. 36 ꞌÃpu 
yã tikmũꞌũn xat, pu mõg hãpxaꞌax tuꞌ xix xiptuxexka tuꞌ, puyĩy xitꞌax pop. Kaxĩy.

37 Pa Yeyox te:
— ꞌÃpu tikmũꞌũn pu xitꞌax popmãꞌ. Kaxĩy.
Ha tik xop te:

— Texĩy pãm popmã tikmũꞌũn xohix puꞌ. ꞌŨyõg tayũmak xohix, yã 
tayũmak ꞌãnuk xohix teꞌ 200, yã tayumak yãnãm ponnok. Kaxĩy.

38  Ha:
— Pãm xohix texĩy pip ꞌõhnũꞌ? Mõy pẽnãꞌ Kaxĩy.
Tik mõg, tu putpuꞌ nũn, tu:
— Yã pãm teꞌ 5 xix mãm tix. Kaxĩy.
39 Ha Yeyox te tikmũꞌũn xat, puyĩy xux yĩmũꞌ mãm, puyĩy yãnõm xohix 

hãꞌ mãm, 40 haꞌ yãnõm hãꞌ mãm, yãꞌ yãnõm kopaꞌ mãm xohix teꞌ 100 xiꞌ 
nõy kopaꞌ mãm xohix teꞌ 50 hã kaxĩy. 41 Ha Yeyox teꞌ pãm teꞌ 5 pop xix 
mãm tix, tu pexkox pẽnãhãꞌ, tu:

— Topa, xate nũꞌ popmãhãꞌ. Yã ꞌãmax. Kaxĩy.

Tu pãm koxip, tu yãy yõg tik xop puꞌ popmãhãꞌ, puyĩy tikmũꞌũn pu popmãꞌ. 
Tik teꞌ popmãhãꞌ. Ha ta mãm tix koxip, tuꞌ popmãhã kamah, 42 ha tikmũꞌũn 
xohix teꞌ mãhãꞌ, tu mõktu xe xit putupꞌah. Puxix. 43 Ha taꞌ mõg Yeyox yõg tik 
xop, tu pãm yãg pop xix mãm yãg. Yã pãm yãg hã nũꞌxip manax xohix teꞌ 12 xix 
mãm hã, haꞌ nũnnãhãꞌ. 44 Hamũn, yãꞌ xohix te pãm mãhãꞌ, yãꞌ tik xohix teꞌ 5000.

Yeyox te kõnãg yĩmũꞌ mõg pata hã
45 Hãpxip ꞌĩhã Yeyox te yãy yõg tik xop pu hãmꞌãktux hu:
— ꞌÃpu mĩpkox hã mõxakux, nũy mõg kũnãpa hãpkux nõy tuꞌ 

xiptuxexka Metxax tuꞌ, ha ꞌãte tikmũꞌũn mõꞌpok putup. Kaxĩy.
46 Ha taꞌ mõg Yeyox yõg tik xop, ha taꞌ mõg Yeyox, tu yĩktix yokomaꞌ, nũy Topa 

pu hãmꞌãktux. 47 ꞌÃmnĩy ꞌĩhãꞌ pip Yeyox yõg tik xop mĩpkox kopa kõnãg xexka 
koteꞌ, ha ta yãp-xehnãg xip Yeyox hãpkux tuꞌ, 48 tu yãy yõg tik xop pẽnãhãꞌ. Tik te 
mĩpkox hã mõgãhãꞌ, pa yã mõg putux, yã ꞌãmuuh te haꞌ nũn. Hãmyãykuhmõy ha 
taꞌ mõg Yeyox, tu kõnãg xexka yĩmũꞌ mõg pata hã, tu nõãꞌ yẽn putup.

49 Ha tik teꞌ pẽnãhã yã Yeyox te kõnãg yĩmũꞌ mõg pata hã, ha 
hãmpeꞌpaxex yã yãmĩy putuk, tuꞌ xahok. 50 Yãꞌ xohix teꞌ pẽnãhãꞌ, tuꞌ 
yĩpkutuk. Pa hãpxip ꞌĩhã Yeyox te:

— ꞌÃkuxa nõg hok! Yãg mũn. ꞌŨgyĩpkutuk hok! Kaxĩy.
51 Tu ta mĩpkox hã mõꞌnãhã Yeyox, tuꞌ xip yãy yõg tik xop mũtik, ꞌĩhãꞌ 

kux ꞌãmuuh. Ha tik xop kuxa teꞌ yẽy, 52  yã tik teꞌ yũmmũg ꞌohnãg texĩy 
Yeyox te tikmũꞌũn teꞌ 5000 xitnãhãꞌ, yã tik putox kaꞌok.

Yeyox te tikmũꞌũn hittupmãhã Yẽnẽyane tuꞌ
53 Tu taꞌ mõg Yeyox xix yãy yõg tik xop, tu mõktu kõnãg kox kux tuꞌ mõxahaꞌ 

hãpxexka Yẽnẽyane tuꞌ, tu mĩpkox tutxit hã hĩy kõnãg kux tuꞌ, 54 tu taꞌ mõg, 
pa tikmũꞌũn pip, tu Yeyox pẽnãhãꞌ, 55 tu taꞌ mõg, tuꞌ pet xohix haꞌ xupahaꞌ, tu 
tikmũꞌũn pakut tutpe hãꞌ put nũn, tu nũktu Yeyox haꞌ nũnnãhãꞌ, ha Yeyox te 
nõm hittupmãhãꞌ. 56 Tu taꞌ mõg Yeyox, tu hãpkumep xiptuxexka xohix tuꞌ xix 
kõmẽn xohix tuꞌ xix yãnõm xohix tuꞌ, paꞌ pip tikmũꞌũn xohix, tuꞌ nũnnãhã 
tikmũꞌũn pakut, tu nũktu nãpet hãm tuꞌ xex, tu Yeyox tuꞌ xak, pu tux, puyĩy 
pakut xop Yeyox yõg topixxax kuyãg ꞌãpit, ha pakut xohix teꞌ xupit, tuꞌ hittup.

Yoneo xop te mõnãyxop yõg hãpxopmãꞌax tat

7  1 Ha taꞌ nũn Paniye xop xix tik te hãmyũmmũg xop, yã kõmẽn 
Yenoyanẽn tuꞌ nũn, tu nũktu Yeyox ha yãy tu nũꞌnãhãꞌ. 2  Yã hõmã 

nõm teꞌ pẽnãhã Yeyox yõg tik xop xit ꞌũyĩm xut putũynãg hã, yã ꞌap yĩm 
pixꞌah. Yã Paniye xop te tikmũꞌũn xat, pu yãy yĩm pix. 3  Yã Yoneo xop te 
mõnãyxop yõg hãpxopmãꞌax tat, ha Paniye xop te Yoneo xop kopaꞌ xip, tu 
mõnãyxop yõg hãpxopmãꞌax tat punethok, tu yãy yĩm pix max, tu nõmhãꞌ 
xit, 4 tu nãpet tuꞌ nũnnãhã hãpxop, tu nõm pix ꞌũxohix, tu mõnãyxop yõg 
hãpxopmãꞌax nõy tat. Yã kõnãg xoꞌopꞌax pix xix nax xix kanenãm.

5  Tu taꞌ yĩkopit Paniye xop te xix tik te hãmyũmmũg xop teꞌ, hu:
— Texĩy ꞌõg tik xop te mõnãyxop yõg hãpxopmãꞌax tat ꞌohnãg, hu yãy 

yĩm xut putũynãg hãꞌ xit? Kaxĩy.
6  Ha Yeyox te:

— ꞌÃpa max, pa yã ꞌãkuxa kummuk. Hõmã ꞌIyait te ꞌãxop ꞌãktux! Tute 
kaxꞌãmi, hu: “Topa te: ‘Tikmũꞌũn tek mũn ꞌãktux max, pa yãꞌ kuxa tek mũn 
xak ꞌohnãg. 7 Tikmũꞌũn tek mũn pu nũktettex, pa yãꞌ kummuk. Yã tikmũꞌũn 
te yãy yõg hãmꞌãktuxꞌax ꞌãktux, tu: Yã Topa yõg xatꞌax nũhũꞌ.’ ” Kaxĩy.

8  Tu Yeyox te xe:
— ꞌÃxop te Topa yõg xatꞌax mĩy ꞌohnãg, nũy mõnãyxop yõg hãpxopmãꞌax 

tat. Kaxĩy.
9 Tu Yeyox te xe:

— ꞌÃxop te Topa yõg xatꞌax nĩm pax, nũy yãy yõg xatꞌax mĩy. 10 Yã hõmã 
Mõyyex teꞌ xat, hu: “ꞌÃpu ꞌãtak mõꞌyãy xeꞌẽgnãg, nũy nõm pu hãpxopmã max. 
ꞌÃpu ꞌãtut mõꞌyãy xeꞌẽgnãg, nũy nõm pu hãpxopmã max.” Kaxĩy. 11 Pa ꞌãxop te 
tikmũꞌũn pu hãmyũmmũgãhãꞌ, hu: “ꞌŨxip tikmũꞌũn yõg hãpxop, tu Topa puꞌ 
hõm, tu yãy ꞌãtak puꞌ hõm ꞌohnãg xiꞌ tut puꞌ hõm ꞌohnãg. Nõmhãꞌ max. 12 Nõmhãꞌ 
hõm hok.” Kaxĩy. 13 Pa ꞌãmhok, hãmꞌãktux kummuk. Hã kaxĩy ꞌãxop te Topa 
yõg hãmꞌãktux ꞌãpak ꞌohnãg, pa yãy yõg hamꞌãktux ꞌãpak, tu ꞌãk-tok pu nõm 
yũmmũgãhãꞌ, tu ꞌãxop te hãpxopmã kummuk nõy punethok hã kaxĩy. Kaxĩy.

Tep te hãmkummugãhãꞌ?
14 Yeyox te xe tikmũꞌũn xãnãhãꞌ, haꞌ nũn, ha hãmꞌãktux, hu:
— ꞌÃpu yõg hãmꞌãktuxꞌax ꞌãpax max, nũy hãmyũmmũg: 15-16 Tikmũꞌũn hãptopaꞌ 

pip hãpxop, tu tikmũꞌũn hãꞌ mõxahaꞌ, tuꞌ kopaꞌ pip nõmhã. Yã hãpxop te kaxĩy te 
tikmũꞌũn kummugã ꞌohnãg. Pa hãpxop pip tikmũꞌũn kopah tuꞌ mõxahaꞌ, tu mõktu 
hãptopaꞌ pip. Yã hãpxop te kaxĩy te tikmũꞌũn kummugãhãꞌ. Kaxĩy.

17 Tu taꞌ mõg Yeyox, tu mõktu mĩptut hã mõꞌnãhãꞌ, ha taꞌ nũn Yeyox yõg 
tik xop, nũy Yeyox yõg hãmꞌãktuxꞌax yĩkopit, 18  ha Yeyox te:

— ꞌÃxop te tikmũꞌũn xohix putuk, yã hãmyũmmũg ꞌohnãg. Hãpxop te 
hãptopaꞌ pip, tu tikmũꞌũn yĩkox hãꞌ mõxahaꞌ, tu kopaꞌ pip. Yã hãpxop te kaxĩy te 
tikmũꞌũn kummugã ꞌohnãg. 19 Yãꞌ kuxa hãꞌ mõxa ꞌohnãg, pa yãꞌ tex hãꞌ mõxahaꞌ, 
tu hãpxip ꞌĩhãꞌ mõg hãptopah. Kaxĩy. Yã Yeyox teꞌ xuktux, yãꞌ max xitꞌax xohix.

20 Yeyox te xe:
— Hãpxop ꞌũm te tikmũꞌũn kummugãhãꞌ? Hãpxop ꞌũm te tikmũꞌũn kopaꞌ 

pip, tuꞌ mõxahaꞌ, tuꞌ mõg hãptopah? 21 Yãꞌ pip hãpxop kummuk tikmũꞌũn 
kuxa kopah, yã tikmũꞌũn te hãmpeꞌpaxex kummuk, nũy hãpxop kummuk 
mĩy, yãꞌ xupxet, tu tikmũꞌũn putex, 22  tuꞌ nõy hãꞌ xupxet, tuꞌ xupkũmĩy, tu 
hãpkummugã pax, yãꞌ koit, tu hãmkuteꞌex pax, tuꞌ yĩpkumĩy, tuꞌ mãnõg 
kummuk, tu yãy xexka peꞌpaxex, tup-tox kummuk. 23  Yã nõm xohix 
hãpxop kummuk te tikmũꞌũn kopaꞌ pip, tuꞌ mõxahaꞌ, tu mõktu hãptopaꞌ 
pip. Yã hãpxop te kaxĩy te tikmũꞌũn kummugãhãꞌ. Kaxĩy.

ꞌŨn puknõg
24 Tu taꞌ mõg Yeyox, tu mõktu hãpxexka tuꞌ mõꞌnãhã kõmẽn Tinok yĩkak, 

tu mĩptut hã mõꞌnãhãꞌ, tu yãy xaptop putup, pa ꞌãmhok, yã tikmũꞌũn xohix 
teꞌ yũmmũg. 25 Ha taꞌ nũn ꞌũhũn, hak-tok hex kopaꞌ xip yãmĩy kummuk. 
Yã tikmũꞌũn te Yeyox ꞌãktux, ha ꞌũn teꞌ xupak, huꞌ nũn, tu nũktuꞌ kopaxux 
hãꞌ xip Yeyox yĩkak. 26 Yã ꞌũn puknõg, yã hãpxexka Xitpenĩy yõg, tu Yeyox 
tuꞌ xak, puyĩy yãmĩy kummuk xut ꞌũk-tok hex kopah. 27 Ha Yeyox te:

— Tikmũꞌũn tek-tok pu xitꞌax hõm hãmãxap. ꞌÃp maxꞌah kakxop yõg 
xitꞌax pahaꞌ, tu kokex puꞌ hõm. Hã kaxĩy Yoneo yõg hãpxop hõm hok 
puknõg xop puꞌ. Kaxĩy.

28  Pa ꞌũn te:
— Yãyã, hamũn, pa kokex kutok te mĩmpe xitꞌax kakaꞌ pip, ha kakxop 

yõg pãm yãgnãg xahaꞌ, haꞌ mãhãꞌ. Kaxĩy.
29 Ha Yeyox te:

— Xate hãmꞌãktux max. ꞌÃpu mõg yãy pet hah. Xipꞌah yãmĩy kummuk 
ꞌãk-tok kopah. Yãꞌ mõg. Kaxĩy.

30 Tu taꞌ mõg ꞌũhũn yãy pet hah, tu nũktuꞌ xupep, paꞌ xip ꞌũk-tok hex, 
tu mĩmpe mõꞌyõnꞌax yĩmũꞌ pip, ha yãmĩy kummuk xipꞌah ꞌũkopah.

Tik yĩpkox hok, tu hãmꞌãktux yũmmũg ꞌohnãg
31 Ha taꞌ xip Yeyox kõmẽn Tinok yĩkak, tu taꞌ mõg, tu kõmẽn Xinõm hãꞌ tep, 

tu Kõmẽn teꞌ 10 yõg hãpxexka tep, tu mõktu kõnãg xexka Ganinet tuꞌ xupep. 
32  Ha taꞌ nũn tikmũꞌũn, tuꞌ nũnnãhã tihik, yãꞌ yĩpkox hok, tu hãmꞌãktux 
yũmmũg ꞌohnãg. Tikmũꞌũn te Yeyox puꞌ xak, puyĩy tik yĩmũꞌ yĩm xex, puyĩy 
hittupmãꞌ. 33 Ha taꞌ mõg Yeyox xix tihik tikmũꞌũn xohix kũnãpah. Yeyox te 
yãy yĩpkutok hãꞌ nõy yĩpkox ꞌãpit, tuꞌ yĩynĩn, tuꞌ yĩkox hep hãꞌ nõy yõyxõg 
ꞌãpit yãy yĩpkutok yã, 34 tu pexkox pẽnãhã pepix, tu xit xut xexkah, tu:

— “Epatah!” Kaxĩy. Yã tikmũꞌũn yĩyꞌax hã: “Pu yã ꞌãyĩpkox xõn, nũy hãmꞌãpax!” 
Kaxĩy. 35 Haꞌ yĩpkox max, tu hãmꞌãpak, haꞌ yõyxõg max, tu hãmꞌãktux max.

36  Ha Yeyox te tikmũꞌũn xat puyĩy nõm ꞌãktux hok. Yeyox teꞌ xat 
punethok hã kaxĩy, pa tikmũꞌũn te nõm ꞌãktux punethok, 37 ha tikmũꞌũn 
teꞌ xupak, tuꞌ kuxa teꞌ yẽy, tu:

— Tik te hãpxopmã max xeꞌẽgnãgꞌ Tute tik yĩpkox hok xupakgãhãꞌ, tu 
tik te hãmꞌãktux yũmmũg ꞌohnãg xat, puyĩy hãmꞌãktux! Kaxĩy.

Yeyox te tikmũꞌũn teꞌ 4,000 pu xitꞌax popmãhãꞌ

8  1 Hãpxip ha taꞌ yãy tu nũꞌnãhã tikmũꞌũn xohix, tu yõg xitꞌax pipꞌah. 
Haꞌ xip Yeyox, tu yãy yõg tik te 12 xop xãnãhãꞌ, tu:

2  — ꞌÃte tikmũꞌũn kuxa kaꞌ, yã ꞌãmnĩy tikoyuk hãꞌ pip tikmũꞌũn ꞌũgmũtik, 
ta hõnhã ꞌũyõg xitꞌax ꞌũm pipꞌah. 3 ꞌŨmã hok, ha ꞌãte tikmũꞌũn mõꞌpok ꞌũpet 
hah, puxix xakux putat kopah, ꞌũpuꞌuk tuꞌ. Yã hãptox tuꞌ nũn tikmũꞌũn. Kaxĩy.

4 Ha Yeyox yõg tik xop te:
— Tep-te tikmũꞌũn pu xitꞌax hãmenex nũnte hãm panip xexka tuꞌ? Yãꞌ 

pipꞌah xitꞌax. Yã tikmũꞌũn xohix. Kaxĩy.
5 Ha Yeyox te:

— Pãm xohix texĩy ꞌõgnũ? Kaxĩy.
Ha:

— ꞌŨxohix teꞌ 7. Kaxĩy.
6 Ha tikmũꞌũn xat, pu hãm tuꞌ mãm, tu pãm teꞌ 7 pop, tu Topa pu hãmꞌãktux, hu:

— Xate ꞌũgmũꞌã pãm popmãhãꞌ. ꞌÃmax. Kaxĩy.
Yeyox te pãm koxip, tu yãy yõg tik xop puꞌ popmãhãꞌ, puyĩy tikmũꞌũn 

pu popmãꞌ. 7 Ha taꞌ pip mãhãm kamah, yãꞌ xohixꞌah, ha Yeyox te Topa pu 
mãm ꞌãktux, tu yãy yõg tik xop puꞌ popmãhãꞌ, puyĩy tikmũꞌũn puꞌ popmãꞌ, 
8  ha tikmũꞌũn teꞌ mãhãꞌ, tu mõktu xe xit putupꞌah, yã puxix, ha Yeyox 
yõg tik xop teꞌ xitꞌax yãgnãg yãy tu nũꞌxok manax teꞌ 7 hã nũꞌxip. 9 Yã 
tikmũꞌũn xohix teꞌ 4.000 teꞌ mãhã pãm xix mãhãm.

Ha ta tikmũꞌũn mõꞌpok hatoꞌa Yeyox teꞌ, 10 tu taꞌ mõg yãy yõg tik xop mũtik, 
tu mĩpkox hãꞌ mõxahaꞌ, tu taꞌ mõg tu mõktuꞌ mõxaha hãpxexka Namãnot tuꞌ.

Peniye xop te Yeyox tuꞌ xak, puyĩy hãpxopmã kaꞌok xeꞌẽgnãg
11 Ha taꞌ nũn Paniye xop, tu Yeyox mũtik hãmꞌãktux, tup-tup, puyĩy 

Yeyox hãmꞌãktux kummuk, hu ta tuꞌ xak, puyĩy hãpxopmã kaꞌok xeꞌẽgnãg, 
pu tikmũꞌũn pẽnãꞌ, puyĩy tikmũꞌũn yũmmũg Topa te Yeyox kaꞌogãhãꞌ, 
12  ha Yeyox te xit xut xexka, tu:

— Teptu tikmũꞌũn te hãpxopmãꞌax kaꞌok xeꞌẽgnãg xak, puyĩy tikmũꞌũn pẽnãꞌ. 
ꞌÃte xa hãmꞌãktux, ꞌãte xa hãpxopmã kaꞌok xeꞌẽgnãg putupꞌah, xayĩy pẽnãꞌ. Kaxĩy.

13  Tu taꞌ mõg Yeyox xix yãy yõg tik xop, tu mĩpkox hãꞌ mõxahaꞌ, tu taꞌ 
mõg, tu kõnãg xexka xak.

Paniye xop yõg pãm tokatokgãꞌax xix ꞌEnot yõg
14 Ha Yeyox yõg tik xop yõg pãm ꞌũm xipꞌah, yãꞌ xaxok. Yã pãm puxet 

xip mĩpkox kopah, 15 ha Yeyox te:
— Pa ꞌãtix. ꞌŨkummuk Paniye xop yõg pãm yõg tokatokgãꞌax xix ꞌEnot yõg. Kaxĩy.
Yã ꞌap tokatokgãꞌax ꞌãktuxꞌah, pa yã ꞌũyõg hãmyũmmũgãꞌax.
16  Ha Yeyox yõg tik xop te yãy mũtik hãmꞌãktux punethok, tu:
— Hamũn. Yũmũ yõg pãm ꞌũm xipꞌah, yĩy ta nõm ꞌãktux. Kaxĩy.
17 Ha Yeyox teꞌ xupak, tu:
— Teptu yãy mũtik hãmꞌãktux pãm ꞌũm xipꞌah? ꞌOk ꞌãxop teꞌ yũmmũg 

ꞌohnãg yõgnũ hãmꞌãktux? Texĩy ꞌãp-tox kaꞌok? 18  ꞌÃpa te hãmpẽnã ꞌohnãg, 
xix ꞌãyĩpkox te hãmꞌãpak ꞌohnãg. ꞌOk ꞌũxutigãhã 19 ꞌãte pãm teꞌ 5 koxip, 
nũy tikmũꞌũn teꞌ 5.000 puꞌ popmãꞌ? ꞌŨmã kux, ha pãm yãgnãg xeꞌ pip, 
manax hã nũꞌxip. ꞌÃxop te manax xohix texĩy pop? Kaxĩy.

Haꞌ:

— 12. Kaxĩy.
20 Ha Yeyox te xe:

— ꞌÃte pãm teꞌ 7 koxip, nũy tikmũꞌũn teꞌ 4.000 puꞌ popmãꞌ. ꞌŨmã kux, ha 
pãm yãgnãg xeꞌ pip, manax hã nũꞌxip. ꞌÃxop te manax xohix texĩy pop? Kaxĩy.

Haꞌ:
— 7. Kaxĩy.
21 Ha Yeyox te:

— ꞌOk ꞌãxop te hãmyũmmũg nõmhãꞌ? Kaxĩy.

Yeyox xix tik pa hok Metxax tuꞌ
22 Tu taꞌ mõg Yeyox xix yãy yõg tik xop, tu mõktuꞌ mõxaha xiptuxexka Metxax 

tuꞌ, ha taꞌ nũn tikmũꞌũn, tu tik pa hok nũnnãhãꞌ, tu Yeyox tuꞌ xak, puyĩy ꞌũyĩm 
xex tik yĩmũꞌ, nũy hittupmãꞌ. 23 Ha Yeyox teꞌ nõy yĩm mũg, tu taꞌ mõg tik mũtik 
tikmũꞌũn xohix kũnãpaꞌ, tu yĩypuꞌĩn tik pa kopah, tu nõy yĩmũ yãy yĩm xex, tu:

— ꞌOk hãpxop pẽnãhãꞌ? Kaxĩy.
24 Ha tik te hãmpẽnãhãꞌ, tu:

— ꞌÃteꞌ pẽnãhã tihik, pa yã mĩm te hãpkumep putuk. Kaxĩy.
25 Ha Yeyox te xe yãy yĩm xex tik pa yĩmũꞌ, ha tik te hãmpẽnã mõꞌkaꞌok, 

tu hãmpẽnã max xeꞌẽgnãg. Yãꞌ hittup. 26  Ha Yeyox te tik xat, puꞌ pet ha 
mõg, puyĩy xiptuxexka tu mõg hok.

Pet te hãmꞌãktux max
27 Tu taꞌ mõg Yeyox xix yãy yõg tik xop tu xiptuxexka Pinip yõg Xeyanet tuꞌ.
Yeyox te tik pu hãmꞌãktux, hu:
— Putep xuktux tikmũꞌũn? ꞌŨꞌũm ꞌũgmũn? Kaxĩy.
28  Ha tik te:

— Yãꞌ yãg te: “Yã Yoãm, nõm tep-tox pix.” Kaxĩy. Ha taꞌ yãg nõy te: “Yã 
ꞌEnit.” Kaxĩy. Ha taꞌ yãg nõy te: “Yã nõm te Topa pupi hãmꞌãktux.” Kaxĩy.

29 Ha Yeyox te:
— Xix ꞌãxop, putep xuktux ꞌãxop, ꞌũꞌũm ꞌũgmũn? Kaxĩy.
Ha Pet te:

— Yã Topa te ꞌãyãykutnãhãꞌ. Kaxĩy.
30 Ha Yeyox te tik xat, puyĩy nõm ꞌãktux hok.

Yeyox teꞌ xuktux ꞌũxok putup, tu putpuꞌ hip-tup
31 Tu ta hãmꞌãktux Yeyox te yãy yõg tik xop pu, tu:

— ꞌŨgmũn, yã Tikmũꞌũn Kutok, tuk xũy xexkap-tup, yã Yoneo xop 
yõg xexka xop tek putup nõg putup, xix ꞌãmãnex xexka xop teꞌ, xix tik 
te hãmyũmmũg xop teꞌ, tuꞌ nõy xat putup, puyĩy ꞌũkputex. ꞌŨkxok xeꞌe 
putup, pa ꞌãmnĩy tikoyuk nõg, ꞌĩhã putpuk hip-tup. Kaxĩy.

32  Yã hãmꞌãktux xeꞌe Yeyox teꞌ, ha Pet te:
— ꞌÃmhok. Kaxĩy hok! Kaxĩy.

33 Ha Yeyox yõkãnãm, nũy yãy yõg tik xop pẽnãꞌ, nũy Pet pu hãmꞌãktux, hu:
— ꞌÕg hãmꞌãktuxꞌax yã Hãmgãyãgnãg yõg. ꞌÃpu ꞌũkxãmpa mõg! Xate 

hãmpeꞌãpaxex, yã tikmũꞌũn te hãmpeꞌpaxex putuk, yã ꞌap Topa te 
hãmpeꞌpaxex putukꞌah. Kaxĩy.

34 Tu ta tikmũꞌũn xãnãhã Yeyox te, xix yãy yõg tik xop xãnãhãꞌ, haꞌ nũn, 
ha Yeyox te:

— Tikmũꞌũn tek mũn mũtik hãpkumep putup, puxix yãy kutõgnãg peꞌpaxex, 
puxix yãy yõg putupꞌax mĩy ꞌohnãg, nũy ꞌãmnĩy xohix hãꞌ yãy yõg mĩpkupnix 
tat, nũy xũy, nũy ꞌũkxũy putuk, tuk mũn mũtik hãpkumep putup nõmhãꞌ. 35 Ha 
tikmũꞌũn teꞌ yãy xaxok hok, puxix tuꞌ hi xeꞌe ꞌohnãg, pa tikmũꞌũn xok ꞌũgmũn 
hah, puxix tu hip-tup mõkumaꞌ mõg, tu hi kux ꞌohnãg. 36 Teptu hãm xexka yõg 
hãpxop xohix pop, pãyãꞌ xok? ꞌŨp-texop, tuꞌ xok, tu hãpxop xohix xaxok, ꞌũxok tuꞌ, 
puxixꞌ hok xeꞌẽgnãg. 37 ꞌOk max, pu tikmũꞌũn putexop xexkah, tu hãm xexka yõg 
tayũmak xohix xexka pop, paꞌ xok? ꞌAꞌ maxꞌah. Yãꞌ xok, tu tayũmak xohix xaxok, 
tu hok xeꞌẽgnãg, ha tayũmak xohix te tikmũꞌũn putpuꞌ hĩnnã hok. 38 Tikmũꞌũn tek 
mũn hã yãyhãhup, xix yõgnũ hãmꞌãktux ha yãyhãhup, yã ꞌũnõy xop pu yãyhãhup, 
hu: “ꞌAgmũn Yeyox yõgꞌah.” Kaxĩy. Kopxix ꞌãte nõm hã yãyhãhup, ꞌũyãnãn tuꞌ. 
ꞌÃtak Topa pu ꞌãte nõm xop hã yãyhãhup, ꞌĩhãg nũn, tu: “ꞌÕhõm ꞌaꞌ yõgꞌah.” Kaxĩy. 
ꞌĨhãg xexka xeꞌẽgnãg nũn ꞌãtak Topa putuk, xix pexkox yõg nũꞌpok xop putuk.

9  1 Tu ta xe hãmꞌãktux Yeyox te, hu:
— ꞌÃte xa hãmꞌãktux, yãꞌ pip tikmũꞌũn nũnteh, tu xakix 

hãmãxapꞌah, paꞌ pẽnãp-tup hãmãxap Topa te yãy yõg tikmũꞌũn xat xeꞌe 
putup, haꞌ yĩpkox pip putup. Kaxĩy.

Yeyox, xix Mõyyex, xix ꞌEnit
2  Ta ꞌãmnĩy xohix teꞌ 6 nõg, ꞌĩhãꞌ mõg Yeyox, tu Pet mõgãhãꞌ, xix Tiak, 

xix Yoãm, tuꞌ nõy mõgã ꞌohnãg, tuꞌ mõg yĩktix tox tuꞌ, tuꞌ mõxahaꞌ, haꞌ 
xip Yeyox tik keppah, tu yãyhã kuyãnãm putuk, 3  haꞌ topixxax yãyhã 
ꞌũmnok tũmnãg, tu yõg kuyãnãm pip. Yã tikmũꞌũn te topixxax pix hã 
kaxĩy yũmmũg ꞌohnãg. 4 Ha tik tikoyuk teꞌ pẽnãhã ꞌEnit te Yeyox mũtik 
hãmꞌãktux, xix Mõyyex teꞌ, 5 ha Pet te Yeyox pu hãmꞌãktux, hu:

— Yãyã, yãꞌ max yũmũg pip nũnteh. ꞌŨgmũꞌãte xaꞌ mĩy putup ꞌãpetnãg, 
yã ꞌõgnũꞌ, xix Mõyyex yõg, xix ꞌEnit yõg. Kaxĩy.

6 Yãꞌ kuxa nõg tihik, yĩy hãmꞌãktux hitop Pet teꞌ. 7 Hãpxip ꞌĩhãꞌ nũn hãmgõy 
xexkah, nũktu kũyãnãm mõꞌnĩy, ha Topa te hãmꞌãktux hãmgõy xexka kopah, hu:

— Yã ꞌũgkutok pit nõꞌõm. ꞌÃte mõꞌyãy xeꞌẽgnãg. ꞌÃpu ꞌũyõg hãmꞌãktux 
ꞌãpax! Kaxĩy.

8 Ha tik te yãy yĩmap pẽnãhã mõꞌkaꞌok, pa Yeyox puxet pẽnãhãꞌ. Yãꞌ nõy pipꞌah.
9 Tu ta yĩktix hã kukpa yĩxohoh Yeyox xix tihik, ha Yeyox te:

— ꞌÃpu hãmpẽnãꞌax ꞌãktux hok. Nãy. ꞌŨgmũn Tikmũꞌũn Kutok te putpuk 
hip-tup, ha nõmhã nõm ꞌãktux putup. Kaxĩy.

10 Ha tik te nõm ꞌãktux ꞌohnãg, pa yãy yĩkopit, hu:

— Putep xuktux ꞌũputpuꞌ hip-tup? Kaxĩy.
11 Tu Yeyox pu yĩkopit, hu:
— Teptu tik te hãmyũmmũg xop te hãmꞌãktux ꞌEnit nũn putup hãmãxap? Kaxĩy.
12  Ha Yeyox te:
— Hamũn, ꞌEnit nũn hãmãxap, nũy hãmmaxnãꞌ. Pa Topa tappet tu 

hãmꞌãktux ꞌũgmũn Tikmũꞌũn Kutok xũy putup, ha tikmũꞌũn tek putup nõg 
putup, 13  pa ꞌãte xa hãmꞌãktux, hõmã yãꞌ nũn ꞌEnit nũnteh, ha tikmũꞌũn teꞌ 
kuteꞌex kummuk pax. Yã hõmã Topa tappet tu hãmꞌãktux, hu:

— Tikmũꞌũn te ꞌEnit kuteꞌex kummuk putup. Kaxĩy.

Yeyox te kakxop hittupmãhãꞌ
14 ꞌŨpip Yeyox yõg tik xop, tu tik te hãmyũmmũg xop mũtik hãmꞌãktux, 

15 ha tikmũꞌũn xohix pip ꞌũyĩmap, tu Yeyox pẽnãhãꞌ, huꞌ nũn, nũy Yeyox 
mũtik hãmꞌãktux. 16  Ha Yeyox te yãy yõg tik xop pu hãmꞌãktux, hu:

— Putep ꞌãktux ꞌãxop yãy mũtik? Kaxĩy.
17 Ha taꞌ xip tihik tikmũꞌũn kopah, tu:
— Notot, ꞌãte yãy kutok pit nũnnãhãꞌ, yãꞌ kopaꞌ xip yãmĩy kummuk, ha 

ꞌũgkutok te hãmꞌãktux yũmmũg ꞌohnãg. 18  Yãmĩy kũmmuk teꞌ mũkpax, tu 
hãm tu mõꞌyõnpax, haꞌ yĩkox hãꞌ konnoppax, tuꞌ xox hãꞌ nõy nahatpax, 
huꞌ puꞌuk ꞌũgkutok. Ha ꞌãte yãy kutok nũnnãhã, puyĩy ꞌõgnũ tik xop 
yãmĩy kummuk xut, paꞌ xut yũmmũg ꞌohnãg. Kaxĩy.

19 Ha Yeyox te:
— Yã tik kuxa mãm kutõgnãg ꞌũgkopah! ꞌÃmnĩy xohix texĩy hãg nox 

xipꞌax ꞌãxop mũtik, xayĩy ꞌãkuxa mãm? ꞌÃmnĩy xohix texĩy hã ꞌãte ꞌõg 
hãpkummuk hã tot putup? ꞌÃpuꞌ nũnnã ꞌãk-tok. Kaxĩy.

20 Yãꞌ nũnnãhãꞌ, ha yãmĩy kummuk te Yeyox pẽnãhãꞌ, tu kakxop yãy 
nuhugã kaꞌok, haꞌ nãhãꞌ, tuꞌ yõkanãm nãꞌ mõg, tuꞌ yĩkox hã konnop. 21 Ha 
Yeyox te ꞌãtak pu hãmꞌãktux, hu:

— Hãmyãxatamuk xohix texĩy hãꞌ kummuk hã kaxĩy? Kaxĩy.
Ha ꞌãtak te:

— Yã hõmã yãꞌ puꞌũgnãg xix hõnhãꞌ. 22  Yã yãmĩy kummuk te mõ nõy 
yõn punethok kuxap kopah, xix kõnãg kopah, nũy putex. Xate hãpxopmã 
yũmmũg, hu tak mũꞌã teh. ꞌÃpu ꞌũgmũg kuxa kaꞌ. Kaxĩy.

23  Ha Yeyox te:
— ꞌOk ꞌãte xa hãpxopmã yũmmũg? ꞌOk ꞌãkuxa yũm kaꞌok? Yã ꞌãteꞌ kuxa 

mãm kaꞌok xop pu hãpxopmã xohix yũmmũg. Kaxĩy.
24 Ha hãmꞌãktux kaꞌok, hu:

— Yã ꞌũgkuxa yũm ꞌãkopah. ꞌÃpu ꞌũgkaꞌogãꞌ, ꞌũyĩy ꞌũgkuxa yũm kaꞌok 
punethok. Kaxĩy.

25 Ha tikmũꞌũn xohix yĩnnãhãꞌ tuꞌ nũn, ha Yeyox te yãmĩy kummuk xat, hu:
Yãmĩy kummuk, xateꞌ nõy yĩpkox hogãhãꞌ. Yãmĩy kummuk, ꞌãpep, nũy 

putpu mõnã hok. Kaxĩy.

26  Ha yãmĩy kummuk te hãmꞌãktux kaꞌok, tu kakxop yãy nuhugã 
xexkah, tu taꞌ mõg, ha taꞌ pip kakxop, ha tikmũꞌũn te:

— Yãꞌ xok. Kaxĩy.
27 Pa Yeyox teꞌ nõy yĩm hãꞌ mũg, tuꞌ yĩm xĩnnãhãꞌ, hak-nĩhãꞌ xip.
28 Ha taꞌ mõg Yeyox, tu mõktu mĩptut hã mõꞌnãhãꞌ, ha Yeyox yõg tik xop te:

— Teptuk mũꞌãte yãmĩy kummuk xut yũmmũg ꞌohnãg?
29 Ha:

— Tikmũꞌũn te Topa pu hãmꞌãktux. Hã kaxĩy nõm yãmĩy kummuk xut. 
Kaxĩy.

Yeyox te xe hãmꞌãktux ꞌũxok putup, tu putpuꞌ hip-tup
30 Tu taꞌ mõg Yeyox yãy yõg tik xop mũtik, tu mõktu hãpxexka Ganinet 

tu hãpkumep. Yeyox te yãy xaptop putup, puyĩy tikmũꞌũn pẽnã hok, 31 yã 
yãy yõg tik xop pu hãmyũmmũgãhãꞌ, tu:

— Tik teꞌ gãy xop mõgãp-tup, puyĩy ꞌũgmũy, nũy ꞌũkputex, yã Tikmũꞌũn 
Kutok putex, hak xok putup, pa ꞌãmnĩy tikoyuk nõg ꞌĩhã putpuk hip-tup. Kaxĩy.

32  Pa tik te Yeyox yõg hãmꞌãktux yũmmũg ꞌohnãg, paꞌ kuxa nõg, hu xe 
yĩkopit ꞌohnãg.

Tik ꞌũm xexkanãm
33  Taꞌ mõg Yeyox yãy yõg tik xop mũtik, tu mõktu kõmẽn Kapãnãm tuꞌ 

mõxahaꞌ, tu mĩptut hãꞌ mõxahaꞌ. Yeyox te tik te 12 xop pu hãmꞌãktux, hu:
— ꞌÃxop te putep yãy mũtik hãmꞌãktux putat kopah? Kaxĩy.
34 Pa yãꞌ yẽy. Yã tik te hãmꞌãktux, hu:

— Tik ꞌũm xexkanãm Yeyox yõg tik xop kopah? Kaxĩy.
35 Yeyox yũm, tuꞌ xãnãhã yãy yõg tik xop, haꞌ nũn, ha:

— ꞌOk xatep-tup, xayĩy xexkah? ꞌÃpu yãy kutõgnãg peꞌãpaxeh, nũy nõy 
pu ꞌãhãm, yãꞌ xohix yõg kãmãnat. Kaxĩy.

36  Yeyox te kakxop pahaꞌ, tu tik xop kopaꞌ xix, tuꞌ nõy yĩmũꞌ yĩm xex, tu:
37 — Tikmũꞌũn ꞌũm te kakxop te kaxĩy putup, nũy kakxop pẽnãꞌ, 

ꞌũkputuppax tuꞌ. Yã nõm tek putup kamah. Tikmũꞌũn ꞌũm tek putup, yã 
Topap-tup kamah, yã nõm te nũgkutnãhãꞌ. Kaxĩy.

Tikmũꞌũn te yũmũg hãꞌ gãy ꞌohnãg, puxix yũmũg hã xapeꞌ
38  Ha Yoãm te:

— Yãyãꞌ, ꞌŨgmũꞌãteꞌ pẽnãhã tihik, ha yãmĩy kummuk mõy. Tute:
“Yeyox te ꞌã yãy ꞌãxetꞌax hõm, ꞌũyĩy yãmĩy kummuk mõy. Yãmĩy 

kummuk, ꞌãpep!” Kaxĩy.
Hak mũꞌãte:

“ꞌÃmhok! ꞌŨmõy hok!” Kaxĩy.
Yã tik xipꞌah ꞌũgmũg xop kopah. Kaxĩy.
39 Ha Yeyox te:

— Kaxĩy hok. Yãꞌ max. ꞌÃte yãy ꞌãxetꞌax hõm, puyĩy yãmĩy kummuk mõy, 
puxix tik ꞌũgmũn ꞌãktux kummuk putupꞌah. 40 Yã yũmũg hãꞌ gãy ꞌohnãg, 
puxix yũmũg hã xape tikmũꞌũn. 41 ꞌÃpu ꞌũxaxok hok, tikmũꞌũn te xa 
kõnãg tat, ꞌũkuxa mãm ꞌũgkopah tuꞌ, puxix Topa nõm hã maxnãꞌ. Kaxĩy.

Pa ꞌãtix. Hãpkummuk mĩy hok
42  Tu xe:
— Tikmũꞌũn ꞌũm teꞌ kuxyãhã kakxop kutõgnãg kuxa yũmꞌax ꞌũgkopah. Yãꞌ max, 

pu nõm kummuk xop xuknĩkup tu mĩkaxxap xexka hĩy poxit hã, nũy kõnãg xexka 
kopa mõꞌyõn. 43 Paxpu ꞌãyĩm te ꞌãkummugãꞌ, xayĩy hãpkummuk mĩy, ꞌãpu kuyut, 
nũy ꞌũxak, nũy putyõn. Yãꞌ max, pexkox hã mõnãy ꞌãyĩm puxet hã. Paꞌ kummuk, 
ꞌũnõy te ꞌãxix kuxap kopah, ha ꞌãyĩm tix pip. Yã kuxap xok ꞌohnãg. 44 Yã ꞌũk-tox nõy 
nãꞌ mõg putup hãpxop xohix, ha kuxap xok ꞌohnÃg. 45 Paxpu ꞌãpata te ꞌãkummugã, 
xayĩy hãpkummuk mĩy, ꞌãpu kuyut, nũy ꞌũxak, nũy putyõn. Yãꞌ max, pexkox hã 
mõnãy ꞌãpata puxet hã. Paꞌ kummuk, ꞌũnõy te ꞌãxix kuxap kopah, ha ꞌãpata tix pip. 
46 Yã ꞌũk-tox nõy nãꞌ mõg putup hãpxop xohix, ha kuxap xok ꞌohnãg. 47 Paxpu ꞌãpa 
te ꞌãkummugã, xayĩy hãpkummuk mĩy, ꞌãpu ꞌũxut, nũy putyõn. Yãꞌ max, Topa yõg 
xop hã mõnãy ꞌãpa puxet hã. Paꞌ kummuk, ꞌũnõy te ꞌãxix kuxap kopah, ha ꞌãpa tix 
pip. 48 Yã ꞌũk-tox nõy nãꞌ mõg putup hãpxop xohix, ha kuxap xok ꞌohnãg.

49 Kuxap te pipkup kopit, peꞌ max peꞌ kummuk. Hã kaxĩy Topa 
te tikmũꞌũn yõg hãpxopmãꞌax kopit putup. 50 Tikmũꞌũn teꞌ putyõn 
ꞌãmotxuxpex kummuk. Hã kãxĩy Topa te hãpkummuk mĩy xop putyõn 
putup. Pa ꞌãpu hãmmax mĩy, nũy tikmũꞌũn pu hãmmaxnãꞌ. Kaxĩy.

ꞌOk ꞌĩpxox teꞌ xetut nĩm, puꞌ kummuk

10  1 Tu taꞌ mõg Yeyox hãpxexka Yonex tuꞌ, tu kõnãg kox Yohnãm xak. 
Ha taꞌ yãy tu nũꞌnãhã tikmũꞌũn xohix Yeyox yĩmãp ꞌũxehet, ha xe 

tikmũꞌũn pu hãmyũmmũgãhãꞌ. Yã Yeyox te hãmyũmmũgã pax. 2  Ha taꞌ 
nũn Paniye xop, tup-tup, puyĩy Yeyox koit, tu:

— Putep kaxꞌãmi yũmũ yõg xatꞌax yõg tappet tu? Topa te putep xat? ꞌOk 
xat, pu tik xetut nĩm? Kaxĩy.

3  Ha Yeyox te:
— Mõyyex te putep xat? Kaxĩy.
4 Ha:
— Mõyyex teꞌ xat, pu tik tappet kaxꞌãmi, nũy xetut nĩm, puyĩy xetut mõg. Kaxĩy.
5 Ha Yeyox te:

— Hamũn. Hõmã tikmũꞌũn yĩpkox ꞌohnãg, yĩyꞌ xatꞌax te kaxĩy kaxꞌãmiꞌ. 
6 Pa ꞌãmhok. Hõmã Topa teꞌ mĩy hãhãm xix hãpxop xohix, ꞌĩhã Topa yõg 
tappet te: “Topa teꞌ mĩy tihik xix ꞌũhũn, 7 yĩy ta tik teꞌ tak nĩm xiꞌ tut, nũy 
xetut mũtik yãytax, 8  ha nõmhãp-xet. Yãꞌ tixꞌah ꞌĩpxox xix xetut, yãp-xet. 
9 Yã Topa te yãytagãhãꞌ, ha tikmũꞌũn te nõm nĩmmãhãꞌ, puꞌ kummuk. Kaxĩy.

10 Taꞌ mõg Yeyox xix yãy yõg xop, tu nũktu mĩptut hãꞌ mõxahaꞌ, ha 
Yeyox yõg tik xop te:

— Putep xuktux hatoꞌah? Kaxĩy.
11 Ha Yeyox te:
— ꞌĨpxox teꞌ xetut nĩm, nũy nõy mũy, yã hãpkummuk mĩy. Yãꞌ nõy hãꞌ 

xupxet. 12  Ha taꞌ xetut te ꞌĩpxox nĩm, nũy nõy mũy, hã hãpkummuk mĩy. 
Yãꞌ nõy hãꞌ xupxet. Kaxĩy.

Yeyox xix kakxop
13  Hãpxip ꞌĩhã tikmũꞌũn te kakxop nũnnãhã Yeyox tuꞌ, puyĩy Yeyox 

kakop pu hãmmaxnãꞌ, pa Yeyox yõg tik xop te:
— ꞌÃmhok, ꞌũnũnnã hok. Kaxĩy.
14 Pa Yeyox teꞌ xupak, tup-tup nõg, tu:
— ꞌŨtux, puk ha nũꞌ kakxop. Hãmꞌãktux hok, hu: “ꞌŨnũnnã hok.” Kaxĩy. Yã Topa 

te yãy yõg tikmũꞌũn xat, haꞌ yĩpkox pip. Yã nõm xop te kakxop putuk. 15 ꞌÃte xa 
hãpxeꞌe ꞌãktux: Kakxop yĩpkox pip Topa xatꞌax puꞌ, ha Topa tep-tup, pu tikmũꞌũn 
yĩpkox pip kamah, kakxop putuk, nũy Topa yõg tikmũꞌũn kopaꞌ piꞌ. Kaxĩy.

16  Yeyox te kakxop yĩmũꞌ yĩm xex, tu kakxop pu hãmmaxnãhãꞌ.

Tik ꞌũp-texop xexkaꞌ
17 Tu ta xeꞌ mõg Yeyox, tuꞌ mõg kutõgnãg, ha ta nũꞌxupaha tihik, tu 

nũktu Yeyox keppaꞌ kopaxux hãꞌ xip, tu:
— Notot max, ꞌãte putep mũn mĩy putup, nũy hi xeꞌẽgnãg mõkumakmõg, 

haꞌ kux ꞌohnãg? Kaxĩy.
18  Ha Yeyox te
— Teptu xate: “Notot max”? Kaxĩy. Yã Topa ꞌũmax, yãp-xet ꞌũmax, ha taꞌ 

nõy max ꞌohnãg. 19 Xateꞌ yũmmũg Topa teꞌ xat, hu: “Tikmũꞌũn putex hok, 
ꞌãnõy hã xupxet hok, hãm xupxet hok, ꞌãnõy hã kupex kummuk hok, koit 
hok, ꞌõg ꞌãtak tu ꞌãyĩpkox piꞌ xix ꞌãtut tuꞌ.” Kaxĩy.

20 Ha tik te:
— Notot, ꞌãteꞌ mĩy xohix. Yã hõmã ꞌũgmũn yã kakxop xix hõnhã hãꞌ mĩy 

xohix. Kaxĩy.
21 Ha Yeyox te tik pẽnãhãꞌ, tu mõꞌyãy xeꞌẽgnãg, tu:

— Xate hãpxopmãꞌax puxet xipꞌax hok. Mõg, nũy ꞌõg hãpxop xohix 
hãmenex, nũy tayũmak pop, nũy ꞌũhok xop puꞌ nĩm, nũy piꞌ ꞌõg hãpxop 
max xeꞌẽgnãg pexkox kopah, nũy nũꞌ, nũy ꞌũkpe mõg. Kaxĩy.

22  Yã tik te hãmꞌãktux ꞌãpak, tuꞌ yẽy, tuꞌ kuxa hittup ꞌohnãg, tu taꞌ mõg 
nũpeheh. Yã ꞌũp-texop xexkãnãm.

23  Ha Yeyox te yãy yõg tik xop teꞌ yĩmap pẽnãhãꞌ, tu:
— Yã ꞌũp-texop xexka kutĩgnãg te Topa yõg putat hãꞌ mõg, Topa yõg 

xatꞌax puꞌ yĩpkox pip hok tuꞌ. Kaxĩy.
24 Ha Yeyox yõg tik xop teꞌ yẽy, ha Yeyox te:

— ꞌŨgnix mũnõm xop, yã tikmũꞌũn kutĩgnãg te Topa yõg putat hãꞌ mõg, 
nũy Topa yõg xatꞌax puꞌ yĩpkox piꞌ. Yã hãpxopmã kaꞌok. 25 Xok xexka 
kãmẽn te ꞌãmuxnãg ta kup kox hã mõꞌtat hok, ha tap-texop xexka xop te 
Topa yõg putat hã mõg ꞌohnãg, tu Topa yõg xatꞌax puꞌ yĩpkox pip ꞌohnãg.

26  Ha Yeyox yõg tik xop kuxa teꞌ yẽy, tu yãy mũtik hãmꞌãktux, hu:
— ꞌOk Topa te tikmũꞌũn kuxa kummuk xit ꞌohnãg? Kaxĩy.
27 Ha Yeyox teꞌ nõy pẽnãhã, tu:

— Hamũn, Topa tep-texop xexka xop kuxa kummuk xit yũmmũg, nũy kuxa max 
mõꞌtat ꞌũyãnãn tuꞌ, pa yã tikmũꞌũn te kuxa kummuk xit yũmmũg ꞌohnãg. Kaxĩy.

28  Ha Pet te:
— Xateꞌ yũmmũg, ꞌũgmũꞌãte yãy yõg hãpxop xohix nĩm, nũy ꞌãpek mũg 

mõg. Kaxĩy.
29 Ha Yeyox te:

— ꞌÃte xa hãpxeꞌe ꞌãktux, tikmũꞌũn teꞌ yãy pet nĩm, nũy ꞌũkpe mõg, peꞌ taknõy 
nĩm, peꞌ pit, peꞌ tutnõy, peꞌ hex, peꞌ tut, peꞌ tak, pek-tok, nũy ꞌũkpe mõg, nũy 
ꞌũkpupi hãpxopmãꞌ, nũy Topa yõg hãmꞌãpak maxꞌax ꞌãktux. 30 Ha Topa te nõm pu 
popmãp-tup nũnte hãm xexka tuꞌ, yãꞌ popmãp-tup ꞌũpet xohix teꞌ 100, xiꞌ taknõy 
100, xiꞌ pit 100, xiꞌ tutnõy 100, xiꞌ hex 100, xiꞌ tut 100, xik-tok 100, xix hãm teꞌ 
100, ha tikmũꞌũn te nõm kuteꞌex kummuk xexkap-tup. Hãpxip ꞌĩhã Topa te nõm 
hĩnnãp-tup, puyĩy hi xeꞌẽgnãg mõkumaꞌ mõg, haꞌ kux ꞌohnãg. 31 Yã tikmũꞌũn te 
mãxap yãyhã kaꞌax putup, ha ta kaꞌax xop yãyhã mãxap putup. Kaxĩy.

Yeyox te xe hãmꞌãktux ꞌũxok putup, tu putpuꞌ hip-tup
32  Tu taꞌ mõg Yeyox xix yãy yõg tik xop, tu putat hãꞌ mõg kõmẽn 

Yenoyanẽn tuꞌ, ha Yeyox yõg tik xop te Yeyox peꞌ mõg, ha tikmũꞌũn teꞌ peꞌ 
mõg kamah, ha Yeyox yõg tik xop kuxa teꞌ yẽy, ha tikmũꞌũn kuxa nõg, ha 
Yeyox te yãy yõg tik xop mõgãhãꞌ, tu tikmũꞌũn nĩm, tu:

33  — ꞌŨyũmmũg? Yũmũg mõg kõmẽn Yenoyanẽn tuꞌ, ha ta ꞌõnte tik te 
ꞌãmãnex xexka xop mõgãp-tup xix tik te hãmyũmmũg xop mõgãp-tup, 
puyĩy ꞌũgmũn Tikmũꞌũn Kutok mũy, tu hãmꞌãktux putup, hu:

— ꞌÃpu ꞌũp-tex! Kaxĩy.
Tu puknõg xop puk hõm putup, 34 hak mũn ꞌãktux kummuk putup, tuꞌ 

yĩypuꞌĩn putup, tuk kix putup, tuk putex putup, hak xok putup. Pa ꞌãmnĩy 
tikoyuk nõg putup, ꞌĩhã putpuk hip-tup. Kaxĩy.

Tiak tep-tup hãpxop xix Yoãm teꞌ
35 Hãpxip ꞌĩhãꞌ nũn Yemeneo kutok Tiak xix Yoãm, nũktu Yeyox pu 

hãmꞌãktux, hu:
— Yãyã, ꞌũgmũꞌãtep-tup, xayĩy hãpxopmãꞌ. Kaxĩy.
36  Ha Yeyox te:

— Putep putup? Kaxĩy.
37 Ha:

— Hãpxip ꞌĩhã ꞌãyũm putup ꞌũxexka yõg mĩmpe yũmꞌax xeꞌẽgnãg yĩmũꞌ, 
nũy yãy yõg tikmũꞌũn xat. ꞌÃpuk mũg xat, ꞌũ mãm yãpxet ꞌãyĩm xeꞌe ha xiꞌ 
nõy ꞌãyĩm xax ha ꞌõnteh. Kaxĩy.

38  Ha Yeyox te:
— ꞌÃxop teꞌ yũmmũg ꞌohnãg ꞌãxop te nõm putup. Hãpxip ꞌĩhã tikmũꞌũn 

tek xũygãp-tup, tuk kuteꞌex kũmmuk putup, tup-tex putup. ꞌOk ꞌãxop teꞌ 
xũy hã kaxĩy tot kamah? Kaxĩy.

39 Ha:
— Yã hamũn. Kaxĩy.
Ha Yeyox te:

— Yã hamũn. Tikmũꞌũn te ꞌãxop xũygãp-tup, tu ꞌãxop kuteꞌex kummuk 
putup, tu ꞌãxop kix putup, 40 pa ꞌa ꞌãteꞌ xatꞌah, pa Topa teꞌ xat, pu tikmũꞌũn 
mãm ꞌũgyĩm xeꞌe ha xix ꞌũgyĩm xax hah, yã ꞌũnõy yõg xipꞌax. Kaxĩy.

41 Ha taꞌ xupak Yeyox yõg tik te 10 teꞌ, huꞌ gãy.
42  Ha Yeyox te yãy yõg tik xohix xãnãhãꞌ, yĩy taꞌ nũn. Yeyox te:
— ꞌÃxop teꞌ yũmmũg, ꞌũxatꞌax xop teꞌ xat pax ꞌũkuxa mãm kũnãpa pip xop. 

43 Pa ꞌãxop kopa hã kaxĩy yãꞌ kummuk. ꞌÃpu Topa kopa kuxa mãm xop xat 
pax hok. ꞌOk xatep-tup, xayĩy ꞌãxexkaꞌ? ꞌÃpu tikmũꞌũn pu hãpxopmã max, 
yã tikmũꞌũn yõg kãmãnat max putuk. 44 ꞌOk xatep-tup, xayĩy ꞌãxexkaꞌ? ꞌÃpu 
tikmũꞌũn xohix yõg kãmãnat putuk. 45 Yã ꞌũgmũn Tikmũꞌũn Kutok nũn 
nũnte hãm xexka tuꞌ, nũy tikmũꞌũn pu hãpxopmã max, yã tikmũꞌũn yõg 
kãmãnat putuk. ꞌŨgnũn, nũy tikmũꞌũn pupik xok, nũy tikmũꞌũn xohix kuxa 
kummuk xit, nũy kuxa max mõꞌtat, ꞌũyãnãn tuꞌ. Kaxĩy.

Yeyox xix Matimẽo yã pa hok
46 Tu taꞌ nũn Yeyox xix yãy yõg tik xop, tu nũktuꞌ mõxaha kõmẽn Yenikot tuꞌ. 

ꞌŨpip kõmẽn tuꞌ, tu taꞌ mõg kõmẽn kũnãpaꞌ, ha taꞌ mõg tikmũꞌũn xohix kamah, paꞌ 
xip tihik, yã pa hok, yãꞌ xuxetꞌax Matimẽo, yã Timeo kutok. Tik yũm putat pukah, 
tu tayũmak xak, puyĩy tikmũꞌũn tayũmak nĩm. 47 Ha tikmũꞌũn te hãmꞌãktux 
Yeyox te kõmẽn Nãyane tuꞌ nũn, ha Matimẽo teꞌ xupak, tu hãmꞌãktux kaꞌok, hu:

— Yeyox, yã Namix mõkputox, ꞌãpu ꞌũgmũn kuxa kaꞌ! Kaxĩy.
48  Ha tikmũꞌũn te:
— ꞌÃyĩy hok! Kaxĩy.
Pa tik yĩy kaꞌok nõy nãꞌ mõg, hu:

— Namix mõkputox, ꞌãpu ꞌũgmũn kuxa kaꞌ! Kaxĩy.
49 Ha Yeyox hup, tu:
— ꞌÃpu tik pa hok nũnnãꞌ. Kaxĩy.
Ha tikmũꞌũn te tik pu hãmꞌãktux, hu:

— ꞌÃkuxa nõg hok. ꞌÃpu ꞌãyok. Tute ꞌãxãnãhãꞌ, xa nũꞌ! Kaxĩy.
50 Ha Matimẽo te yãy kayak putxok, tu pepiꞌ xip, tu taꞌ mõg Yeyox hah, 

tu mõktuꞌ xupep.
51 Ha Yeyox te:

— Putep putup, ꞌũ mĩy? Kaxĩy.
Ha:

— Notot, ꞌãtep-tup, ꞌũyĩy hãmpẽnã ꞌũxeheh. Kaxĩy.
52  Ha Yeyox te:

— Mõg! ꞌÃpa hittup, ꞌãkuxa yũm kaꞌok ꞌũgkopa hah. Kaxĩy.
Hãpxip ꞌohnãg ꞌĩhã Matimẽo te xe hãmpẽnãhãꞌ, tu taꞌ mõg Yeyox peheh.

Yeyox te kõmẽn Yenoyanẽn tuꞌ nũn

11  1 Ta xeꞌ nũn Yeyox xix yãy yõg tik xop, tu nũktu kõmẽn Yenoyanẽn 
yĩkaꞌ pip yĩktix ꞌOnimet Kup tuꞌ xiptuxexka Metpaye yĩkaꞌ xix 

xiptuxexka Metãn yĩkaꞌ. Ha Yeyox te yãy yõg xop xat, 2  hu:
— Mõg xiptuxexka tuꞌ. Xiptuxexka tu ꞌãmõxap-tup, paꞌ xip putup yomẽnnãg, 

yãꞌ hĩy, yã tikmũꞌũn te nõm yĩmũꞌ yũm ꞌohnãg. ꞌÃpu ꞌũkoꞌaꞌ, nũy nũnnãꞌ. 3 Ka 
tikmũꞌũn te: “Teptu ꞌũmõgãhã?” Kaxĩy. Ha ꞌãxop te hãmꞌãktux putup, hu: “Yã 
ꞌũgmũg xuxyã tep-tup. Hãpxip ꞌĩhãꞌ nũnnãp-tup ꞌũgmũꞌãteꞌ.” Kaxĩy.

4 Ha taꞌ mõg, paꞌ xip yomẽnnãg, ꞌũhĩy hãmyĩkox yĩkaꞌ. Tik teꞌ koꞌaꞌ, 5 ha 
taꞌ nũn tikmũꞌũn, tu:

— Teptu yomẽn koꞌaꞌ? Kaxĩy.
6  Ha tik te:

— Yã ꞌũgmũg xuxyã tep-tup. Hãpxip ꞌĩhãꞌ nũnnãp-tup ꞌũgmũꞌãteꞌ. Kaxĩy.
Ha tikmũꞌũn te:

— ꞌÃpu yomẽnnãg mõgãꞌ. Kaxĩy.
7 Ha taꞌ mõg tihik, tu yomẽnnãg nũnnãhã Yeyox tuꞌ, tu yãy yõg kayak 

xex yomẽnnãg yĩmũꞌ, ha Yeyox te nõm yĩmũꞌ yũm. 8  Ha ta tikmũꞌũn xohix 
te putat yĩmũ yãy yõg kayak xatat haꞌ mõg, ha ta tikmũꞌũn xohix nõy te 
mĩm tuꞌ mep mĩmmãg, tu nõm putat yĩmũꞌ xatat haꞌ mõg. 9 Ha taꞌ mõg 
tikmũꞌũn Yeyox keppah, ha taꞌ mõg tikmũꞌũn nõy Yeyox peheh. ꞌŨxohix 
te hãmꞌãktux kaꞌok, hu:

— Yãꞌ max xeꞌẽgnãg Topah! Topa te nũꞌãkutnãhãꞌ, tu ꞌãkaꞌogãhãꞌ! 10 Yãꞌ max 
xeꞌẽgnãg, xate yãy yõg tikmũꞌũn xat kõnãmãhãꞌ, hã yĩpkox pip. Xate mõnãyxop 
Namix putuk, yã tikmũꞌũn xat putup. Yãꞌ max xeꞌẽgnãg Topah! Kaxĩy.

11 ꞌŨnũn Yeyox, tu nũktuꞌ xupep kõmẽn Yenoyanẽn tuꞌ, tu taꞌ mõg, tu mõktu 
Topa pet xexka hã mõꞌnãhãꞌ, tu hãpxop xohix yĩmap pẽnãhãꞌ. ꞌÃmãxakꞌax ha taꞌ 
mõg Yeyox xix yãy yõg tik te 12 xop, tu nũktu xiptuxexka Metãn hãꞌ moxahaꞌ.

Piget kup
12  Hãptup ha taꞌ mõg Yeyox xix yãy yõg tik xop, ha Yeyox putup xũy, 

13  pa hãptox tuꞌ pẽnãhã piget kup, ha yõg mĩxux punethok, ha taꞌ mõg, 
nũy piget ta pẽnãꞌ, tuꞌ mõg, pa piget ta pẽnã ꞌohnãg, yã mĩxux pẽnãhãꞌ, 
yã piget ta yõg mõꞌãgmũgꞌah, 14 ha Yeyox te piget kup pu hãmꞌãktux, hu:

— Tikmũꞌũn te ꞌõg mĩnta xe mãp-tupꞌah. Kaxĩy.
Ha Yeyox yõg tik xop teꞌ xupak.

Yeyox xip Topa pet xexka tuꞌ
15 ꞌŨnũn Yeyox xix yãy yõg tik xop, tu nũktuꞌ mõxaha kõmẽn Yenoyanẽn tuꞌ, 

tu taꞌ mõg Topa pet xexka tuꞌ, haꞌ nũn Yeyox, paꞌ pip tikmũꞌũn, tuꞌ nõmenex, 
tuꞌ pop tayũmak Topa pet xexka kopah, ha Yeyox teꞌ xohix papuk, ha taꞌ mõg 
hãptopah, ha taꞌ mãm tikmũꞌũn, tu tãyũmak nõy yãnãn, ha Yeyox te yõg 
mĩmpe xitꞌax putxok, ha taꞌ mãm tikmũꞌũn, tu kuxxuxtut hãmenex, ha Yeyox 
te yõg mĩmpe yũmꞌax putxok, 16 tuꞌ xat, pu Topa pet xexka kopa hãpxop tat 
hok, 17 tu tikmũꞌũn pu hãmyũmmũgãhãꞌ, hu:

— Topa yõg tappet tuꞌ kaxꞌãmi Topa yõg hãmꞌãktux. Yã Topa te: “ꞌŨkpet 
ꞌãxetꞌax putup ꞌũhep xop xohix yõg Topa pu hãmꞌãktuxꞌax pet.” Kaxĩy. Pa 
ꞌãxop teꞌ mĩy xupxetꞌax pet, nũy yãy xaptop! Kaxĩy.

18  Yã ꞌãmãnex xexka xop teꞌ xupak xix tik te hãmyũmmũg teꞌ, tu 
hãmpeꞌpaxex texĩy Yeyox putex, paꞌ yĩpkutuk, yã tikmũꞌũn tep-tup pax 
Yeyox yõg hãmyũmmũgꞌax.

19 ꞌÃmãxak ha taꞌ mõg Yeyox xix yãy yõg tik xop kõmẽn kũnãpaꞌ.

ꞌÃpu ꞌãkuxa mãm Topa kopah
20 Hãptup ha taꞌ mõg Yeyox xix yãy yõg tik xop, tu piget kup yĩkaꞌ mõg, 

tuꞌ pẽnãhãꞌ, yãꞌ nak piget kup, yãꞌ xexka ꞌũnak, 21 ha Pet teꞌ xutigãhãꞌ, tu 
Yeyox pu hãmꞌãktux, hu:

— Notot, pẽnãꞌ. Hõmã xate piget kup mãnõg, ha ta hõnhãꞌ nak. Kaxĩy.
22  Ha Yeyox te:
ꞌÃkuxa mãm Topa kopah, 23 hu ta yĩktix pu hãmꞌãktux, hu: “ꞌÃpep, nũy mõg 

kõnãg xexka tuꞌ”, kaxĩy, puxixꞌ mõg putup kõnãg xexka tuꞌ. ꞌÃkuxa mãm kaꞌok 
Topa kopah, puxix mõg kõnãg xexka tuꞌ. 24 Yã ꞌãte xa hãmꞌãktux: ꞌÃxop te Topa 
pu hãmꞌãktux, nũy tatu hãpxop ꞌũm xak. ꞌÃpu ꞌãkuxa mãm Topa kopah, nũy 
yũmmũg xeꞌe Topa te xaꞌ popmãp-tup, ha Topa te xaꞌ popmãp-tup ꞌũxohix. 
25 ꞌÃxop te Topa pu hãmꞌãktux. ꞌÃpu ꞌũxaxogãꞌ, ꞌũnõy te ꞌãkuteꞌex kummuk. 
ꞌÃpu ꞌũxaxogãꞌ, putuꞌ kux, ha ta pexkox tu Topa teꞌ xaxogap-tup ꞌõg hãpkummuk 
mĩyꞌax, putuꞌ kux. 26 Xate tikmũꞌũn yõg hãpkummuk mĩyꞌax xaxogã ꞌohnãg, 
puxix ꞌÃtak pexkox yõg te ꞌõg hãpkummuk mĩyꞌax xaxogã ꞌohnãg. Kaxĩy.

Tep-te Yeyox pu yãy ꞌãxetꞌax hõm
27 Taꞌ nũn Yeyox xix yãy yõg tik xop, tu nũktuꞌ mõxaha kõmẽn 

Yenoyanẽn tuꞌ, tu taꞌ mõg tu mõktu Topa pet xexka hãꞌ mõxahaꞌ, ha taꞌ 
nũn ꞌãmãnex xexka xop xix tik te hãmyũmmũg xop, xix Yoneo xop yõg 
xexka xop, tu nũktu Yeyox pu hãmꞌãktux, hu:

28  — Tep-te xa yãy ꞌãxetꞌax hõm, xayĩy hãpxopmã nũhũꞌ? Tep-teꞌ xat, 
xayĩy mĩy? Kaxĩy.

29 Ha Yeyox te:

— ꞌÃte xa yĩkopit kamah. ꞌÃxop te hãmꞌãktux xeꞌeꞌ, kopxix xa nõm 
ꞌãktux. 30 ꞌÃpu hãmꞌãktux: Tep-te Yoãm pu yãy ꞌãxetꞌax hõm, puyĩy 
tikmũꞌũn putox pix? ꞌOk pe Topa te ꞌok pe tikmũꞌũn teꞌ? Tep-teꞌ xat? Kaxĩy.

31 Ha yãy mũtik hãmꞌãktux, hu:
— Yũmũꞌãte hãmꞌãktux yã Topah, puxix yĩkopit putup, hu: “Teptu 

ꞌãkuxa mãm ꞌohnãg Yoãm kopah?” 32  Pa yũmũꞌate hãmꞌãktux yã tikmũꞌũn, 
puxix xok ꞌũm? Kaxĩy.

Yã nõm te tikmũꞌũn yĩpkutuk. Yã tikmũꞌũn te hãmpeꞌpaxex Yoãm te 
Topa pupi hãmꞌãktux. 33  Ha:

— ꞌĨntuꞌ, ꞌap yũmmũgꞌah ꞌũgmũꞌãteꞌ. Kaxĩy.
Ha Yeyox te:

— Tep-te ꞌã yãy ꞌãxetꞌax hõm, ꞌũyĩy hãpxopmã nũhũꞌ? ꞌÃte xa nõm ꞌãktux 
putupꞌah kamah. Kaxĩy.

Kãmãnat kummuk

12  1 Hãpxip ꞌĩhã Yeyox te tikmũꞌũn pu hãmꞌãktuxꞌax hã 
hãmyũmmũgãhãꞌ, nũy Topa yõg hãpxopmãꞌax yũmmũgãꞌ, tu:

— Tik yõg mĩnta ꞌop tox pip hãm xaꞌax xexka kopah, tu hãm pakꞌax mĩy 
tuꞌ yĩmap, tu hep tatꞌax xexka mĩy, nũy nõm kopa xupyãg mĩy, tu mĩptut tox 
mĩy, nũy nõm kopa tik xix, puyĩy hãpxop xohix pẽnãꞌ. Tik te kãmãnat puꞌ hõm 
hãm xaꞌax, puyĩy pẽnãꞌ, tu taꞌ mõg hatoꞌaꞌ. 2 Hãpxip ꞌĩhã mĩnta yãy koxuk, ha 
hãm xaꞌax yõg xuxyã te tik nũꞌkutnãhãꞌ, puyĩy mĩnta yõg tayũmak pop, 3 ha 
taꞌ mõg, pa kãmãnat te tik mũg, tuꞌ kix, tu nũꞌkutnãhãꞌ, ꞌũhok tat. 4 Ha hãm 
xaꞌax yõg xuxyã te xe tik nõy nũꞌkutnãhãꞌ, pa kãmꞌãnat xop te nõm hãpkuteꞌex 
kummuk kamah, tu tik putox kix. 5 Ha hãm xaꞌax yõg xuxyã te tik nõy 
nũꞌkutnãhãꞌ, pa kãmãnat xop tep-tex. Ha xeꞌ punethok mõꞌpok, pa kãmãnat 
xop te yãg kuteꞌex kummuk, tuꞌ yãg kix, haꞌ xakix. 6 Nõmhãꞌ xip yãp-xet, puyĩy 
mõꞌkutnãꞌ, yã hãm xaꞌax yõg xuxyã kutok pit, ha hãm xaꞌax yõg xuxyã te 
hãmpeꞌpaxex hu: “Kãmãnat tek-tok ꞌãpak putup.” Kaxĩy, tuk-tok nũꞌkutnãhãꞌ, 
7 pa kãmꞌãnat xop te yãy mũtik hãmꞌãktux, hu: “Yã hãm xaꞌax yõg xuxyãk-tok. 
ꞌÃpu yũmũp-tex, nũy pa hãm xaꞌax, nũy yũmũ yõg hãm xaꞌax.” Kaxĩy.

8  — Kãmãnat tek-tok mũg, tuptex, tu xok-xax putyõn hãm xaꞌax nãpah. 
Kaxĩy.

9 Tu Yexox te xe:
— Putep mũn mĩy putup hãm xaꞌax yõg xuxyã nõmhãꞌ? Yãꞌ mõg putup, 

nũy kãmãnat kix, haꞌ xakixp-tup, ha kãmãnat nõy pu hãm xaꞌax hõm putup. 
10 ꞌOk ꞌãxop te mõꞌkupix Topa yõg tappet tuꞌ. Yãꞌ kaxꞌãmi, hu: “Mĩptut mĩyꞌax 
te mĩkaxxap pahaꞌ, tu hãmpeꞌpaxex, yãꞌ kũmmuk, tuꞌ putyõn. Pa ꞌãmhok, yãꞌ 
max xeꞌẽgnãg mĩkaxxap, 11 Yã Topa teꞌ mĩy, yãꞌ max xeꞌẽgnãg!” Kaxĩy.

12  Ha taꞌ yũmmũg nõmhã Yoneo xop yõg xexka xop teꞌ, yã Yeyox te nõm 
xop ꞌãktux. Yã nõm tep-tup, nũy Yeyox kuteꞌex kummuk, pa ꞌãmhok, ꞌũmĩy 
ꞌohnãg, yã tikmũꞌũn yĩpkutuk. Yã hãpxop mĩy ꞌohnãg, tu taꞌ mõg hatoꞌaꞌ.

ꞌOk max gohet pu tayũmak pagok
13  Hãpxip ꞌĩhã tik te nũꞌpok Paniye xop xix ꞌEnot xop, puyĩy Yeyox 

koitꞌax xak. 14 ꞌŨnũn tu nũktu:
— Notot, ꞌũgmũꞌãteꞌ yũmmũg xate hãpxeꞌe ꞌãktux, tu tikmũꞌũn 

yĩpkutuk ꞌohnãg. Xateꞌ xexka xop yĩpkutuk ꞌohnãg, pa xate tikmũꞌũn puꞌ 
yũmmmũgãhã Topa te nõm putup. ꞌÃpu hãmꞌãktux: putep xuktux yũmũ 
yõg Topa yõg tappet tuꞌ. ꞌOk peꞌ max gohet pu tayũmak tanemẽnꞌax 
pagok, yã Hõm xop yõg xatꞌax Xet pu pagok? ꞌOk peꞌ kummuk? Kaxĩy.

15 Pa Yeyox teꞌ yũmmũg, tik pa max, pa yãꞌ kuxa kummuk. Yeyox te:
— Teptu ꞌãxop teꞌ xak ꞌãteꞌ koit. Paxnũ tayũmak ꞌãnuk, ꞌũ pẽnãꞌ. Kaxĩy.
16  Ha taꞌ mõg, tu putpuꞌ nũnnãhãꞌ, ha Yeyox te:
— ꞌŨꞌũm yõg ꞌãxetꞌax kaxꞌãmi tayũmuk ꞌãnuk tuꞌ? Xix ꞌũꞌũm yõg xumix 

xip tayũmak ꞌãnuk tuꞌ?
Ha:

— Yã gohet yõg xatꞌax Xet yõg. Kaxĩy.
17 Ha Yeyox te:
— ꞌÃpu gohet yõg xatꞌax pu gohet yõg xatꞌax yõg hãpxop pagok. ꞌÃpu 

Topa pu Topa yõg hãpxop pagok kamah. Kaxĩy.
Haꞌ kuxa teꞌ yẽy.

Texĩy tikmũꞌũn te putpuꞌ hix
18  Ha taꞌ nũn Xanuxeo xop, yã Xanuxeo xop te hãmpeꞌpaxex tikmũꞌũn 

putpuꞌ hip-tupꞌah. ꞌŨnũn, tu nũktu Yeyox pu hãmꞌãktux hu:
19 — Notot, hõmã Mõyyex te yũmũꞌã tappet kaxꞌãmi, hu: “ꞌŨxok tihik, 

ha taꞌ xip xetut, pak-tok ꞌũm xipꞌah. Mõyyex teꞌ xat, tik taknõy te xetut 
hokyũm mũtik yãytahaꞌ, puꞌ max, nũy nõy xok puꞌ pop kakxop. 20 Hõmãꞌ 
pip ꞌũtaknõy xohix teꞌ 7. Tik mãxap te ꞌũn mũtik yãytahaꞌ, pak-tok ꞌohnãg, 
tuꞌ xok. 21 Haꞌ taknõy ꞌũg-nãy tu teꞌ yãytahaꞌ, tuk-tok put ꞌohnãg, tuꞌ xok, 
haꞌ taknõy yãykote hã kaxĩy kamaꞌ. 22  Hã kaxĩy ꞌũxohix teꞌ 7 te yãytaha 
ꞌũn mũtik, ꞌũk-tok ꞌũm pop ꞌohnãg, tuꞌ xakix ꞌũxohix. Hãpxip ꞌĩhãꞌ xok 
kama ꞌũhũn. 23  Hãpxip ꞌĩhã Topa te tikmũꞌũn xohix putpuꞌ hĩnnãp-tup, 
ꞌũꞌũm yõg xetut nõmhãꞌ? Yã xohix teꞌ 7 te yãytaha ꞌũn mũtik! Kaxĩy.

24 Ha Yeyox te:
— ꞌÃxop te hãmyũmmũg ꞌohnãg! Texĩy? Yã ꞌãxop teꞌ yũmmũg ꞌohnãg Topa 

yõg tappet. ꞌÃxop teꞌ yũmmũg ꞌohnãg Topa ꞌũkaꞌok xexkaꞌ. 25 Yã xakix xop 
putpuꞌ hip-tup. Topa yõg nũꞌpok xop te yãyta ꞌohnãg pexkox tuꞌ. Hã kaxĩy 
tikmũꞌũn te yãyta ꞌohnãg pexkox tuꞌ. 26 Hõmã Mõyyex teꞌ kaxꞌãmi tappet tuꞌ, tu 
putpuꞌ hĩnnãꞌax kaxꞌãmiꞌ. ꞌOk ꞌãxop te nõm mõkupix ꞌohnãg? Yã ꞌũkaxꞌãmi Topa 
te mĩm pahok kup puk kopa Mõyyex pu hãmꞌãktux, hu: “ꞌŨgmũn yã ꞌAmanãm 
yõg Topah, xix ꞌIyak yõg, xix Yako yõg.” Kaxĩy. 27 Hã kaxĩy Topa teꞌ xuktux ꞌap 
xakix xop yõg Topaꞌah, pa yã hi xop yõg. ꞌÃxop te hãmyũmmũg ꞌohnãg. Kaxĩy.

Topa yõg xatꞌax xexkanãm
28  Ha taꞌ xip tihik, tuꞌ xip tik te hãmyũmmũg xop kopah, tu hãmꞌãktux 

ꞌãpak, tuꞌ yũmmũg Yeyox te hãmꞌãktux max. Tik te Yeyox pu hãmꞌãktux, hu:
— Topa te tikmũꞌũn xat. Xatꞌax ꞌũm xexkanãm? Kaxĩy.
29 Ha Yeyox te:

— Yã Topa te tikmũꞌũn xat, hu: “ꞌIyaet xop, ꞌãpu ꞌũxupax. Yũmũg 
xuxyã yã yũmũ yõg Topa yãp-xet, yãꞌ nõy xipꞌah. 30 ꞌÃpu ꞌãxuxyã Topap-
tuppax ꞌãkuxa xexka hã xix ꞌãkoxuk xexka hã xix ꞌãp-tox xexka hã xix ꞌõg 
kaꞌokꞌax xexka hãꞌ.” Kaxĩy. 31 Ha Topa te xe tikmũꞌũn xat, yã xatꞌax ꞌũk-
nãy tuꞌ. Topa te: “ꞌÃpu ꞌãnõy putup pax xate yãy putup pax putuk.” Kaxĩy. 
Yãꞌ xatꞌax tix ꞌũxexkanãm, ha ta xatꞌax nõy ꞌũxexkaꞌ. Kaxĩy.

32  Ha tik te:
— Notot, yã hãmꞌãktux max! ꞌAꞌ koitꞌah. Yãꞌ xip Topap-xet, ha taꞌ nõy 

ꞌũm ꞌap xipꞌah. 33  Yãꞌ max yũmũꞌãte Topap-tuppax yãy kuxa xexka hã xix 
yãy putox xexka hã xix yãy kaꞌokꞌax xexka hã. Yãꞌ max kama yũmũꞌãte 
yãy nõy putup pax yũmũꞌãte yãy putup pax putuk. Yãꞌ max xexka 
yũmũꞌãte xatꞌax tix mĩy nõꞌõm, ha taꞌ max miax yũmũꞌãte xokxop mõꞌhap, 
nũy Topa pu haxyãꞌ. Kaxĩy.

34 Ha Yeyox teꞌ yũmmũg tik te hãmyũmmũg, yã hãmꞌãktux max. Yeyox te:
— ꞌÃxip Topa yõg xop yĩkaꞌ Topa te nõm xat, haꞌ yĩpkox pip. Kaxĩy. Ha 

tikmũꞌũn kuxa nõg, hu xe hãpxop nõy yĩkopit ꞌohnãg.

Topa yõg yãykutnãꞌax
35 ꞌŨxip Yeyox Topa pet xexka tuꞌ, tu tikmũꞌũn pu hãmꞌãktux, hu:

— Teptu tik te hãmyũmmũg xop te tikmũꞌũn puꞌ yũmmũgãhã Topa 
yõg yãykutnãꞌax yã Namix mõkputox? 36  Pa Topa Koxuk te Namix 
kaxꞌãmiyãhãꞌ, ha tute kaxꞌãmiꞌ, hu: “Yũmũg xuxyã Topa te ꞌũgxuxyã pu 
hãmꞌãktux, hu: Yũhũm ꞌũgyĩm xeꞌe tuꞌ, ha ꞌãte puknõg gãy xop xix putup 
ꞌãpata yĩkãgnãg.” Kaxĩy. 37 Yã Namix te: “ꞌŨkxuxyãꞌ.” Kaxĩy. Yã Topa yõg 
yãykutnãꞌax xãnãhã, hu: “ꞌŨkxuxyãꞌ.” Kaxĩy. Texĩy Topa yõg yãykutnãꞌax 
yã Namix mõkputox? Kaxĩy.

Yeyox xix tik te hãmyũmmũg xop

Ha tikmũꞌũn xohix te Yeyox yõg hãmꞌãktux putup pax. 38  Ha Yeyox te:
— Pa ꞌãtix, tik te hãmyũmmũg xop tep-tup pax, nũy hãpkumep, nũy 

topixxax xeꞌẽgnãg taꞌ, puyĩy tikmũꞌũn nõm ꞌãktux max, yã nõm ꞌãpak nãpet 
tuꞌ. Tik te hãmyũmmũg xop teꞌ pop ꞌũxexka xop yõg pipꞌax Yoneo xop yõg 
Topa pet kopa 39 xix ꞌãmuk xexka tuꞌ, 40 tu hokmãm xop yõg hãpxop pop, tuꞌ 
xupxet, tu Topa pu hãmꞌãktux, puyĩy tikmũꞌũn hãmpeꞌpaxex yãꞌ max. Topa 
te yõg hãpkummuk mĩyꞌax yãnãn xexkap-tup! Kaxĩy.

ꞌŨn hok yũm te tayũmak nĩm
41 ꞌŨxip Yeyox Yoneo yõg Topa pet kopa tayũmak tatꞌax mĩpkox yĩkak, tuꞌ 

pẽnãhã tikmũꞌũn nũn, nũy tayũmak nĩm tayũmak tatꞌax kopah. Tikmũꞌũn 
punethok ꞌũp-texop xexka te tayũmak xohix nĩm, 42  ha taꞌ nũn ꞌũhũn, yã hok 
yũm, yã hãm hõgnãg. ꞌŨnũn, tu nũktu tayũmak ꞌãnuk tix mõꞌtat mĩpkox 
kopah, yã tayũmak kutõgnãg. 43 Ha Yeyox te yãy yõg tik xop xãnãhãꞌ, tu:

— ꞌÃte xa hãpxeꞌe ꞌãktux, nũ ꞌũn hok yũm, yã hãm hõgnãg, pa yã hãpxop xohix 
mõꞌtat, pa nõm nõy xohix te hãpxop kutĩgnãg mõꞌtat. 44 Yã ꞌũp-texop xexka 
xop yõg hãpxop punethok, tu tayũmak yãgnãg xut, nũy mõꞌtat, ha yõg hãpxop 
punethok pip, pa ꞌũn hok yũm te yãy yõg hãpxop xohix mõꞌtat, haꞌ nõg. Kaxĩy.

Topa pet xexka kõyyõy putup

13  1 Tu taꞌ mõg Yeyox xix yãy yõg tik xop, ha tik xop te:
— Yãyã, pẽnã Topa pet xexka ꞌũmax xeꞌẽgnãg, yã mĩptut max!

2  Ha Yeyox te:
— ꞌOk mĩptut max xeꞌẽgnãg pẽnãhãꞌ? Hãpxip ꞌĩhã yõg mĩkaxxap teꞌ nõy 

yĩmũꞌ mãm putupꞌah, yãꞌ xohix xexka koxyõy putup! Kaxĩy.

Tikmũꞌũn te ꞌãxop xũygãp-tup
3  Tu taꞌ mõg Yeyox xix yãy yõg tik xop, tu mõktu yĩktix ꞌOnimet yĩmũꞌ 

mãm, ha Pet teꞌ yĩkopit, xix Tiak te, xix Yoãm te, xix ꞌÃnene teꞌ, hu:
4 — Hãmꞌũmhã nõm hãpxopmãp-tup? Tikmũꞌũn te hãpxopmãꞌax ꞌũm 

pẽnãp-tup, ꞌĩhã nõm hãpxopmãp-tup? Kaxĩy.
5 Ha Yeyox te hãmyũmmũgãhã kõnãmãhãꞌ, hu:

— Pa ꞌãtix, nũy hãmyũmmũg, nũy ꞌãkuxa mãm hok koitꞌax kopah. 6 Yãꞌ nũn 
putup ꞌũxohix, tu hãmꞌãktux putup, hu: “ꞌŨgmũn nõꞌõm, Topa tek mũn yãy 
kutnãhãꞌ, yã Yeyox ꞌũgmũn!” Kaxĩy. Ha tikmũꞌũn xohix kuxa mãm putup koitꞌax 
kopah. 7 ꞌÃxop teꞌ xupak putup hãmnũhũn xexka hãmhũmnãg, yã tikmũꞌũn te yãy 
kix kakĩynãg. Ha tikmũꞌũn nũn putup, tu: “Yã yãy kix kakĩynãg tikmũꞌũn hãptox 
tuꞌ.” Kaxĩy. ꞌÃpu ꞌãkuxa nõg hok. Yã tikmũꞌũn te yãy kix putup te kaxĩy, pa hãpkux 
ꞌohnãg. 8 Hãpxexka yõg tikmũꞌũn te hãpxexka nõy yõg tikmũꞌũn mũtik yãykix 
putup, ha taꞌ hep xop teꞌ hep xop nõy mũtik yãy kix putup, ha ta hãm xexka yãy 
nuhuk nãm panip putup, ha ta hãmhõgnãg, ha putup te tikmũꞌũn kix putup. ꞌŨn 
tek-tok put putup, tuꞌ xũy xexkaꞌ. Hã kaxĩy tikmũꞌũn xũy putup, ha mõktu hãpkux.

9 Pa ꞌãtix, tikmũꞌũn te ꞌãxop mõgãp-tup ꞌũpa te hãmyũmmũg xop tuꞌ, puyĩy 
ꞌãxop kopit, yã ꞌãxop kummugãp-tup. Ha tikmũꞌũn nũn putup kamah, nũy ꞌãxop 
kix xikot hã Yoneo xop yõg Topa pet kopah. Yã ꞌãkuxa mãm ꞌũgkopah, yĩy taꞌ nũn 
putup tikmũꞌũn, nũy ꞌãxop mõgã gohenanok tuꞌ xix gohet yõg xatꞌax xexka tuꞌ, 
puyĩy ꞌãxop kopit, ha ꞌãxop te nõm pu Topa yõg hãmꞌãpak maxꞌax ꞌãktux, 10 ha 
tikmũꞌũn teꞌ hep xop xohix xexka pu Topa yõg hãmꞌãpak maxꞌax ꞌãktux putup 
hãmãxap, hak-nãy tu hãpkux. 11 Tikmũꞌũn te ꞌãxop mũg, nũy ꞌãxop mõgãꞌ gohet 

yõg xexka xop tuꞌ. ꞌÃpu ꞌãkuxa nõg hok. ꞌÃpu hãmpeꞌãpaxe hok, hu: “ꞌÃte putep 
xuktux putup?” Kaxĩy. Pa ꞌãmhok, ꞌãmõg putup gohet yõg xexka tuꞌ, ha Topa te xa 
hãmꞌãktuxꞌax hõm putup, xayĩy hãmꞌãktux, yã ꞌõg hãmꞌãktux ꞌohnãg, pa yã Topa 
Koxuk mũn yõg. 12 Tikmũꞌũn punethok te yãy taknõy mõgãp-tup gohet yõg xexka 
xop tuꞌ, puyĩy nõm kix, ha ta ꞌãtak te yãy kutok mõgãp-tup kamah xiꞌ tut teꞌ, puyĩy 
nõm kix. Ha tak-tok te ꞌãtak mõgãp-tup kama xiꞌ tut, puyĩy nõm kix, haꞌ xakix 
putup ꞌũxohix. 13 ꞌÃkuxa mãm ꞌũgkopah, yĩy tikmũꞌũn te ꞌãp-tup nõg putup, pa 
ꞌãpu ꞌãkuxa mãm kaꞌok mõkumaꞌãmõg, ha Topa te ꞌãhĩnnãp-tup. Kaxĩy.

ꞌŨxũy xexkaꞌ
14 Yeyox te xe:
— ꞌÃxop teꞌ pẽnãp-tup hãpxop yãy ꞌĩgã xexka ꞌũnõy yõg xipꞌax tuꞌ —xate 

nũ mõkupix, ꞌãpu hãmyũmmũg— ꞌãxop pip hãpxexka Yonex tuꞌ, nũy ta 
mõg mõꞌkaꞌok yĩktix tuꞌ. 15 ꞌÃxop mãm mĩptut yĩmũ, nũy ta mõg mõꞌkaꞌok. 
Mĩptut hã mõxa hok, nũy hãpxop paꞌ. 16  ꞌÃxop pip hãpxa tuꞌ, nũy ta mõg 
mõꞌkaꞌok, yãy pet hã mõxa hok, nũy topixxax paꞌ 17 Yãꞌ kummuk xexkap-
tup ꞌũn tek-tok xuk xop puꞌ xix ꞌũn tek-tok put xop puꞌ. 18  ꞌÃpu Topa pu 
hãmꞌãktux, nũy ta tuꞌ xak, puyĩy tikmũꞌũn ꞌãxop kummugã mõꞌãgmũg 
pukpex ꞌĩhãꞌ. 19 Yã nõm ꞌãmnĩy hã ꞌãxop xũy xexkap-tup, pa hõmã Topa 
teꞌ mĩy hãm xexka xix hõnhãꞌ xũy kutõgnãg. 20 Topa teꞌ xat, xayĩy ꞌãmnĩy 
xohixꞌah hã ꞌãxop xũy putup. Topa teꞌ xat hok, puxix xakix xohix xexkaꞌ. 
Paꞌ pip Topa kopa kuxa mãm kaꞌok xop, yã Topa te nõm yĩmõgãtux, nũy 
nõm hĩnnãꞌ, huꞌ xat putup, puyĩy ꞌãmnĩy xohixꞌah hãꞌ xũy.

21 — Tikmũꞌũn te hãmꞌãktux putup, hu: “Mũ, nũy pẽnãꞌ, Topa yõg 
yãykutnãꞌax xip nũnteh.” Kaxĩy. Ha taꞌ nõy te hãmꞌãktux putup, hu: “Mõg, nũy 
pẽnãꞌ, Topa yõg yãykutnãꞌax xip ꞌõnteh, yãꞌ xip Yeyox.” Kaxĩy. ꞌÃpu ꞌãyĩpkox 
pip hok. Yãꞌ koit. 22 Yã nõm koit xop te Topa pupi hãmꞌãktux xop putuk putup, 
tu Topa yõg yãykutnãꞌax putuk putup, tu hãpxopmã kaꞌok xeꞌẽgnãg, nũy Topa 
putuk, puyĩy tikmũꞌũn kuxaꞌ yẽy. Nõm tep-tup, nũy Topa yõg yĩmõgãtux xop 
kuxa mãm koitꞌax kopah. 23 Pa ꞌãtix. ꞌÃte ꞌãxop pu hãmyũmmũgãhãꞌ hõnhãꞌ. 
Hãpxip ꞌĩhã nõm hãpxopmãꞌax pẽnãp-tup, tuꞌ yũmmũg putup. Kaxĩy.

Tikmũꞌũn Kutok putpuꞌ nũn
24 Yeyox te xe:

— Yãꞌ xũy xexka nõg putup, ha ta mãyõn yãyhãp-tup hãpkoxtap, ha ta 
mãyõn hex yãnãm pip putupꞌah, 25 ha ta mãyõnnãg pip pexkox yoꞌomaꞌ, 
pa xakux putup, ha ta hãpxop xohix kaꞌok nuhuk putup pexkox yoꞌomaꞌ 
xix pexkox kopah, 26  ha ta pexkox tuk yĩxop-tup, yã Tikmũꞌũn Kutok, tu 
hãmgõy xexka kopak yĩyxop-tup, yãꞌ max xeꞌẽgnãg, ha tikmũꞌũn xohix 
teꞌ pẽnãp-tup, 27 ha ꞌãte yãy yõg pexkox yõg nũꞌpok xop mõꞌpok putup 
hãpxexka xohix tuꞌ. ꞌŨmõg putup, nũy Topa yõg yĩmõgãtux xop nũnnãꞌ, 
puyĩy xohix yãy tu nũꞌnãꞌ. Kaxĩy.

Piget kup
28  Yeyox te xe:

— ꞌÃpu hãmyũmmũg. ꞌŨxip piget kup, tu yõg mĩmmãg tup, tu yõg mĩxux 
xupep. ꞌÃxop teꞌ pẽnãhãꞌ tuꞌ yũmmũg mõꞌãgmũg pukpex, yã tex tihix. 29 Hã 
kaxĩy xate nõm hãpxopmãꞌax pẽnãp-tup ꞌãte xa nõm ꞌãktux, tuꞌ yũmmũg 
putup ꞌũgnũn putup putpuꞌ. 30 ꞌÃpu hãmyũmmũg, hõnhãꞌ pip tikmũꞌũn, ha 
taꞌ yãg te nõm hãpxopmãꞌax xohix pẽnãp-tup, pa yãꞌ yãg teꞌ pẽnãp-tup 
ꞌohnãg, pa xakix putup hãmãxap. 31 ꞌũnõg putup hãmnõgnõy xix hãm xexkaꞌ, 
pa yõgnũ hãmꞌãktux pip mõkumaꞌmõg, tuꞌ nõg putup ꞌohnãg. Kaxĩy.

Hãmꞌũmhã
32  Yeyox te xe:

— Hãmꞌũmhã tikmũꞌũn te nõm hãpxopmãꞌax pẽnãp-tup? Hãptup ꞌũm, pe ꞌãmnĩy 
ꞌũm? Mãyõn yũm ꞌũm? Yã pexkox nũꞌpok xop teꞌ yũmmũg ꞌohnãg, ha Topak-tok teꞌ 
yũmmũg ꞌohnãg, pa ꞌãtak Topa puxehnãg teꞌ yũmmũg. 33 Pa ꞌãtix. ꞌÃpu ꞌũkhip, nũy 
hãmpẽnãꞌ. Yã ꞌãxop teꞌ yũmmũg ꞌohnãg. Hãmꞌũmhã nõm hãpxopmãꞌax pẽnãp-
tup? Yã ꞌãxop teꞌ yũmmũg ꞌohnãg. 34 Yã hã kaxĩy putuk. Tik mõg putup hãptox tuꞌ, 
tu kãmãnat xex, puyĩy hãm, tu hãmyĩkox pẽnãꞌax xat, puyĩy hãmpẽnãꞌ, tu taꞌ mõg 
tihik. 35 Hãmꞌũmhã putpuꞌ nũn putup tihik, ꞌok pe ꞌãmãxak, ꞌok pe ꞌãmnĩy kote hã, 
ꞌok pe xokakkak tak xata hã, ꞌok pe hãm yãy kuhmõy hã? Yã kãmãnat teꞌ yũmmũg 
ꞌohnãg. Hã kaxĩy tikmũꞌũn teꞌ yũmmũg ꞌohnãg, hãmꞌũmhã ꞌũgnũn putup putpuꞌ. 
36 ꞌŨgnũn putup, pa tikmũꞌũn mõꞌyõn, yãꞌ kummuk. 37 ꞌÃte xa hãmꞌãktux, xix 
tikmũꞌũn xohix pu nõm ꞌãktux, hu: “Pa ꞌãtix!” Kaxĩy.

ꞌŨp-tup, nũy Yeyox putex

14  1 Hõnhã ꞌãmnĩy tix ꞌĩhã ꞌãmuk xexka xipꞌax, yã ꞌãmuk xexka 
ꞌãxetꞌax Nõaꞌ Yẽn xix Pãm Tokatok Hok. Ha ꞌãmãnex xexka xop 

tep-tup xix tik te hãmyũmmũg xop tep-tup, puyĩy xonat xop Yeyox mũy, 
puyĩy kĩy, ꞌũp-tex putup hah, 2  tu yãy mũtik hãmꞌãktux, hu:

— Pa ꞌãmhok hõnhãꞌah. Yã ꞌãmuk xexka xip. Hõnhã yũmũꞌãte Yeyox 
putex, puxix tikmũꞌũn gãy xexkah. Nãy, pu ꞌãmuk xexka mã kux. Kaxĩy.

Yeyox xip xiptuxexka Metãn tuꞌ
3 ꞌŨxip Yeyox xiptuxexka Metãn tuꞌ Xĩmãm pet kopah, yã Ximãm xax 

kunutnãm. Ha taꞌ nũn ꞌũhũn, tu mĩkaxxap koxnãg max nũnnãhãꞌ, yã 
mĩkaxxap ꞌanamax hãꞌ mĩy, haꞌ kopaꞌ xip hep haxnãg max ꞌũxuxetꞌax nãn, yã 
takat xexkah. ꞌŨn nũn, tu nũktu mĩkaxxap koxnãg koxyõy, tu Yeyox putox 
yĩmũ hep pux. 4 Ha taꞌ pip tikmũꞌũn, tuꞌ gãy, tu yãy mũtik hãmꞌãktux, hu:

— Yãꞌ kummuk. Teptu hã kaxĩy hep haxnãg max putyõn? 5 Yã hep 
nõmenex, puꞌ max, nũy tayũmak pop, nũy ꞌũhok xop pu nõm popmãꞌ. Yã 

yõg tayũmak xexkah, yã yõg tayũmak ꞌãnuk, yã yãnãm ponnok hã mĩy, 
yã xohix teꞌ 300 ꞌũyõg tayũmak ꞌãnuk. Kaxĩy.

Yã tikmũꞌũn te ꞌũn mãnõg, 6  pa Yeyox te:
— ꞌŨmãnõg hokꞌ Teptu ꞌãxop gãy xexkah? ꞌŨn te hãpxopmã max. 7 Yãꞌ hok 

xop pip mõkumaꞌmõg ꞌãxop kopah. ꞌÃxop tep-tup, nũy ta nõm hã tehet, pak 
xip kaꞌok ꞌohnãg ꞌãxop kopah. 8  ꞌŨn te hãpxopmã max yũmmũg, huꞌ mĩy. 
ꞌŨkxok putup, hak hãpkot putup, yĩy ta hõnhã ꞌũn tek yĩn muk, nũy haxyã 
max, xokxax putuk. 9 ꞌÃte xaꞌ hãpxeꞌe ꞌãktux tikmũꞌũn te hãpxexka xohix tuꞌ 
Topa yõg hãmꞌãpak maxꞌax ꞌãktux putup, tu nũ ꞌũn ꞌãktux putup kamah.

Yot te gãy xop mõgãp-tup Yeyox ha
10 Ha taꞌ mõg Yot ꞌĨxkanot, yãꞌ xip Yeyox yõg tik te 12 xop kopah, tuꞌ mõg, 

tu mõktu ꞌãmãnex xexka xop mũtik hãmꞌãktux, nũy gãy xop mõgã Yeyox ha, 
puyĩy xũygãꞌ, 11 ha ꞌãmãnex xexka xop teꞌ xupak, huꞌ kuxa hittup, tu:

— ꞌŨgmũꞌãte xa tayũmak popmãp-tup. Kaxĩy.
Hã kaxĩy Yot te gãy xop mõgãp-tup Yeyox ha, puyĩy xũygãꞌ? Yã Yot te 

hãmpeꞌpaxex.

ꞌÃmuk xexka ꞌãxetꞌax Nõaꞌ Yẽn
12  ꞌÃmuk xexka xip ꞌãxetꞌax Pãm Tokatok Hok, yã ꞌãmnĩy mãxap, ꞌĩhã 

Yoneo xop te kahnẽn kutok kix ꞌãmuk xexka ꞌãxetꞌax Nõaꞌ Yẽn puꞌ. Ha taꞌ 
pip Yeyox yõg tik xop, tu Yeyox pu hãmꞌãktux, hu:

— Piꞌyã xatep-tup? Piꞌyã ꞌũgmũꞌãte ꞌãmuk xexka Nõaꞌ Yẽn mĩy putup? Kaxĩy.
13  Ha Yeyox te yãy yõg tik mõꞌpok, tuꞌ xat, hu:
— Mõg kõmẽn tuꞌ. ꞌÃmõg putup, paꞌ mõg putup tihik, tu naxtox hã kõnãg tat 

putup. ꞌÃpu nõm pe mõg. 14 Tik te mĩptut hã mõꞌnãp-tup. ꞌÃpu nõm hã mõxã 
kamah, nũy xuxyã pu hãmꞌãktux. ꞌÃpu hãmꞌãktux, hu: “Yãyã teꞌ yĩkopit. Piꞌyãꞌ 
yũm hãmꞌãta kox? ꞌŨgmũꞌãte ꞌãmuk xexka Nõaꞌ Yẽn mĩy putup ꞌõnteh, ꞌũgmũn 
xix yãy yõg tik xop.” Kaxĩy. 15 Ha tik te xaꞌ mũg hãmꞌãta kox max, yã pepiꞌ yũm, 
haꞌ pip mĩmpe max. ꞌÕnte ꞌãxop teꞌ mĩy putup ꞌãmuk xexkah. Kaxĩy.

16  Ha taꞌ mõg Yeyox yõg tik tix, tu mõktu hãpxop xohix pẽnãhã Yeyox 
te nõm xuktux, tu ꞌãmuk xexka ꞌãxetꞌax Nõaꞌ Yẽn mĩy.

17 ꞌÃmãxak ha taꞌ mõg Yeyox xix yãy yõg tik xop, tu mõktu hãmꞌãta kox 
hãꞌ mõxahaꞌ, 18  tu mĩmpe xitꞌax tuꞌ mãm, tuꞌ xit, ha Yeyox te:

— Hamũn, ꞌãte xa hãmꞌãktux. ꞌŨxip tihik ꞌãxop kopah, tuk mũtik xit. 
Tuteꞌ gãy xop nũnnãp-tup, puyĩy ꞌũgxũygãꞌ. Kaxĩy.

19 Ha Yeyox yõg tik xop kuxa hittup ꞌohnãg, ha yãp-xet te:
— Yãyã, ꞌũꞌũm? ꞌOk ꞌũgmũn? Kaxĩy.
Ha taꞌ nõy te yĩykopit, haꞌ nõy te, tu mõktu xohix teꞌ yĩykopit kamah.
20 Ha Yeyox te:

— Yã tik puxet ꞌãxop kopah, yã nõm te pãm pix putup kãnẽy pet xax kopah. 
21 Yã ꞌũkxok putup, yã Tikmũꞌũn Kutok xok putup. Yã hã kaxĩy Topa yõg 

tappet te nõm ꞌãktux. Tik te gãy xop mõgãp-tup Tikmũꞌũn Kutok ha, puyĩy 
xũygãꞌ. Yãꞌ kummuk xexka nõm puꞌ. ꞌŨtut te nõm put ꞌohnãg, puꞌ max! Kaxĩy.

Pãm mãhãꞌ, tu xupyãg xoꞌop, nũy Yeyox peꞌpaxeh
22  ꞌŨxit Yeyox xix yãy yõg tik xop, ha Yeyox te pãm pahaꞌ, tu Topa pu 

hãmꞌãktux, hu:
— Xatek mũꞌã pãm popmãhãꞌ. ꞌÃmax. Yãꞌ max. Kaxĩy.
Yeyox te pãm koxip, tu yãy yõg tik xop pu nõm popmãhãꞌ, tu:
— ꞌÃpu ꞌũpop. Nũhũ yã ꞌũgyĩn. Kaxĩy.
23  Tu kãnẽy xoꞌopꞌax pahaꞌ, tu Topa pu hãmꞌãktux, hu:

— Topa, yãꞌ max, ꞌãmax. Kaxĩy.
Tu ta yãy yõg tik xop puꞌ hõm, haꞌ xoꞌop. 24 Ha Yeyox te:
— Nũhũ yã ꞌũkhep ꞌãta. ꞌÃte yãy hep ꞌãta tikmũꞌũn xohix pupi nũꞌnãp-tup. 

ꞌŨkhep ꞌãta yã paꞌax tup Topa yõg xix tikmũꞌũn yõg. 25 ꞌÃte xa hãmꞌãktux xeꞌeꞌ, ꞌãte 
xe xupyãg xoꞌop putupꞌah. Nãy, pu Topa yãy yõg tikmũꞌũn xat putup, haꞌ yĩpkox 
pĩp, ꞌĩhã xeꞌ xoꞌop. 26 Haꞌ xohix te Topa puk-tex, tu taꞌ mõg yĩktix ꞌOnimet tuꞌ.

Yeyox te Pet pu hãmꞌãktux
27 Ha Yeyox te yãy yõg tik xop pu hãmꞌãktux, hu:

— ꞌÃxop xohix tek nĩm putup. Yã Topa yõg tappet te: “Tikmũꞌũn te kahnẽn 
pẽnãꞌax putex putup, ha ta kahnẽn xumãp-tup.” Kaxĩy. 28  Pa putpuk hip-tup 
ꞌũgmũn, tu tak mõg putup ꞌãxop keppa hãpxexka Ganinet tuꞌ. Kaxĩy.

29 Ha Pet te:
— ꞌÃmhok! ꞌÃte ꞌãnĩm putupꞌah. Nõm xohix te ꞌãnĩm putup, kopxix 

ꞌãnĩm putupꞌah. Kaxĩy.
30 Ha Yeyox te:

— ꞌÃte xa hãmꞌãktux xeꞌe: ꞌãmnĩy ha ta hãmꞌãktux tikoyuk xate, hu: “ꞌÃte 
Yeyox yũmmũg ꞌohnãg!” Kaxĩy. Hãpxip ꞌĩhã xokakkak tak xatap-tup tix. Kaxĩy.

31 Pa Pet te xe hãmꞌãktux kaꞌok, hu:
— ꞌÃmhok! ꞌÃte nõm ꞌãktux putupꞌah, ꞌãyũmmũg ꞌohnãg. ꞌŨkxok 

ꞌãmũtik, kopxix nõm ꞌãktux putupꞌah. Kaxĩy.
Ha ta nõm ꞌãktux kamah Yeyox yõg tik xohix xop.

Yeyox xip mĩm mãtiknãg Yetxẽm tuꞌ
32  Tu taꞌ mõg Yeyox xix yãy yõg tik xop mũtik mĩm mãtiknãg tuꞌ 

ꞌũxuxetꞌax Yetxẽm, tuꞌ mõg, tu mõktuꞌ mõxahaꞌ, ha Yeyox te:
— Mãhãm nũnteh, ꞌĩhãg mõg, nũy Topa pu hãmꞌãktux. Kaxĩy.
33  Tu taꞌ mõg Yeyox, tuꞌ mõgãhã Pet, xix Tiak xix Yoãm, tu hãpxip ꞌĩhã 

Yeyox kuxa hittup ꞌohnãg kõnãmãhãꞌ, tuꞌ kuxanõg xexkah, 34 tu:
— ꞌŨgkuxa hittup ꞌohnãg, yãg xok putup putuk. ꞌÃpu nox ꞌãti nũnteh, 

nũy ꞌũkhip. Pa ꞌãtix. Kaxĩy.
35 Tu taꞌ mõg kutõgnãg, tu mõ hãm nĩy, tu Topa pu hãmꞌãktux, hu:

— Topa, xateꞌ xat, kopxik xũy putupꞌah. 36  Tak yõgnũ ꞌãtak, xate 
hãpxopmã xohix yũmmũg. ꞌÃpu xat, ꞌũyĩy xũy hok. Pa ꞌãtep-tupꞌah ꞌãte 
nõm putup, pa ꞌãtep-tup xate nõm putup. Kaxĩy.

37 Tu taꞌ nũn putpuꞌ, tu nũktu yãy yõg tik tikoyuk pẽnãhãꞌ, ha mõꞌyõn, 
ha Yeyox te Pet pu:

— Xĩmãm, ꞌok mõꞌõn? ꞌOk mãyõn mõg kutõgnãg hãg hip ꞌohnãg? 
38  ꞌÃpu ꞌãpa kaꞌok, nũy Topa pu hãmꞌãktux, puyĩy nõy ꞌãxapit hok, xayĩy 
hãpkummuk mĩy. ꞌÃkoxuk tep-tup, nũy mõꞌyõn hok, pa ꞌãyĩn tep-tup, nũy 
mõꞌyõn, yã ꞌãkoxuk kaꞌok, pa ꞌãyĩn puꞌuk. Kaxĩy.

39 Tu ta xeꞌ mõg Yeyox, nũy Topa pu hãmꞌãktux, tu yõg hãmꞌãktux 
ꞌãktux ꞌũxehet, yãꞌ yãy putuk, 40 tu ta xeꞌ nũn putpuꞌ, paꞌ pip yãy yõg tik 
xop, tu mõꞌyõn. Yã kũmĩm tep-tex xexkah, tuꞌ pa kaꞌok yũmmũg ꞌohnãg, 
tu yãnãn hãmꞌãktux yũmmũg ꞌohnãg.

41 Ha taꞌ xeꞌ mõg Yeyox, tu xeꞌ nũn putpuꞌ, yãꞌ nũn tikoyuk, tu:
— ꞌOk mõꞌõn kuxꞌah, ꞌok kũmĩm te ꞌãp-tex? Puxix! Yã nõmhãꞌ! Yã 

nõmhã tik nũn, nũy hãpkummuk mĩy xop nũnnãꞌ, puyĩy ꞌũgmũn 
Tikmũꞌũn Kutok xũygãꞌ. 42  Pepix ꞌãpip. ꞌÃpu yũmũ mõg. Pẽnãꞌ, ꞌũnũn tihik, 
tuꞌ gãy xop nũnnãhã, puyĩy ꞌũkxũygãꞌ! Kaxĩy.

Tikmũꞌũn te Yeyox mũg

43  Yeyox te hãmꞌãktux, ꞌĩhãꞌ xupep Yot, yã nõm te Yeyox yõg tik te 12 
xop kopaꞌ xip, ha nũmũtiꞌ mõxaha tikmũꞌũn, haꞌ taha mĩkaxxexka xix 
mĩptopnãg. Yã ꞌãmãnex xexka xop te nũꞌpok, xix tik te hãm yũmmũg xop 
teꞌ, xix Yoneo xop yõg xexka xop teꞌ. 44 Yã Yot tep-tup, nũy gãy xop mõgãꞌ, 
puyĩy Yeyox xũygãꞌ, hu nũmũtik hãmꞌãktux, “ꞌÃte tik kep hãꞌ mũg putup. 
ꞌÃpu nõm mũy, nũy mõgãꞌ. Yã nõꞌõm.” Kaxĩy.

45 Hãpxip ꞌĩhãꞌ nũn Yot, tu nũktu Yeyox yĩkãgnãg xip, tu:
— Yãyãꞌ! Kaxĩy.
Tuꞌ nõy kep hãꞌ mũg, yã xape xop putuk. 46  Ha tikmũꞌũn te Yeyox mũg, 

tuꞌ hĩy. 47 Ha taꞌ xip tihik, tu mĩkaxxexka xut, tu tik te ꞌãmãnex xop xat 
yõg kãmãnat yĩpkox xak, 48  ha Yeyox te tikmũꞌũn pu hãmꞌãktux, hu:

— ꞌOk ꞌãxop nũn, tuꞌ taha mĩkaxxexka xix mĩptopnãg, nũy xupxet hĩy? 
Yãꞌ putuk. 49 Hõmãg xip kaꞌok ꞌãxop kopah, nũy ꞌãxop pu hãmyũmmũgãꞌ 
Topa pet xexka tuꞌ, pa ꞌãxop tek hĩy ꞌohnãg. Pa hõmã ꞌũhittap nõm te 
kaxꞌãmi Topa yõg tappet tuꞌ, ha ta hõnhã nõm putuk. Kaxĩy.

50 Ha Yeyox yõg tik xop te Yeyox nĩm, tu hãpxũmãnãm.
51 Yãꞌ xip tik tuktup, tu komenok ponnok hãꞌ tahaꞌ, ha tikmũꞌũn teꞌ hĩy 

putup, 52  pa tik teꞌ nĩm komenok, tuꞌ xaxtop, tu taꞌ mõxupahaꞌ

Yoneo xop yõg xexka xop te Yeyox kopit
53  Hãpxip ꞌĩhã tikmũꞌũn te Yeyox mõgãhã tik te ꞌãmãnex xop xat pet tuꞌ, 

tu mõktuꞌ mõxahaꞌ, haꞌ pip ꞌãmãnex xexka xop, xix Yoneo xop yõg xexka 
xop, xix tik te hãmyũmmũg xop.

54 Ha taꞌ xip Pet, tu hãptox tu Yeyox peꞌ mõg, tu mõktuꞌ xupep tik 
te ꞌãmãnex xop xat pet yõg hãmnuhnõg tuꞌ, tuꞌ yũm kuxap yĩkak xonat 
xop mũtik, nũy xapuk. 55 Ha taꞌ pip ꞌãmãnex xexka xop, xix tik pa te 
hãmyũmmũg xop te hãmpeꞌpaxex, texĩy Yeyox ꞌãktux kummuk putup, 
puyĩy putex. Pa ꞌãmhok, ꞌap yũmmũgꞌah. 56  Tikmũꞌũn xohix teꞌ kupex, tuꞌ 
koit, paꞌ yãy yõg hãmꞌãktux teꞌ nõy yõg putuk ꞌohnãg.

57 Yã tikmũꞌũn tek-nĩhãꞌ pip, tuꞌ koit, hu:
58  — ꞌŨgmũꞌãte Yeyox yõg hãmꞌãktux ꞌãpak, yã tute: “Tikmũꞌũn te Topa 

pet xexka mĩy, ha ta ꞌãteꞌ koxyõy putup, pa ꞌãte xeꞌ mĩy putup ꞌãmnĩy 
tikoyuk hã. Yã tikmũꞌũn te nõm mĩy putup ꞌohnãg.” Kaxĩy.

59 Tikmũꞌũn te hãmꞌãktux, paꞌ yõg kupexꞌax te yãy putuk ꞌohnãg.
60 Ha tak-nĩhãꞌ xip tik te ꞌãmãnex xop xat tikmũꞌũn kopah, tu Yeyox pu 

hãmꞌãktux, hu:
— ꞌOk xate hãmꞌãktux yãnãn ꞌohnãg? Kaxĩy.
61 Paꞌ yẽy. Yã hãmꞌãktux yãnãn ꞌohnãg, ha tik te ꞌãmãnex xop xat te xe:

— ꞌOk Topa te ꞌãyãykutnãhãꞌ? ꞌOk Topa xeꞌẽgnãg kutok? Kaxĩy.
62  Ha Yeyox te:

— Yã hamũn. ꞌÃxop xohix tek pẽnãp-tup, yã Tikmũꞌũn Kutok pẽnãp-tup. 
ꞌŨgyũm putup Topa kaꞌok yĩm xeꞌe tuꞌ. ꞌÃxop te kamak pẽnãp-tup, ꞌũkxip 
putup pexkox kopah, tu ta yĩxop-tup hãmgõy xexka kopah! Kaxĩy.

63  Ha tik te ꞌãmãnex xop xat te yãy topixxax pot, yãꞌ gãy, tu:
— Puxix. Yã hãmꞌãktux kummuk! 64 Tute Topa ꞌãktux kummuk. ꞌÃxop teꞌ 

xupak. Putep hãmpeꞌãpaxex nõmhãꞌ? Kaxĩy.
Ha tikmũꞌũn xohix te Yeyox putup nõg, tu hãmꞌãktux, hu:

— ꞌÃpu ꞌũp-tex! Kaxĩy.
65 Ha tikmũꞌũn te yĩynĩn xõn kõnãmãhã Yeyox tuꞌ, tuꞌ nõy putox mõꞌnĩy, 

tuꞌ kix, tu:
— ꞌÃpu hãmꞌãktux. Tep-te ꞌãkix? Kaxĩy.
Ha taꞌ pip xonat, tu Yeyox kix yãy yĩm hã.

Pet te hãmꞌãktux Yeyox yũmmũg ꞌohnãg
66  Ha taꞌ xip Pet kukpa hãmnuhnõg tuꞌ, haꞌ nũn tik te ꞌãmãnex xop xat 

yõg kãmãnat hex, 67 tu nũktu Pet pẽnãhãꞌ, tu:
— Hõmã ꞌãxip kõmẽn Nãyane yõg Yeyox mũtik, yã yõg xop kopa ꞌãxip. Kaxĩy.
68  Pa Pet te:

— ꞌAp ꞌãte nõm yũmmũgꞌah. Putep ꞌãktux? Kaxĩy. Tu taꞌ mõg Pet 
hãmpakꞌax mõꞌnĩnyĩnꞌax tuꞌ, ꞌĩhã xokakkak tak xatahaꞌ. 69 Ha kãmãnat 
hex te Pet pẽnãhãꞌ, ha yĩkaꞌ nõy pip, ha kãmãnat hex te:

— Hamũn, tihik ꞌõhõm yã Yeyox yõg xop kopaꞌ xip. Kaxĩy.
70 Pa Pet te:

— ꞌÃk mũnꞌah. Kaxĩy.
Hãpxip ꞌĩhã tikmũꞌũn te:

— Hamũn. ꞌŨgmũꞌãteꞌ yũmmũg xeꞌe. ꞌÃxip Yeyox yõg tik xop kopah. 
Hamũn, ꞌãmũn yã hãpxexka Ganinet yõg tihik kamah. Kaxĩy.

71 Ha Pet te:
— ꞌÃte xa hãmꞌãktux, ha Topa teꞌ xupak, tuꞌ yũmmũg. ꞌÃxop te tik 

ꞌãktux, pa ꞌãte nõm yũmmũg ꞌohnãg! ꞌÃteꞌ koit, puxix Topa ꞌũgkix! Kaxĩy.
72  Hãpxip ꞌohnãg ꞌĩhã xeꞌ xataha xokakkak tak, ha Pet teꞌ xutigãhãꞌ, yã 

hõmã Yeyox te: “Xate hãmꞌãktux tikoyuk, hu: ꞌÃte Yeyox yũmmũg ꞌohnãg! 
Kaxĩy. ꞌĨhã xokakkak tak xatap-tup tix.” Kaxĩy.

Ha Pet kuxa hittup ꞌohnãg, huꞌ potahaꞌ.

Yeyox xip Pinat keppah

15  1 Mãyõn xupep ꞌĩhã yãytunũꞌnãhã ꞌãmãnex xexka xop, xix Yoneo 
xop yõg xexka xop, xix tik te hãmyũmmũg xop, tu hãmꞌãktux tik 

pa te hãmyũmmũg xop mũtik.
Ha ta xonat xop te Yeyox hĩy, tu taꞌ mõgãhã Pinat hah, tu mõktu Pinat 

pu Yeyox hõm. 2  Ha Pinat te Yeyox pu hãmꞌãktux, hu:
— ꞌOk xate Yoneo xop xat? Kaxĩy.
Ha Yeyox te:

— Hamũn. Xate hãmꞌãktux. Kaxĩy.
3  Ha ꞌãmãnex xexka xop te Yeyox ꞌãktux kummuk punethok. 4 Ha Pinat 

te xe yĩykopit, hu:
— ꞌOk xate hãmꞌãktux hã yãnãn ꞌohnãg? ꞌÃpu ꞌũxupax, nõm xop te 

hãmꞌãktux ꞌãkummuk! Kaxĩy.
5 Pa Yeyox te xe hãmꞌãktux yãnãn ꞌohnãg, yĩy Pinat kuxa kopaꞌ yẽy.

Tikmũꞌũn te hãmꞌãktux Yeyox ꞌũkummuk
6 ꞌÃmuk xexka ꞌãxetꞌax Nõaꞌ Yẽn xip, ha tikmũꞌũn te ta tuꞌ xak, yĩy ta Pinat te 

tik xut kanet kaꞌok kopah, pu mõg. Yã hãmyãxatamuk xohix hã kaxĩy. 7 Ha taꞌ xip 
tihik ꞌãxetꞌax Mahamax kanet kaꞌok kopa yãy xape xop mũtik. Yã hõmã tikmũꞌũn 
te gohet yõg xop mũtik yãy kix, ha Mahamax te tikmũꞌũn kix, haꞌ xakix.

8  Ha taꞌ nũn nõmhã tikmũꞌũn, nũy ta tuꞌ xak, puyĩy tik xut kanet kaꞌok 
kopah, pu mõg, Yã hãmyãxatamuk nõy xohix putuk. 9 Ha Pinat te:

— ꞌOk ꞌãxop tep-tup, ꞌũyĩy xut, pu mõg Yoneo xop yõg xatꞌax Yeyox? Kaxĩy.

10 Yã Pinat teꞌ yũmmũg ꞌãmãnex xexka xop Yeyox hã yĩpkumĩy, hu 
Yeyox nũnnãhã Pinat hah, 11 tu hãmꞌãktux hã tikmũꞌũn gãyãhãꞌ, puyĩy ta 
tuꞌ xak, puyĩy Pinat Mahamax xut pu mõg, ꞌap Yeyoxꞌah, 12  ha Pinat te:

— ꞌÃxop te putep-tup, ꞌũ mĩy tik mũtik? Yã ꞌãxop te nõm xãnãhã nõm te 
Yoneo xop xat. Kaxĩy.

13  Ha tikmũꞌũn te:
— ꞌÃpu mĩpkup nix yĩmũp-tex pipkup hã. Kaxĩy.
14 Ha Pinat te:
— Teptu, putep kummuk mĩy? Kaxĩy.
Ha tikmũꞌũn te hãmꞌãktux kaꞌok nõy nãꞌ mõg, hu:

— ꞌÃpu mĩpkupnix yĩmũp-tex! ꞌÃpu mĩpkupnix yĩmũp-tex! Kaxĩy.
15 Ha Pinat tep-tup, nũy tikmũꞌũn kuxa hittupmãꞌ, hu Mahamax xut, pu 

mõg, tu hãpxip ꞌĩhã xat, puyĩy xonat Yeyox kix xikot hã, tu xonat xop pu 
Yeyox hõm, pup-tex.

Xonat te Yeyox kuteꞌex kummuk
16 Ha taꞌ mõg xonat xop, tu Yeyox mõgãhã gohenanok pet tuꞌ, tu mõktuꞌ 

mõxahaꞌ, ha xonat xohix te yãy tu nũꞌnãhãꞌ. 17 Hãpxip ꞌĩhã xonat te Yeyox pu 
mõ xax tat, yã topixxax tox ꞌãtaꞌ, puyĩy xexka xop putuk, tu Yeyox putox yĩmũꞌ 
xix kuxxax, puyĩy xexka xop putuk, yã mĩmyãmtoxmãg hãꞌ mĩy. 18 Xonat te:

— ꞌÃmax xeꞌẽgnãg! Xate Yoneo xop xat! Kaxĩy.
19 Xonat te Yeyox putox kix mĩm xahix hã, tu mõg yĩyhep yõn, tu kopaxux 

tuꞌ pip Yeyox keppah, yãꞌ xexka xop keppa putuk, yãꞌ xexka xop ꞌãpak putuk, 
20 tu Yeyox kuteꞌex kummuk kux, tu topixxax tox ꞌãta xut, tu mõ xax tat, yã 
Yeyox yõg, tu Yeyox mõgãhã hãptopah, nũy mĩpkupnix yĩmũp-tex.

Yeyox putex mĩpkupnix yĩmũꞌ
21 Tu taꞌ mõg, tu putat hãꞌ mõg, paꞌ xip tihik ꞌãxetꞌax Xĩmãm, yã hãm panip 

tuꞌ nũn, tu kõmẽn tuꞌ mõg, yã kõmẽn Xinẽn yõg tihik, yã ꞌAnexãn mũktak 
xix Hop mũktak. Ha taꞌ xat xonat te, pu Xĩmãm mĩpkupnix tat, haꞌ tahaꞌ, 
22  ha xonat xop te Yeyox mõgãhã hãm tu ꞌãxetꞌax Gok, yã tikmũꞌũn yĩyꞌax 
hã: “Hãm tuꞌ xip putox kup.” Kaxĩy. Tuꞌ mõg tu mõktuꞌ mõxahaꞌ, 23 ha xonat 
te Yeyox puꞌ hõm xupyãg xix hehmẽn, yã xupyãg hãꞌ kanop hehmẽn, pa yãꞌ 
xoꞌopꞌah, 24 ha xonat te Yeyox xix mĩpkupnix yĩmũꞌ pipkup hã, tu mõꞌ xap yõn, 
nũy xonat puxet pu Yeyox xax hõm, ha taꞌ nõy puꞌ nõy hõm hã kaxĩy. 25 Yã 
mãyõn te pexkox pukaꞌ yũm ꞌĩhã mĩpkupnix yĩmũꞌ xup Yeyox pipkup hã.

26  Ha ta ꞌõm xip, tuꞌ kaxꞌãmi, hu: “Tik te Yoneo xop xat”. Kaxĩy. Tu nõm 
xix mĩpkupnix yĩmũꞌ.

27 Ha xonat xop te mĩpkupnix yĩmũ xupxet tix kix pipkup hã, yãp-xet xup 
Yeyox yĩm xeꞌe tuꞌ, ha taꞌ nõy xup ꞌũyĩm xax tuꞌ. 28 Hã kãxĩy Topa yõg tappetxax 
te hãm ꞌãktux xeꞌeꞌ. Yã Topa yõg tappetxax te, “Yãꞌ xip ꞌũkummuk xop mũtik.”

29 Ha taꞌ nũn tikmũꞌũn, tu nũktu Yeyox mãnõg, tup-tox mahap, tu:

— ꞌŨgãynãm! Tute hãmꞌãktux Topa pet xexka koxyõy yũmmũg, tu xeꞌ mĩy 
yũmmũg ꞌãmnĩy tikoyuk hãꞌ 30 Pu yã yĩyxox mĩpkupnix tuꞌ, nũy xok hok. Kaxĩy.

31 Ha ta Yeyox mãnõg kama ꞌãmãnex xexka xop teꞌ xix tik te 
hãmyũmmũg xop teꞌ, tu:

— Tute tikmũꞌũn hĩnnã yũmmũg, pa yãy hĩnnã yũmmũg ꞌohnãg! 32  Topa 
te ꞌãyãykutnãhã, ha xate Yoneo xop xat. ꞌÃpu mĩpkupnix tu yĩyxox. 
ꞌŨgmũꞌãteꞌ pẽnãp-tup, huk mũg kuxa mãm putup ꞌãkopah! Kaxĩy.

Ha ta xupxet te Yeyox kuteꞌex kummuk kamah.

Yeyox xok
33 Mãyõn te yãykoteꞌ yũm, pa hãm xohix tu hãpkoxtap, tu mõktu mãyõn heꞌ.
34 Ha mãyõn he ꞌĩhã Yeyox te hãmꞌãktux kaꞌok, hu:

— “ꞌEnix, ꞌEnix, nẽmã xamatãn?” Kaxĩy. Yã tikmũꞌũn yĩyꞌax hã: “Yõgnũ 
Topa, yõgnũ Topa, teptuk nĩm?” Kaxĩy.

35 Ha tikmũꞌũn teꞌ xupak, tu:
— ꞌŨxupax! Tute ꞌEnit xãnãhãꞌ! Kaxĩy.
36  Ha ꞌõm xip, tu taꞌ mõg, tu tohok hã xupyãg kummuk xup, tu mĩm hãꞌ 

xuhmĩy, tuꞌ nũnnãhãꞌ, tu Yeyox puꞌ hõm, pu xoꞌop. Tute:
— ꞌÃpu yũmũꞌãte pẽnãꞌ. ꞌOk ꞌEnit nũn, nũy mĩpkupnix tuꞌ xut? Kaxĩy.
37 Ha Yeyox te hãmꞌãktux kaꞌok, tuꞌ xok xeꞌeꞌ.
38  Ha ta Topa pet xexka yõg topixxax mõhãmnĩnyĩnꞌax pot ꞌũpepix 

mõktuꞌ kakak. 39 Ha taꞌ xip xonat yõg kapitãm Yeyox keppah, tu Yeyox te 
hãmꞌãktux kaꞌok ꞌãpak, tu Yeyox xok pẽnãhãꞌ, tu:

— Hamũn, tihik nũhũꞌ yã Topak-tok! Kaxĩy.
40 Ha taꞌ pip ꞌũhũn hãptox miax tuꞌ, tuꞌ pẽnãhãꞌ, yã ꞌũn xop kopaꞌ pip 

Mãnix Mãnanẽn, xix Xanomẽꞌ, xix Manix, yã Yoye mũktut xix Tiak 
mũktut, yã Tiak yã tuktup. 41 Yã hõmã ꞌũn te Yeyox mũtik mõg pax tu 
hãpxexka Ganinet tuꞌ, tu Yeyox pu hãpxop max mĩy. Ha taꞌ pip kama ꞌũn 
nõy xohix. Yãꞌ nũn Yeyox mũtik kõmẽn Yenoyanẽn tuꞌ.

Yeyox yĩn xix mĩkaxxap kox kopah
42-43  ꞌÃmãxak ꞌĩhãꞌ nũn Yoyeꞌ, yã kõmẽn ꞌAnimãtex yõg tihik, yãꞌ 

xexkah, tu tik pa te hãmyũmmũg xop kopaꞌ xip. Yã tuteꞌ hip Topa te yãy 
yõg tikmũꞌũn xat, haꞌ yĩpkox pip. Yã xexta pet ꞌãmãxak ꞌĩhã Yoneo xop te 
hãmmaxnãhã nit xap puꞌ, yĩy ta Yoye kuxanõg ꞌohnãg, hu taꞌ mõg Pinat 
hah, nũy ta tu Yeyox xokxax xax. 44 Pinat teꞌ xupak Yeyox xok xeꞌe nõmhã, 
tuꞌ yẽy, yãꞌ xok mõꞌkaꞌok. Pinat teꞌ xãnãhã Hõm yõg xonat xop yõg xatꞌax, 
yĩy taꞌ nũn, tu nũktuꞌ xupep. Ha Pinat te:

— ꞌOk xok tãmnãg Yeyox? Kaxĩy.
45 Ha:
— Hamũn. Kaxĩy.
Ha Pinat te Yoye pu xokxax hõm.

46 Ha taꞌ mõg Yoye, tu topixxax pahaꞌ, tu taꞌ mõg, tu mĩpkupnix tu Yeyox 
yĩn putxok, tu topixxax hãꞌ kĩy, tuꞌ nũn, tu nũktu mĩkaxxap kox kopaꞌ xix, tu 
mĩkaxxap xexka yõkãnãmãhã hãmyĩkox kopah, 47 ha Mãnix Mãnanẽn teꞌ 
pẽnãhã xix Mãnix teꞌ, yã Yoye mũktut. Yã Yeyox yĩn pẽnãhãꞌ xix mĩkaxxap kox.

Yeyox te putpuꞌ hix

16  1 Nit xap ꞌãmnĩy tuknõg nõg ꞌĩhãꞌ mõg Mãnix Mãnanẽn, xix 
Xanomẽꞌ, xix Mãnix, yã Tiak mũktut, tu hep hãynãg max pahaꞌ, 

nũy Yeyox yĩn muk. 2  Yenomĩy mãyõn xupep ꞌĩhãꞌ mõg mĩkaxxap kox tuꞌ, 
3  tu putat kopa yãy mũtik hãmꞌãktux, hu:

— ꞌŨꞌũm tek mũꞌã mĩkaxxap xexka yõkãnãmãp-tup, nũy xut hãmyĩkox 
tuꞌ? Kaxĩy.

4 Yãꞌ xexkanãm mĩkaxxap, yĩy nõm ꞌãktux. Paꞌ pẽnãhãꞌ, paꞌ xipꞌah 
hãmyĩkox tuꞌ. Tep-teꞌ yõkãnãmãhãꞌ? 5 ꞌŨn te mĩkaxxap kox hãꞌ mõxahaꞌ, 
paꞌ yũm tihik, tu yõg topixxax tox ponnok, yãꞌ yũm ꞌũn yĩm xeꞌe tuꞌ, yĩy 
ꞌũn teꞌ yĩpkutuk xexkah. 6  Pa tik te:

— ꞌÃkuxanõg hok! ꞌÃteꞌ yũmmũg, ꞌãxop teꞌ xak kõmẽn Nãyane yõg 
Yeyox. ꞌAp xipꞌah nũnteh. Yã putpuꞌ hiꞌ. Pẽnã ꞌũyõg xipꞌax nũnteh. 7 Mõg, 
nũy Pet pu hãmꞌãktux xix Yeyox yõg tik nõy puꞌ. ꞌÃpu hãmꞌãktux, hu: 

“Yeyox te ꞌãkeppa mõg hãpxexka Ganinet tuꞌ. ꞌÃxop teꞌ pẽnãp-tup ꞌõnteh. 
Yã Yeyox te xa nõm ꞌãktux hõmã.” Kaxĩy.

8  Ha taꞌ mõg ꞌũhũn, tuꞌ mõg mõꞌkaꞌok, yãꞌ yĩpkutuk, yãꞌ kuxanõg, huꞌ 
yẽy, yã hãmꞌãktux ꞌohnãg.

Yeyox te Mãnix Mãnanẽn pu yãy mũg
9 Hãptup yenomĩy ꞌĩhã putpuꞌ hix Yeyox, tu Mãnix Mãnanẽn pu yãy 

mũg hãmãxap. Yã hõmã Yeyox teꞌ mõy yãmĩy kummuk teꞌ 7 Mãnix 
Mãnanẽn kopah, 10 ha taꞌ mõg, paꞌ pip Yeyox mũtik mõg xop, tuꞌ kuxa 
hittup ꞌohnãg, tuꞌ potahaꞌ, ha Mãnix Mãnanẽn te:

— ꞌŨputpuꞌ hix Yeyox. Kaxĩy.
11 Haꞌ xupak, yã putpuꞌ hiꞌ, tu tikmũꞌũn pu yãy mũg, paꞌ kuxa mãm 

ꞌohnãg hãmꞌãktux kopah.

Yeyox te yãy yõg tik tix pu yãy mũg
12  Hãpxip ꞌĩhã Yeyox te yãy yõg tik tix pu yãy mũg. Yã tik mõg hãm 

panip tuꞌ, tu Yeyox pẽnãhãꞌ, 13  tu putpuꞌ nũn, tu nũktu Yeyox yõg tik nõy 
pu nõm ꞌãktux, paꞌ kuxa mãm ꞌohnãg hãmꞌãktux kopah.

Yeyox te yãy yõg tik te 11 xop pu yãy mũg
14 Ha taꞌ mõg Yeyox, tu yãy yõg tik te 11 xop pu yãy mũg. Yãꞌ xit tihik, 

haꞌ nũn Yeyox, tu tik pu yãy mũg, tu:

— Teptu ꞌãkuxa mãm ꞌohnãg. Tikmũꞌũn te: “ꞌŨgmũꞌãteꞌ pẽnãhã Yeyox. 
Yã putpuꞌ hiꞌ”. Kaxĩy. Pa ꞌãkuxa mãm ꞌohnãg hãmꞌãktux kopah. Yãꞌ 
kummuk. Kaxĩy.

15 Tu xe:
— ꞌÃpu mõg hãpxexka xohix xexka tuꞌ, nũy Topa yõg hãmꞌãpak maxꞌax 

ꞌãktux tikmũꞌũn xohix xexka puꞌ. 16 Tikmũꞌũn ꞌũm kuxa yũm kaꞌok ꞌũgkopah, 
hap-tox pix, puxix Topa kuxa kummuk xit, nũy kuxa max mõꞌtat, ꞌũyãnãn tuꞌ. 
17 Topa teꞌ kuxa mãm kaꞌok xop kaꞌogãp-tup, puyĩy hãpxopmã kaꞌok xeꞌẽgnãg. 
Yã yãmĩy kummuk mõy putup, tuꞌ yĩyꞌax tup punethok hãꞌ xuktux putup. 
18 Kãyã gãy tep-top, puxix xũy ꞌohnãg. Hep kummuk xoꞌop nõm te tikmũꞌũn 
kix, puxix xũy ꞌohnãg, tu pakut xop yĩmũ yãy yĩm xex, puxix hittup.

Yeyox mõg pexkox tuꞌ
19 Yũmũg xuxyã Yeyox te hãmꞌãktux kux, haꞌ nõy teꞌ mõgãhã pepix pexkox 

tuꞌ, haꞌ yũm Topa yĩm xeꞌe tuꞌ. 20 Ha taꞌ mõg Yeyox yõg tik xop, tu tikmũꞌũn 
pu Topa yõg hãmꞌãpak maxꞌax ꞌãktux hãpxexka xohix tuꞌ. Ha yũmamũg 
xuxyã te yõg hãmꞌãktux kaꞌogãhãꞌ, yã nõm mõꞌnĩgnãm, puyĩy hãpxopmã 
kaꞌok xeꞌẽgnãg. Hã kaxĩy tikmũꞌũn teꞌ yũmmũg ꞌũxeꞌe yõg hãmꞌãpak maxꞌax.

Tu ta tuꞌ kux. 

Nok te Teop pu kaxꞌãmiꞌ

1  1 Teop: — Hõmã tikmũꞌũn te hãpxopmã kaꞌok pẽnãhãꞌ, tuꞌ pẽnã 
hãmãxap, tu nõm hãpxopmãꞌax ꞌãktux, 2  ha tik xop te nõm hãmꞌãktux 

kaxꞌãmi tappet tuꞌ, 3 yĩy ꞌãte mõꞌkupix punethok, tu hãmꞌãpak, tuꞌ yĩkopit, 
nũy nõmhã yũmmũg max, tu hãmpeꞌpaxex, hu: Yãꞌ ꞌãte hãpxopmãꞌax xohix 
kaxꞌãmiꞌ, tu tappet tu kaxꞌãmiꞌ, nũy xa mõꞌkutnãꞌ, 4 xa ꞌãkuxa yũm kaꞌok, 
nũy hãpxopmãꞌax kopaꞌ yũm kaꞌok, tikmũꞌũn te xa nõm yũmmũgãhãꞌ.

Pexkox yõg nũꞌkutnãꞌax te Yakanit pu hãmꞌãktux
5 Hõmã ꞌEnot te hãpxexka Yonex yõg tikmũꞌũn xat, ꞌĩhã Yakanit xip, tu 

ꞌAmit xop yõg ꞌãmanex, ꞌũxetut ꞌãxetꞌax ꞌIyamet, ha ꞌIyamet pa ꞌãmãnex 
kutok hex. 6  Yãꞌ max Yakanit xiꞌ xetut, tu hãpxopmã max, ha Topa teꞌ 
pẽnãhãꞌ, tuꞌ xat, haꞌ yĩpkox pip xiꞌ xetut, ꞌũmĩynãg huꞌ mĩy, 7 pa ꞌIyamet 
kaꞌok, tuk-tok ꞌohnãg, ꞌũk-tok pip ꞌokpa kutut ꞌIyamet xiꞌ yĩpxox.

8  ꞌÃmnĩy ꞌũm ꞌĩhã Yakanit te ꞌãmãnex yõg hãm hãꞌ hãm, tu Topa pet 
kopaꞌ hãm, ha ꞌAmit yõg xop xohix hãm, ha nõm xop te mõꞌ xap yõn, tuꞌ 
xap tuꞌ yũmmũgãhãꞌ, haꞌ xut Yakanit, nũy hãm, ꞌũnõy yãnãn tuꞌ, 9 pu mĩm 
xax ꞌũm puk, nũy haxyã, xix mĩm hep ꞌũm puk, nũy Topa puꞌ haxyãꞌ, ha 
Yakanit te Topa pet xexka haꞌ mõꞌnãhãꞌ, 10 ha Yoneo yõg tikmũꞌũn tek-nĩhãꞌ 
pip hãptopaꞌ, tu Topa pu hãmꞌãktux pax, ꞌĩhã ꞌãmãnex xop te mĩm hep 
puk, mĩmpe yĩmũꞌ yũm haꞌ puk, nũy Topa puꞌ haxyãꞌ. 11 Hãpxip ꞌohnãg 
ꞌĩhã Yakanit te pexkox yõg nũꞌkutnãꞌax pẽnãhã, ha mĩmpe pukꞌax yĩkaꞌ xip, 
ꞌũyĩp xeꞌe hãꞌ xip, 12  haꞌ kuxãnõg, tuꞌ kuxa teꞌ yẽy, 13 pa nõm nũꞌkutnãꞌax te:

— ꞌÃkuxanõg hok, nũy ꞌãkaꞌok. Topa te ꞌõg hãmꞌãktuxꞌax ꞌãpak, ha ꞌãxetut 
te ꞌãk-tok pit put putup, ha xateꞌ xuxetꞌax mĩy putup Yoãm. 14 ꞌÃk-tok put ꞌĩhã 
ꞌãkuxa hittup putup, ha tikmũꞌũn hittup putup kamah, 15 yã Topa te ꞌãk-tok 
pit xexka mĩy putup, ꞌũtut tex kopaꞌ xip ꞌĩhã Topa Koxuk te ꞌãk-tok kaꞌogãp-
tup, yĩy xupyãg xat hok puyĩy xoꞌop hok, 16 tu ꞌIyaet yõg tikmũꞌũn punethok 
mõgãp-tup, tu ꞌIyaet yõg Topa ha mõgãp-tup. 17 Yã Topa te ꞌãk-tok nũꞌkutnãp-
tup tikmũꞌũn hah, pu yãy pupi hãmꞌãktux. Hõmã mõnãyxop hittap ꞌEnit te 
Topa pupi hãmꞌãktux, tuꞌ kaꞌok, ha kaxiy ꞌãk-tok kaꞌok putup, tuꞌ tak xop pu: 

“ꞌÃpu, yãyhãhup,” kaxĩy, puk-tok tu gãy kuxyãꞌ, nũy nõm putup pax ꞌũxeheh, 
ha ꞌãk-tok teꞌ yĩpkox ꞌohnãg xop pu hupmãp-tup, pu hãmpeꞌpaxex, nũy yãy 
hãmyoaꞌ, ꞌIyaet yõg tikmũꞌũn xatꞌax nũn ha hãmyoaꞌ. Kaxĩy.

18  Ha Yakanit te:
— ꞌĨntuꞌ. ꞌÃtep yũmmũgꞌah. ꞌŨgkuxa yũm ꞌohnãg hãmꞌãktux kopah. 

ꞌŨgkuxa te xa tuꞌ pa yũm kaꞌok, ꞌũgkutut xik xetut hah. Kaxĩy.
19 Ha nõm nũꞌkutnãꞌax te:
— ꞌŨgmũn Gamineo. Topa keppak xip, tu Topa puk hãm, ha xa nũgkutnãhãꞌ, 

ꞌũyĩy xa hãmyũmmũgãꞌ, tu xa hãmꞌãpak max ꞌãktux, 20 pãyã xate ꞌãtu ꞌãpa yũm 
kaꞌok, tu kuxa yũm ꞌohnãg. Xapi ꞌãyĩy hok, tu mõktu ꞌãxetut te ꞌãk-tok put, yĩy 
ta ꞌãyiyꞌax ꞌũxeheh, ta tu ꞌãteꞌ koit ꞌohnãg hah. Kaxĩy. Tuꞌ mõg pexkox haꞌ put puꞌ.

21 Ha tikmũꞌũn te hãptopaꞌ pip, tu Yakanit hip, tuꞌ hip, tu xeꞌ hip, paꞌ 
nũn ꞌohnãg, haꞌ yẽy. 22  Ha ta Yakanit te Topa pet xexka kopaꞌ xip, tu 
hãptopaꞌ mõg, tuꞌ yõyxõg kaꞌok, tuꞌ yĩy tapax ꞌohnãg, ha tikmũꞌũn te:

— ꞌŨpẽnãꞌ, Yakanit te Topa pet kopaꞌ xip, ꞌĩhã hãm yãy koxuk pẽnãhãꞌ. 
Kaxĩy. Haꞌ yĩm xix, ꞌũyĩy hok tuꞌ.

23  Tu ꞌãmãnex yõg hãmꞌax kux, tu taꞌ mõg, tu mõktu yãy pet tuꞌ xupep. 
24 Hãpxip kutõgnãg ꞌĩhãꞌ xetut te kopak-tok yũm, tu mẽy te 5 hãꞌ yãy pet 
kopaꞌ xip, tu hãpkumep ꞌohnãg, tu:

25 — Hõmã ꞌãte yãyhãhup, ꞌũgkutok ꞌohnãg tuꞌ, pa Topa tek pẽnãhãꞌ, tuk 
kuxa kaꞌ, tu yõgnũ yãyhãhup nõah, yã hõnhãk kutok yũm ꞌũgkopah. Kaxĩy.

Pexkox yõg nũꞌkutnãꞌax te Mãnix pu hãmꞌãktux
26  Tuk-tok xuk mẽy te 6 ꞌĩhã Topa te nũ Gamineo kutnãhãꞌ, tu hãpxexka 

Ganinet yõg kõmẽn Nãyane tu nũꞌkutnãhãꞌ, ha taꞌ nũn pexkox yõg 
nũꞌkutnãꞌax, tu nũktu Nãyane tuꞌ xupep, 27 tu ꞌũn yãyta hok haꞌ mõg, haꞌ 
xuxetꞌax Mãnix, tu mõnãyxop Namix xop yõg Yoye mũtik yãytap-tup, 
pãyãꞌ hok yũm. 28  Ha Gamineo te Mãnix pet ha mõꞌnãhãꞌ, tu:

— ꞌÃneo. Topa te xa hãmmaxnãhãꞌ, tu nũ mũtik tihiꞌ. Kaxĩy.
29 Pa Mãnix kuxãnõg, tu yãy pu hãmꞌãktux, hu: Putep mũn ꞌãktux 

nõꞌõm? Kaxĩy. 30 Ha nũꞌkutnãꞌax te:
— Mãnix, Topa te xa hãmmaxnãhãꞌ, yĩy ꞌãkuxãnõg hok. 31 Xate ꞌãk-

tok pit put putup, tuꞌ xuxetꞌax mĩy putup Yeyox. 32  Ha tikmũꞌũn xohix 
xat putup, yãꞌ xuxetꞌax nõy te: Topa Xeꞌẽgnãg kutok pit. Kaxĩy. Hõmã 
mõnãyxop Namix te tikmũꞌũn xat, ha kaxĩy ꞌãk-tok te tikmũꞌũn xat putup, 
33  tu mõnãyxop hittap Yako mõkputox xat putup, tu hãmyãxatamuk xohix 
hã tikmũꞌũn xat putup mõg kumaꞌ mõg, ꞌap xat kux putupꞌah Yeyox. Kaxĩy.

34 Pa Mãnix te:
— ꞌĨntuꞌ. ꞌÃtep yũmmũgꞌah. ꞌŨgkutok put te xĩy? Yãk hok yũm. ꞌÃte tik 

ꞌũm mũtik ꞌũgnõm ꞌohnãg. Kaxĩy.
35 Ha nõm nũꞌkutnãꞌax te:

— Topa Koxuk kaꞌok, tu ꞌãk-tok putnãp-tup, ꞌĩhã hok yũm, yĩy ꞌãk-tok 
max xeꞌẽgnãg, yã Topak-tok xeꞌẽgnãg. 36  Yũmmũg. ꞌÃxape Iyamet kutut, 
tuk-tok teꞌ kopaꞌ yũm, ha mẽy te 6 ꞌũk-tok xuk, ꞌũk-tok nõm hãmãxap xuk. 
37 Topa te hãpxopmãꞌax xohix. Kaxĩy.

38  Ha Mãnix te:
— Hamũn. ꞌÃte Topa puk kopaxux hãk xip, tu nũk xup, tu Topa tu 

hãpxopmãhãꞌ. Xate hãmꞌãktux max. Kaxĩy.
Ha pexkox yõg nũꞌkutnãꞌax mõg.

Mãnix mõg ꞌIyamet pet hah
39 ꞌÃmnĩy kutõgnãg ꞌĩhã Mãnix yok, tu taꞌ mõg mõꞌkaꞌok, tu hãpxexka 

Yonex yõg kõmẽn tuꞌ mõg, tu hãm xanep tuꞌ mõg, 40 tu mõktu Yakanit pet 
tuꞌ xupep, tu mõꞌnãhãꞌ, tu ꞌIyamet pu ꞌãneo, 41 haꞌ xupak, tuk-tok teꞌ tut 
tex kopaꞌ hittup, tu yãy xit, 42  ha ꞌIyamet yĩy kaꞌok, hu:

— Topa te ꞌũn xop pu hãmmaxnãhãꞌ, ha xa hãmmaxnã xexkah. Xate ꞌãk-
tok put putup, ha Topa te nõm pu hãmmaxnãp-tup kamah. 43  Tik tek xat 
mũk tut nũn. Putep tuk ha ꞌãnũn? ꞌAp yũmmũgꞌah ꞌãte pute ꞌũm. ꞌŨgkuxa 
teꞌ yẽy. 44 ꞌÃte xa hãpxeꞌe ꞌãktux: ꞌÃte ꞌõg ꞌãneo ꞌãpak, ꞌĩhãg kutok tek tex 
kopaꞌ kuxa hittup, tu yãy xit. 45 Topa te hãmꞌãktux, ha ꞌãkuxa yũm kaꞌok, 
huꞌ hip, pu Topa hãpxopmãꞌ, ha ꞌãkuxa hittup. Kaxĩy.

Mãnix tek-tex

 46 Ha Mãnix te:
— ꞌŨgkuxa te ꞌã Topa xexka ꞌãktux,

 47 tuk koxuk te Topa tuꞌ hittup kamah, hak hĩnnãhãꞌ,
tuk pẽnã max, 48  ꞌĩhãk mũn kutõgnãg,
yã Topa hã kãmãnat hex,
yĩy tikmũꞌũn xohix te hãmꞌãktux putup mõꞌkumaꞌ mõg, hu:

“Topa te Mãnix pu hãmmaxnãhãꞌ.” Kaxĩy.
 49 Ha Mãnix te xeꞌ:

— Topa kaꞌok xeꞌẽgnãg, tu tek mũn pu hãpxopmãhãꞌ,
yã Topa max xeꞌẽgnãg,

 50 tu yãy yõg tikmũꞌũn kuxa kaꞌ, nõm xop yĩpkox pip Topa puꞌ,
ha tikmũꞌũn kuxa kaꞌ, xik-tok xop,
xik mõkputox kuxa kaꞌ Topa teꞌ,
nõm xop yĩpkox pip Topa puꞌ kuxa kaꞌ,

 51 ha hãpxopmã max xeꞌẽgnãg, tuꞌ gãy nãm xop hã hãpxummãhãꞌ,
nõm xop te hãmpeꞌpaxex, hu: “ꞌŨgmũn xexkah.” Kaxĩy.

 52 Topa teꞌ xexka xop xupepmãhã, puk-tõgnãg xop yãyhã tu xexkah,
 53 haꞌ hok xop pu hãpxop punethok popmãhãꞌ,

tup-texop xexka pu hãpxop popmã ꞌohnãg,
tuꞌ: “Mõg, mõg!” Kaxĩy. Tuꞌ xupepmãhãꞌ.

 54 Tu hãmꞌãktux xex mõnãyxop puꞌ, tuꞌ xutigãhãꞌ,
tu ꞌIyaet yõg tikmũꞌũn mõꞌnĩynãm,
tuꞌ yõg kãmãnat xop xaxok ꞌohnãg, tu mõꞌnĩynãm.

 55 Hõmã, hãmyãxatamuk xohix ꞌĩhãꞌ,
Topa te mõnãyxop ꞌAmanãm pu hãmꞌãktux xex, tuꞌ xaxok ꞌohnãg.
Ta tuꞌ kux. Kaxĩy.

56  Mẽy 3 hã Mãnix te ꞌIyamet mũtik tihiꞌ, ha mẽy 3 kux, ꞌĩhã yãy pet haꞌ 
mõg, tuꞌ mõg tu mõktu xupep ꞌũyãy pet tuꞌ.

ꞌIyamet tek-tok ꞌãxetꞌax Yoãm put
57 ꞌÃmnĩy xohix nõg ꞌĩhã ꞌIyamet tek-tok put, haꞌ pit, 58  haꞌ xape xop 

xix tikmũꞌũn teꞌ yĩmap hãꞌ pip teꞌ xupak, tu Topa te nõmhã hãmmax mĩy 
yũmmũg, ha ꞌIyamet kuxa hittup xix tikmũꞌũn.

59 Tikmũꞌũn nũn, ꞌãmnĩy te 7 nõg ꞌĩhãꞌ nũn, ꞌIyamet pet haꞌ nũn, nũy 
ꞌũk-tok pit yãy xax xak kutõgnãg, tuꞌ xuxetꞌax mĩy putup Yakanit, ꞌũtak 
ꞌãxetꞌax hã xanãp-tup, 60 pãyãꞌ tut tep-tup nõg, tu:

— ꞌÃmhok, kaxĩy hok! ꞌÃteꞌ xuxetꞌax mĩyꞌax yãy xeꞌe tu Yoãm. Kaxĩy.
61 Ha tikmũꞌũn te:

— Putep xuktux? Yoãm te xĩy? ꞌÃxape ꞌũm ꞌãxetꞌax Yoãm? ꞌAp xipꞌah. 
Teptuꞌ xuxetꞌax mĩy putup Yoãm? ꞌŨ ꞌũm te nõ Yoãm? Kaxĩy.

62  Tuꞌ yĩm xix, pu Yakanit tek-tok ꞌãxetꞌax yũmmũgãꞌ,
63 ha Yakanit kaxꞌãmi putup, yĩy tik ꞌũm te tappet tuꞌ hõm, xix tappet kup, ha 

Yakanit kaxꞌãmiꞌ, hu: “ꞌŨxuxetꞌax piꞌ Yoãm.” Kaxĩy. Ha tikmũꞌũn kuxa teꞌ yẽy. 
64 Hãpxip ꞌohnãg ꞌĩhã Yakanit yõyxõg puꞌuk, tu hãmꞌãktux, tu Topa max ꞌãktux, hu:

— ꞌŨmax Topah. Kaxĩy.
65 Ha tikmũꞌũn te Yakanit pet tuꞌ yĩmap hãꞌ pip, tu kuxãnõg, tu tikmũꞌũn 

puꞌ xuktux, tu Yonex yõg hãm xanep tu tikmũꞌũn pip xop puꞌ xuktux, haꞌ 
xohix te nõmhã yũmmũg, 66 huꞌ kuxa teꞌ yẽy, tu hãmpeꞌpaxex, hu:

— Kakxop xeꞌeꞌ, tuꞌ tuk kux, ꞌĩhã tik xexka putup. Kaxĩy.
Yã Topa te nõm kaꞌogãhãꞌ, tu nũ mũtik tihiꞌ.

Yakanit te Topa pupi hãmꞌãktux
67 Haꞌ tak Yakanit te Topa Koxuk hã nũꞌ xip, tu Topa pupi hãmꞌãktux, hu:

 68 — ꞌÃpu yũmũꞌãte Topa max ꞌãktux, yã ꞌIyaet yõg Topa max,
tuꞌ nũn, nũy yãy yõg tikmũꞌũn mõy pu mõg,

 69 tu tik xeꞌẽgnãg yãykutnãhãꞌ, tu nũꞌ kutnãhãꞌ,
haꞌ kaꞌok, hamũn yã mõnãxop Namix hã mõkputox,
tu yũmũg yõg tikmũꞌũn mõy gãy xop kopah, ꞌũmõg.

 70 Hõmã, hãmyãxatamuk xohix ꞌĩhãꞌ Topa te tik max xop yĩymõgãtux,
puyĩy yãy pupi hãmꞌãktux, pũyĩy mõnãyxop pu hãmꞌãktux,
tu Topa teꞌ mõy putup ꞌãktux,

 71 tu Topa te hãmꞌãktux xex ꞌãktux, hu:

Topa te ꞌãmõy putup gãy xop kopah,
nõm xop te ꞌãxop putup nõg. Kaxĩy.

 72 Topa te mõnãyxop kuxa kaꞌ, tu yãy yõg hãmꞌãktux xex,
tuꞌ paꞌax max xutĩgãhãꞌ,

 73 tu mõnãyxop hittap ꞌAmanãm mũtik hãmꞌãktux,
tu nõm pu hãmꞌãktux xex,
yã yãy ꞌãxetꞌax hã hãmꞌãktux xex,

 74 nũy gãyxop kopa yũmũg mõy, pu Topa keppa yũmũk pip,
nũy ꞌãktettex, nũy Topa pu hãpxopmãꞌ, tuꞌ yĩpkutuk ꞌohnãg,

 75 ꞌũyĩy hãmyok mĩy, ꞌũyĩy tu max xeꞌẽgnãg, Topa putuk,
yũmũg hiꞌax tox hã yũmũg max, mõg kumaꞌ mõg.

 76 Ha ꞌãmũn, xõnnũꞌ, ꞌãxuxetꞌax nõy mĩy putup, hu:
Topa xeꞌẽgnãg pupi hãmꞌãktuxꞌax. Kaxĩy.
Xate Topa keppa ꞌãmõg, nũy ꞌũyõg putat max mĩy,

 77 nũy yõg tikmũꞌũn pu hãmꞌãktux, hu:
“Topa te ꞌãkuxa kummuk xit, nũy kuxa max tat ꞌũyãnãn tuꞌ,
tu ꞌõg kummuk mĩyꞌax xaxogãp-tup, pu tu kux.”

 78 Yã Topa te yãy yõg tikmũꞌũn kuxa kaꞌ,
hu tik nũꞌkutnãhãꞌ, ha yũmũg haꞌ nũn,
tu yũmũg yũmmũgãhãꞌ.

 79 Tuꞌ nũn putup, tu hãmyũmmũg hã tikmũꞌũn kuxa hittupmãhãꞌ,
tu tikmũꞌũn te hãpkoxtap ta kaꞌ mãm xop pu hãptupmãhãꞌ,
ha kaxĩy Topa te yãy yõg putat yũmmũgãhãꞌ,
tu yũmũg kuxa mãmmãhãꞌ. Ta tuꞌ kux. Kaxĩy.

80 Ha Yakanit kutok pit ꞌũtuk, tu mõktu xiptap kaꞌok, tuꞌ tuk kux, tu hãm 
panip xexka kopaꞌ xip, tu mõktuꞌ xupep, pu ꞌIyaet yõg tikmũꞌũn pẽnãꞌ.

Mãnix tek-tok put

2  1 Hãmyãxatamuk ꞌũm ꞌĩhã hãpxexka Hõm yõg xatꞌax xexka ꞌãxetꞌax ꞌAgõy, 
tu hãpxexka yõg tikmũꞌũn xohix xat, pu yãy yõg kõmẽn tu mõg, puyĩy 

gohet te tikmũꞌũn mõꞌkupix, nũy tikmũꞌũn xohix te xĩy yũmmũg, 2 ha Hõm yõg 
gohet te tikmũꞌũn mõꞌkupix hãmãxap, ꞌĩhã Kinĩn te hãpxexka Xit yõg tikmũꞌũn 
xat. 3 Ha tikmũꞌũn mõg, pu tu mõꞌkupix, ha yãy yõg kõmẽn tuꞌ mõg.

4 Yoye xip, tu hãpxexka Ganinet yõg kõmẽn Nãyane tuꞌ xip, tuꞌ 
mõg, tu mõktu hãpxexka Yonex yõg kõmẽn Menẽg tuꞌ xupep. Hõmã, 
hãmyãxatamuk xohix ꞌĩhã, mõnãyxop hittap Namix mũk tut teꞌ put, tu 
Menẽg kopa Namix put, ha Namix mũn te ꞌIyaet yõg tikmũꞌũn hittap xat, 
yĩy hõnhã Yoye mõg Menẽg tuꞌ, Namix mõkputox ꞌũm tuꞌ, tuꞌ mõg, 5 tuꞌ 
xetut mũtik mõg, ha Mãnix tek-tok xuk xexka, haꞌ mõg. 6 Yoye mõg, xix 
Mãnix, tu taꞌ mõg, tu mõktu Menẽg tuꞌ mõxahaꞌ, tu tihi ꞌĩhãk-tok nãhãꞌ. 
7 Kõmẽn yõg ꞌãmuk nũꞌxip, yĩy Mãnix tek-tok pit mãxap put, tu mũnũytut 
pet kopaꞌ put, tu topixxax hãꞌ kĩy, tu mũnũytut yõg mĩpkox xitꞌax kopaꞌ xex.

Tik xop te kahnẽn pẽnã max ꞌĩhã pexkox yõg nũꞌpok xop nũn
8  Ha kõmẽn kũnãpaꞌ pip tik xop te kahnẽn pẽnãhãꞌ, ꞌãmnĩy tox kaꞌok 

hãꞌ pẽnãhãꞌ, 9 ꞌĩhã pexkox yõg nũꞌkutnãꞌax nũn, ha Topa yõg kuyãnãm teꞌ 
yĩmap ꞌũxakot, ha kuxãnõg xexkah, 10 ha nũꞌkutnãꞌax te:

— ꞌÃkuxãnõg hok! ꞌŨg ꞌãpax! ꞌÃte xa hãmꞌãpak max ꞌãktux, nũy 
tikmũꞌũn kuxa xohix hittupmãꞌ: 11 Yã hõnhã, ꞌãmnĩy ꞌĩhã, Namix yõg 
kõmẽn Menẽg kopaꞌ nãhãꞌ Kunnix, nõꞌõm ꞌaxop hã ꞌãxuxyãꞌ. Topa te nõm 
yãykutnãhãꞌ, tu ꞌIyaet yõg tikmũꞌũn ha nũꞌkutnãhãꞌ. Hamũn te tikmũꞌũn 
kuxa kummuk xit putup, nũy ꞌũyãnãn tuꞌ kuxa max mõꞌtat nõꞌõm. 
12  ꞌÃmõg, nũy xax, nũy xipiꞌ. Pẽnãꞌ! Kakxop te mũnũytut yõg mĩpkox kopaꞌ 
pip, ha topixxax hãꞌ kĩy, ha kaxĩy xate nõ kakxop yũmmũgꞌax. Kaxĩy.

13  Hãpxip ꞌohnãg ꞌĩhã pexkox yõg nũꞌpok xohix pip, ꞌũnõy mũtik pip, tu 
Topa ꞌãktux max, hu:
 14 — Topa mũn xexka xeꞌẽgnãg pexkox kopah,

tu tikmũꞌũn kuxa mãmmãhã hãm tuꞌ,
mõꞌyãy xeꞌẽgnãg tuꞌ kuxa mãmmãhãꞌ. Kaxĩy.

15 Ha pexkox yõg nũꞌpok xop mõg, tu pexkox haꞌ mõg putpuꞌ, ha 
kahnẽn pẽnã xop te yãy pu hãmꞌãktux hu:

— Topa te yũmũg yũmmũgãhãꞌ. ꞌÃpu mõg, yũmũg mõg kõmẽn Menẽg 
tuꞌ, nũy pẽnãꞌ. Kaxĩy.

16 Tu taꞌ mõg mõꞌkaꞌok, tu mõktu mõxaha kõmẽn Menẽg tuꞌ, tu Mãnix pẽnãhãꞌ, 
xix Yoye pẽnãhãꞌ, xix kakxop, ha kakxop te mũnũytut yõg xitꞌax kox kopaꞌ pip. 
17 Haꞌ pẽnãhãꞌ, tu hãpxopmãꞌax kaꞌok ꞌãktux, tu kakxop ꞌãktux, 18 ha tikmũꞌũn teꞌ 
xupak, tu kahnẽn pẽnã xop yĩyꞌax ꞌãpak, tuꞌ kuxa teꞌ yẽy, 19 ha Mãnix hãmpeꞌpaxex 
nãm, tuꞌ xutĩgãhãꞌ. 20 Ha kahnẽn pẽnãꞌax xop put puꞌ mõg, tu Topa ꞌãktux, hu:

— Topa mũn ꞌũxexkah. Kaxĩy. Tu Topa ꞌãktux max, tu:
— Pexkox yõg nũꞌkutnãꞌax te hãmꞌãktux hãmãxap, hãpxip ꞌĩhãk mũꞌãteꞌ 

pẽnãhãꞌ. Yã xexka xeꞌẽgnãg Topah! Kaxĩy.

Yãꞌ xuxetꞌax mĩy Yeyox
21 Ha ꞌãmnĩy te 8 nõg, ꞌĩhã kakxop pit yãy xax xak kutõgnãg, tuꞌ xuxetꞌax 

mĩy Yeyox. Hõmã pexkox yõg nũꞌkutnãꞌax te Yoye puꞌ xat, ꞌĩhã Mãnix te 
yãy kutok xuk, haꞌ xat tap puꞌ xuxetꞌax mĩy Yeyox, yĩy hõnhãꞌ mĩy.

Yoye xix Mãnix te Yeyox tat Topa pet xexka tuꞌ.
22  Ha ꞌãmnĩy te 40 hã Mãnix yĩpkox pip, tu Mõyyex yõg xatꞌax puꞌ 

yĩpkox pip, ꞌap Topa pet xexka kopa mõꞌnãꞌah, ha ꞌãmnĩy te 40 nõg, ꞌĩhãꞌ 
mõg, Yoye mũtik mõg, tu kakxop tat, tu kõmẽn Yenoyanẽn tuꞌ xupep, nũy 
xõnnũ hõm Topa puꞌ. 23  Yã Topa teꞌ xat, hu: “Iyaet yõg tikmũꞌũn kutok 
mãxap ꞌũpit, puxix ꞌũktok yã Topa xeꞌẽgnãg yõg.” Kaxĩy. 24 Yĩy putuxnãg 
2 popmãhãꞌ, ꞌũk-tok tuꞌ yãnãn popmãhãꞌ, yã Topa teꞌ xat.

25 Ha Xĩmẽãm te Yenoyanẽn tu tihiꞌ, ꞌũkutut, tuꞌ max, tu hãpxopmã max, 
tu Topa xak, tu hãmmax hip, pu Topa ꞌIyaet yõg tikmũꞌũn mõy puknõg 
xop kopah, haꞌ hip, ha Topa Koxuk te Xĩmẽãm kaꞌogãhãꞌ, 26 tuꞌ kuxa pu 
hãmyũmmũgãhãꞌ, hu: “ꞌAp ꞌãxok putupꞌah tu mõktu Topa te yãy yõg 
tik nũꞌkutnãhãꞌ, hak-nãy tu ꞌãxok putup.” Kaxĩy. Hãmyãxatamuk xohix 
punethok hã ꞌIyaet yõg tikmũꞌũn te Topa yõg hãmyãykutnãꞌax hip, ha Topa te 
hãmꞌãktux xex mõnãyxop hittap puꞌ, 27 ha Topa Koxuk te Xĩmẽãm mõgãhãꞌ, 
Topa pet xexka haꞌ mõgãhãꞌ, haꞌ mõg, tu mõktu Topa pet xexka tuꞌ xupep, ha 
Yoye xix Mãnix te kakxop putmõg, tu Topa pet xexka tuꞌ mõxakux kamah, 
Topa teꞌ xat ha. 28 Ha Xĩmẽãm te kakxop put, tu Topa pu hãmꞌãktux, hu:

— ꞌÃmax Topah!
 29 Hõmã xate hãmꞌãktux xex, tu hãmꞌãktux hittap hãꞌ mĩy nõmhã,

hak kuxa hittup yĩk mõg putup, yĩk tux hok ꞌũ mõg,
yãk kuxa yũm hãk mõg.

 30 ꞌÃte nõ kakxop pẽnãhãꞌ, xate nõm nũꞌkutnãhãꞌ,
pu tikmũꞌũn kuxa kummuk xit, nũy yãnãn tuꞌ max tat,

 31 ha tikmũꞌũn xohix te Topa yõg tik pẽnãp-tup,
xixꞌ hep xohix xop teꞌ pẽnãp-tup,

 32 ha Xate nõm nũꞌkutnãhã puknõg xop hah,
nũy nõm kuxa kummuk tupmãꞌ,
pu puknõg xop xohix ꞌõg putat max hã mõg,
pu ꞌIyaet yõg tikmũꞌũn xexkanãꞌ. Ta tuꞌ kux. Kaxĩy.

33  Ha Yeyox mũg tak teꞌ xupak, xixꞌ tut teꞌ xupak, tuk-tok pit ha 
kuxãnõg, tuꞌ yẽy. 34 Ha Xĩmẽãm te:

— Pũyã Topa ꞌãxop kaꞌogãꞌ, yãꞌ max xeꞌe Topah! Kaxĩy.
Tu Yeyox mũg tut Mãnix pu hãmꞌãktux, hu:
— Topa te ꞌãk-tok pit nũꞌkutnãhã ꞌIyaet yõg tikmũꞌũn hah, haꞌ yãg tep-

tup putup, haꞌ yãg tep-tup nõg putup, 35 ha Topa te ꞌãk-tok hã tikmũꞌũn 
yãy kuxa kummuk yũmmũgãp-tup, ha yãy yõg hãmpeꞌpaxex yũmmũg 
putup. Tikmũꞌũn te mĩkax xexka hãꞌ xuhmĩy, haꞌ xũy, ha kaxĩy tikmũꞌũn 
te ꞌãkuxa xũygãp-tup, yĩy ꞌãkuxa teknõg putup. Kaxĩy.

36 Ha ꞌũn xip, ꞌũxuxetꞌax ꞌÃn, tu Topa pupi hãmꞌãktux. ꞌŨkutut ꞌÃn, tu ꞌAxeh yõg 
Pãnẽo hãk-tok hex. Hõmã, hãmyãxatamuk xohix ꞌĩhã ꞌÃn te yãytahaꞌ, tuꞌ yĩpxox 
mũtik tihi hãmyãxatamuk te 7 hã, haꞌ xok, ha ꞌÃn hok yũm, 37 tu hãmyãxatamuk 
te 84 hã ãyãꞌ hok yũm, xix hõnhãꞌ hok yũm, tu kõmẽn Yenoyanẽn kopaꞌ xip, tu 
Topa pet xexka kopaꞌ xip, tu ꞌãmnĩy hãꞌ xip, xix hãptup, tu hãpkumep ꞌohnãg, 
tu Topa max ꞌãktux, tuꞌ xit hok, nũy Topa pu hãmꞌãktux. 38 Tu hõnhã kakxop 
ꞌãktux Yenoyanẽn yõg tikmũꞌũn puꞌ, tu ꞌIyaet yõg tikmũꞌũn xexkãnãꞌax ꞌãktux, tu 
tikmũꞌũn pu hãmꞌãktux, nõm te Topa yõg hãmyãykutnãꞌax hip puꞌ xuktux.

Yoyex xix Mãnix teꞌ putpuꞌ mõg Nãyane tuꞌ
39 Ha Yoye te Topa yõg xatꞌax mĩy, xix Mãnix teꞌ mĩy, tuꞌ mĩy kux, tu ta Ganinet 

tu putpuꞌ mõg, tu mõktu yãy pet tuꞌ mõxahaꞌ, haꞌ pet te kõmẽn Nãyane kopaꞌ yũm.
40 Ha kakxop tuk tu mõktu kaꞌok, tu hãmyũmmũg, ha Topa te nõm pu 

hãmmaxnãhãꞌ.

Yeyox mõg Topa pet xexka tuꞌ
41 Hãmyãxatamuk xohix nõg ꞌĩhãꞌ mõg, nũy Yoneo xop yõg ꞌãmuk xexka ꞌãxetꞌax 

Nõaꞌyẽn mĩy, tuꞌ mõg, ꞌũtak xixꞌ tut te kõmẽn Yenoyanẽn tu mõg, 42 ha kakxop 
yõg hãmyãxatamuk te 10 xixꞌ 2 mĩy, ꞌĩhã Yoneo xop yõg kakxop pit tuk tup mõg, 
tu Yenoyanẽn tuꞌ mõg, ꞌũyãy tak mũtik mõg, nũy ꞌãmuk xexka mĩy, nũy yãy yõg 
tikmũꞌũn mũtik mĩy, ha Yeyox mõg kamah, 43 ha taꞌ mõg, tuꞌ pip, ha ꞌãmuk xexka 
mĩy, tu ꞌãmnĩy xohix hãꞌ mĩy, haꞌ kux, ha taꞌ mõg, tu yãy pet haꞌ mõg. ꞌAp Yeyox 
mõgꞌah, pãyãꞌ tak xixꞌ tut teꞌ yũmmũgꞌah, 44 hu hãmpeꞌpaxex, hu: “Yeyox tek xape 
mũtik mõg.” Kaxĩy. Tuꞌ mõg ꞌãmnĩy puxet hãꞌ, tuk-tok pit xak, tuꞌ xape xop kopaꞌ 
xak, xixꞌ nõy xop kopaꞌ xak, 45 pãyã ꞌaꞌ xipꞌah, ha putpuꞌ mõg Yenoyanẽn tuꞌ, nũy 
xax, 46 tu ꞌãmnĩy tikoyuk hãꞌ xak, tuꞌ xipihiꞌ, ha Yeyox te Topa pet xexka kopaꞌ yũm, 
ha hãmyũmmũgã xop teꞌ xakot, ha Yeyox te hãmꞌãpak, tuꞌ yĩkopit, 47 ha nõm xop 
te hãmꞌãpak hãꞌ yãnãn, tuꞌ yõg hãmꞌãktux kaꞌok ꞌãpak, yã hãmyũmmũg xexkah, yĩꞌ 
yẽy. 48 Ha Yeyox mũk tak teꞌ pẽnãhãꞌ, xixꞌ tut, haꞌ yẽy, ha Mãnix te:

— Xõnnũꞌ, teptuꞌ mĩy xateꞌ? Pẽnãꞌ, ꞌãtak xik-mũn te ꞌãxak, yãk kuxa 
hittup ꞌohnãg xa tuꞌ. Kaxĩy.

49 Ha Yeyox te:
— Teptu ꞌãxop tek xak? Topa yã yõgnũ ꞌÃtak xeꞌeꞌ, yĩy ꞌãte yõgnũ ꞌÃtak 

pet xexka kopak xip. ꞌŨyũmmũg hok xateꞌ? Kaxĩy.
50 ꞌAꞌ tak tek-tok pit hãmꞌãktux yũmmũgꞌah, xixꞌ tut teꞌ yũmmũgꞌah.
51 Ha Yeyox mõg, ꞌũyãy tak mũtik mõg, xixꞌ tut mũtik mõg, tu taꞌ mõg 

tu mõktu kõmẽn Nãyane tuꞌ mõxahaꞌ, tu nõm puꞌ yĩpkox pip, haꞌ mũg tut 
te hãmpeꞌpaxex, tuꞌ xutĩgãhãꞌ.

52  Ha Yeyox tuk tu mõktu xexkah, tu hãmyũmmũg tu mõktu 
hãmyũmmũg xexkah, ha Topa tep-tup pax, xix tikmũꞌũn xohix tep-tup pax.

Yoãm te Topa pupi hãmꞌãktux

3  1 Ha Hõm yõg tik te tikmũꞌũn xatꞌax yã ꞌãxetꞌax Timet Xex, tuꞌ xat 
hãmyãxatamuk xohix te 15 hã, ꞌĩhã Põn Pinat mũn te hãpxexka Yonex 

yõg tikmũꞌũn xat, ha ꞌEnot te hãpxexka Ganinet yõg tikmũꞌũn xat, haꞌ 
taknõy Pinip te hãpxexka ꞌItonet xix Tanakõnit yõg tikmũꞌũn xat, ꞌĩhã Nixãn 
te ꞌAminẽn yõg tikmũꞌũn xat. 2  Tuꞌ xat ꞌĩhã ꞌAnãn yã Topa yõg ꞌãmãnex 
xexkah, xix Kaxpax kamah, ha Topa te Yoãm mõꞌkutnãhãꞌ, tu hãm panip 
xexka tu mõꞌkutnãhãꞌ, puyĩy Topa pupi hãmꞌãktux, ha Yoãm yã Yakanit 

kutok. 3 Tuꞌ mõg, tu kõnãgkox xexka Yohnãm yĩkaꞌ mõg, tu hãmꞌãktux, tu 
Topa te hãmꞌãktux ꞌãktux, tu tikmũꞌũn puꞌ xuktux, tup-tox pix ꞌãktux, hu:

— ꞌÃpu yãyhãhup, nũy kummuk mĩy kux, ha ꞌãp-tox pix, pu Topa ꞌõg 
kummuk mĩyꞌax xaxogã, pu tu kux. Kaxĩy.

4 Hõmã mõnãyxop hittap ꞌIyait te Topa pupi hãmꞌãktux, tu tikmũꞌũn puꞌ 
xuktux, tu tappet tuꞌ kaxꞌãmiꞌ, hu:

“ꞌŨgꞌãpax. Tik yĩy kaꞌok, tu hãm panip xexka kopaꞌ yĩy kaꞌok, hu: 
ꞌÃpu Topa yõg putat max mĩy, tuꞌ yõg putat yoaꞌ,

 5 yĩktix tu mõm yũm, haꞌ xut, nũy kox kotit kopa mõm tox yũm,
ꞌũkohe xit, nũy taꞌ yoaꞌ,
ꞌhãpkummuk xit tap, nũy ta tupmãꞌ.

 6 Haꞌ hep xop xohix te nõm pẽnãp-tup,
Topa te nõm tik nũꞌkutnãp-tup,
pu tikmũꞌũn kuxa kummuk xit, nũy kuxa max tat ꞌũyãnãn tuꞌ.” Kaxĩy.

7 Ha hãpxexka yõg tikmũꞌũn punethok nũn nũktu Yoãm hah, puyĩy 
Yoãm putox pix, pãyãꞌ mãnõg, tu:

— ꞌÃxop yã kãyãk-tok xop putuk! ꞌÃkummuk! Pĩyãꞌ xat, xa nũ, nũy hãp 
kummuk mĩy tu kux, xayĩy xupmãn, ka Topa xatuꞌ gãy, hu ꞌãkummugã ꞌũyãnãn 
tuꞌ? 8 ꞌÃpu yãyhãhup, tu ꞌõg hãpxopmã kummuk kux, nũy hãpxopmã max, pu 
tikmũꞌũn xohixꞌ pẽnãꞌ, nũy xate yãyhãhup yũmmũg, ha hãmpeꞌãpaxeh hok, 
hu: ꞌAmanãm mũn yã ꞌũgmũꞌã hã mõnãyxop, yĩy Topa tekmũg kummugãp-
tupꞌah. Kaxĩy. Yãꞌ koit. ꞌÃte xa hãpxeꞌe ꞌãktux: Topa mũn yãꞌ kaꞌok, nũ mĩkaxxap 
hã ꞌAmanãm mõkputox xop mĩyꞌax! 9 Mĩnta kup ꞌũm te mĩnta pip hok, puxix 
tikmũꞌũn ꞌũkup xax, tu kuxap kopa mõꞌpok, nũy mõꞌhap, ha kaxĩy Topa te nõm 
tikmũꞌũn pu hãpkummugãp-tup ꞌũyãnãn tuꞌ, yã hõnhãꞌ kummugãp-tup, haꞌ xũy 
xuxix tapax ꞌohnãg. ꞌÃpu hõnhã yãyhãhup, nũy hãpkummuk mĩy kux. Kaxĩy.

10 Ha tikmũꞌũn te Yoãm pu hãmꞌãktux, hu:
— Putep mĩyꞌax ꞌũgmũꞌũg? Kaxĩy.
11 Ha:
— Tikmũꞌũn xax 2 pip, pũyãꞌ koxip, nũy ꞌũnõy puꞌ xax nĩm, ꞌũnõy hok 

hõm. Ha tikmũꞌũn xitꞌax pip, pũyãꞌ koxip, nũy ꞌũnõy puꞌ hõm, ꞌũnõy hok 
puꞌ xitꞌax hõm. Kaxĩy.

12  Ha tik te Hõm yõg gohet pupi tayũmak pop, tuꞌ nũn, pup-tox pix, ha 
Yoãm pu hãmꞌãktux, hu:

— Notot, putep mũn mĩyꞌax ꞌũgmũꞌũg? Kaxĩy.
13  Ha:
— ꞌÕg kapitãm te ꞌãxop xat, ꞌãpuꞌ mĩy, tu nõm tayũmak pop puxehnãg, pãyã 

tayũmak te xexka nõy pop hok, ka tikmũꞌũn yõg tayũmak hã xupxet. Kaxĩy.
14 Ha xonat xop te kamaꞌ yĩkopit, hu:
— Putep mũn mĩyꞌax ꞌũgmũꞌũg? Kaxĩy.
Ha Yoãm te:

— ꞌÃnõy xop yõg tayumak mõy hok ꞌãgãy tuꞌ, tu kupex hãꞌ yõg tayũmak 
xut hok. ꞌÕg yãy yõg tayũmak paꞌ, ha puxiꞌ. Kaxĩy.

15 Ha ꞌIyaet yõg tikmũꞌũn teꞌ hip, ꞌĩhã Yoãm peꞌpaxex, hu: “ꞌOk nõꞌõm 
Kunnix? ꞌOk Topa te nõm yãykutnãhã xeꞌeꞌ?” Kaxĩy. 16  Ha Yoãm te 
tikmũꞌũn pu hãmꞌãktux ꞌũxeheh, hu:

— ꞌÃte ꞌãp-tox pix, paꞌ nõy nũn putup, tuꞌ kaꞌok, hak mũn puꞌuk, tuk kopaxux 
hãk yũm putup, nũy tu pataxax koah, pãyãk-tõgnãg, huk yãyhãhup. Nõꞌõm te 
Topa Koxuk yĩxõnnãp-tup, puyĩy ꞌãkuxa kaꞌogãꞌ, nũy ꞌãkuxa kummuk tupmãꞌ, 
tuꞌ yĩpkox ꞌohnãg xop nõap-tup kuxap hã. 17 Tu pẽnẽn paꞌ, nũy xap mõꞌpoꞌok, 
nũy xuxnãg xetox xap xeh miptut kopah, tuꞌ xux puk putup, tu kuxap hãꞌ puk 
putuk, ha nõm kuxap xok ꞌohnãg, yĩꞌ xũy xuxix tapax ꞌohnãg. Kaxĩy.

18  Tu hãmꞌãktux punethok, nũy tikmũꞌũn kaꞌogãꞌ, tu hãmꞌãpak max 
ꞌãktux. 19 Pa Yoãm teꞌ xexka ꞌEnot mãnõg, yĩꞌ gãy. Hõmã ꞌEnot teꞌ taknõy 
xetut ꞌẼnonit mũg, ha Yoãm teꞌ yũmmũg, tu:

— ꞌÃmhok. Xate hãpxopmã kummuk! Topa tep-tup nõg, xix hãpxopmã 
kummuk xohix xateꞌ mĩy Topa tep-tup nõg. Kaxĩy.

Ha ꞌEnot gãy, tuꞌ xat puꞌ mũy, tu kanet kopaꞌ xix. 20 Ha ꞌEnot te hãpxopmã 
kummuk tu mõktu xohix nõg nõy nãꞌ mõgãhãꞌ, tu Yoãm xix kanet kopah.

Yoãm te Yeyox putox pix
21 Yoãm te tikmũꞌũn xohip-tox pix, tu Yeyox putox pix kamah, ha Yeyox 

te Topa pu hãmꞌãktux, ꞌĩhã pexkox xõn, 22  ha Topa Koxuk yĩxohoh Yeyox 
hah, putuxnãg putuk tuꞌ yĩxohoh, ha Topa yĩy, tu pexkox kopaꞌ yĩy, tu:

— ꞌÃmũn ꞌũgkutok, yã mõꞌãyãy xeꞌẽgnãg, yã xatek-kuxa hittupmãhãꞌ. Kaxĩy.

Yeyox yõg mõnãyxop xohix
23 Ha Yeyox yõg hãmyãxatamuk te 30, ha ꞌIyaet yõg tikmũꞌũn hãmpeꞌpaxex, 

hu: Nõꞌõm Yoye kutok, kaxĩy. Ha Yoye te ꞌEnix kutok, 24 ha Mãtat kutok, ha Nemiꞌ 
kutok, ha Mãkix kutok, ha Yãnãy kutok, ha Yoye kutok, 25 ha Mãtatit kutok, ha 
ꞌÃmõy kutok, ha Nãõm kutok, ha ꞌExnix kutok, ha Nãgax kutok, 26 ha Mãt kutok, 
ha Mãtatit kutok, ha Xẽmẽy kutok, ha Yoye kutok, ha Yot kutok, 27 ha Yoãnãg 
kutok, ha Hex kutok, ha Yonomameo kutok, ha Xanatit kutok, ha Nenix kutok, 
28 ha Mẽkix kutok, ha ꞌAnix kutok, ha Koxãg kutok, ha ꞌEnmãnão kutok, ha ꞌEh 
kutok, 29 ha Yoyoeꞌ kutok, ha ꞌEniex kutok, ha Yõy kutok, ha Mãtat kutok, ha 
Nemiꞌ kutok, 30 ha Ximeãm kutok, ha Yona kutok, ha Yoye kutok, ha Yonãg kutok, 
ha ꞌEnitkĩy kutok, 31 ha Mẽneaꞌ kutok, ha Mẽnãꞌ kutok, ha Mãtat kutok, ha Nãtãg 
kutok, ha Namix kutok, 32 ha Yexeꞌ kutok, ha ꞌOmet kutok, ha Moax kutok, ha 
Xat kutok, ha Nãxõg kutok, 33 ha ꞌÃmĩnanap kutok, ha ꞌAtmĩy kutok, ha ꞌAhnĩy 
kutok, ha ꞌExnõg kutok, ha Pet kutok, ha Yonah kutok, 34 ha Yakoꞌ kutok, ha ꞌIyak 
kutok, ha ꞌAmãm kutok, ha Tet kutok, ha Nãkoh kutok, 35 ha Xenok kutok, ha 
Hagaꞌok kutok, ha Panek kutok, ha ꞌEp kutok, ha Xat kutok, 36 ha Kaxnãg kutok, 
ꞌAhpaxat kutok, ha Xẽy kutok, ha Nõeꞌ kutok, ha Namẽk kutok, 37 ha Mẽtoyãnẽg 

kutok, ha ꞌẼnõk kutok, ha Yanet kutok, ha Mãneneo kutok, ha Kaxnãg kutok, 
38 ha ꞌEnõy kutok, ha Xet kutok, ha ꞌAnão kutok, ha Topak-tok.

Yeyox te hãm panip xexka tuꞌ xip

4  1 Ha Topa Koxuk te Yeyox kuxa kaꞌogãhãꞌ, haꞌ xip kõnãg xexka Yohnãm 
tuꞌ, ha Topa Koxuk teꞌ mõgãhãꞌ, ha taꞌ mõg tu mõktu hãm panip xexka tuꞌ 

xupep, 2 ha Hãmgãyãgnãg te Yeyox xapit puyĩy hãpxopmã kummuk, ꞌãmnĩy te 
40 hãꞌ xapit, ha Yeyox xit ꞌohnãg, ha putup tep-tex, 3 yĩy Hãmgãyãgnãg te:

— ꞌOk ꞌãmũn yã Topak-tok xeꞌeꞌ? Pax xa Topa hã ꞌãktok, ꞌãpuꞌ xat, pu 
nũhũ mĩkaxxap yãyhã pãm, xayĩꞌ mã, nũy ꞌãhiꞌ. Kaxĩy.

4 Pa Yeyox te:
— ꞌAp xat putupꞌah ꞌãteꞌ. Yã Topa tappet te: “ꞌA tikmũꞌũn kuxa te pãm 

puxet hãꞌ hiꞌah, yã pãm puxet hãꞌ kuxa hi ꞌohnãg.” Kaxĩy.
5 Ha Hãmgãyãgnãg te Yeyox mõgãhã yĩktix yĩmũꞌ, tu hãm xexka xohix 

tuꞌ mũg, 6  tu:
— Hãm xexka xohix ꞌãte xaꞌ hõmꞌax xix tayũmak xohix xaꞌ hõmꞌax, xaꞌ 

xat tikmũꞌũn xohix, ꞌũgmũn te hãm xexka yõg xop xohix xat hah, yã hãm 
xexka xohix yõgnũ, hu ꞌãte xaꞌ hõmꞌax. 7 ꞌÃkopaxux hãꞌ nũꞌ ꞌãxup ꞌũgmũn 
puꞌ, xik mũn xexka ꞌãktux, hata hãm xexka xohix ꞌognũꞌ! Kaxĩy.

8  Pa Yeyox te:
— ꞌA nũk xup putupꞌah. Topa tappet te: “Topa tu nũ ꞌãxup, tu nõm tu 

hãpxopmãꞌ. ꞌŨnõy tu nũ ꞌãxup hok, nũy nõm pu ꞌãyĩpkox pip hok.” Kaxĩy.
9 Ha Hãmgãyãgnãg te kõmẽn Yenoyanẽn haꞌ mõgãhãꞌ, tu Topa pet 

xexka tuꞌ mõgãhãꞌ, tuꞌ mõg tu mõktu Topa pet xexka yĩmũꞌ pip, tu:
— Pax xa yã Topa-tok xeꞌeꞌ, ꞌãpu, mõꞌãyõn, nũy hahãm tutnãy. 10 Yã Topa 

yõg tappet te: “Topa te pexkox yõg xop nũꞌ pokꞌax ꞌãha, puyĩy ꞌãpẽna 
max, ka mĩkaxxap hã ꞌãpata xũy.” Kaxĩy. 11 Topa tappet te xe hãmꞌãktux, 
hu: “Pexkox yõg nũꞌpok xop te ꞌãtatꞌax yãy yĩm hã, xayĩy ꞌãpata xũy hok 
mĩkaxxap tuꞌ.” Kaxĩy.

12  Ha Yeyox te:
— Topa yõg tappet te: “ꞌÕgnũ Topa hã hãpkuteꞌex hã gãyã hok.” Kaxĩy.
13  Ha Hãmgãyãgnãg teꞌ xapit kux, huꞌ mõg, tu Yeyox nĩm nõmhã.

Yeyox mõg hapxexka Ganinet tuꞌ, tu hãpxopmã kõnãmãhãꞌ
14 Ha Yeyox mõg, tu ta putpuꞌ mõg, Ganinet tuꞌ, tu mõktu xupep, ha Topa 

Koxuk teꞌ kaꞌogãhãꞌ, ha tikmũꞌũn te Yeyox ꞌãktux hãpxexka xohix tuꞌ, 15 ha Yoneo 
yõg Topa pet kopa hãmyũmmũgãhãꞌ, ha tikmũꞌũn xohix te nõm ꞌãktux max.

Yeyox xip kõmẽn Nãyane tuꞌ
16 Ha Yeyox mõg, tu ta tuꞌ mõg, tu mõktu kõmẽn Nãyane tuꞌ xupep, tu yãy yõg 

hãm tuꞌ xupep, tu nit xap xohix ꞌĩhãꞌ mõg, tu Topa pet haꞌ mõg, tu hõnhãꞌ mõg, 
tu mõktu xupep, tu mõꞌnãhãꞌ, tuknĩhãꞌ xip, nũy Topa tappet mõꞌkupix, 17 ha tik te 

mõnãyxop hittap ꞌIyait yõg tappet pahaꞌ, tu Yeyox puꞌ hõm, pu mõꞌkupix. Hõmã 
ꞌIyait te Topa pupi hãmꞌãktux, tu tappet tuꞌ kaxꞌãmi, ha hõnhã Yeyox te tappet 
pahaꞌ, tu hãmꞌãktux xak tappet kopah, tuꞌ xipihiꞌ, tu mõꞌkupix, hu:
 18 “Topa Koxuk tek mũn kaꞌogãhãꞌ, tuk yãykutnãhãꞌ, ꞌũ hãmꞌãpak max ꞌãktux,

ꞌũ ꞌhok xop pu hãmꞌãktux, hak mũn tuꞌ xat, ꞌũ kanet kopaꞌ pip xop pu 
hãmꞌãktux, hu:

“Topa te kanet xõn xa ꞌãmõg.” Kaxĩy.
Hak mũn nũgkutnãhã ꞌũpa hok xop puꞌ,
ꞌũ hãmꞌãktux, pu hãmpẽnã max. Kaxĩy.
Ha nũgkutnãhã ꞌũ kuxa hittup ꞌohnãg xop pu hãmꞌãktux, hu: ꞌŨnĩm, 

ꞌũkummuk xop nĩm. Kaxĩy.
 19 Yã hõnhã Topa te tikmũꞌũn mõꞌyãy xeꞌẽgnãg,

tu hãpxopmã max tikmũꞌũn puꞌ, tu ꞌkuxa kummuk xit,
nũy kuxa max tat ũyãnãn tuꞌ.”
Ta tuꞌ kux. Kaxĩy.

20 Ha Yeyox mõꞌkupix kux, tu tappet mõꞌxex, tu Topa pet yõg tik puꞌ 
hõm, tuꞌ yũm, ha tikmũꞌũn xohix teꞌ pẽnã kaꞌok, 21 ha Yeyox te:

— ꞌÃxop te Topa te hãmꞌãktux ꞌãpak, ꞌãte xa mõꞌkupix nõmhã, yã hõmã 
Topa teꞌ xuktux, tuk mũn ꞌãktux, tu Topa tappet hã ꞌũgmũn ꞌãktux, yã 
hõnhãk nũn. Kaxĩy.

22  Ha tikmũꞌũn xohix teꞌ xupak, tuꞌ yẽy, tu Yeyox ꞌãktux max, 
hãmꞌãktux max hah, tu:

— ꞌOk hamũn yã Yoye kutok pit? Yamũn. Kaxĩy.
23  Ha Yeyox te:

— Pe ꞌãxop tekmũn pu hãmꞌãktuxꞌax, tu tikmũꞌũn yãy yõg hãmꞌãktux hãꞌ 
xuktuxꞌax, hu: Notot, ꞌõg yãy yõg hehmẽn xoꞌop. Kaxĩy. Tu xeꞌ: Xate hãpxopmã 
kaꞌok xeꞌẽgnãg kõmẽn Kapãnãn kopah. ꞌÃpu, ꞌõg kõmẽn kopaꞌ mĩy kamah. Kaxĩy.

24 Tu xe hãmꞌãktux, hu:
— ꞌÃte xa hãpxeꞌe ꞌãktux: Tikmũꞌũn xohix te Topa yõg tik xop putup pax, nõm te 

Topa pupi hãmꞌãktux, pãyã yãy xape ꞌũm putup nõg, xix nõm xop te kõmẽn kopa 
tihi tep-tup nõg, ꞌĩhã nõm tik te Topa pupi hãmꞌãktux. 25 ꞌÃte xa hãpxeꞌe ꞌãktux: 
Hõmã ꞌũn hok mãm punethok hãpxexka ꞌIyaet kopah, ꞌĩhã mõnãyxop hittap ꞌEnit 
te Topa pupi hãmꞌãktux, yã ꞌIyaet yõg tihik, ha tehex ꞌohnãg, yã hãmyãxatamuk 
tikoyuk hã hãmhõgnãg, 26 pa Topa te nũ ꞌEnit kutnã ꞌohnãg ꞌIyaet yõg hãpxexka 
tuꞌ, tu ꞌIyaet yõg ꞌũn hok mãm ha nũꞌkutnã ꞌohnãg. ꞌÃmhok. Topa teꞌ puknõg ꞌũn 
hok yũm hah mõꞌkutnãhãꞌ, tu kõmẽn Xanep yõg ꞌũn ha mõꞌkutnãhãꞌ, ha Xanep 
te hãpxexka puknõg Xinõm tuꞌ yũm, 27 ha ꞌIyaet yõg tikmũꞌũn yãy xax kunut 
punethok, ꞌĩhã mõnãyxop ꞌEniyeo te Topa pupi hãmꞌãktux, tu ꞌIyaet yõg tihik 
kamah, pa Topa te nõm hittupmã ꞌohnãg. ꞌÃmhok. Pa hãpxexka Xit yõg tik puknõg 
ꞌãxetꞌax Naamã, tu yãy xax kunut nãm, ha Topa teꞌ hittupmãhãꞌ. Hamũn. Kaxĩy.

28  Ha tikmũꞌũn teꞌ xupak, huꞌ gãy, 29 tuknĩhaꞌ pip, tu Yeyox mũg, tuꞌ 
yĩkũy, tu kõmẽn kũnãpa hãꞌ yĩkũy, tu yĩktix pepiꞌ mõgãhãꞌ, ha kõmẽn te 

yĩktix yĩmũꞌ yũm, ha tikmũꞌũn te hãm tu Yeyox putyõn putup. 30 Pãyã 
Yeyox te tikmũꞌũn xop kotit hãꞌ mõg, tuꞌ mõg, tuꞌ xupahaꞌ,

Yãmĩy kummuk te tik kummugãhãꞌ
31 Tu taꞌ mõg tu mõktu kõmẽn Kapãnãn tuꞌ xupep, ha Kapãnãn te hãpxexka 

Ganinet kopaꞌ yũm, ha Yeyox te tikmũꞌũn yũmmũgãhãꞌ, nit xap ꞌĩhãꞌ yũmmũgãhãꞌ, 
32 ha tikmũꞌũn kuxãnõg, Yeyox te hãmyũmmũgã hah. Tikmũꞌũn xexka xop te 
hãmꞌãktux kaꞌok, ha kaxĩy Yeyox te hãmꞌãktux kaꞌok kamah, ꞌũxatꞌax tuꞌ. 33 Ha tik 
xip, tu Topa pet kopaꞌ xip, ha yãmĩy kummuk te tik kopaꞌ xip, yĩy tik yĩy kaꞌok, tu:

34 — Nãyane yõg Yeyox, ꞌok xatek mũp-tex putup? ꞌÃte ꞌãyũmmũg. 
ꞌÃmũn yã Topa yõg nũꞌkutnãꞌax xeꞌeꞌ! Kaxĩy.

35 Ha Yeyox teꞌ mãnõg, tu:
— ꞌÃyĩy hok, nũy tik nĩm, nũy ꞌãpep! Kaxĩy.
Ha yãmĩy kummuk te mõ tik yõn hãm tuꞌ, tuꞌ xupep, tu tik xũygã 

ꞌohnãg, 36  ha tikmũꞌũn xohix kuxãnõg, tuꞌ yẽy, tuꞌ nõy pu hãmꞌãktux, hu:
— Hãmꞌãktux ꞌũm nũhũꞌ? Yeyox te yãmĩy xat, tuꞌ xupepmãhãꞌ, yãy yõg 

hãmꞌãktuxꞌax hãꞌ xupepmãhãꞌ, tik te tikmũꞌũn xatꞌax putuk. Kaxĩy.
37 Ha tikmũꞌũn te Yeyox ꞌãktux punethok, tu kõmẽn Kapãnãm yĩkaꞌ xuktux,

Yeyox te tikmũꞌũn punethok hittupmãhãꞌ
38  Ha Topa pet tuꞌ xip, tu taꞌ mõg tu mõktu Xĩmãm pet tuꞌ xupep, 

haꞌ xetut mũg tut pakut, tuꞌ xax pukpex nãm, ha Yeyox tuꞌ xak pu tu 
hittupmãꞌ, 39 yĩyꞌ mõg, tu mĩmpe yĩkaꞌ xip, tuꞌ xat pu tu xax ꞌãxiꞌ, ha xuxiꞌ, 
ha ꞌũn yok, tuknĩhãꞌ xip, tu hãpxop xitꞌax puk.

40 Ha mãyõn mõꞌnãhã ꞌĩhã tikmũꞌũn te pakut xop popnũn Yeyox hah, haꞌ 
xape xop te tikmũꞌũn pakut popnũn, ha Yeyox te pakut xop yĩmũꞌ yĩm nõm, tuꞌ 
xohix hittupmãhãꞌ, 41 tu yãmĩy kummuk xop xupepmãnãm, haꞌ yĩy kaꞌok, tu:

— ꞌÃmũn yã Topak-tok xeꞌeꞌ! Kaxĩy.
Ha Yeyox teꞌ xat, hu:

— ꞌÃyĩy hok! Kaxĩy.
Tuꞌ tux hok pu hãmꞌãktux hok, yãmĩy kummuk te Yeyox yũmmũg hah, 

tu Yeyox yã Kunnix yũmmũg, yã Topa teꞌ yãykutnãhã xeꞌe, haꞌ yũmmũg, 
yĩy Yeyox teꞌ tux hok pu yĩy hok.

Yeyox te hãmꞌãpak maxꞌax ꞌãktux
42  Hãptup ꞌĩhã Yeyox te kõmẽn kopaꞌ xip, tu taꞌ mõg tu mõktu hãm 

panip tuꞌ xupep, ha tikmũꞌũn teꞌ xak, tuꞌ xipihiꞌ, tu:
— ꞌÃmõg hok ꞌũxeheh! Kaxĩy.
43  Pãyã Yeyox te:
— Topa te nũgkutnãhã pu hãmꞌãpak max ꞌãktux, puyĩy Topa yõg 

hãmꞌãktux puꞌ yĩpkox piꞌ, yã Topa te tikmũꞌũn xat xeꞌẽgnãg, ha kõmẽn 
nõy yõg tikmũꞌũn pu ꞌãteꞌ xuktux putup, huk mõg. Kaxĩy.

44 Tu taꞌ mõg, tu ꞌIyaet yõg hãpxexka Ganinet ha hãpkumep, tu Yoneo 
yõg Topa pet haꞌ mõg, tu hãmꞌãpak max ꞌãktux Topa pet kopah.

Yeyox te yãy yõg tik xop yĩmõgatux

5  1 ꞌÃmnĩy ꞌũm ꞌĩhã Yeyox te kõnãg xexka Gẽnẽyane yõg hãpkux tuꞌ 
xip, tu hãmꞌãktux, ha tikmũꞌũn punethok pip, tuꞌ xupak xũy, hu 

Yeyox yĩkãgnãg hãꞌ pip, nũy xupak max, 2  ha Yeyox teꞌ pẽnãhãꞌ, tu kõnãg 
tu mĩpkox hãꞌ mõg pẽnãhãꞌ, tu nõm mĩpkox 2 pẽnãhãꞌ, ha tikmũꞌũn te 
mĩpkox hã mõxakux, nũy kõnãg yĩmũ mõg, nũy mãpxamut, tuꞌ nĩm 
nõmhã, nũy mãpxamutꞌax pix, 3  ha Yeyox mõg, tu mĩpkox kopaꞌ yũm, tu 
Xĩmãm yõg mĩpkox kopaꞌ yũm, tu Xĩmãm tuꞌ xak, pu mĩpkox te kõnãg xet 
hãꞌ mõg kutõgnãg. Haꞌ mõg, ha Yeyox te tikmũꞌũn yũmmũgãhãꞌ.

4 Tu hãmyũmmũgã kux, tu Xĩmãm puꞌ:
— Mõg, kõnãg xexka tuꞌ mõg, xayĩy mãm pop, pu ꞌãxape xop mãpxamut. Kaxĩy.
5 Ha:

— Yãyãꞌ, ꞌãmnĩy tox hãk mũg mãm xut ꞌohnãg, pãyã xateꞌ xat, yĩk 
mũꞌãte mãpxamutꞌax putyõn kõnãg kopah. Kaxĩy.

6  Tuꞌ mĩy, tu mãm xohix punethok pop, mãpxamut huꞌ pop, ha mãm 
putux haꞌ koxyõy, 7 yĩyꞌ xape xop xãnãhãꞌ, pu mõꞌnĩynãm, ha mõꞌnĩynãm, 
tu mãm pop, tu mĩpkox nõy te kõnãg yĩmũꞌ mõg kopaꞌ xex, ha mĩpkox 
putux nãm, yĩy mõꞌnãhã ꞌũptux hah. 8  Ha Xĩmãm teꞌ pẽnãhãꞌ, ꞌĩhãꞌ 
kopaxux hãꞌ nãhãꞌ, nũy Yeyox keppah ꞌũxup, tu:

— Yãyã, ꞌãmõg, tuk nĩm, ꞌũgkummuk hah! Kaxĩy.
9 Tu kuxãnõg, xiꞌ xape xop kuxãnõg mãpxamut xexka hah, 10 ha 

Yemeneo kutok Tiak xiꞌ taknõy Yoãm, tu kuxãnõg kamah, tu Xĩmãm 
mũtik mãm pop, ha Yeyox te Pet pu hãmꞌãktux, hu:

— ꞌÃkuxãnõg hok. Hõmã xate mãm pop. Hõnhã xix hãptup ꞌĩhã xate 
tikmũꞌũn nũnnãp-tup pax ꞌũgmũn hah. Kaxĩy.

11 Ha mĩpkox yĩkũy, tu hãpkux haꞌ yĩkũy, tuꞌ nĩm, tu ta Yeyox mũtik mõg.

Yeyox te tik xax tapmãhãꞌ
12  Ha ꞌãmnĩy ꞌũm ꞌĩhã Yeyox te kõmẽn ꞌũm tuꞌ xip, ha tik xip, yã yãy 

xax kunut, tu Yeyox pẽnãhãꞌ, tuꞌ kopaxux haꞌ nãhãꞌ, tu:
— Notot, ꞌok xatek putup ꞌũghittupmãꞌ? Kaxĩy.
13  Ha Yeyox te yãy yĩm yok, tuꞌ xupit, tu:
— ꞌÃte ꞌãp-tup, ꞌãhittup. Kaxĩy.
Hãpxip ꞌohnãg ꞌĩhã tik hittup, haꞌ xax tup. 14 Ha Yeyox teꞌ xat, hu:

— Tik ꞌũm pu ꞌĩy hok, pa mõg ꞌãmãnex hah, pu ꞌãxax pẽnãꞌ, ha xokxop 
ꞌũm Topa pu mõꞌhap. Hõmã Mõyyex teꞌ xat, ha tikmũꞌũn xohix teꞌ 
yũmmũgꞌax, tu Topa te ꞌãhittupmã yũmmũgꞌax. Kaxĩy.

15 Pãyã tikmũꞌũn xohix teꞌ xupak, tuꞌ nũn, pu Yeyox yõg hãmꞌãktux 
ꞌãpax, pu Yeyox hittupmãꞌ, 16  pãyã Yeyox mõg, tu hãm panip xexka haꞌ 
mõg, nũy Topa pu hãmꞌãktux.

Yeyox te tik te hãpkumep hok hittupmãhãꞌ
17 ꞌÃmnĩy nõy ꞌĩhã Yoneo yõg Paniye xop, xix hãmyũmmũg xop te 

hãpxexka Ganinet yõg kõmẽn xohix tuꞌ pip, xix hãpxexka Yonex yõg kõmẽn 
xohix tuꞌ pip, xix kõmẽn Yenoyanẽn tuꞌ pip, tuꞌ nũn tu nũktu mõxaha 
mĩptut tuꞌ, tuꞌ mãm, nũy Yeyox ꞌãpax, ha tikmũꞌũn yũmmũgãhãꞌ, ha Topa te 
Yeyox kaꞌogãhã pu pakut xop hittupmãꞌ, 18  ha tik xop nõy nũn, tu tik pakut 
tat, tu tutpe hã tat, yã tik te hãpkumep hok, haꞌ nũn tu nũktu mõxaha 
mĩptut tuꞌ, tu mõxakux putup, nũy tik pi Yeyox keppaꞌ, pãyã mĩptut nũꞌxip, 
19 tuꞌ xak, pãyãꞌ mõxa ꞌohnãg, hu mĩptut tu pepiꞌ mõg, tu hãpxax mõy, tu 
tik pakut te hãm tuꞌ nãhãꞌ, tu mĩptut kopaꞌ nãhãꞌ, ha Yeyox keppaꞌ pip, 20 haꞌ 
pẽnãhãꞌ, haꞌ kuxa mãm kaꞌok Yeyox kopah, yĩy tik pakut pu hãmꞌãktux, hu:

— ꞌÃmũn, ꞌãte xa hãmꞌãktux, Topa te ꞌõg hãpkummuk mĩyꞌax xaxogãhãꞌ, 
pu tuꞌ kux. Kaxĩy.

21 Ha hãmyũmmũg xop xix Paniye xop tep-tup nõg, tu hãmꞌãktux hãꞌ 
nõy yãnãn, tuꞌ yãy pu yĩkopit, hu:

— Tik ꞌũm ꞌõhõm? Topap-xehnãg te hãpkummuk mĩyꞌax xaxogã ꞌãktux, pãyã 
Yeyox te yãy ꞌãktux, hu Topa ꞌãktux kummugãhãꞌ. Tik ꞌũm ꞌõhõm? Kaxĩy.

22  Ha Yeyox teꞌ yũmmũg, tu hãmpeꞌpaxex yũmmũg, hu:
— Putep mũn tu ꞌãpeꞌãpaxex ꞌãkuxa kopah? 23  Piꞌya xatep-tup, pe ꞌãte 

mĩyꞌax kummuk xaxogã ꞌãktux, pe ꞌãteꞌ kup yok, nũy hãpkumep ꞌãktux. 
Piꞌya xatep-tup? 24 ꞌÃte xa hãmꞌãktux, xa hãmyũmmũg. ꞌŨgmũn yã 
tikmũꞌũn kutok pit. ꞌŨgkaꞌok, ha Topa teꞌ yãy ꞌãxetꞌax hõm ꞌãꞌ, ꞌũyĩy 
hãpkummuk mĩyꞌax xaxogã ꞌãktux. ꞌĨy hok, nũy tak ꞌãpax. Kaxĩy.

Tu tik te hãpkumep hok pu:
— ꞌÃyok, nũy ꞌãgnĩhãxip, tutpe tu pepiꞌ xup, nũy ꞌãpet ha mõg. Kaxĩy. Tuꞌ 

xatꞌax hã hittupmãhãꞌ.
25 Ha hãpxip ꞌohnãg ꞌĩhãꞌ yok, tuknĩhaꞌ xip, tu tutpe pepiꞌ xup, tu yãy pet haꞌ 

mõg, tu Topa max ꞌãktux. 26 Ha tikmũꞌũn kuxãnõg, tu Topa max ꞌãktux, hu:
— Hõnhã yũmũꞌãte hãpxopmã max xeꞌẽgnãg pẽnãhãꞌ! Kaxĩy.

Yeyox xix Nemix
27 Ha taꞌ mõg, Yeyox mõg, tu tik nõy pẽnãhãꞌ, ha tik te gohet pupi 

tikmũꞌũn yõg tayũmak pop, tuꞌ xuxetꞌax Nemix, tu gohet yõg pet kopaꞌ 
yũm, ha Yeyox te nõm pu:

— ꞌŨkpe mõg. Kaxĩy.
28  Haꞌ yok, tuknĩhãꞌxip, tu hãpxop xohix nĩm, nũy Yeyox mũtik mõg. 

29 Tu ꞌãmuk xexka mĩy yãy pet tuꞌ, Yeyox tuꞌ mĩy, ha tik punethok pip, tu 
gohet pupi tayũmak pop, tu mĩmpe xitꞌax yĩmap mãm, 30 ha Paniye xop 

tep-tup nõg, xix hãmyũmmũg xop tep-tup nõg kamah, tu tik xop yĩkopit, 
nõm xop te Yeyox mũtik hãpkumep xop, hu:

— Tep tu ꞌãxit nõm tayũmak pop xop mũtik, xix tik kummuk xop mũtik 
xit? Kaxĩy.

31 Ha Yeyox teꞌ xupak, hu:
— Tikmũꞌũn hittup xop ꞌaꞌ hehmẽn putupꞌah, ꞌap notot xãnãꞌah, pãyã 

pakut xop mũn te hehmẽn putup, hu notot xãnãhãꞌ. 32  Ha kaxĩy ꞌũgnũn 
nũy tikmũꞌũn kummuk xop xãnãꞌ, pu nũꞌ, nũy yãyhãhup, nũy hãpkummuk 
mĩyꞌax nĩm, pãyã tikmũꞌũn ꞌũm te yãy peꞌpaxex, hu: “ꞌŨgmax.” Kaxĩy. ꞌA 
ꞌãte xop xãnãꞌah pu nũꞌ. Kaxĩy.

Yeyox teꞌ xit hok ꞌãktux
33  Ha tikmũꞌũn te:

— Tik xop te Yoãm mũtik hãpkumep, Yoãm nõm tep-tox pix, ha ꞌãmnĩy 
punethok hãꞌ xit hok, nũy Topa pu hãmꞌãktux, ha Paniye xop yõg mũtik 
hãpkumep xop xit hok kamah, pãyã ꞌõg tik xop xit hokꞌah, xiꞌ xoꞌop. Kaxĩy.

34 Ha Yeyox te hãmyũmmũgãhãꞌ, nũy Topa yõg hãpxopmãꞌax yũmmũgãꞌ, tu:
— Tik te yãytahaꞌ, haꞌ xape xop hittup, tu ꞌãmuk xexka mĩy, haꞌ xape 

xop xit punethok, ꞌĩhãꞌ xip, ꞌĩhã tik te yãytaꞌ xip, 35 pãyã hãpxip ꞌĩhã 
tik nõy te nõm mõgãhãꞌ, haꞌ mõg, ꞌĩhãꞌ xape xop kuxa teknõg, tuꞌ 
xit ꞌohnãg. ꞌŨgmõg, puxix yõg tik xop xit hok kamah. Kaxĩy. 36  Tu xe 
hãmyũmmũgãhãꞌ, tu hãmꞌãktuxꞌax hã hãmyũmmũgãhãꞌ, nũy Topa yõg 
hãpxopmãꞌax ꞌãktux, tu hãmꞌãpakꞌax tup ꞌãktux, hu:

— Tikmũꞌũn xax kunox. ꞌOk ꞌũn te ta tu mõꞌyãg nõm, tu ꞌũn ꞌũm tuꞌ yãg tup 
pahaꞌ, pu tu xax kunox tu mõꞌxeh? ꞌAp paꞌah. Topixxax tup kaꞌok, haꞌ xax kunox 
puꞌuk, tu yãy potꞌax. Kaxĩy Yoãm yõg tik xop te mõnãyxop yõg hãpxopmãꞌax 
hittap tat, ha yõg tik xop te yõgnũ hãpxopmãꞌax tat, yã hãpxopmãꞌax tup tat. 
37 Ha tikmũꞌũn teꞌ hep xupyãg mĩy, tu xokxax tup hãꞌ xuk, pãyã ꞌũ ꞌũm te xupyãg 
tup xuk, tu xokxax kutut hãꞌ xuk? Yãmhok. Xokxax tup kaꞌok, haꞌ xax kutut 
puꞌuk, tuꞌ yãy potꞌax, ha xupyãg nũꞌnãꞌax, tu mõktu nõg, 38 yĩy tik teꞌ hep xupyãg 
tup mĩy, mũy xokxax tup hãꞌ xuk. 39 Ha tik te xupyãg kutut putup, tu taꞌ hep tup 
putup nõg, tu: “Nõm kutut nõm ꞌũmax. ꞌAꞌ tup maxꞌah.” Kaxĩy Yoãm yõg tik xop 
te hãpxopmãꞌax hittap tat putup, tu nõm tup putup nõg. Ta tuꞌ kux. Kaxĩy.

Yeyox te nit xap ꞌãktux

6  1 ꞌNit xap te Yoneo yõg tikmũꞌũn hã hãptup xeꞌeꞌ, ha nit xap ꞌũm ꞌĩhã Yeyox 
hãpkumep, tu hãpxop yãy koxuk mep, ha xuxnãg xetox taꞌ, xiꞌ xap teꞌ kopaꞌ 

xip, ha tik xop te Yeyox mũtik hãpkumep, tuꞌ xap mõy, tuꞌ xap yõg xax nak mõy, 
tuꞌ yĩm hã kuyõnnãhãꞌ, tuꞌ xap xut, tuꞌ mãhãꞌ. 2 Ha Paniye xop pip, tuꞌ yĩkopit, hu:

— Tep tu xate xuxnãg ta xetox xap mõy nit xap ꞌĩhãꞌ? Mõnãyxop hittap Mõyyex 
teꞌ xat hok pu yũmũg xut hok nit xap ꞌĩhãꞌ. Nõꞌõm yã Topa yõg hãptup xeꞌeꞌ. Kaxĩy.

3  Ha Yeyox te:

— ꞌOk ꞌãxop mõꞌkupix Topa yõg tappet? Hõmã putup te mõnãyxop 
hittap Namix putex, xix tik xop te Namix mũtik hãpkumep kix kamah, 
4 tu Topa pet xexka hã mõꞌnãhãꞌ, tu pãm pop, ha pãm te Topa keppaꞌ 
mãm, ha Topa teꞌ tux hok pu tikmũꞌũn nõm mã hok, ꞌãmãnex xop yãp-xet 
teꞌ mãhãꞌ, pãyã mõnãyxop hittap Namix teꞌ mãhãꞌ, tu nõm xop te mũtik 
hãpkumep puꞌ popmãhãꞌ, haꞌ mãhãꞌ. ꞌŨkux. Kaxĩy.

5 Tu xeꞌ:
— ꞌŨgmũn yã Tikmũꞌũn Kutok, hu nit xap xohix hãk xuxyãꞌ. Kaxĩy.

Tik yĩm xeꞌe nĩãꞌ
6 Ha nit xap nõy ꞌĩhã Yeyox te Topa pet haꞌ mõg, tuꞌ mõg, tu mõktu xupep Topa 

pet tuꞌ, tu mõꞌnãhãꞌ, tu hãmyũmmũgãhãꞌ, ha tik ꞌũm xip, haꞌ yĩm xeꞌe nĩãꞌ, tuꞌ 
puꞌũgnãg, 7 ha tik xop te hãmyũmmũg teꞌ pẽnãhãꞌ, xix Paniye xop teꞌ pẽnãhãꞌ, nũy 
Yeyox pẽnãꞌ, nũy tik hittupmã pẽnãꞌ, ꞌok pe nit xap ꞌĩhãꞌ hittupmãꞌ, pu Yeyox kupeh, 
8 pãyã Yeyox te nõm peꞌpaxex yũmmũg, hu tik te yĩm nĩãꞌ pu hãmꞌãktux, hu:

— ꞌÃyok, nũy ꞌãꞌkihãxip, pu tikmũꞌũn ꞌãxakot. Kaxĩy.
Haꞌ yok, tuk-nĩhãꞌxip, 9 ha Yeyox te:

— ꞌÃte ꞌãyĩkopit, putep xat Mõnãyxop Mõyyex? Mõyyex te putep tux hok pu 
mĩy hok nit xap hã? ꞌOk xat pu hãpxopmã max, ꞌok pe hãpxop mã kummuk? 
ꞌOk xat pu tik kõnãg kopa tuꞌ xut pu tu xok hok, pe tik nĩm pu tu xok? Kaxĩy.

10 Tuꞌ pẽnã kaꞌok, tu tikmũꞌũn yĩmmap xop pẽnã kaꞌok, tu tik yĩm nĩã 
pu hãmꞌãktux, hu:

— ꞌĨm yoah. Kaxĩy.
Haꞌ yok, haꞌ hittupmãhãꞌ. 11 Ha tikmũꞌũn xexka xop gãy, tu hãmꞌãktux 

hãꞌ nõy yãnãn, tu Yeyox kummugãp-tup ꞌãktux.

Yeyox te yãy yõg tik xop te 12 yĩmõgatux
12  Ha ꞌãmnĩy ꞌũm ꞌĩhã Yeyox te yĩktix tox tuꞌ mõkãnĩn haꞌ mõg, nũy 

Topa pu hãmꞌãktux, ha ꞌãmnĩy tox hã Topa pu hãmꞌãktux. 13  Ha hãptup, tu 
tik te mũtik hãpkumep xop xãnãhãꞌ, tu tik te 12 yĩmõgãtux nũy mõꞌpok, 
tuꞌ xuxetꞌax mĩy yãy yõg mõꞌpok xop. Kaxĩy. 14 Haꞌ xohix te: Xĩmãm, 
ꞌũxuxetꞌax nõy Pet xixꞌ taknõy ꞌÃneneꞌ, xix Tiak, xix Yoãm, xix Pinip, xix 
Matõmẽo, 15 xix Mãteo xix Tõmẽ, xix ꞌAppeo kutok Tiak, xix Xĩmãm nõy, 
nõm te yãy yõg Yoneo xop xexkanãp-tup, 16  xix Tiak kutok Yot, xix Yot 
nõy, ꞌũxuxetꞌax nõy ꞌIxkanot, nõm teꞌ gãy xop mõgãhã Yeyox hah.

Yeyox te hãmyũmmũgãhãꞌ xix hittupmãhãꞌ
17 Ha Yeyox te yĩktix yĩxohoh, xixꞌ yõg tik xop yĩxohoh, tu hãm yok tuꞌ 

mõg, ha tikmũꞌũn punethok te Yeyox mũtik hãpkumep, tuꞌ pip, yã hãpxexka 
Yonex yõg tikmũꞌũn, xix kõmẽn Yenoyanẽn yõg, xix kõmẽn Tiro yõg, xix 
Xinõm yõg, nõm kõmẽn 2 te kõnãg kox xexka hũmnãg tuꞌ mãm, 18  haꞌ nũn, 
tu Yeyox te hãmꞌãktux ꞌãpak, pũyĩꞌ pakut xop hittupmãꞌ, ha tikmũꞌũn te 

yãmĩy kummuk kopaꞌ pip xop nũn, haꞌ hittupmãhãꞌ. 19 Ha tikmũꞌũn xohix te 
Yeyox ꞌãpit putup, Yeyox mũn kaꞌok hah, yĩy tikmũꞌũn kuxa hittup.

Tikmũꞌũn kuxa hittup xiꞌ teknõg
20 Yeyox te yãy mũtik hãpkumep xop pẽnãhãꞌ, tu:

— ꞌÃkuxa hittup ꞌãhok xop nõmhã. Yã Topa te ꞌãxop xat, ha Topa yõg 
tikmũꞌũn xeꞌeꞌ.

21 — ꞌÃkuxa hittup ꞌãp-tup xũy xop nõmhã. Topa te ꞌãtex hi kaꞌok putup.
— ꞌÃkuxa hittup ꞌãpota xop nõmhã. Topa te ꞌãxop kuxa hittupmãp-tup.
22  — ꞌÃkuxa hittup ꞌĩhã tikmũꞌũn te ꞌãp-tup nõg, tu ꞌãxop mãnõg, ꞌũkpe 

ꞌãmõg hah, hak mũn yã Tikmũꞌũn Kutok, tu ꞌãkeppak mõg. 23  ꞌÃkuxa 
hittup ꞌĩhã ꞌãp-tup nõg. Yã pũn, pũn ꞌãkuxa hittup tuꞌ, yã Topa te xaꞌ hõm 
putup pexkox yõg hãpxop xohix. Hamũn. Hõmã mõnãyxop kummuk tep-
tup nõg Topa pupi hãmꞌãktux xop kamah.

24 — Pa ꞌãkuxãnõg ꞌãptexop xexka tuꞌ. Hõnhã xate hãpxop xohix pip, yãꞌ puxiꞌ.
25 — ꞌÃkuxãnõg ꞌãxop hi kaꞌok nõmhã, putup te ꞌãkix putup hah.

— ꞌÃkuxãnõg ꞌãxop yĩxix nõmhã, ꞌãpotap-tup tuꞌ.
26  — ꞌÃkuxãnõg ꞌĩhã tikmũꞌũn xohix te xa ꞌãktux max. Hõmã mõnãyxop 

kummuk teꞌ koitꞌax xop ꞌãktux max kamah.

Xatuꞌ gãyxop putup pax
27 — ꞌŨg ꞌãpax. ꞌÃte xa hapxeꞌe ꞌãktux. ꞌÃpu, tikmũꞌũn gãy xop putup pax, 

tu hãpxopmã max ꞌãp-tup nõg xop puꞌ, 28 nõm xop te xa hãpkummugãhãꞌ, 
yĩy ꞌãxop te nõm pu hãmmaxnãꞌ, tu Topa tuꞌ xak pu nõm hã hãmmaxnãꞌ, 
nõm xop te ꞌãxũygã pu hãmmaxnãhãꞌ. Nõm xop te xaꞌ: “Pũyã Topa xa 
hãpkummugãꞌ.” Kaxĩy. Pãyã ꞌãxop te nõm pu: “Pũyã Topa xa hãmmaxnãꞌ.” 
Kaxĩy. 29 Tik ꞌũm te ꞌãpayĩn kix, ꞌapu tux hok pu ꞌãpayĩnnag nãg nõy kix 
kamah, ha tik ꞌũm te ꞌõg kãmĩn xut, ꞌãpuꞌ tux hok pu ꞌõg kayak xut nũy 
paxmõg kamah. 30 Tik ꞌũm te ꞌãxak pu hãpxop ꞌũm hok hõm, ꞌãpu, tuꞌ hõm, 
ha tik te ꞌõg hãpxop xut, ꞌãpuꞌ tux hok puꞌ xut, yĩy putpuꞌ xak hok ꞌõg hãpxop. 
31 Xatep-tup, pu ꞌãnõy xa hãmmaxnãꞌ, yĩy ꞌãnõy pu hãmmaxnã hãmãxap.

32 — ꞌÃxop te ꞌãxape xop putup pax, tuꞌ puknõg xop putup nõg. Teptu 
ꞌãmpeꞌãpaxex, hu: Topa tek mũn pu hãmmaxnãp-tup, ꞌũgmũn max hah? Kaxĩy. 
ꞌÃmhok, yãꞌ koit. Tikmũꞌũn kummuk te yãy xape xop putup pax kamah, pa Topa 
te nõm hã hãmmaxnã ꞌohnãg. 33 Tikmũꞌũn te xa hãpxopmã max, ha xate nõm pu 
hãpxopmãhãꞌ ꞌũyãnãn tuꞌ. Teptu ꞌãmpeꞌãpaxex, hu: Topa te ꞌã hãmmax nãp-tup, 
ꞌũgmũn max hah. Kaxĩy. ꞌÃmhok. Tikmũꞌũn kummuk teꞌ xapep-tup pax kamah, 
tu hãpxopmã max ꞌũyãnãn tuꞌ, pa Topa te nõm xop pu hãmmaxnã ꞌohnãg. 
34 Xate hãpxop ꞌũm hõm, tu taꞌ putpuꞌ pahaꞌ, tu ꞌãmpeꞌãpaxex, hu: Tik te pagop-
tup. Kaxĩy. Teptu ꞌãmpeꞌãpaxex, hu: “Topa te ꞌã hãmmax nãp-tup, yãk mũn te 
hãpxopmã max.” Kaxĩy. ꞌÃmhok. Tik te hãpkummuk mĩy, tu hãpxop ꞌũm hõm 
kamah, tuꞌ nõy xop puꞌ hõm, nũy ta put pu paꞌ. 35 ꞌA ꞌãmũnꞌah. ꞌÕg hãpxop xak 

hok, nũy put pu paꞌ. ꞌÃpuꞌ puknõg xop putup pax, tu hãmmaxnãꞌ, tu hãpxop hõm, 
pãyãꞌ xak hok ꞌũyãnãn tuꞌ, ha Topa te xa hãmmaxnãp-tup, yĩy ꞌãxop yã Topa 
xeꞌẽgnãg hã ꞌãktok xop, yã Topa mũn max, tu hãmmaxnãhã tik max xop puꞌ, xix 
tik kummuk xop puꞌ. 36 Topa yã ꞌÃtak, tu tikmũꞌũn kuxa kaꞌ, ꞌãpu tikmũꞌũn nõy 
kuxa ka kamah, ꞌÃtak Topa putuk ꞌũkuxa kaꞌ, yã Topa max xeꞌẽgnãg.

Topa te hãpxopmãꞌax xohix kopit putup
37 — ꞌÃnõy yõg hãpxopmãꞌax kopit hok, nũy hãmꞌãktux kummuk, puyĩy 

Topa ꞌõg hãpxopmãꞌax kopit hok. ꞌÃnõy yõg hãpkummuk mĩyꞌax xaxogãꞌ, ha 
Topa te ꞌõg hãpkummuk mĩyꞌax xaxogãp-tup, pu tuꞌ kux. 38 ꞌÃnõy puꞌ hõm, 
ha Topa te xaꞌ hõm putup, ha xate hãpxop punethok pop putup, yã Topa 
te hãpxop punethok xa popmãhãꞌ, yĩy ꞌãyĩm 2 nũꞌxip putup. ꞌÕg panat hã 
ꞌãnõy pu hãpxop xap hãmenex, puxix nõm panat hã xa hãmenex hãpxop xap 
kama ꞌũyãnãn tuꞌ. ꞌÃnõy puk-tõgnãg hõm, puxix xaꞌ hõm ꞌũk-tõgnãg kamah. 
ꞌÃnõy pu punethok hõm, puxix xaꞌ hõm punethok ꞌũyãnãn tuꞌ. Kaxĩy.

39 Tu xe hãm ꞌãktux, hu:
— Tik pa hok teꞌ nõy pa hok mũg, puyĩy mõgãꞌ, puxix tik 2 hãpkox haꞌ 

mõnãy. 40 Tik te hãmyũmmũgãꞌax, tu hãmyũmmũg xexkah, ha tik te tappet 
mĩy yã hãmyũmmũg kutõgnãg, pãyã tappet mĩy kux, tute hãmyũmmũg 
xexkap-tup, nũy hãmyũmmũgã kamah. 41 Xate ꞌãnõy yõg hãpxopmãꞌax 
kummuk pẽnãhãꞌ. Teptu xateꞌ pẽnã hok yãy yõg hãmpxopmãꞌax kummuk? 
42 Hu hãmꞌãktux hok ꞌãnõy puꞌ, hu: “Nãy, ꞌãte xa hãmyũmmũgãp-tup.” Kaxĩy, 
ꞌĩhã ꞌãpa te hãmyũmmũg ꞌohnãg. Xateꞌ yũmmũg hok? Yãy yõg hãpxopmã 
kummuk kux hãmãxap, xayĩy kũnãy tu ꞌãnõy yõg hãpxopmã kummuk kuxyãꞌ.

Mĩm kup max xix mĩm kup kummuk ꞌãktux
43 — Mĩm kup max te mĩnta max tahaꞌ, ꞌap mĩnta kummugãꞌah, haꞌ kup 

kummuk te mĩnta max ta ꞌohnãg. 44 Tikmũꞌũn te mĩnta pẽnãhaꞌ, nũy tuꞌ kup kopit. 
Mĩnta tu max, puxixꞌ kup tu max, ha mĩnta tu kummuk, puxixꞌ kup tu kummuk. 
ꞌA tikmũꞌũn te tepta xutꞌah mĩmyãm kup tuꞌ, tu xupxak xak ꞌohnãg mĩmyãm 
kup tuꞌ. 45 Tik max te hãpxopmã max, ꞌũkuxa max tuꞌ mĩy, ha tik kummuk kuxa 
kummuk, tu hãpxopmã kummuk. ꞌŨyĩyꞌax te yãy kuxa kopa hãpxop yũmmũgãhãꞌ.

Tikmũꞌũn pet max xixꞌ kummuk ꞌãktux
46 — ꞌÃxop te: “ꞌÃmũn yãk xuxyãꞌ,” kaxĩy, pãyã ꞌãyĩpkox ꞌohnãg. ꞌÃte ꞌãxat, pãyã 

xateꞌ mĩy ꞌohnãg. 47-48 ꞌÃte xa hãmyũmmũgãꞌax, nũy Topa yõg hãpxopmãꞌax 
yũmmũgãꞌ, nũy ta tikmũꞌũn yĩpkox pip ꞌãktux. Tikmũꞌũn te yõg hãmꞌãktux ꞌãpak, 
pũyãꞌ yĩpkox piꞌ, puyĩy tu ta hãmyũmmũg, tu tik pet max putuk. Ha hãpkot, tu 
mĩkaxxap tuꞌ xupep, pu tu kox tox tu nõm mõꞌtat, tu nõ mãykup mõꞌxix mĩhĩm, 
haꞌ kaꞌok, ha tex mõꞌyũm tuꞌ xupep, tu nũꞌxip, tu mĩptut kopaꞌ xup, tuꞌ xet xexkah, 
pãyã mĩptut kopa mõꞌyũm hãm hã, tuꞌ nak, tuꞌ kaꞌok, ha kaxĩy tik nũn, ꞌũghaꞌ nũn, 
nũy yõgnũ hãmꞌãktux ꞌãpax, tuk xupak, tuꞌ yĩpkox pip, tuꞌ kaꞌok kamah, mĩptut 

max mõꞌyũm hãm hã putuk. 49 Pãyã tik nõy pet, tu ꞌap hãpkotꞌah, tu mõꞌtat mĩhĩm 
hãm pepiꞌ, tu mõꞌxix hãm tuꞌ, haꞌ puꞌuk, ha tex gãy te mĩptut xit, haꞌ topahaꞌ, tu 
hãpxop patõnnãhãꞌ, tuꞌ koxyõy mĩptut. Ha kaxĩy tik te yõgnũ hãmꞌãktux ꞌãpak, tuꞌ 
yĩpkox ꞌohnãg, tu puꞌuk kamah, mĩptut kummuk putuk. Ta tuꞌ kux. Kaxĩy.

Yeyox te kãmãnat hittup mãhãꞌ

7  1 Ha Yeyox te hãmꞌãktux kux, tu tikmũꞌũn pu hãmꞌãktux kux, tu 
taꞌ mõg tu mõktu xupep kõmẽn Kapãnãn tuꞌ, 2  ha tik puxet yã Hõm 

yõg gohet hã kãmãnat, haꞌ hãm max, yĩyꞌ xatꞌax tep-tup pax, haꞌ pakut, 
tuꞌ xok putũmnãg, 3  ha tikmũꞌũn te Yeyox ꞌãktux, yĩy gohet yõg tik te 
Yoneo xexka xop tuꞌ xak, pu nũꞌ, pu Yeyox tuꞌ xax, pu mõg, nũy tik pakut 
hittupmãꞌ. 4 Ha Yeyox haꞌ nũn, tuꞌ mõxahaꞌ, tu tuꞌ xak, hu:

— Gohet yõg tihik max, ꞌãpu, nõm mõꞌnĩynãm. 5  Tute yũmũ yõg 
tikmũꞌũn putup pax, tu Topa pet mĩy yũmũ yõg tikmũꞌũn puꞌ. Kaxĩy.

6  Ha taꞌ mõg, ꞌũxexka xop mũtik mõg, tu gohet yõg kãmãnat haꞌ mõg, 
haꞌ pet hũmnãg tuꞌ yũm, ha gohet yõg tik teꞌ xape nũꞌpok, tu Yeyox ha 
nũꞌpok, nũy yãy pupi hãmꞌãktux, nũy Yeyox puꞌ hãmꞌãktux, hu:

— ꞌÃnũn hok, ꞌãxexka tuꞌ, hak-tõgnãg, hu ꞌãte yãyhãhup ꞌãkeppah. 7 ꞌÃte 
hãmꞌãktux yũmmũgꞌah. ꞌÃkaꞌok, nũy hãmpakutꞌax mãnõg, pu mõg. ꞌÃpu, 
hãmpakutꞌax xat, puyĩy kãmãnat hittup, nũy xatꞌax hãꞌ hittup. 8 Yũmmũg, 
gohet yõg xexka xop tek xat kamah, ha ꞌãte yõgnũ xonat xop xat, haꞌ yĩpkox pip. 
ꞌÃte xonat pu: “Mõg, mõg,” kaxĩy, haꞌ mõg, ha xonat nõy pu: “Mãꞌ, ꞌãnũꞌ!” kaxĩy, 
haꞌ nũn, ha ꞌãte kãmãnat puꞌ xat, hu: “ꞌŨmĩy,” kaxĩy, haꞌ mĩy. Puxiꞌ. Kaxĩy.

9 Ha Yeyox hup, tu tik pakut haꞌ mõgꞌah, tu gohet yõg tik te hãmꞌãktux 
ꞌãpak, tuꞌ hittup, tu tikmũꞌũn teꞌ peꞌ mõg xop pu hãmꞌãktux, hu:

— ꞌÃte xa hãpxeꞌe ꞌãktux: Tik kuxa yũm kaꞌok yõgnũ hãmꞌãktuxꞌax 
kopah. Yãꞌ puknõg, pãyã Iyaet yõg tikmũꞌũn kuxa mãm puꞌuk, yũmũ yõg 
tikmũꞌũn kuxa mãm puꞌuk. Kaxĩy.

10 Ha gohet yõg tik xape xop putpuꞌ mõg, kãmãnat pet haꞌ mõg, tuꞌ mõg 
tu mõktu mõxahaꞌ, ha kãmãnat xip, tuꞌ hittup nõmhã, ꞌũxatꞌax hã Yeyox 
te nõm hittupmãhãꞌ.

Yeyox teꞌ putpu hĩnnãhã ꞌũn kutok pit
11 Hãpxip kutõgnãg ꞌĩhã Yeyox mõg, tu taꞌ mõg tu mõktu kõmẽn Nãĩy tuꞌ, 

haꞌ xop te Yeyox mũtik hãpkumep xop pip, xix tikmũꞌũn punethok pip, 12 tu 
kõmẽn yĩkaꞌ pip, ꞌĩhã tikmũꞌũn nũn, tu kõmẽn yĩkaꞌ nũn, nũy tik nõ hãpkot. 
ꞌŨn hok yũm, tuk-tok pit puxehnãg, haꞌ xok, ha tikmũꞌũn punethok te ꞌũn 
mũtik nũn, nũy tuk-tok nõ hãpkot, 13 ha Yeyox teꞌ pẽnãhãꞌ, tu ꞌũn kuxa kaꞌ, hu:

— ꞌÃpota hok, ꞌũxak hok. Kaxĩy.
14 Tuꞌ mõg, tu tik xok yõg mĩpkox ꞌãpit, ha tikmũꞌũn hup, tuꞌ mõg 

ꞌohnãg, yĩy Yeyox te:
— ꞌŨgnix! ꞌAte ꞌãxat, hu: ꞌÃyok. Kaxĩy.

15  Ha put pu hiꞌ, tuꞌ yoah, tuꞌ yũm, tu hãmꞌãktux, ha Yeyox teꞌ mũk tut 
puꞌ hõm, haꞌ hittup. 16  Haꞌ xohix kuxãnõg, tu Topa ꞌãktux max, hu:

— Topa te nũ tik yãykutnãhãꞌ, puyĩy yãy pupi hãmꞌãktux, tuꞌ nũn, nũy tikmũꞌũn 
pu hãmꞌãktux, haꞌ xexkah! Topa nũn, nũy yãy yõg tikmũꞌũn mõꞌnĩynãm. Kaxĩy.

17 Ha kaxĩy tikmũꞌũn te Yeyox ꞌãktux, tu hãpxexka xohix kopa 
hãmꞌãktux, xix hãpxexka hãmhũmnãg tu hãmꞌãktux.

Yoãm te mõ tik pok
18 Tik xop te Yoãm mũtik hãpkumep, tu nõm tep-tox pix mũtik hãpkumep, 

ha tik xop te Yoãm pu hãmꞌãktux, tu Yeyox te tik xok putpuꞌ hĩnnã ꞌãktux, ha 
Yoãm teꞌ yõg tik 2 mõg yĩmõgatux, 19 tu Yeyox ha mõꞌpok, nũy yĩkopit, hu: “ꞌOk 
ꞌãmũn tihik, Topa te nõm yãykutnãhãꞌ? ꞌOk pe Topa teꞌ nõy nũꞌkutnãꞌax?” Kaxĩy. 
20 Ha tik xop te Yeyox haꞌ mõg, tu hãmꞌãktux, tu Yoãm te hãmꞌãktux ꞌãktux, hu:

— ꞌOk ꞌãmũn yã tihik, Topa te nõm yãykutnãhãꞌ? ꞌOk pe Topa teꞌ nõy 
nũꞌkutnãp-tup? ꞌŨkux. Kaxĩy.

21 ꞌĨhã Yeyox te tikmũꞌũn punethok hittupmãhã nõmhã, tu yãmĩy 
kummuk kopaꞌ pip xop hittupmãhãꞌ, xiꞌ pa hok xop hittupmãhãꞌ, 22  tu 
hãmꞌãktux hãꞌ nõy yãnãn Yoãm yõg tik xop mũtik, hu:

— Putpu mõg, nũy Yoãm pu hãmꞌãktux, tu hãpxopmãꞌax xohix pẽnãꞌax 
ꞌãktux, hu: ꞌŨpa hok xop te hãmpẽnãhã, xix hãpkumep hok xop te hãpkumep, 
xix yãy xax kunut xop yãꞌ xax tup, xiꞌ yĩpkox hok xop te hãmꞌãpak, haꞌ xok 
tihik, tu putpu hiꞌ, haꞌ hok xop te hãmꞌãpak maxꞌax ꞌãpak. 23 Ha tikmũꞌũn kuxa 
yũm kaꞌok ꞌũgmũn kopah, tuꞌ kuxa hittup, tuk yĩkopit ꞌohnãg. ꞌŨkux. Kaxĩy.

24 Ha Yoãm yõg tik xop mõg, ha Yeyox te Yoãm ꞌãktux tikmũꞌũn puꞌ, hu:
— ꞌÃmõg hãm panip tuꞌ, nũy Yoãm pẽnãꞌ. Putep xate pẽnãhãꞌ? ꞌOk mõg 

nũy mĩxux tox pẽnãꞌ? ꞌOk ꞌãmuuh te nõm mĩxux nuhuknãm? ꞌAp pẽnãꞌah. 
25 Xatep-tep pẽnãhã? ꞌOk mõg nũy tik pẽnãꞌ, tik te topixxax maxnãg mõꞌtat? 
ꞌÃmhok. Yoãm te xoktut xax mõꞌtat, ꞌap xax maxꞌah. Yũmmũg. Tikmũꞌũn nõy 
te topixxax max xeꞌe mõꞌtat, tu mĩptut max xeꞌe kopa tihiꞌ, tu ꞌãmuk xexka mĩy 
pax, tuꞌ xexka xop mũtik tihiꞌ, pãyã panip xexka tuꞌ tiꞌah xexka xop, ha Yoãm 
hok xip, tu panip xexka tuꞌ pet. 26 Pãyã xatep-tep pẽnãhãꞌ? ꞌOk tik te Topa pupi 
hãmꞌãktux pẽnãhãꞌ? Hamũn. ꞌÃte xa hãpxeꞌe ꞌãktux. Yoãm mũn te Topa pupi 
hãmꞌãktux xeꞌeꞌ. 27 Xateꞌ yũmmũg. Hõmã tik hittap te Yoãm ꞌãktux, tu Topa 
yõg tappet tu kaxꞌãmiꞌ, hu: “Topa te hãmꞌãktux, ha tik teꞌ nõm pupi hãmꞌãktux. 
Topa te nõm tik ꞌãkeppa mõꞌkutnãp-tup, nũy ꞌõg putat maxnãꞌ.” Kaxĩy.

28  — ꞌÃte xa hãpxeꞌe ꞌãktux. Tik xop hittap xexkak-tõgnãg, ha Yoãm 
xexka xeꞌeꞌ, pãyã tik kutõgnãg, tuꞌ yĩpkox xip, Topa te nõm xat hah, 
nõꞌõm xexka xeꞌẽgnãg. Kaxĩy.

29 Ha tik xop te gohet pupi tayũmak pop, tu Yeyox yõg hãmꞌãktux ꞌãpak. 
Hõmã Topa te nõm xat, haꞌ yĩpkox pip, ha Yoãm tep-tox pix.

30 Pãyã Paniye xop xix yũmmũgã xop yĩpkox ꞌohnãg, yĩy Yoãm tep-tox 
pix ꞌohnãg kamah.

31 Ha Yeyox te xe hãmꞌãktux, nũy hãmyũmmũgãꞌ, hu:
— Hõnhã tikmũꞌũn tep-tep putuk? 32 Tu kakxop putuk, nõm te hãmnuhnõg tuꞌ 

mãm, ha hãmkuteꞌex, tuꞌ nõy puꞌ yĩy kaꞌok, hu: “ꞌŨgmũꞌãte kãyãhãꞌ, yãytaꞌax 
kãyã putuk, payã ꞌãxop te hãmyã ꞌohnãg, hakmũꞌãte kãyãhã, nõ hãpkot kãyãꞌax 
putuk, pãyã ꞌãxop tekmũ mũtik pota ꞌohnãg.” Kaxĩy. 33 Yoãm tep-tox pix, tuꞌ xit 
hok, nũy Topa pu hãmꞌãktux, tuꞌ hep xupyãg xoꞌop hok, ha ꞌãxop te: “Yãmĩy 
kummuk te nõm kopaꞌ xip.” Kaxĩy. Pãyãꞌ koit. 34 ꞌŨgnũn, ꞌũgmũn yã Tikmũꞌũn 
Kutok, tuk nũn, tuk xit xiꞌ xoꞌop, ha ꞌãxop tek mũn kummuk ꞌãktux, hu: “Pẽnãꞌ, 
ꞌũxit xexka nãm, tu xoꞌop xexka nãm kamah, tu tix kummuk hãꞌ xape, xix 
tik xop te gohet pupi tayũmak pop xop hãꞌ xape.” Kaxĩy. 35 Tukmũn ꞌãktux 
kummuk, pãyã Topa te hãmyũmmũg, ha tikmũꞌũn yãg te nõm hãmyũmmũg 
putup, tu nõm max ꞌãktux, tuꞌ hãpxeꞌe ꞌãktux. Ta tuꞌ kux. ꞌŨkux. Kaxĩy.

Yeyox te Paniye tik pet haꞌ mõg
36 ꞌÃmnĩy ꞌŨm ꞌĩhã Paniye xop yõg tik te Yeyox xãnãhã, pu yãy pet tuꞌ xit, 

haꞌ mõg, tu mõꞌnãhãꞌ, tuꞌ yũm, tuꞌ xit, 37 ha kõmẽn yõg xotit xip, ha tikmũꞌũn 
te nõm pu hãmꞌãktux, hu: ꞌOk yũmmũg xateꞌ? Yeyox te tik pet kopaꞌ xit. Kaxĩy. 
Yĩy nax tõynãg pahaꞌ, yã naxnãg max, takat xexkah, ha hãpxop hax max kopaꞌ 
xuk, tu kamah takat, 38 ha Yeyox yĩkãgnãg hãꞌ xip, tu potahaꞌ, haꞌ pa hep te 
Yeyox pata tuꞌ nãhãꞌ, tuꞌ pa hep hãꞌ pata pix, hu Yeyox pata nakgãhãꞌ, tu yãy 
xetox hã ꞌũktux tuꞌ nakgãhãꞌ, tu Yeyox pata hax, tu hãpxop hax max pux, tu 
Yeyox pata tuꞌ pux. 39 Ha Paniye yõg tik teꞌ pẽnãhãꞌ, tu hãmpeꞌpaxex, hu: “ꞌOk 
yũmmũg hok Yeyox teꞌ? Paxpu tu Topa pupi hãmꞌãktux xeꞌeꞌ, puxix ꞌũn xotit 
yũmmũg, huꞌ tux hox pu tuꞌ xupit hok.” Kaxĩy.

40 Ha Yeyox te Paniye yõg tik pu hãmꞌãktux, tu:
— Xĩmãm, ꞌãte xa hãmꞌãktux putup. Kaxĩy.
Ha:

— ꞌÃyĩy. Kaxĩy.
41 Ha hãmꞌãktux, nũy Topa yõg hãpxopmãꞌax yũmmũgãꞌ, hu:
— Hõmã tik 2 ta nemẽn tik nõy puꞌ, tuꞌ nõy pu ta nemen tayũmak hã, 

ha tik ꞌũm ta nemẽn tayũmak te 500, haꞌ nõy ta nemẽn tayũmak te 50. 
42  Pãyãꞌ nõm tik te tayũmak ꞌũm xipꞌah, ꞌap pagok yũmmũgꞌah, ha tik 
max teꞌ homip tuꞌ kax ꞌohnãg, haꞌ kux. ꞌÃte xa yĩkopit, hu: Tik ꞌũm kuxa 
hittup xeꞌeꞌ, nũy tik max tup-tup pax xexkah, pe tik ta nemẽn tayũmak te 
50, pe tik ta nemẽn tayũmak te 500? Putep peꞌãpaxex? Kaxĩy.

43  Ha Xĩmãm te:
— Nõm tik ta nemẽn kutõgnãg ꞌũkuxa hittup kutõgnãg, ha tik ta nemẽn 

xexka kamaꞌ kuxa hittup xexkah, hu tik max tup-tup pax xexkah. Kaxĩy.
Ha:

— Hamũn. 44 Nũ ꞌũn pẽnãꞌ. ꞌÃpet tu mõknãhãꞌ, ha kõnãg ꞌũm xate tatꞌah, puk 
pata pix, ha ꞌũn tek pata pix, yãy pa hep hãꞌ pix, tu xetox hãꞌ nakgãhãꞌ, 45 hak mũg 
ꞌohnãg yãy kep ha, nũy ꞌaneo, pãyã ꞌũn tek pata hax punethok. 46 Xate ꞌãꞌ hõmꞌah 

mĩxux hep tox, puk xe ꞌãnnut, pãyã ꞌũn te hãpxop hax max hep pux ꞌũkpata 
tuꞌ, 47 yĩy ꞌãte xa hãpxeꞌe ꞌãktux: Topa te ꞌũn kuxa kummuk xit nũy kuxa max tat 
ꞌũyãnãn tuꞌ, yĩy ha Topap-tup pax xexkah. Topa te tikmũꞌũn yõg kummuk mĩyꞌax 
xexka xaxogãhãꞌ, yĩy ha Topap-tup pax xexka ꞌũyãnãn tuꞌ, ha Topa te tikmũꞌũn 
yõg kummuk mĩyꞌax kutõgnãg xaxogãhãꞌ, yĩy ha Topap-tup pax kutõgnãg. Kaxĩy.

48  Tu ꞌũn pu hãmꞌãktux, hu:
— Topa te ꞌõg kummuk mĩyꞌax xaxogãhãꞌ, haꞌ kux. Kaxĩy.
49 Ha tikmũꞌũn te Yeyox mũtik mãm te:
— ꞌŨ ꞌũm nũhũꞌ? Topap-xehnãg te hãpkummuk mĩyꞌax xaxogã ꞌãktux. 

Yeyox teꞌ xaxogã ꞌãktux hok! Kaxĩy.
50 Ha Yeyox te ꞌũn pu hãmꞌãktux, hu:

— ꞌÃkuxa yũm kaꞌok ꞌũgmũn kopah, yãꞌ puxiꞌ. Mõg. Pũyã ꞌãkuxa yũm. Kaxĩy.
Haꞌ mõg.

ꞌŨn xop te Yeyox mũtik hãpkumep

8  1 Hãpxip kutõgnãg ꞌĩhã Yeyox hãpkumep, tu kõmẽn xohix kotit hãꞌ 
mõg, xiꞌ xip tu xexka xohix kotit hãꞌ mõg, tu hãmꞌãpak maxꞌax ꞌãktux, 

tu Topa te yãy yõg tikmũꞌũn xat ꞌãktux, tu nõm xop yĩpkox pip ꞌãktux, ha 
tik te 12 nũ mũtik mõg, 2  ha ꞌũn xop mõg kamah. Hõmã Yeyox te nõm 
xop hittupmãhãꞌ, tu yãmĩy kummuk mõy ꞌũkopah, ha ꞌũn xohix te: Mãnix 
ꞌãxetꞌax Mãnanẽn, ha Yeyox te yãmĩy kummuk te 7 mõy ꞌũkopah, 3 ha ꞌũn 
nõy Yoãn, tu Koy xetut, haꞌ xatꞌax ꞌEnot yõg kãmãnat te mãxap, tu nõm yõg 
hãpxop pẽnãhãꞌ, ha ꞌũn nõy Xoyãn, xix ꞌũn punethok te Yeyox mõꞌnĩynãm, 
tu tik te 12 mõꞌnĩynãm kamah, tu yãy yõg hãpxop tuꞌ popmãhãꞌ.

Tik te hãpxop xap xok
4 Ha tikmũꞌũn punethok nũn, yã kõmẽn xohix yõg tikmũꞌũn, tu Yeyox 

haꞌ nũn, tu yãy tu nũꞌnãhãꞌ, ha Yeyox teꞌ yũmmũgãhãꞌ, tu hãmꞌãktux hãꞌ 
hãmyũmmũgãhãꞌ, nũy Topa yõg hãpxopmãꞌax yũmmũgãꞌ, puyĩy tikmũꞌũn 
Topa yõg hãmꞌãktux puꞌ yĩpkox piꞌ, hu:

5 — Tik ꞌũm mõg nũy hãpxop xap xok, tuꞌ xap nãhã hãm kopah, nũy tuꞌ 
xok, haꞌ yãg te putat yĩka tuꞌ xok, yĩy tikmũꞌũn te pata hãꞌ totnok, tuꞌ koxyõy, 
ha putuxnãg teꞌ mãnãm, 6 haꞌ xap yãg te mĩkax xap tuꞌ nãhãꞌ, tuꞌ xokax, 
pãyã hãmnak, haꞌ tap, tu yãy xaxogãhãꞌ. 7 Haꞌ xap yãg te mĩmyãm xop kopaꞌ 
nãhãꞌ, tuꞌ xokax, tuꞌ tuk, tu mĩmyãm mũtik tuk, tu mõktu xexkah, pãyãꞌ xut 
ꞌohnãg, mĩmyãm kopaꞌ xip tuꞌ. 8 Haꞌ xap yãg te hãm max tuꞌ nãhãꞌ, tuꞌ xokax, 
tuꞌ tuk, tu mõktu xohix xexkah, tuꞌ xap max xohix punethok hõm. Yãꞌ xap 
puxet teꞌ xap te 100 popmãhãꞌ. Ta tuꞌ kux. Kaxĩy. Tu xe hãmꞌãktux, hu:

— ꞌŨgꞌãpax, xa ꞌãyĩpkox piꞌ. Kaxĩy.

Yeyox te hãmyũmmũgãhãꞌ
9 Ha tikmũꞌũn te Yeyox mũtik hãpkumep, tuꞌ yĩkopit, hu:

— ꞌOk hãmꞌãktux ꞌũm nũhũꞌ? Teptu xate hãmꞌãktuxꞌax hã 
hãmyũmmũgãhãꞌ? Kaxĩy. 10 Ha Yeyox te:

— Topa te xa hãmyũmmũgãhãꞌ, tu yãy yõg tikmũꞌũn xat, huꞌ yũmmũgãhãꞌ, 
puyĩy Topa yõg hãpxopmãꞌax yũmmũg, pãyã ꞌaꞌ tikmũꞌũn nõy pu 
hãmyũmmũgãꞌah, yĩy Topa te nõm pu hãmyũmmũgãhã hãmꞌãktuxꞌax hã, pu tu 
pa pip, pãyã ꞌa hãmpẽnãꞌah, xix hãmꞌãpak, pãyã ꞌa yũmmũgãhã hãmꞌãktuxꞌax 
hã, pu tu pa pip, pãyã ꞌaꞌ hãmpẽnãꞌah, xix hãmꞌãpak, pãyã ꞌaꞌ yũmmũgꞌah.

11 — Nõm hãmꞌãktux te ꞌãyũmmũgãhã kaxĩy: Mĩxux xap te Topa yõg hãmꞌãktux 
ꞌãktux. 12 Hãpxop xap te putat yĩka tuꞌ nãhãꞌ, hã kaxĩy tik ꞌũm te Topa yõg 
hãmꞌãktux ꞌãktux, ha tikmũꞌũn teꞌ xupak, pãyã Hãmgãyãgnãg te hãmꞌãktux putup 
nõg, tuꞌ kuxa kopaꞌ xut, yĩyꞌ kuxa yũm ꞌohnãg Topa yõg hãmꞌãktux kopah, ha 
Topa teꞌ kuxa kummuk xit ꞌohnãg. 13 Ha hãpxop xap te mĩkaxxap tuꞌ nãhãꞌ, hã 
kaxĩy tikmũꞌũn te hãmꞌãktux ꞌãpak, tuꞌ kuxa hittup, pãyãꞌ kuxa yũm kutõgnãg, tu 
mõktuꞌ xũy, huꞌ xaxok, tu Topap-tat xak. 14 Haꞌ xap te mĩmyãm xop kopaꞌ nãhãꞌ, hã 
kaxĩy tikmũꞌũn te nõm hãmꞌãktuxꞌax ꞌãpak, pãyã yãy yõg hãpxop xak punethok, tu 
hãpkuteꞌex punethok, tuꞌ kuxa yũm ꞌohnãg, hu Topap-tat hãꞌ mõg puꞌũgnãg. 15 Ha 
hãpxop xap te hãm max tuꞌ nãhãꞌ, ha kaxĩy tikmũꞌũn te hãmꞌãktuxꞌax ꞌãpak, tuꞌ 
yĩpkox pip hãmꞌãktux xeꞌe puꞌ, tuꞌ kuxa yũm kaꞌok hãmꞌãktuxꞌax kopah, tuꞌ xaxok 
ꞌohnãg, tu Topa yõg putat hãꞌ mõg, yãꞌ mõg kumak mõg. Tu ta tuꞌ kux. Kaxĩy.

Kũyãnãm ꞌãktux
16  Tu xe hãmꞌãktux, nũy Topa yõg hãpxopmãꞌax yũmmũgãꞌ, hu:
— Tikmũꞌũn te kuyãnãm tatꞌax yũm mĩpe yĩmũꞌ, pu tikmũꞌũn xohix pu tupmãꞌ, 

ꞌap mĩmpe kakaꞌ yũmꞌah, xix mana kopaꞌ yũm ꞌohnãg. 17 Ha kaxĩy Topa te 
hãpxopmãꞌax xaptopꞌax yũmmũgãp-tup, tu tikmũꞌũn xohix yũmmũgãp-tup.

18  — Paxip, ꞌũgꞌãpax max. Tikmũꞌũn te hãmyũmmũg, Topa te nõm pu 
hãmyũmmũgãp-tup, pu tu hãmyũmmũg xohix, pãyã tikmũꞌũn nõy te 
hãmyũmmũg ꞌohnãg, Topa te nõm pu hãpxaxogãp-tup. Kaxĩy.

Yeyox mũg tut nũn xiꞌ taknõy xop
19 Yeyox mũg tut nũn, xiꞌ taknõy xop nũn tu nũktu Yeyox tuꞌ mõxahaꞌ, pãyã 

ꞌãꞌ pẽnãꞌah, tikmũꞌũn punethok hah, 20 ha tik te Yeyox pu hãmꞌãktux, hu:
— ꞌÃtut nũn xix ꞌãtaknõy xop nũn, tu nũktu hãptopaꞌ tihiꞌ, tu ꞌãhip, nũy 

ꞌã mũtik hãmꞌãktux. Kaxĩy.
21 Pa Yeyox te:

— Yã tikmũꞌũn te Topa yõg hãmꞌãktux ꞌãpak, tuꞌ yĩpkox pip, yãk tut, xik 
taknõy, xik hex, tuk mũn hãꞌ xapeꞌ. Kaxĩy.

Yeyox te ꞌãmuuh xat, pu tuꞌ xuxiꞌ
22  ꞌÃmnĩy ꞌũm ꞌĩhã Yeyox te kõnãg xexka haꞌ mõg, tu ta mĩpkox xup 

hã nõm mõꞌnãhãꞌ, xix yãy mũtik hãpkumep xop teꞌ mõxakux, nũy kõnãg 
yĩmũꞌ mõg, ha Yeyox te:

— ꞌÃpu, yũmũ mõg nũpehe, kõnãg xexka xatapak hãpkux nõy tuꞌ. Kaxĩy.
Tuꞌ mõg, 23 ꞌĩhã Yeyox pip mĩpkox kopah, tu mõꞌyõn, ha ꞌãmuuh kaꞌok 

mõꞌkoꞌuk kõnãg xexka tuꞌ, ha kõnãg te mĩpkox mahap, tuꞌ mõm tu mĩpkox 
kopa mõꞌnãhaꞌ, ha mĩpkox putux, tu kõnãg kopa mõꞌnãp-tup, yĩy tik xohix 
xokꞌax, tu kuxãnõg, 24 tu Yeyox yĩka haꞌ mõg, tuꞌ tuhuk, haꞌ yãy koxak, yĩy:

Yãyãꞌ, Yãyãꞌ, yũmũg xakix putup! Kaxĩy.
Ha yãy koxak, tu ꞌãmuuh xat, xix kõnãg gãy xat, pu tu xuxiꞌ, haꞌ xuxiꞌ, 

25 ha Yeyox te tik xop pu hãmꞌãktux, hu:
— Piyaꞌ kuxa mãm ꞌũgkopah? Kaxĩy.
Ha Yeyox yĩpkutuk, tu yãy pu hãmꞌãktux, hu:

— ꞌŨ ꞌũm nõꞌõm? Tu ꞌãmuuh gãy xat, xix kõnãg gãy xat, haꞌ yĩpkox pip, 
tuꞌ kux. Kaxĩy.

Yeyox te yãmĩy kummuk xupepmãhãꞌ
26 Yeyox mõg, xixꞌ yõg tik xop te nõm mũtik mõg, tu mõktu mõxaha 

hãpxexka Yenax tu, ha Ganinet yõg kõnãg xexka kux tuꞌ yũm, 27 ha Yeyox 
te mĩpkox kopaꞌ xupep, tuꞌ mõg hãm nak haꞌ, ha kõmẽn yõg tihik nũn tu 
nũktu Yeyox hah, tu ꞌãmnĩy xohix hã xax top, tuꞌ pet xip ꞌohnãg, pãyãꞌ 
xukpot tuꞌ xip, yãmĩy kummuk xop teꞌ kuxa kopaꞌ pip hah. 28-29 Hãpxip 
punethok ꞌĩhã yãmĩy kummuk xop teꞌ kummukgãhãꞌ, haꞌ gãy, yĩy tikmũꞌũn 
te tik yĩm hĩy, xiꞌ kup hĩy, pip kup mũg xap hãꞌ hĩy, pãyã tik teꞌ koxyõy, ha 
yãmĩy kummuk te panip xexka tuꞌ mõgãhãꞌ, yĩy Yeyox te yãmĩy xat pu mõg, 
ha tik te Yeyox pẽnãhãꞌ tuꞌ yĩy kaꞌok, tu kopaxux haꞌ nãhãꞌ, tu nũꞌxup, tu:

— Yeyox, ꞌãmũn yã Topa xeꞌẽgnãg kutok. Xatep-tep tup? ꞌÃte xa tuꞌ xak 
ꞌũgkummugã hok. Kaxĩy.

30 Ha Yeyox teꞌ yĩkopit, hu:
— ꞌOk ꞌãxuxetꞌax te xĩy? Kaxĩy.
Yã yãmĩy punethok te tik kopa tihiꞌ, huꞌ yãnãn tu hãmꞌãktux, hu:
— ꞌŨkxuxetꞌax ꞌŨxohix Xop. Kaxĩy. 31 Tu Yeyox tuꞌ xak pu Hãmgãyãgnãg 

Pet ha mõꞌpok hok.
32  Ha xapup punethok te yĩktix tuꞌ pip, tu hãmhũmnãg, yĩy yãmĩy te 

tuꞌ xak, puꞌ tux hok pu tu xapup xop kopaꞌ mõg, haꞌ tux hok pu mõg, 33  tu 
tik nĩm, tu mõktu xapup xop hã mõxakux, ha xapup xop te yĩktix tuꞌ yĩxo 
mõꞌkaꞌok, tu kõnãg xexka tuꞌ mõxahaꞌ, tu kõnãg kopa nãm, tuꞌ xakix.

34 Ha tik xop te xapup pẽnãhãꞌ, tu xapup xakix pẽnãhãꞌ, tu nũꞌpahaꞌ, tuꞌ mõg, 
tu kõmẽn haꞌ mõg, nũy ꞌũkopa hãmꞌãktux, xix hãpxexka tuꞌ hãmꞌãktux, 35 ha 
tikmũꞌũn nũn nũy tu pẽnãꞌ, tu Yeyox haꞌ nũn, tu tik pẽnãhãꞌ, yãmĩy kummuk 
teꞌ nĩm, haꞌ nũn, ha topixxax mõꞌtat, tuꞌ Yeyox yĩkãgnãg hãꞌ yũm, 36 ha tik 
xop te xapup xop pẽnãꞌax mõg, tu tikmũꞌũn nõy pu hãmꞌãktux, tute tik hittup 
ꞌãktux, 37 ha Yenax yõg tikmũꞌũn te xapup tu Yeyox yĩpkutuk, hu nõm xat pu 
mõg, pu hãpxexka nĩm, ha Yeyox ꞌũpapuk haꞌ mõg, tu kõnãg xexka haꞌ mõg, 
tu mĩpkox tu mõꞌnãhãꞌ, nũy mõg, 38 ha tik hittup, tu Yeyox tuꞌ xak, hu:

— ꞌŨktux hok ꞌũ mõg ꞌãxop mũtik. Kaxĩy.
Pãyã Yeyox te:
39 — Yãy pet ha mõg, Topa te xa hãmmaxnãhãꞌ, yĩy tikmũꞌũn pu 

hãmꞌãktux, Kaxĩy.
Ha taꞌ mõg, tu tikmũꞌũn xohix pu hãpxopmãꞌax xeꞌẽgnãg ꞌãktux, Yeyox 

te nõm hãpxopmãhã.

Yeyox te ꞌũn hittupmãhãꞌ xix kakxop hex
40 Ha taꞌ mõg Yeyox, tu hãpkux nõy haꞌ mõg put puꞌ, tu mĩpkox hãꞌ mõg, 

tu kõnãg xexka yĩmũꞌ mõg, tu mõktu xupep hãpkux tuꞌ, xix yãy mũtik 
hãpkumep xop mõxa kamah, ha tikmũꞌũn xohix teꞌ hip, huꞌ hittup, 41 ha 
tik nũn, ꞌũxuxetꞌax Yax, ꞌũxexkah, tu Yoneo yõg tikmũꞌũn xat, tu kõmẽn 
yõg Topa pet kopaꞌ xatꞌax, tuꞌ kopaxux haꞌ nãhãꞌ, tu Yeyox tuꞌ xak, puꞌ pet 
ha mõg, 42  hak-tok hex puxehnãg, ꞌũyõg hãmyãxatamuk xohix te 12, ꞌũtuk 
tup, tuꞌ pakut, tuꞌ xok putũmnãg, yĩy Yeyox mõg.

Ha tikmũꞌũn xohix te nũ mũtik mõg, yãꞌ xohix punethok, tu yãy tu 
nũꞌnãhãꞌ, tuꞌ mũg kaꞌok, 43 ꞌĩhã ꞌũn nũn, tuꞌ pakut, yã ꞌũn yõg hãmpakutꞌax, 
ha yãy hep ꞌãta xupep, ha hãmyãxatamuk xohix te 12 hãꞌ pakut, ꞌĩhã ꞌũn te 
notot xop xohix tuꞌ kax, pu tu hittupmãꞌ, ha ꞌũn te tayũmak xohix hã pago, 
tuꞌ hitop popmãhã notot xop puꞌ, pãyã hittup ꞌohnãg, 44 hu Yeyox peꞌ mõg, 
tuꞌ yõg topixxax ꞌãpit, tuꞌ hittup, 45 ha Yeyox te:

— ꞌŨ ꞌũm tek ꞌãpit? Kaxĩy.
Ha tikmũꞌũn xohix te:

— ꞌĨntu. ꞌÃkmũnꞌah. Kaxĩy.
Ha Pet te:

— Yãyãꞌ, tikmũꞌũn xohix te ꞌãyĩmap pip, tu ꞌãmũg kaꞌok. Kaxĩy.
46  Pa Yeyox te:
— Tikmũꞌũn ꞌũm nõm tek ꞌãpit, ꞌaꞌ yũmmũg. Topa tek kaꞌogãhãꞌ ꞌũ 

hittupmãꞌ, ha tikmũꞌũn ꞌũm nõm tek ꞌãpit xeꞌeꞌ, ꞌũyĩy hittupmãꞌ. Kaxĩy.
47 ꞌAp ꞌũn te yãy xaptop yũmmũgꞌah, huꞌ nũn, tu kuxãnõg, tu yãy 

nuhuk, tuꞌ kopaxux haꞌ nãhãꞌ Yeyox keppah, tu hãmꞌãktux, tu Yeyox xax 
ꞌãpit ꞌãktux, ha tikmũꞌũn xohix teꞌ xupak. 48  Ha Yeyox te:

— Nixix, ꞌãkuxa yũm kaꞌok ꞌũgkopah, yĩy Topa te ꞌãhittupmãhãꞌ, Mõg 
ꞌãpet hah, ꞌĩhã ꞌãkuxa yũm. Kaxĩy.

49 Tu hãmꞌãktux ꞌĩhã tik nũn, yã Yax yõg kãmãnat, tu nõm pu hãmꞌãktux, hu:
— Yax, ꞌãk-tok hex yãꞌ xok. ꞌŨtux hok pu Notot put pu mõg, mõꞌkutnãꞌ 

pu yãy xipꞌax tu xihip. Kaxĩy.
50 Ha Yeyox teꞌ xupak, tu Yax pu hãmꞌãktux, hu:

— ꞌÃkuxãnõg hok, ꞌãkuxa yũm kaꞌok, ha Topa te ꞌãk-tok hittupmãp-tup 
hokꞌah. Kaxĩy.

51 Tuꞌ mõg tu mõktu Yax pet tuꞌ xupep, ha tikmũꞌũn mõxaha kamah, ha 
Yeyox teꞌ tux hok pu tikmũꞌũn mõxakux hok, tu Pet yĩmõgatux, xix Tiak, 

xix Yoãm, pu yãy mũtik mõg, haꞌ mõxakux Yeyox mũtik, xix kakxop hex 
mũg tak xiꞌ mũg tut mõxakux.

52  Pa tikmũꞌũn nõy ꞌap mõxakuxꞌah, tu hãptopaꞌ pip, tu kakxop hex hãꞌ 
potahaꞌ, ha Yeyox te:

— ꞌÃpota hok. Kakxop hex ꞌap xok xeꞌeꞌah, yã mõꞌyõn. Kaxĩy.
53  Ha tikmũꞌũn yĩxix kummuk, tu Yeyox ꞌãktux kummuk, tu:

— Yãꞌ xok xeꞌeꞌ! ꞌŨgmũꞌãteꞌ yũmmũg! Kaxĩy.
54 Pa Yeyox mõg, tu kakxop yĩm mũg, tuꞌ yĩy kaꞌok, tu:

— Nixix, ꞌãyok nũy ꞌãknĩhã xihip! Kaxĩy.
55 Haꞌ put pu hiꞌ, tuꞌ yok, tuknĩhãꞌxip, haꞌ xat, pu xitꞌax hõm kakxop puꞌ, 

puyĩy mãꞌ. 56  Haꞌ tak xiꞌ tut kuxãnõg, tu tuꞌ kuxa hittup, pa Yeyox te:
— Tikmũꞌũn ꞌũm puꞌ xuktux hok! Kaxĩy.

Yeyox te tik te 12 mõꞌpok

9  1 Yeyox te yãy yõg tik xop te 12 xãnãhãꞌ, tu yãy ꞌãxetꞌax hõm pu 
yãmĩy kummuk xohix xit tikmũꞌũn kopah, nũy tu tikmũꞌũn pakut 

xop hittupmãꞌ, 2  Haꞌ xat, pu Topa yãy yõg tikmũꞌũn xat ꞌãktux, xiꞌ xat, pu 
ꞌyĩpkox pip ꞌãktux, xiꞌ xat pu tikmũꞌũn pakut xop hittupmãꞌ, 3  tu:

— ꞌÃhok mõg, tu hãpxop ꞌũm ta hok, xiꞌ kup hã tu ꞌãmõg hok, xiꞌ tut ta 
hok, xix topixxax nõy ta hok. 4 Ha tikmũꞌũn te: “ꞌŨkpet kopa ꞌãxipꞌax,” 
kaxĩy, ꞌãpu xihip kaꞌok, tuꞌ nĩm hok, ꞌĩhã kõmẽn kopa ꞌãtiꞌ. 5 Pa tikmũꞌũn 
te: “Mõg, mõg,” kaxĩy, ꞌãpu mõg mõꞌkaꞌok, tu nõm tikmũꞌũn nĩm, tu 
hãpkõnõn ꞌãpata haꞌ xit, nũy tikmũꞌũn kummuk ꞌãktux. Ta tuꞌ kux. Kaxĩy.

6  Tu mõꞌpok, haꞌ mõg, tu hãpkumep, tuꞌ xip tu xexka xohix kotit kopaꞌ 
mõg, tu hãmꞌãpak max ꞌãktux, hu Topa te tikmũꞌũn xat ꞌãtux, ha yĩpkox 
pip ꞌãktux, tu kõmẽn yõg pakut xop hittupmãhãꞌ, 7 tu hãpxopmã kaꞌok.

ꞌĨhã tikmũꞌũn nõy te Ganinet yõg gohenanok pu Yeyox ꞌãktux, tuꞌ yõg 
hãpxopmãꞌax ꞌãktux, ha gohenenaok ꞌãxetꞌax ꞌEnot, tu:

— Piꞌya nõꞌõm? Kaxĩy.
Ha tikmũꞌũn yãg te Yõam putpu hi ꞌãktux, nõm tep-tox pix, 8  haꞌ yãg te:

— Mõnãyxop hittap ꞌEnit te put pu hi ꞌãktux. Yãꞌ xohix te hãmpeꞌpaxex, 
hu: “ꞌŨ ꞌũm nõm Yeyox?” Kaxĩy. 9 Yĩy ꞌEnot te:

— ꞌÃteꞌ xat pu mõy Yoãm putox xak, pu tu xok, hap-tex, pa ꞌũ ꞌũm nõꞌõm, 
tu hãpxopmã kaꞌok? Kaxĩy.

Tuꞌ xak, nũy Yeyox pẽnãꞌ.

Yeyox te tikmũꞌũn xohix xexka xĩnnãhãꞌ
10 Ha Yeyox yãy yõg mõꞌpok xop nũn, tu putpuꞌ nũn, tu nũktu hãmꞌãktux 

Yeyox puꞌ, tu hãpxopmã kaꞌok ꞌãktux, ha Yeyox te tik xop te 12 mõgãhãꞌ, 
ꞌap nõy mõgãꞌah, tuꞌ mõg tu mõktu kõmẽn kutõgnãg Metxax tuꞌ mõxahaꞌ, 
11 pa tikmũꞌũn teꞌ yũmmũg, tuꞌ peꞌ mõg, ha Yeyox kuxa hittup, tu:

— ꞌOk ꞌãxop nũn? Kaxĩy.

Tu hãmyũmmũgãhãꞌ, hu:
— Topa te yãy yõg tikmũꞌũn xat. Kaxĩy.
Tuꞌ pakut xop hittupmãhãꞌ.
12  Ha ꞌãmnĩy, yĩy mõꞌpok xop te 12 te:
— Putup teꞌ kix tikmũꞌũn, ꞌãpu mõꞌpok pu mõg putpuꞌ, nũy xip tu xexka 

kopa hãpxop pop, nũy mĩptut ꞌũm kopa nũꞌxok, nũnte hãm panip hah. Kaxĩy.
13  Pa Yeyox te:
— ꞌÃpu, ꞌũxĩnnãꞌ, puyĩy tu hi kaꞌok. Kaxĩy. Ha:
— ꞌŨxitꞌax ꞌũm? ꞌAp xipꞌah. ꞌŨgmũꞌãte pãm xohix te 5 pip, xix mãm tix mãm, 

ha tikmũꞌũn xohix xexka punethok. Piꞌyãꞌ mõg putup, nũy pãm xohix pop, 
nũy tikmũꞌũn pu popmãꞌ, nũy tuꞌ xĩnnãꞌ? ꞌAp kõmẽn xexka yũmꞌah. Kaxĩy.

14 Ha tikmũꞌũn yõg tik xop xohix te 5.000, ha Yeyox te yãy yõg mõꞌpok 
xop xat, pu tikmũꞌũn hãm tu mõꞌxip, haꞌ yãg puxet te 50 mõꞌxip, xiꞌ nõy 
te 50 mõꞌxip, tu mõktu xohix.

15 Ha mõꞌpok xop yĩpkox pip, ha tikmũꞌũn xohix te hãm tuꞌ mãm, 16 ha Yeyox te 
pãm xohix te 5 pop, xix mãm 2, tu pexkox haꞌ pẽnãhãꞌ, tu Topa ꞌãktux max, hu:

— Topa ꞌãmax. Xatek mũg hãpxop max xohix popmãhãꞌ. Puxiꞌ. Kaxĩy.
Tu yãy yõg mõꞌpok xop pu pãm koxip, tu xeꞌ koxip, tu nõg nõy nãꞌ mõg 

tu mõktu xohix, nũy tikmũꞌũn xohix xĩnnãꞌ, 17 haꞌ xohix teꞌ mãhãꞌ, tuꞌ hi 
kaꞌok, pãyã pãm pip punethok, ha tikmũꞌũn xit tap ꞌĩhã tik xop te pãm 
pop, tu manax kopaꞌ xex, ha manax te 12 nũꞌxip pãm hah, xix mãm hah.

Pet teꞌ Yeyox yã Kunnix ꞌãktux
18  ꞌÃmnĩy nõy ꞌĩhã Yeyox puxehnãg xip, tu Topa pu hãmꞌãktux, ha yãy 

yõg mõꞌpok xop nũn, tu Yeyox yĩkãgnãg hãꞌ pip, ha Yeyox te:
— Tikmũꞌũn te putep ꞌãktux ꞌãꞌ? Kaxĩy.
19 Ha tik xop te:
— ꞌŨyãg te ꞌãmũn yã Yoãm ꞌãktux, nõm tep-tox pix, haꞌ yãg nõy te ꞌãmũn 

yã ꞌEnit ꞌãktux, hõmã nõꞌõm ꞌEnit te Topa pupi hãmꞌãktux, haꞌ yãg nõy te: 
“Yeyox yã tik hittap nõy, tu Topa pupi hãmꞌãktux, yã putpu hi nõmhã.” Kaxĩy.

20 Ha:
— Xix ꞌãxop? Putep ꞌãmpeꞌãpanõm? ꞌOk pek mũn? Kaxĩy.
Ha Pet te:

— ꞌÃmũn yã Kunnix, Topa te xa yãykutnãhãꞌ. Kaxĩy.

Yeyox teꞌ xokꞌax ꞌãktux, xiꞌ putpuꞌ hiꞌax ꞌãktux
21 Ha Yeyox te:

— Nãy, hãmꞌãktux hok tikmũꞌũn nõy puꞌ. Kaxĩy.
22  Tu xe hãmꞌãktux, hu:

— ꞌŨgmũn yã Tikmũꞌũn Kutok, tuk xũy xexkap-tup, ha Yoneo xexka xop tek 
mũn putup nõg, xix ꞌãmãnex xexka xop, xix hãmyũmmũg xop tek mũn putup 
nõg, tuk putex putup, ha ꞌãmnĩy tikoyuk nõg, ꞌĩhã put puk hip-tup. Kaxĩy.

23  Tu hãpxip kutõgnãg ꞌĩhã xe hãmꞌãktux, tuꞌ xohix pu hãmꞌãktux, hu:
— Tikmũꞌũn tek mũn mũtik hãpkumep putup, puxix yãy peꞌpaxexk-tõgnãg, tu 

mõktu yãy putupꞌax xaxok, nũy ꞌãmnĩy xohix hãꞌ yãy yõg mĩpkupnix tat, nũy xũy, 
nũy ꞌũgmũn putuk xũy, tuk mũn mũtik hãpkumep xeꞌẽgnãg. 24 Ha tikmũꞌũn te 
yãy xaxok hok, puxix tuꞌ hi xeꞌe ꞌohnãg, pa tikmũꞌũn xok ꞌũgmũn hah, puxix tu 
hip-tup mõ kumaꞌ mõg, tuꞌ hi kux ꞌohnãg. 25 Teptu hãpxexka yõg hãpxop xohix 
pop, pãyãꞌ xok? ꞌŨp-texop xexkah, tuꞌ xok, tu hãpxop xohix xaxok, ꞌũxok tuꞌ, puxix 
yãꞌ hok xeꞌẽgnãg. 26 Tikmũꞌũn tek mũn hã yãyhãhup, xix yõgnũ hãmꞌãktux hã 
yãyhãhup, ꞌũnõy xop pu yãyhãhup, hu: “ꞌAkmũn Yeyox yõgꞌah”, kaxĩy, kopxix ꞌãte 
nõm tikmũꞌũn hã yãyhãhup ꞌũyãnãn tuꞌ. ꞌÃtak Topa pu ꞌãte nõm xop hã yãyhãhup, 
ꞌĩhãk nũn, hu: “ꞌõhõm ꞌãꞌ yõgꞌah,” kaxĩy, ꞌĩhãk xexka xeꞌẽgnãg nũn, ꞌÃtak Topa 
putuk, xix pexkox yõg nũꞌpok xop putuk. 27 ꞌÃte xa hãpxeꞌe ꞌãktux: ꞌÃxop ꞌãyãg 
xok putup hok, tu mõktu Topa te yãy yõg tikmũꞌũn xat xeꞌẽgnãg. Ta tuꞌ kux. Kaxĩy.

Yeyox xix Mõyyex xix ꞌEnit
28 Ha ꞌãmnĩy te 8 nõg, ꞌĩhã Yeyox te Pet mõgãhãꞌ, xix Tiak, xix Yoãm, ha yĩktix 

tu mõꞌkãnĩn haꞌ mõg tu pũnãmep, nũy Topa pu hãmꞌãktux. 29 Yeyox te hãmꞌãktux 
ꞌĩhãꞌ pa yãnãm putuk, ha topixxax tũmnãg, tu kuyãnãn putuk. 30 Hãpxip ꞌohnãg 
ꞌĩhã tik 2 tihiꞌ, tu Yeyox pu hãmꞌãktux hãꞌ nõy yãnãn, tik puxet ꞌãxetꞌax Mõyyex, 
haꞌ nõy ꞌãxetꞌax ꞌEnit, yã Yoneo yõg tikmũꞌũn hã mõnãyxop hittap, hõmã Topa 
teꞌ mõgãhãꞌ pexkox tuꞌ, nũy tihiꞌ hãmyãxatamuk xohix hã, 31 ha Topa yõg yãnãm 
xeꞌẽgnãg te pexkox tuꞌ xakot, ha tik 2 te Yeyox xokꞌax ꞌãktux, tuꞌ xok putup 
kõmẽn Yenoyanẽn kopa ꞌãktux, tu Topa tep-tup kaxĩy ꞌãktux, 32 ꞌĩhã Pet xiꞌ nõy 
xop mõꞌyõn kaꞌok, tu yãy koxak, tu Yeyox xexka xeꞌẽgnãg pẽnãhãꞌ, tu tik 2 xexka 
xeꞌẽgnãg pẽnãhãꞌ, 33 ha tik hittap 2 mõg putup, ꞌĩhã Pet te:

— Yãyãꞌ, yãꞌ max nũntek mũg pip. ꞌÃpu, yũmũ mĩptut kumex tikoyuk 
mĩy, yãpxet ꞌã puꞌ, xix nõy Mõyyex puꞌ, xixꞌ nõy ꞌEnit puꞌ. Kaxĩy.

Pãyã hãmyũmmũg ꞌohnãg. 34 Tu hãmꞌãktux, ꞌĩhã hãmgõy xexka nũn, tu tik 
2 xaxogãhãꞌ, tu mõꞌnĩy, ha tik xop kuxãnõg, ꞌĩhã hãmgõy kopaꞌ xip, hãmpẽnã 
ꞌohnãg hah, 35 ha Topa yĩy, tute hãmgõy xexka kopa hãmꞌãktux, hu:

— Nũhũ ꞌũgkutok pit xeꞌẽgnãg. ꞌÃte nõm yãykutnãhãꞌ. ꞌŨxupax!. Kaxĩy.
36  Tu hãmꞌãktux kux, ha Yeyox puxehnãg xip, ha yãy yõg mũtik 

hãpkumep xop yĩy ꞌohnãg, ꞌap hãmꞌãktuxꞌah, tu hãpxopmã ꞌũm pẽnãꞌax 
ꞌãktux ꞌohnãg ꞌũnõy xop pu nõmhã.

Yeyox te kakxop pit hittupmãhãꞌ
37 Hãptup ꞌĩhã yĩktix tu ꞌũyĩxohoh, ha tikmũꞌũn xohix punethok pip, tu 

Yeyox hip, 38  ha tik xip, tuꞌ yĩy kaꞌok tu:
— Notot, mãꞌ! ꞌŨgkutok pit puxehnãg pakut. 39 Yãmĩy kummuk teꞌ 

pakutnãhãꞌ, haꞌ yĩy kaꞌok, tu hãm tuꞌ nãhãꞌ, tu yãy pu xuꞌux, ha yĩkonnop 
te yĩkox tuꞌ xupep, ꞌũyĩy xax tuꞌ xupep. Yã yãmĩy teꞌ xũygãhãꞌ, tuꞌ nĩm 

ꞌohnãg. 40 ꞌÃte ꞌõg tik te ꞌãmutik hãpkumep xop tuꞌ xak, tu nõm xop tuꞌ 
xak, pu yãmĩy xit pu mõg, pãyã ꞌap xit yũmmũgꞌah. Kaxĩy.

41 Ha Yeyox te:
— Tikmũꞌũn kuxa mãm ꞌohnãg, tuꞌ kummuk ꞌãmnĩy xohix hã, ꞌãte ꞌãxop 

nõãꞌtot. Hãm ꞌũm hãꞌ kuxꞌax? Kaxĩy.
Tuꞌ tak pu hãmꞌãktux, hu:
— ꞌÃk-tok putnũꞌ. Kaxĩy.
42 Haꞌ putnũn, ꞌĩhã yãmĩy kummuk ꞌũkopa nuhukgãhãꞌ, tu hãm tuꞌ putxok, 

ha Yeyox te yãmĩy xat pu mõg, yĩꞌ mõg, ha kakxop hittup, ha Yeyox teꞌ tak haꞌ 
mõgãhãꞌ. 43 Ha tikmũꞌũn xohix kuxãnõg, Topa mũn xeꞌẽgnẽg kaꞌok hah, tuꞌ yẽy,

Yeyox teꞌ xokꞌax ꞌãktux ꞌũxeheh

Tikmũꞌũn kuxa teꞌ yẽy, ꞌĩhã Yeyox te yãy yõg mũtik hãpkumep xop pu 
hãmꞌãktux, hu:

44 — ꞌŨgꞌãpax, ꞌũxaxok hok! ꞌÃte xa hãpxeꞌe ꞌãktux: ꞌŨgmũn yã 
Tikmũꞌũn Kutok, ha tik puxet te gãy xop mõgãp-tup ꞌũghah, ꞌũkoitꞌax hãk 
mõgãp-tup, pu tuk putex. Kaxĩy.

45 Haꞌ xupak, pãyã nõm hãmꞌãktux kaꞌok, yĩy tik xop kuxa yũm ꞌohnãg, 
huꞌ yũmmũgꞌah, ꞌap yĩkopit putupꞌah.

ꞌŨ ꞌũm xexkah?
46  Tik xop te yãy mũtik hãmꞌãktux hãꞌ nõy yãnãn, nũy piꞌyã tik yãy 

xexka yũmmũg, nũy piꞌyãk-tõgnãg yũmmũg, hu: — ꞌŨgmũn yãk xexkah, 
kaxiy, haꞌ nõy te: — ꞌAp ꞌũxexkaꞌah, yãk-tõgnãg, pãyãꞌ nõy yãꞌ xexkah. 
Kaxĩy. 47 Ha Yeyox teꞌ yũmmũg, ha kakxop teꞌ yĩkaꞌ xip, yĩꞌ put, 48  tu:

— Tikmũꞌũn tek putup, ha ꞌãte kakxop putup, nõm yĩpkox pip, puxix 
nõm tikmũꞌũn yã kakxop putup kamah. Tikmũꞌũn tek putup, puxix ꞌÃtak 
Topa putup kamah, nõm te nũgkutnãhãꞌ. ꞌŨk-tõgnãg xop yĩpkox pip, nõm 
xop te yãyhãp-tup xexkah xop, ꞌãxop mũtik. Kaxĩy.

Tikmũꞌũn te ꞌãxop tukmĩy hok, puxix ꞌãxop mũtik tu hãpxopmãꞌ
49 Ha Yoãm te:
— Yãyãꞌ, ꞌũgmũꞌãte tik pẽnãhãꞌ, tu yãmĩy kummuk xit, tu xaꞌ xuktux, 

tu ꞌãxuxetꞌax ꞌãktux hãꞌ xut, hak mũꞌãteꞌ tux hok pu mĩy hok, hamũn tek 
mũk mũtik hãpxopmã ꞌohnãg hah. Kaxĩy. 50 Ha Yeyox te hãmꞌãktux Yoãm 
puꞌ, xix yãy yõg mũtik hãpkumep xop pu hãmꞌãktux, hu:

— ꞌŨtux hok pu mĩy. Tik te ꞌãxop mũtik yãy tu yãnãn hok, puxix tu 
ꞌãmũtik hãpxopmãꞌ. Kaxĩy.

Xãmãnit yõg tikmũꞌũn te Yeyox putup nõg
51 Hãpxip kutõgnãg ꞌĩhã ꞌũxexka xop te Yeyox putex putup, yãꞌ xokꞌax 

hũmnãg, haꞌ yũmmũg, hu kõmẽn Yenoyanẽn haꞌ mõg putup, 52 tu tik xop 

mõꞌpok hãmãxap, haꞌ mõg, tu mõktu hãpxexka Xãmãnit tuꞌ mõxahaꞌ, nũy pipꞌax 
xax, tuꞌ mõg, nũy ꞌãmuk xax, 53 pãyã hãpxexka yõg tikmũꞌũn tep-tup nõg, tu 
kõmẽn Yenoyanẽn haꞌ mõg pẽnãhãꞌ, hup-tup nõg. 54 Ha Tiak xix Yoãm gãy, tu:

— ꞌOk xatep-tup ꞌũgmũꞌãteꞌ xat, pu kuxap pexkox tu nũꞌyõn, nũy 
tikmũꞌũn kummuk kix? Kaxĩy.

55 Pa Yeyox teꞌ mãnõg, tuꞌ yokãnãm, 56  tuꞌ kep haꞌ mõg, tu xip tu xexka, 
nõy haꞌ mõg, ha yãy mũtik hãpkumep xop mõg kamah.

Tikmũꞌũn te Yeyox peꞌ mõg putup
57 Tuꞌ mõg, ꞌĩhã tik te Yeyox pu hãmꞌãktux hu:

— ꞌÃte ꞌãmũtik hãpkumep putup, yãꞌ hãm ꞌũm tu ꞌãmõgꞌax ꞌũgmõg kamah. Kaxĩy.
58  Ha Yeyox te:
Kokexmax hex pet, xix putuxnãg xohix pet, pak mũn yã Tikmũꞌũn 

Kutok, ꞌãk pet ꞌũm pipꞌah ꞌũ kopak pihiꞌ. Kaxĩy.
59 Tu tik nõy xãnãhãꞌ, hu:

— ꞌŨgmũtik hãpkumep, kaxĩy.
Paꞌ nõy te:

— Nãy. Yãy pet hak mõg tap nũy ꞌãtak nõ hãpkot, nũy ꞌãmũtik 
hãpkumep kũnãy tuꞌ. Kaxĩy.

60 Ha:
— Pũyã xakix xop ꞌũnõy xop nõ hãpkot, pa nũꞌ, nũy ꞌũgmũtik hãpkumep, 

nũy Topa yãy yõg tikmũꞌũn xat ꞌãktux. Kaxĩy.
61 Ha tik nõy te:

— ꞌŨgmõg ꞌãpehe, pak tux hok ꞌũ xape xop pu ꞌãneo, nũy hãpkumepꞌax 
ꞌãktux. Kaxĩy.

62  Ha:
— Tik hãm, tu taꞌ taxutnak nĩm, nũy hãm kumãgnãg mõg, puxix Topa 

nõm xe homip xat putup ꞌohnãg. Kaxĩy.

Yeyox te tik te 72 mõꞌpok

10  1 Hãpxip kutõgnãg ꞌĩhã Yeyox te tikmũꞌũn pẽnãhãꞌ, tu tik nõy 
yĩmõgãtux, ha tik xohix te 72 yĩmõgãtux, tu tik 2 mõꞌpok, xix tik 

2 nõy mõꞌpok, xix tik 2 nõy gã hu mõꞌpok, tu mõktu xohix, nũy ꞌũkeppaꞌ 
mõg kõmẽn xohix hah, xix xipꞌax xohix hah, 2  ꞌĩhãꞌ xat, hu:

— Hãpxop xohix taꞌ, xix yĩmpaꞌ, pa kãmãnat pipꞌah pu hãpxop nũnnãꞌ. ꞌÃpu, 
Topa tuꞌ xax, pu tikmũꞌũn nũꞌpok, pu hãpxop nũnnãꞌ. ꞌÃpu, Topa tuꞌ xax, pu 
tikmũꞌũn nũꞌpok, pu hãmꞌãpak max ꞌãktux. 3 Mõg. ꞌÃxop yãꞌ gãy hok xop, 
kahnẽn putuk, ha ꞌãte mõꞌãpok hãmgãy xop kopah, nõm gãy xop te kokex 
gãy putuk. 4 Tayũmak paxmõg hok, xix tuhut, xix pataxax tat hok. Putat 
kopaꞌ hip hok, nũy hãmꞌãktux hãꞌ nõy yãnãn. 5 Mĩptut ꞌũm tu ꞌãmõxap-tup, 
hu ta hãmꞌãktux hãmãxap, hu: “Pũyãꞌ kuxa mãm nũ mĩptut kopah,” kaxĩy, 

tuknãy tuꞌ mõxaꞌax. 6 Tikmũꞌũn max te mĩptut kopa tihiꞌ, puxiꞌ kuxa mãm, pa 
tikmũꞌũn kummuk tihiꞌ, puxiꞌ kuxa mãm ꞌohnãg, pa ꞌãkuxa mãm pax putup.

7 — Mĩptut kopaꞌ nox pihiꞌ, hu taꞌ mõg hok mĩptut nõy tuꞌ, pãyã piꞌ, nũyꞌ xit, 
nũy xoꞌop. Mĩptut yõg tikmũꞌũn te ꞌãp-tup, pu pihiꞌ, hu ta piꞌ. Yãꞌ max tikmũꞌũn 
hãm punethok, tuꞌ xit max kamah. 8 Tikmũꞌũn te ꞌãp-tup, tu xaꞌ hõm xitꞌax, 
ꞌãpu, ꞌũpaꞌ, nũy mãꞌ, ꞌĩhã kõmẽn tuꞌ pip. 9 Kõmẽn yõg pakut xop hittupmãꞌ, tu 
hãmꞌãktux, hu: “Hõnhã Topa te ꞌãxop xat nũnteꞌ. ꞌÃpu ꞌãyĩpkox piꞌ,” kaxĩy.

10 — Pa kõmẽn tu mõxaha, ha nõm tikmũꞌũn te ꞌãp-tup nõg, ꞌãpu kõmẽn kotit hã 
mõg, nũy hãmꞌãktux, hu: 11 “ꞌAp maxꞌah kõmẽn, tu Topa yõg hãmꞌãktux putup nõg, 
yĩy kõmẽn yõg hãpkõnõn tek mũk pata tuꞌ mõy, nũy Topa gãy ꞌãktux. Pãyãꞌ xaxok 
hok. Hõnhã Topa te ꞌãxop xat nũnte, ha ꞌãxop tep-tup nõg, tu yĩpkox ꞌohnãg.” Kaxĩy.

Tu xe hãmꞌãktux, hu:
12  — ꞌÃte xa hãpxeꞌe ꞌãktux: Hãptup xeꞌe mõꞌnãp-tup, ꞌĩhã Topa te 

kõmẽn kummuk yõg tikmũꞌũn kopit putup, tuꞌ kummukgãp-tup ꞌũyãnãn 
tuꞌ, tu kõmẽn kummuk yõg tikmũꞌũn kuxa kak-tõgnãg, ha kõmẽn hittap 
Xonõm yõg tikmũꞌũn kuxa ka xexka putup. Kaxĩy.

Kõmẽn xexka yõg tikmũꞌũn kuxa mãm ꞌohnãg
13  Tu xe:
— Kõmẽn Konãy yõg tikmũꞌũn xũy putup, xix kõmẽn Metxax yõg tikmũꞌũn 

xũy kamah. Topa te hãpxopmã xeꞌẽgnãg kõmẽn kopah, pãyã hãpkummuk 
hã yãyhãhup ꞌohnãg, hu hãpkummuk mĩy pax. Paxpu Topa hãpxopmã 
xeꞌẽgnãg kõmẽn hittap Tinok yõg tikmũꞌũn keppah, xix kõmẽn hittap Xinõm 
yõg tikmũꞌũn keppah, puxix yãyhãhup xexkah, nũy tu kummuk mĩy kux, tu 
xagok hã mõꞌtatꞌax, tu putok hã yãy mõꞌnĩy, pu tikmũꞌũn xohix yã yãyhãhup 
pẽnãꞌ. 14 Hãptup mõꞌnãp-tup ꞌĩhã Topa te hãpxopmãꞌax xohix kopit putup, 
tu kõmẽn Metxax yõg tikmũꞌũn kuxa kak-tõgnãg, xix kõmẽn Konay yõg 
tikmũꞌũn kuxa kak-tõgnãg, pãyã kõmẽn Tinok yõg tikmũꞌũn kuxa ka xexkah, 
xix kõmẽn Xinõm yõg tikmũꞌũn kuxa ka xexkah. 15 Ha kõmẽn Kapãnãn yõg 
tikmũꞌũn kummuk te pexkox haꞌ mõg putup, pãyã yãyhãhup ꞌohnãg, nũy tu 
kummuk mĩy kux, yĩy Topa te mõꞌpok putup Hãmgãyãgnãg pet hah. Kaxĩy.

16  Tu yãy yõg mũtik hãpkumep xop pu hãmꞌãktux, hu:
— Tikmũꞌũn te ꞌõg hãmꞌãktux ꞌãpak, tuꞌ yĩpkox pip, puxik mũn pu 

yĩpkox pip kamah, yãy putuk yĩnmũn. Tikmũꞌũn te ꞌãp-tup nõg, puxik 
mũn putup nõg kamah. Tikmũꞌũn tek mũn putup nõg, puxix Topap-tup 
nõg kamah, nõm tek mũn nũgkutnãhãꞌ. Ta tuꞌ kux. Kaxĩy.

Tik te 72 nũn putpuꞌ
17 ꞌÃmnĩy ꞌũm ꞌĩhã tik xop put puꞌ nũn nãm, tik xop te 72 nũn, tuꞌ kuxa 

hittup xexkah, tu:
— Yãyãꞌ! Xate ꞌãxuxetꞌax ꞌãꞌ hõm, ꞌũyĩy yãmĩy kummuk xop xit, hak 

mũkꞌãteꞌ xit, pu mõg xupahaꞌ! Kaxĩy.

18  Ha Yeyox te:
— Hamũn. ꞌÃte Hãmgãyãgnãg pẽnãhãꞌ. Tex yãnãm te hãm tuꞌ xakot mõꞌkaꞌok, 

hã kaxĩy Hãmgãyãgnãg te pexkox tuꞌ nãhãꞌ, tex yãnãm putuk. 19 ꞌŨgꞌãpax, ꞌãte 
yãy ꞌãxetꞌax xaꞌ hõm, xa nõ kãyã gãy tonnok, nũy tup-tex, xiꞌ xok pata kuhmĩy 
tonnok nũy tup-tex, nũy Hãmgãyãgnãg yõg hãpxopmãꞌax kuxyãꞌ, pu ꞌãxũygã hok, 
20 pa ꞌãkuxa hittup hok, ꞌãxop kaꞌok tuꞌ. ꞌÃmhok. Topa te ꞌãxuxetꞌax mõꞌkupix 
pexkox kopah, yãꞌ xipꞌax max xaꞌ popmãhãꞌ pexkox tuꞌ, pu ꞌãhittup. Kaxĩy.

Yeyox kuxa hittup xexkah
21 Hãpxip ꞌohnãg ꞌĩhã Topa Koxuk te Yeyox kuxa hittupmãhãꞌ, ha Topa 

pu hãmꞌãktux, hu:
— ꞌÃtak, ꞌãmũn yã pexkox hã ꞌãxuxyãꞌ, xix hãm xexka hã ꞌãxuxyãꞌ. ꞌÃmax, 

xate tikmũꞌũn ꞌũk-tõgnãg xop pu hãmyũmmũgãhãꞌ, tu tikmũꞌũn xexka xop 
puꞌ xaptop, puyĩy tu yũmmũg hok. Hamũn. Kaxĩy xatep-tup. Kaxĩy.

22  Tu xe:
— Yõg ꞌÃtak te ꞌãꞌ popmãhã hãpxop xohix, ꞌũ puxehnãg ꞌãtak yũmmũg, 

xix tik xop ꞌãte hãmyũmmũgã xop te ꞌÃtak Topa yũmmũg. Kaxĩy.
23  Tu yãy yõg xop xãnãhãꞌ, nũy tup-xehnãg pu hãmꞌãktux, hu:

— ꞌÃkuxa hittup, hãpxopmã pẽnã nũy, ha tikmũꞌũn kuxa hittup te nõm pẽnãhã 
kamah. 24 ꞌÃte xa hãpxeꞌe ꞌãktux: Hõmã, hãmyãxatamuk xohix ꞌĩhã tik te Topa 
pupi hãmꞌãktux, nũy tikmũꞌũn puꞌ xuktux, tu nõm hãpxopmãꞌax xeꞌẽgnãg 
xak, nũy pẽnãꞌ, haꞌ xatꞌax xop hittap teꞌ pẽnãp-tup kamah, pãyãꞌ pẽnãꞌah, tu 
hãmꞌãktux ꞌãpak putup, pãyãꞌ xupakꞌah, ha ꞌãxop teꞌ xupak nõmhã. Kaxĩy.

Xãmãnit yõg tik max
25 Tik te hãmyũmmũg xip, tu Yeyox yĩkopit putup, tu taꞌ nũn, nũy 

Yeyox yĩkopit, tu:
— Notot, ꞌãtep-tep mũn mĩyꞌax nũy Topa mũtik ꞌũghi xeꞌẽgnãg mõg 

kumak mõg, haꞌ kux ꞌohnãg? Kaxĩy.
26  Ha:

— Tep-te ꞌũmãgãhã Topa yõg tappet hã? Topa tep-tep xat xaꞌ? ꞌOk xateꞌ 
yũmmũg? Kaxĩy.

27 Ha tik te:
— Yamũn. Topa tappet te Topap-tup pax xat hãmãxap, tu tikmũꞌũn te 

Topap-tup pax xat, tuꞌ kuxa hãp-tup pax xat, tup-tup pax kaꞌok xat, tup-
tox hãp-tup pax xat, tu yãꞌ nõy putup pax xat, yãy putup pax putuk. Kaxĩy.

28  Ha:
— Yamũn. ꞌÃpu mĩy, tu hip-tup ꞌap nõgꞌah Topa mũtik. Kaxĩy.
29 Haꞌ nõy te yãy peꞌpaxex max, hu:

— ꞌŨ ꞌũm tek mũn hãk nõy? Kaxĩy.
30 Ha Yeyox te hãmꞌãktux hã hãmyũmmũgãhãꞌ, nũy Topa yõg 

hãpxopmãꞌax yũmmũgãꞌ, nũy ꞌũnõy pu hãmmaxnãꞌax ꞌãktux, hu:

— Kõmẽn Yenoyanẽn te yĩktix yĩmũꞌ yũm, ha ta Yoneo yõg tik te kõmẽn tu 
kekpaꞌ mõg, tu kõmẽn Yenikot haꞌ mõg putup, ꞌĩhã tik kummuk xop teꞌ mũg, 
tuꞌ yõg topixxax hãꞌ xupxet, tuꞌ kix kakixnãg, tuꞌ nĩm, haꞌ xok putũmnãg. 
31 Ha ꞌãmãnex puxet tep-tat hãꞌ nũn, tu Yenikot haꞌ mõg, tu tik pẽnãhãꞌ, pãyã 
nõãꞌyẽn, tuꞌ mõg, 32 ha Nemix xop yõg tik kamaꞌ nũn, tu tuꞌ pẽnãhãꞌ, tu 
nõãꞌyẽn, tuꞌ mõg. 33 Pa hãpxexka Xãmãnit yõg puknõg te putat hãꞌ nũn, tu 
nũktu xupep, tu tik pẽnãhãꞌ, tu tik kayax punethok haꞌ kuxa kaꞌ, 34 tu hũmnãg 
tuꞌ xip, tu heptox hã kayax kuꞌuk, tu topixxax ponnok hãꞌ kĩy, tu kãmãnok 
yĩmũ tu yãy keppaꞌ yũm, tuꞌ mõg, tu mõktu pipꞌax tuꞌ xupep, tu ꞌãmuk haꞌ 
mõg, nũy ti kaꞌok, tu tik pakut pẽnãmax. 35 Hãptup nõy ꞌĩhãꞌ puknõg teꞌ pipꞌax 
tu tu pagok, tu tayũmak hõm, tu: “ꞌŨpẽnã max, xa tik hãpxop xex, nũy taꞌ 
xĩnnãꞌ. Putpuk nũn putup, tu xaꞌ hõmꞌax tayũmak nõy.” Ta tuꞌ kux. Kaxĩy.

36  Tu tik te hãmyũmmũg puꞌ yĩkopit, hu:
— Putep ꞌãmpeꞌãpaxex? ꞌŨ ꞌũm te tik hãꞌ xapeꞌ, nõm hãpxupxet xop teꞌ 

kix kakixnãg? Kaxĩy.
37 Ha:

— Tik puknõg te nõm tik kuxa kaꞌ, huꞌ nõy hãꞌ xapeꞌ. Kaxĩy.
Ha:

— Hamũn. Mõg, nũy kaxĩy ꞌãnõy pu hãpxopmãꞌ. Kaxĩy.

Yeyox te Mãꞌat xix Mãnix pet haꞌ mõg
38  Yeyox mõg, tu taꞌ mõg, xix yãy yõg mũtik hãpkumep xop, tu taꞌ mõg, 

tu mõktu xip tu xexka tuꞌ mõxahaꞌ, ha ꞌũn xip, ꞌũxuxetꞌax Mãꞌat, tuꞌ xãnãhãꞌ, 
pu nũꞌ, haꞌ nũn, tu ta tuꞌ pip, 39 ha ꞌũn tutnõy ꞌãxetꞌax Mãnix, tu Yeyox 
nũktu keppaꞌ yũm, nũy yõg hãmꞌãktux ꞌãpak, 40 ꞌĩhã Mãꞌat te ꞌãmuk xexka, 
tup-xehnãg te ꞌãmuk, tu hãpxop kutet, hu Yeyox yĩkãgnãg haꞌ nũn, tu:

— Yãyãꞌ, putep ꞌãpeꞌãpaxex: ꞌok max yãk puxet te ꞌãmuk? ꞌÃpu, 
ꞌũktutnõy xat, pu nũꞌ, nũy hãk tehet. Kaxĩy. 41 Ha Yeyox te:

— Mãꞌat, Mãꞌat ꞌãyãykuxop punethok, 42  pa hãpxop puxet ꞌũmax, 
ha ꞌãtutnõy te nõm hãpxop max xeꞌẽgnãg yãykutnãhãꞌ, tu Topa yõg 
hãmꞌãktux ꞌãpak hãmãxap, ha tik ꞌũm teꞌ kuxa kopaꞌ xut ꞌohnãg. Kaxĩy.

Yeyox te Topa pu hãmꞌãktuxꞌax yũmmũgãhãꞌ

11  1 ꞌÃmnĩy puxet ꞌĩhã Yeyox xip, tu yãy yõg xop mũtik ꞌãtiꞌ, tu Topa 
pu hãmꞌãktux, haꞌ yõg tik puxet te:

— Yãyãꞌ, ꞌũgmũk yũmmũgã kamah, ꞌũyĩy Topa pu hãmꞌãktux. Hõmã 
Yoãm te yãy yõg tik xop yũmmũgãhãꞌ. Kaxĩy.

2  Ha Yeyox te:
— ꞌÃpu Topa pu hãmꞌãktux kaxĩy, hu:

“ꞌÃtak,
pũyã tikmũꞌũn xohix kuxaꞌ yẽy ꞌãkeppa, nũy ꞌãmax xeꞌẽgnãg ꞌãktux.
Pũyã hãpxexka xohix yõg tikmũꞌũn ꞌõg xatꞌax puꞌ yĩpkox piꞌ.

 3 ꞌÃmnĩy xohix ꞌĩhãk mũk ꞌã hãpxop ꞌũm nũꞌkutnã, puyĩyꞌ mãꞌ,
 4 hak mũ yõg hãpkummuk mĩyꞌax xaxogãꞌ, pu tu kux. Tikmũꞌũn nõy 

tek mũꞌã kummugãhãꞌ, hak mũ ꞌãte nõm mĩyꞌax xaxogãhã kamah,
tu xa tuꞌ xak, xak mũg kopitnã hok. ꞌŨkux.” Kaxĩy.

5 Tu xe hãmꞌãktux, nũy Topa yõg hãpxopmãꞌax yũmmũgãꞌ, nũy 
tikmũꞌũn kuxa teknõg hok ꞌãktux, hu:

— ꞌÃmnĩy kote ꞌĩhã ꞌãmõgꞌax ꞌãxape pet hah, tu mõktu xupep, nũy ta tuꞌ 
xak, hu: “Hãpxop hak nũn, ꞌõgnũ ꞌĩhã tuꞌ hõm, 6  ꞌũkxape nũn, tuꞌ xit pip 
ꞌohnãg.” Kaxĩy.

7 — ꞌOk ꞌãxape te xa hãmꞌãktuxꞌax kummuk? Hu: “Mõg, ꞌãpep, ꞌãmnĩy 
koxtap hah, hak kutok tek mũn mũtik nõm, xaꞌ xõn putupꞌah ꞌãteꞌ, tu hãpxop 
xitꞌax xaꞌ hõm putupꞌah.” Kaxĩy. ꞌOk ꞌãxape te xaꞌ xuktuxꞌax kaxĩy? ꞌÃmhok.

8 — ꞌÃte xa hãpxeꞌe ꞌãktux: ꞌÃxape yok putup hok, pãyã xate tuꞌ xak, tu xeꞌ xak, 
tu xeꞌ xak, puxix ꞌãxape tuꞌ yokꞌax, tuknĩhaꞌ xip, tuꞌ paꞌax hãpxop nũy xaꞌ hõm, 
ꞌãmõg xak tuꞌ. Ta tuꞌ kux. 9 Yã ꞌãte xa hãpxeꞌe ꞌãktux, hu: ꞌÃpu Topa tuꞌ xax, ha 
xaꞌ hõm putup, ꞌũxaꞌ mõg, tuꞌ xipihiꞌ. Hãptopa tu xip, tuꞌ xãnãꞌ, puxix xa hãpxõn. 
10 Tikmũꞌũn xohix te tuꞌ xak, tuꞌ xipihiꞌ, ha mõꞌyĩnnĩnꞌax xõn putup, ꞌĩhã tikmũꞌũn 
ꞌũm te hãptopaꞌ xip tuꞌ xãnãhãꞌ. 11 ꞌÃk-tok ꞌũm te xa tuꞌ xak hu: ꞌÃm mãm ꞌũm 
hõm. Kaxĩy. Xate nõm pu kãyã gãy hõm ꞌohnãg ꞌũyãnãn tuꞌ. ꞌÃmhok. 12 ꞌÃk-tok 
te xa tuꞌ xakꞌax puyĩy xok xuꞌuk tuꞌ hõm. Xate nõm puꞌ hõm xok pata kuhmĩy 
ꞌohnãg ꞌũyãnãn tuꞌ. ꞌÃmhok. 13 ꞌÃxop kummuk, tu hãpxopmã kummuk, pãyã 
ꞌãk-tok pu hãpxop max popmãhãꞌ, ha ꞌÃtak Topa te pexkox kopaꞌ xip, tuꞌ max 
xeꞌẽgnãg, tu xa yãy Koxuk nũꞌkutnãp-tup, nõm xop te ta tuꞌ xak ha nũꞌkutnãp-tup, 
tikmũꞌũn xop te ꞌÃtak Topa ta tuꞌ kax, puyĩy nũꞌkutnãꞌ. Ta tuꞌ kux. Kaxĩy.

Yeyox xix Meyemo
14 Hãpxip kutõgnãg ꞌĩhã Yeyox te yãmĩy kummuk xit, tu yãmĩy yĩy hok xit pu 

mõg, tuꞌ mõg, ꞌĩhã tik te hãmꞌãktux max, ha tikmũꞌũn kuxa teꞌ yẽy. 15 Paꞌ yãg te:
— Meyemo te yãmĩy xit, huꞌ yõg xatꞌax, tu Yeyox xat pu yãmĩy xit 

tikmũꞌũn kopah, pu tu hittupmãꞌ. Kaxĩy.
16  Haꞌ yãg teꞌ yĩkopit putup, tu Yeyox tuꞌ xak, hu:
— ꞌÃpu, yĩꞌ mãꞌ hãpxopmã kaꞌok xeꞌẽgnãg, ꞌũgmũꞌãꞌ pẽnã, nũy ꞌũgmũꞌã 

yũmmũg, ꞌũyĩy Topa te ꞌãp-tup pax yũmmũg. Kaxĩy. 17 Pa Yeyox te 
tikmũꞌũn yõg hãmpeꞌpaxex yũmmũg, tu:

— Hãpxexka yõg tikmũꞌũn yãykix, puxiꞌ nõg. ꞌŨxape xop yãykix yãy mũtik, 
puxix hãpxummãnãm. 18  Pax pu Hãmgãyãgnãg yõg yãmĩy yãykix, puxix 
ꞌũnõg kamah. ꞌÃxop tek mũn ꞌãktux, tu Meyemo tek xat ꞌãktux, ꞌũ xit yãmĩy 
kummuk. 19 Xate yã koit. ꞌÕgnẽ tik xop te yãmĩy kummuk xit kamah. ꞌŨ 
ꞌũm te ꞌãxop kaꞌõgãhãꞌ, xa mõy? ꞌAp Hãmgãyãgnãgꞌah. Topa te ꞌãkaꞌogã 
hokꞌah. Ha kaxĩy ꞌũxohix te ꞌãxop te koitꞌax yũmmũg. 20 Topa tek mũn 
kaꞌogãhã ꞌũ yãmĩy xupepmãꞌ, ha kaxĩy ꞌũxohix teꞌ yũmmũg, tu Topa kaꞌok 
yũmmũg, tu yãy yõg tikmũꞌũn xat kamah yũmmũg, nũnte ꞌãxop teꞌ pẽnãhãꞌ.

21 — Tik kaꞌok xup mĩkax xexkah, tu yãyhã pẽnãnãꞌ xip, haꞌ nũn ꞌohnãg 
kummuk xop, nũy xupxet, 22  pa tik kaꞌok xexka nũn, nõm ta tut, tuꞌ nõy 
yãyhã topoh, tu yãy mũg, tu mĩkax xexka xut, ꞌũxexka tuꞌ, tuꞌ nõy yõg 
hãpxop xohix hãꞌ xupxet, tuꞌ pop, tu yãy yõg tik xop puꞌ koxip.

23 — Tikmũꞌũn tek mũn mũtik hãpxopmã hok, puxik mũtik yãy tukmĩy. 
Tikmũꞌũn tek mũn mõꞌnĩynãm hok pu hãpxop nũnnãꞌ, puxix hãpxummãhãꞌ. Kaxĩy.

Yãmĩy kummuk te put puꞌ nũn
24 Tu xe hãmꞌãktux, hu:

— Yãmĩy kummuk te tikmũꞌũn kopaꞌ xip, tuꞌ mõg, nũy ꞌũnĩm, tu hãmnak 
tu hãpkumep, tuꞌ xipꞌax nõy xak, nũy xihip. ꞌŨxipihok, puxix yãy pu 
hãmꞌãktux, hu: Put puk mõg putup nõm tikmũꞌũn hah, nũy xihip. Kaxĩy. 
25 Tuꞌ nũn tu nũktu xupep, pa tik te yãy kopaꞌ xit, haꞌ max nõmhã, 26 yĩy 
yãmĩy mõg, tu yãy nõy xop te 7 xãnãhãꞌ pu nũ mũtik nũn, ha yãmĩy 
kummuk xeꞌe, tu tikmũꞌũn haꞌ mõxahaꞌ, tu kopaꞌ pip, ha tikmũꞌũn kuxa teꞌ 
yẽy. Hõmã ꞌũkopaꞌ xũy kutõgnãg, pãyã hõnhãꞌ xũy xexkah. Ta tuꞌ kux. Kaxĩy.

Tikmũꞌũn kuxa hittup xeꞌeꞌ
27 Hãpxip kutõgnãg ꞌĩhã tikmũꞌũn xohix xexka pip, ha ꞌũn xip kamah, 

tuꞌ yĩy kaꞌok, hu:
— ꞌŨn kuxa te ꞌãput hittup, xix xa pu yãy xoꞌopmãhãꞌ, tuꞌ kuxa hittup. Kaxĩy.
28  Ha Yeyox te:

— Hamũn, pãyã hittupꞌax xexka tikmũꞌũn kuxa te Topa yõg hãmꞌãktux 
ꞌãpak, tuꞌ yĩpkox pip. Kaxĩy.

Tikmũꞌũn te hãpxopmã kaꞌok xeꞌẽgnãg xak
29 Ha tikmũꞌũn te yãy tu nũꞌnãhãꞌ, tu Yeyox ꞌũxakot haꞌ pip, tuꞌ xak pu tikmũꞌũn 

pu hãpxopmã kaꞌok, puyĩyꞌ pẽnãꞌ, nũy Topa tep-tup yũmmũg, yĩy Yeyox te:
— Hõnhãꞌ pip tikmũꞌũn kummuk, tu Topa tuꞌ xak pu nõm pu hãpxopmã kaꞌok 

xeꞌẽgnãg, pãyã ꞌap hãpxopmãp-tupꞌah, ha mõnãyxop hittap Yõn yõg hãpxopmã 
kaꞌok puxehnãg pẽnãp-tup. 30 Hõmã Yõn te kõmẽn xexka Nĩn yõg tikmũꞌũn 
pu hãmꞌãktux, tu Topa ta tuꞌ gãy ꞌãktux. Yã hõnhã ꞌũgmũn, Tikmũꞌũn Kutok te 
tikmũꞌũn pu hãmꞌãktux nõmhã, tu Topa te ta tuꞌ gãy ꞌãktux kamah. 31 ꞌÃmnĩy 
mõꞌnãp-tup ꞌĩhã Topa te ꞌIyaet yõg tikmũꞌũn yõg hãpxopmãꞌax kopit, tuꞌ xũygãp-
tup, ha ꞌũn hittap te hãpxexka Xamah yõg tikmũꞌũn xat, tu hõnhãꞌ pip tikmũꞌũn 
kummuk ꞌãktuxꞌax. Hõmã, yã hittap, tuꞌ nũn, nũy Xanomãm yõg hãmꞌãktux 
ꞌãpak, ha ꞌIyaet yõg tikmũꞌũn xat, tu hãmyũmmũg xexkah. Pãyã nũntek xip, 
tuk mũn hãmyũmmũg yĩn koxuk xeꞌẽgnãg. 32 ꞌÃmnĩy mõꞌnãp-tup ꞌĩhã Topa 
te hõnhãꞌ pip tikmũꞌũn yõg hãpxopmãꞌax kopit, tuꞌ xũygãp-tup, ha Nĩn yõg 
tikmũꞌũn te hõnhãꞌ pip tikmũꞌũn kummuk ꞌãktuxꞌax, yãyhãhup ꞌohnãg hah. 
Hõmã Yõn te Topa pupi hãmꞌãktux, nũy ta tikmũꞌũn puꞌ xuktux, tu Topa te Nĩn 
yõg tikmũꞌũn tuꞌ gãy ꞌãktux, ha nõm tikmũꞌũn te yãyhãhup, tu hãpkummugãꞌax 

kux, pa hõnhãꞌ pip tikmũꞌũn te yãyhãhup ꞌohnãg, tu hãpkummuk mĩy pax, ha 
Yõn xexka kutõgnãg, yãk mũn xexka xeꞌẽgnãg. Ta tuꞌ kux. Kaxĩy.

Yeyox te Topa yõg kũyãnãm ꞌãktux
33  Tu xe hãmꞌãktux, nũy Topa yõg hãpxopmãꞌax yũmmũgãꞌ, hu:

— Tikmũꞌũn te kũyãnãm tatꞌax pahaꞌ, tu mĩmpe yĩmũꞌ xix, nũy hãptupmã 
max, yĩy tikmũꞌũn te mĩptut ha mõxakux, tu hãmpẽnãm max, pa nax kopaꞌ 
xuk ꞌohnãg kũyãnãm tatꞌax, ka mõꞌnĩy. Yã kũyãnãm max te hãptupmãhãꞌ, 
ha tikmũꞌũn xohix tep-tup pax. 34 ꞌŨpa te kũyãnãm putuk. ꞌŨpa tup teꞌ kuxa 
hittupmãhãꞌ, pãyãꞌ pa kuꞌuk teꞌ kuxa hittupmã ꞌohnãg, tu yãyhã hãpkoxtap. 
35 ꞌÕg pa ꞌãtiꞌ, ꞌõg kũyãnãm tatꞌax xaxok hok, ka yãyhã hãpkoxtap, kaxĩy 
Topa yõg hãmyũmmũg xaxok hok kamah, xayĩy Topa yõg putat hã mõg 
kuma mõg. 36 Kũyãnãm te mĩptut kopaꞌ xakot, tu hãptupmãhãꞌ, ha kaxĩy 
ꞌãte hãmꞌãktuxꞌax hã xa hãmyũmmũgãhãꞌ, pũyĩy hãmyũmmũg, nũy yõgnũ 
hãmꞌãktux puꞌ yĩpkox piꞌ, nũy ꞌãkuxa tu hittup. ꞌŨkux. Kaxĩy.

Yeyox teꞌ xexka xop pu hãmꞌãktux
37 Tu hãmꞌãktux kux, ꞌĩhã Paniye xop yõg tik teꞌ xãnãhãꞌ, puꞌ xit, ha taꞌ 

mõg tik pet hah, tuꞌ xit, 38  ha Paniye yõg tik te:
— Pute ꞌũm? Teptu ꞌãxit, pãyã ꞌap yãy yĩm ꞌũm pixꞌah? Kaxĩy.
39 Ha:

— ꞌÃte xa hãmyũmmũgãhãꞌ. ꞌÃxop te kãnẽy xãm pix, xix kãnẽy 
xoꞌopꞌax xãm pix, pa ꞌãxop kuxa kopa tupmã ꞌohnãg, ha yãy ꞌĩgã, yã 
ꞌãkopa kummuk xix yãykix yãy tukmĩy pax. 40 ꞌÃp-tox kummuk xop, tu 
hãmyũmmũg ꞌohnãg. Topa te ꞌãkuxa mĩy xix ꞌãyĩn xax mĩy, pũyĩy ꞌãkuxa 
tup, xix ꞌãxax, pu tuꞌ max. 41 ꞌÃpu, ꞌõg hãpxop hõm ꞌũhok xop puꞌ, nõm 
hãpxop xate kãnẽy kopaꞌ xex, tu tuꞌ hok hõm, nũy ꞌãkuxa tupmãꞌ.

42  — ꞌÃkuxãnõg, ꞌãxop Paniye xop! Xate mĩxux xuxpex te 100 pop, ꞌũmã 
yĩmũ putup, tu Topa pu popmãhã te 10, pa xate hãmyok mĩyꞌax xaxok, xix 
Topap-tup pax xateꞌ xaxok. Yãꞌ max hãmmax xohix mĩy, tuꞌ xaxok ꞌohnãg.

43  — ꞌÃkuxãnõg ꞌãxop Paniye xop! ꞌÃxop te mĩmpe yũmꞌax max xak, 
Topa pet kopa tuꞌ xup, tuꞌ yũm, tup-tup pu tikmũꞌũn ꞌãxãnãꞌ, hu: Notot. 
Kaxĩy. Nũy ꞌãxexka ꞌãktux kõmẽn tuꞌ.

44 — ꞌÃkuxãnõg, ꞌãxop te xukpot putuk, ha tikmũꞌũn te ꞌãyĩmũ 
hãpkumep, tuꞌ xukpot pẽnãꞌah. ꞌŨkux. Kaxĩy.

45 Ha hãmyũmmũg xop yõg tik te:
— Nãy, xatek mũg mãnõg kamah! Kaxĩy.
46  Ha:
— ꞌÃkuxãnõg, ꞌãxop hãmyũmmũg xop! ꞌÃxop te tikmũꞌũn xat, tu hãpxop 

putux tatnãhãꞌ, ha ꞌĩm hãꞌ tot ꞌohnãg, pa ꞌãxop te nõm mõꞌnĩynãm ꞌohnãg. 
47 ꞌÃkuxãnõg! Hõmã tikmũꞌũn hittap te Topa pupi hãmꞌãktux, nũy tikmũꞌũn 
puꞌ xuktux, ha ꞌõg mõnãyxop hittap teꞌ kix, ha ꞌãxop te nõm hãmꞌãktux xop pu 

xukpot maxnãhãꞌ, 48 pu tikmũꞌũn xohix yũmmũg, yã ꞌãxop te ꞌõg mõnãyxop 
kummuk putuk. Mõnãyxop teꞌ kix, ha ꞌãxop teꞌ yõg xukpot maxnãhãꞌ, 49 yĩy 
Topa te hãmyũmmũg, tu hãmꞌãktux, hu: “ꞌÃte yãy pupi hãmꞌãktuxꞌax xop 
mõꞌpok putup, pu tikmũꞌũn pu hãmꞌãktux, ha tikmũꞌũn teꞌ yãg kix putup, xiꞌ 
yãg xũygãp-tup.” Kaxĩy. 50 Yĩy Topa te hõnhãꞌ pip tikmũꞌũn xũygãp-tup, ꞌũyãnãn 
tuꞌ xũygãp-tup, yã hãmyãxatamuk xohix xexka hã tikmũꞌũn kummuk te Topa 
yõg tik xop kix. 51 Tikmũꞌũn hittap te ꞌAmeo putex hãmꞌãxap, yã ꞌAnão kutok 
ꞌAmeo putex, tu Topa yõg xop xohix kix, tu mõktu Yakanit putex, nõm Topa pet 
kopaꞌ xip, nũy nõm pu xokxop mõꞌhap nũy haxyãꞌ, pãyã tik kummuk te Topa 
pet kopap-tex. ꞌÃte xa hãpxeꞌe ꞌãktux, yã hõnhã Topa te tikmũꞌũn xũygãp-tup, 
hãpkummuk xohix mĩy haꞌ xũygãp-tup, nũy hãpkummugãꞌax hã pago.

52  — ꞌÃkuxãnõg, ꞌãxop hãmyũmmũg xop! Topa te xaꞌ hõm pipkup 
mõꞌhãmyĩnnĩnꞌax, nũy hãmyũmmũgꞌax xõn, pãyã ꞌãxop te hãmyũmmũg 
ꞌohnãg, tuꞌ xat hok pu tikmũꞌũn yũmmũgã hok kamah. ꞌŨkux. Kaxĩy.

53  Tuꞌ mõg, ha hãmyũmmũg xop xix Paniye xop gãy, tu Yeyox ꞌãktux 
kummuk, tuꞌ xupmãhĩy, tuꞌ yĩkopit, 54 tu Yeyox yõg hãmꞌãktuxꞌax hãꞌ 
kopit, tuꞌ xupak, pũyĩy hãmꞌãktux kummuk.

Yeyox te Mõꞌãmãꞌax ꞌÃktux

12  1 — ꞌÕg pa ꞌãtiꞌ! Paniye xop mõꞌãmãꞌ, yãꞌ pa mũn max, pãyãꞌ kuxa 
kummuk, tuꞌ koit pax, tu pãm yõg tokatogãꞌax putuk, ha pãm kopaꞌ xip, 

tuꞌ mõmmãhã tu mõktu xexkah, ha kaxĩy Paniye xop mõꞌãmã tikmũꞌũn kopah, 
tu mõꞌãmã mũn mĩy. 2 Tikmũꞌũn kummuk te yãy yõg hãpkummuk mĩyꞌax 
xaptop, tu mõꞌnĩy, pa Topa te tikmũꞌũn xohix tuꞌ mũg putup, pu tikmũꞌũn xohixꞌ 
pẽnãꞌ. 3 Tikmũꞌũn yĩy puꞌũgnãg ꞌãmnĩy koxtap hã, pa Topa te tikmũꞌũn xohix 
puꞌ xupakgãp-tup, ha hãmꞌãktuxꞌax puꞌuk mĩptut kopah, pa tikmũꞌũn xohix teꞌ 
xuktuxꞌax kaꞌok, tu hãmꞌãktuxꞌax kaꞌok hãꞌ xupak putup. Kaxĩy.

Tep-teꞌ yĩpkutuk?
4 Tu xe hãmꞌãktux, hu:
— ꞌÃxop tek mũn hã ꞌãxapeꞌ. Tik xop kummuk yĩpkutuk hok. Nõm te 

ꞌãyĩn xeꞌep-tex, pa ꞌãkoxuk putex ꞌohnãg, 5 pa Topa mũn kaꞌok xeꞌẽgnãg, 
yĩy nõm yĩpkutuk, nõꞌõm te ꞌãp-texꞌax, tu mõꞌãkutnãꞌax Hãmgãyãgnãg 
Pet ha, puꞌ xihip. Hamũn. Topa mũn yĩpkutuk.

6 — Putuxnãg xop ꞌaꞌ takatꞌah, tu tayũmak kutõgnãg hãꞌ nõy yãnãn, pãyã Topa 
te nõm xop xaxok ꞌohnãg, 7 tu ꞌãxe mõꞌkupix, tuꞌ xohix te xĩy yũmmũg. ꞌÃkuxãnõg 
hok. Topa te putuxnãg xop xohip-tup kutõgnãg, tu ꞌãxop mũn putup xexkah. Kaxĩy.

Yãꞌ max Kunnix ꞌãktux ꞌãnõy puꞌ
8  Tu xe hãmꞌãktux, hu:

— ꞌŨgmũn ya Tikmũꞌũn Kutok, tu xa hãmꞌãktux nãm. Tikmũꞌũn teꞌ xohix 
pu hãmꞌãktux, hu: ꞌŨgmũn yã Yeyox yõg, kaxĩy, kopxix ꞌãte hãmꞌãktux putup, 
tu pexkox yõg nũꞌpok xop puꞌ xuktux putup, hu: Hamũn yã yõgnũꞌ. Kaxĩy.

9 Pa tikmũꞌũn teꞌ xohix pu hãmꞌãktux, hu: ꞌAk mũn yã Yeyox yõgꞌah, kaxĩy, 
tuk mũn hã yãyhãhup tuꞌ xuktux, kopxix ꞌãte hãmꞌãktux putup, tu pexkox 
yõg nũꞌpok xop pu hãmꞌãktux putup, hu: “Hãmũn ꞌap yõgnũꞌah.” Kaxĩy.

10 — Tikmũꞌũn tek mũn ꞌãktux kummuk, puxix Topa xaxogãp-tup, pa 
tikmũꞌũn te Topa Koxuk ꞌãktux kummuk, puxix Topa xaxogãp-tup ꞌohnãg.

11 — Yũmũ yõg tik te tikmũꞌũn xatꞌax te ꞌãxop mõgãp-tup Topa pet 
hah, nũy ꞌãyĩkopit, tu gohenanok keppa ꞌãyĩkopit, xix ꞌũxexka xop 
keppa ꞌãyĩkopit, pa kuxãnõg hok, tu xutigãhok, hu: “Pute ꞌũm ꞌãte ꞌãktux 
putup, ꞌãte ꞌũggãꞌ?” Kaxĩy. 12  Yã Topa Koxuk te xa hãmyũmmũgãp-tup, tu 
hãmꞌãktuxꞌax xa hãmyũmmũgãp-tup. Kaxĩy.

ꞌŨptexop xexka pa te hãmyũmmũg ꞌohnãg
13  Ha tik te tikmũꞌũn mũtik tihiꞌ, tu Yeyox pu hãmꞌãktux, hu:
— Notot, ꞌãpu, ꞌũktaknõy mãnõg, nũy hãmyũmmũgãꞌ. Hõmãk mũg 

tak xok, hak taknõy te ꞌãtak yõg hãpxop xohix pop, tuꞌ yãgnãg ꞌaꞌ hõm 
putupꞌah. ꞌÃpu, tuꞌ xat, pu hãpxop koxip. Kaxĩy.

14 Ha Yeyox te:
— ꞌAk pa te hãmyũmmũgꞌah, nũy hãpxop koxip. Kaxĩy.
15 Tu xe hãmꞌãktux, hu:
— ꞌŨgꞌãpax max. ꞌÃxupkũmĩy hok. ꞌÃnõy yõg hãpxop putup hok. 

Tikmũꞌũn hi xeꞌeꞌ, puxix ꞌũptexop xiꞌ hok xop te yãy putuk, yĩy 
ꞌãxupkũmĩy hok, xaꞌ hi xeꞌeꞌ. Kaxĩy.

16  Tu tikmũꞌũn yũmmũgãhãꞌ, hãmꞌãktuxꞌax hãꞌ hãmyũmmũgãhãꞌ, nũy 
Topa yõg hãpxopmãꞌax yũmmũgãꞌ, nũy xupkũmĩy hok ꞌãktux, hu:

— ꞌŨptexop yõg hahãm xexkah, ha hãpxop ta xohix xexkah, tu ta hãpxop 
nũnãhãꞌ, tu mĩptut kutõgnãg kopa nũꞌxok hãꞌ xohix, ha nũꞌxip, 17 yĩy hãmpeꞌpaxex, 
hu: “Yõgnũ hãpxop punethok ꞌãte nũnnãhãꞌ, piꞌyãꞌ xex putup ꞌãteꞌ? ꞌĨntuꞌ. 18 Nãy. 
ꞌÃte mĩptut kutõgnãg koxyõyꞌax, nũy ꞌnõy xexka mĩy, nũy yõgnũ hãpxop xohix 
nũꞌxok, 19 tu yãy pu hãmꞌãktuxꞌax, hu: ꞌŨghittup xexkah, tuk mũn ꞌũptexop 
xexkah, yã hõnhã puxiꞌ, ꞌak hãm putupꞌah ꞌũxeheh. ꞌŨkux. ꞌŨkteknõg, huk xitꞌax 
punethok, xixꞌ xoꞌopꞌax punethok, tuk kuxa hittup.” Kaxĩy. 20 Pa Topa te: “ꞌÃp-tox 
kummuk, tu hãmyũmmũg ꞌohnãg. Hõnhã, ꞌãmnĩy hã, ꞌãxok putup, ha ꞌũ ꞌũm teꞌ 
popꞌax ꞌõgnũ hãpxop, ꞌõg hãpxop xate nõm nũꞌxok?” Ta tuꞌ kux. Kaxĩy.

21 Tu xe:
— Kaxĩy ꞌũptexop xohix xakix, nõm xop te Topa keppa ꞌũhok xop. Kaxĩy.

Tikmũꞌũn kuxa yũm kaꞌok Topa kopah
22  Tu yãy yõg tik xop pu hãmꞌãktux, hu:

— Yĩy ꞌãte xa hãmꞌãktux, hu: ꞌÃxutigãhok, yĩy: “Putep mũn ꞌãteꞌ mãꞌax?” 
Kaxĩy, xix: ꞌÃte piꞌyaꞌ mũn tatꞌax topixxax?” Kaxĩy. 23 ꞌÃhiꞌax mũn max xexkah, 
ha ꞌãxitꞌax max kutõgnãg, xix ꞌãyĩn max xexkah, ha topixxax max kutõgnãg. 
24 Putuxnãg katãmnãg pẽnãꞌ. Yã hãpxop xap xok ꞌohnãg, tu hãpxop taꞌax 
nũnnã ꞌohnãg, nũy pet kopa nũꞌxok, pa Topa te nõm pu hãpxop hõm, pũyĩꞌ mãꞌ. 
ꞌŨyũmmũg hok, xateꞌ? Topa te putuxnãg xop putup pax kutõgnãg, pa ꞌãxop putup 
pax xexkah. 25 Tik te: “ꞌŨkxok putup, pãyã ꞌũghiꞌax tox xak, nũy hãmyãxatamuk 
kutõgnãg nõy hiꞌ.” Kaxĩy. Paꞌ xutigãꞌax hã tik hi tox ꞌohnãg. 26 Tikmũꞌũn te 
hãxopmã kutõgnãg ꞌaꞌ yũmmũgꞌah, nũy tu hi tox, hu hãpxomã xexka yũmmũg 
ꞌohnãg, hu xutigã hok. 27 ꞌÃpu mĩnnut pẽnãꞌ. ꞌŨtuk max, tuꞌ hãm ꞌohnãg, tu 
topixxax xap ꞌohnãg yãy puꞌ, haꞌ xax max. Hõmã mõnãyxop hittap Xanomãm 
yãp-texop xexkah, tu topixxax max mõꞌtat mõg kumaꞌ, pa Xanomãm xax ꞌãnuk 
kutõgnãg, ha mĩnnut xax ꞌãnuk xeꞌeꞌ. 28 Topa mũn te xax max hõm mĩnnut xop puꞌ, 
pu mõꞌtat, tu hõnhãꞌ xip, pa hãptup ꞌĩhãꞌ tu tap, ha kuxap kopa mõꞌyõn. Yũmmũg 
hok xateꞌ? Topa te xaꞌ hõm putup topixxax max kamah, xa mõꞌtat. ꞌÃkuxa yũm 
puꞌuk Topa kopah. 29 ꞌÃkuxãnõg hok, tu yãy yõg hãpxop xak hok, nũy xit, nũy 
xoꞌop. 30 ꞌÃmhok. Tikmũꞌũn te Topa yũmũgꞌah, hu taꞌ xak, pãyã Topa yã ꞌÃtak xeꞌeꞌ, 
tu pexkox tuꞌ xip, tu ꞌãpẽnã max, tu ꞌãxix kaꞌok, 31 tu yãy yõg tikmũꞌũn xat, yĩy 
ꞌĩpkox piꞌ Topa pu hãmãxap, ha ta xaꞌ popmãp-tup hãpxop xohix. Kaxĩy.

Pexkox yõg hãpxop xohix
32  Tu xe:

— ꞌÃkuxãnõg hok. ꞌÃxop yã ꞌÃtak Topak-tok xop, ha mõꞌãyãy xeꞌẽgnãg, 
hu ꞌãxat xeꞌẽgnãg kamah. 33  ꞌÕg hãpxop xohix hãmenax, nũy tayũmak 
pop, nũy hok xop puꞌ nĩm. ꞌÃpu ꞌãxap tuhut nũy tayũmak tat, nũy mõꞌxuk 
ponnok, ha hãmyãxatamuk nõg putup, ꞌĩhãꞌ tut ponnok tup, yĩy ꞌõg 
tayũmak xeh, nũy mõꞌxuk pexkox kopah, ha tik kummuk te nõꞌ xupxet 
ꞌohnãg, haꞌ kut teꞌ mã ꞌohnãg. 34 ꞌÃkuxa te yãy yõg hãpxop xak, yĩy xeh 
pexkox kopah, nũy yãy mũn mõg putup pexkox ha kamah, ꞌŨkux. Kaxĩy.

Kãmãnat xop teꞌ pẽnãnãꞌ pip
35 Tu xe hãmꞌãktux, nũy Topa yõg hãpxopmãꞌax yũmmũgãꞌ, nũy 

tikmũꞌũn mõꞌõn hok ꞌãktux, hu:
— ꞌÃyok, mõg ꞌãxax tat, nũy hãm, tu ꞌõg kũyãnãm mõꞌtat. 36 Kãmãnat hãm 

ꞌĩhã yãy xuxyãꞌ hip, yãꞌ xuxyã xape yãytahaꞌ, yĩy ꞌãmuk xexka haꞌ mõg, tu 
putpuꞌ nũn tu nũktu yãy pet haꞌ nũn, tu hãptopa haꞌ xãnãhãꞌ, ha kãmãnat xop 
te hãpxõn, tu hãpxõn mõꞌkaꞌok. 37 Kãmãnet xop hãm max yãy xuxyã puꞌ, puxix 
yãy kuxa hittup, ha nõm xuxyã kuxa hittup pax, hu kãmãnat xop pu hãpxop 
popmãp-tup, tuꞌ xat puꞌ xitꞌax puk, ha kãmãnat xop puꞌ hõm, 38 yĩy kuxa 
hittup, ꞌũyõg hãpxop pẽnã max hah, tu mõꞌyõn ꞌokpa ꞌãmnĩy koxtap, ꞌihãꞌ xuxyã 
xupep. 39 ꞌŨxaxok hok. Paxpu mĩptut xuxyã hãmyũmmũg, tu hãm ꞌũm hã tik te 
hãpxupxet nũn yũmmũg, puxiꞌ xuxyã yãy pet pẽnã max, puyĩy tik tu nõ hãpxop 

hã xupxet hok. 40 ꞌÃxop kamah mõꞌõn hok, nũy ꞌãmnĩy xohix hã pẽnãmax. 
ꞌŨgmũn yã Tikmũꞌũn Kutok, tuk nũn putup putpuꞌ, ha hãm ꞌũm hãk nũn putup, 
ꞌap ꞌãxop tek yũmmũgꞌah ꞌũgnũnꞌax, hu ꞌõg pa ꞌãtiꞌ! Tu ta tuꞌ kux. Kaxĩy.

Kãmãnat max
41 Ha Pet te:
— Yãyãꞌ, ꞌok xatek mũg puxehnãg puꞌ hãmyũmmũgãhãꞌ, tu hãmꞌãktux 

hã hãmyũmmũgãhãꞌ, pe tikmũꞌũn xohix pu hãmyũmmũgãhãꞌ? Kaxĩy.
42  Ha hãmꞌãktux, nũy Topa yõg hãpxopmãꞌax yũmmũgãꞌ, hu:
— Tik te hãmyũmmũg, tu hãm max yãy xuxyã puꞌ, haꞌ xuxyã kuxa yũm kaꞌok 

nõꞌõm kopah, tuꞌ xat, puyĩy kãmãnat xop hã mãxap, nũy hãpxop xohix pẽnã max, 
tu ꞌãmnĩy xohix ꞌĩhã tikmũꞌũn kãmãnat xop xĩnnã max. 43 Haꞌ xuxyã nũn putpuꞌ, 
tu kãmãnat pẽnãhãꞌ, haꞌ hãm max, huꞌ kuxa hittup xexkah. 44 ꞌÃte xa hãpxeꞌe 
ꞌãktux: ꞌŨxuxyã te kãmãnat pu hãmꞌãktux putup, hu: “Hõmã xate yõgnũ hãpxop 
pẽnã max. Hõnhã yõg hãpxop xohix pẽnãꞌax, nũy xeh max, tu yõgnũ kãmãnat 
xop xohix xatꞌax kamah.” Kaxĩy. 45 Paxpu kãmãnat hãmpeꞌpaxex, hu: “Yãk xuxyã 
mõg, tu putpuꞌ nũn ꞌohnãg,” kaxĩy, tuꞌ pit xop kuteꞌex kummuk, xiꞌ hex xop 
kuteꞌex kummuk, xix kenmuk xoꞌop xexka tu mõktuꞌ paptux, tuꞌ xit xexkah, tuꞌ 
hãm ꞌohnãg, 46 puxiꞌ xuxyã nũn mõꞌkaꞌok, ꞌap kãmãnat teꞌ yũmmũgꞌah, haꞌ gãy, 
tu: Mõg, mõg, nũy ꞌãpep! Kaxĩy. Tuꞌ kix hãꞌ yãnãn putup, ꞌũyĩpkox ꞌohnãg hah.

47 — Kãmãnat te yãy xuxyã puꞌ hãm, tu hãmyũmmũg, tuꞌ xuxyãp-tupꞌax 
yũmmũg, haꞌ yĩpkox ꞌohnãg, puxiꞌ xuxyã teꞌ kix kakixnãg, ꞌũp-tox kaꞌõgnãg 
hãꞌ kix putup. 48  Pa kãmãnat nõy te yãy xuxyã puꞌ hãm, tuꞌ nõm tep-tupꞌax 
yũmmũg ꞌohnãg, hu ꞌũhãm kummuk, puxiꞌ xuxyã teꞌ kix kutõgnãg putup. 
Topa te tikmũꞌũn hõm punethok, puxiꞌ xat pu tuꞌ hãm punethok ꞌũyãnãn tuꞌ.

Tikmũꞌũn te Yeyox hã yãy tukmĩy
49 Tu xe:
— ꞌŨgnũn nũy Topa gãy ꞌãktux, ha Topa gãy tikmũꞌũn kummuk tuꞌ. Kuxap 

te hãmpuk, hã kaxĩy Topa te nõm tikmũꞌũn xũygãp-tup. Paxpu hãmpuk 
nõmhã, kopxik hittup. 50 Tikmũꞌũn te kõnãg kox hãꞌ mõxakux pup-tox pix, 
ha kaxĩy tikmũꞌũn tek xũygãp-tup, tu mõktuꞌ xũy xexkah, yĩk kuxa teknõg. 
51 ꞌOk ꞌãmpeꞌãpaxex, hu: “Yeyox nũn pu hãpxexka xohix yõg kuxa mãmmãꞌ,” 
kaxĩy? ꞌÃmhok. ꞌAp hamũnꞌah. ꞌŨgnũn pu tikmũꞌũn te yãytuk-mĩy, 52  ꞌŨxape 
xop te 5 te yãytuk-mĩy putup, ha 3 yãytuk-mĩy putup 2 nõy mũtik, ha 2 
yãytuk-mĩy putup 3 mũtik. 53 Yã ꞌãtak xop tek-tok pit xop mũtik yãytuk-mĩy 
putup, hak-tok pit xop teꞌ tak xop mũtik tuk-mĩy putup yãy tuꞌ, ꞌũtut xop 
tek-tok hex xop mũtik yãytuk-mĩy putup, hak-tok hex xop teꞌ tut xop mũtik 
tuk-mĩy putup yãy tuꞌ, haꞌ yĩpxox mũk tut xop teꞌ xetut xop mũtik yãytuk-
mĩy putup, haꞌ xetut xop teꞌ yĩpxox mũk tut xop mũtik kũmĩy putup. Kaxĩy.

54 Tu tikmũꞌũn pu hãmꞌãktux kamah, hu:

— ꞌÃxop te texgõy pẽnãhãꞌ, tu: “Tex tip-tup.” Kaxĩy. Yã tehex xeꞌẽgnãg. 
Yamũn. 55 Ha ꞌãmuuh xexka mõꞌkoꞌuk, ha: “Hãmpukpex mĩy putup.” Kaxĩy. 
Yãꞌ pukpex. Yamũn. 56 ꞌOk hãmyũmmũg hok xateꞌ? Yã ꞌãpa hitop tu max, 
pãyã ꞌãkuxa kummuk! Tu hãm yõg hãpxop yũmmũg, xix hãmnõgnõy yõg, 
pa hõnhã Topa te hãpxopmã kaꞌok, ha xateꞌ yũmmũg ꞌohnãg. Kaxĩy.

ꞌŨgãy kuxyãhãꞌ
57 Tu hãmꞌãktux kux putup, hu:

— Teptu ꞌãxop te yãy yĩkopit hok, nũy hãpxopmãꞌax yũmmũg hãmãxap, peꞌ 
kummuk, peꞌ max? 58 Tik te ꞌãkupex, tu pa te hãmyũmmũg xop ha ꞌãmõgãp-
tup, ꞌãpu, nũmũtik mõg, ꞌĩhã yãykix kuxyãhãꞌ, ka hãmyũmmũg xop xaꞌ hõm 
xonat xop pu, pu mõg ꞌãtat hah, nũy xip kaꞌok. 59 ꞌÃte xa hãpxeꞌe ꞌãktux: Xate 
ꞌã xupap-tup hok, ꞌĩhã xate pago hok tayũmak xexka hã. Kaxĩy.

ꞌÃpu, hãpkummuk mĩy kux, ka ꞌãxok

13  1 Haꞌ nũn tikmũꞌũn, tu hãmꞌãktux Yeyox puꞌ, tu hãpxexka yõg tikmũꞌũn 
xatꞌax Pinat ꞌãktux, ha hõmãꞌ xat pu xonat xop tik xop kix, ha hãpxexka 

Ganinet yõg tik xop xakix, ꞌĩhã hãpxop mõꞌhap, nũy Topa puꞌ haxyãꞌ. 2 Ha Yeyox te:
— Ganinet yõg tik xop xakix. Putep hãmpeꞌãpaxex? ꞌOk tik xop kummuk 

xeꞌe ꞌõhõm? ꞌOk Ganinet yõg tikmũꞌũn nõy max? 3 ꞌÃmhok. Xate yãyhãhup 
hok, nũy ꞌõg hãpkummukgã kux hok, hu ta xakix putup kamah, tik xop putuk. 
4 ꞌOk xate xipꞌax Xinoꞌe yõg tik te 18 yũmmũg? Mĩptut tox te yãy koxyõy, tu 
tik yĩmũꞌ koxyõy tu tuꞌ nãhãꞌ, tuꞌ kix. ꞌOk tik kummuk xeꞌe nõꞌõm? ꞌOk kõmẽn 
Yenoyanẽn yõg tikmũꞌũn nõy max? 5 ꞌÃmhok. Xate yãyhãhup hok, nũy ꞌõg 
hãpkummukgã hup hok, hu ta xakix putup kamah, tik xop te 18 putuk. Kaxĩy.

6 Tu hãmꞌãktuxꞌax hãꞌ hãmyũmmũgãhãꞌ, nũy Topa yõg hãpxopmãꞌax 
yũmmũgã, nũy tikmũꞌũn yãyhãhup ꞌãktux, pu tu hãpkummuk mĩy kux, hu:

— Tik te hãpxaꞌax tuꞌ xip, ha nanũy kup xip, pa mĩnta ꞌũm xip ꞌohnãg, 
7 ha kãmãnat te hãpxop pẽnãhãꞌ, haꞌ xuxyã te: “Pẽnãꞌ! Hãmyãxatamuk 
tikoyuk hã ꞌãte mĩnta ta xak, paꞌ xip ꞌohnãg. Mõg, tuꞌ kup xak, 
ꞌũkummuk hah, pu mĩnta kup nõy xok hãm kopah.” Kaxĩy. 8  Pa kãmãnat 
te: “Nãy, ꞌũxup nõg, tu hãmyãxatamuk nõy hip. ꞌÃteꞌ kup yĩmap kot 
putup, tu ꞌanop hãpkox kopaꞌ xuk putup, 9 ha hãmyãxatamuk nõy nõg, 
kopxix tu taꞌ pẽnãꞌ, pe tut max, tu mĩnta punethok ꞌũta xupep. ꞌŨkup 
kummuk, tu mĩnta ꞌohnãg tu ta panipnãg, kopxiꞌ xak.” Ta tuꞌ kux. Kaxĩy.

Yeyox te ꞌũn hittupmãhã ꞌĩhã nit xap
10 Hãpxip kutõgnãg ꞌĩhã, nit xap ꞌĩhã, Yeyox te Topa pet kopa hãmyũmmũgãhãꞌ, 

11 ha ꞌũn xip, tu hãmyãxatamuk xohix te 18 hã xãm xok, ha yãmĩy kummuk teꞌ 
pakutnãhãꞌ, haꞌ xãm yok ꞌohnãg, 12 ha Yeyox teꞌ pẽnãhãꞌ, tuꞌ xãnãhãꞌ, hu:

— Mãꞌ, yã hãg, Kaxĩy.
Tu xeꞌ:

NOK 12 ,  13

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



152

— Topa te ꞌãhittupmãhãꞌ! Kaxĩy.
13  Tu ꞌũn yĩmũꞌ yĩm xex, haꞌ yok, tu Topa max ꞌãktux. 14 Pa tik te Topa 

pet kopaꞌ xat, tuꞌ gãy, Yeyox te nit xap hãꞌ tikmũꞌũn hittupmãꞌ, haꞌ gãy, 
tup-tup nõg, hu tikmũꞌũn pu hãmꞌãktux, hu:

— ꞌÃmnĩy te 6 hã tikmũꞌũn hãm, tuꞌ nũn, pũyĩy hittupmãꞌ, pa ꞌap nit 
xapꞌah. Kaxĩy. Nõꞌõm Yoneo xop yõg hãptup xeꞌeꞌ, ha Yoneo yõg tikmũꞌũn 
hãm ꞌohnãg nit xap ꞌĩhãꞌ.

15 Ha Yeyox te:
— Xate mõꞌãmãꞌ. ꞌÃpa mũn max, pãyã ꞌãkuxa mũn kummuk! Tikmũꞌũn 

te mũnũytut tak xip, ꞌok pe yohmẽn xip, tuꞌ hĩy tuꞌ xix hãmpakꞌax kopah, 
tu nit xap ꞌĩhã koah, nũy mõgã kõnãg hah, puꞌ xoꞌop, yãꞌ max, 16  pa ꞌũn 
xip, tu mõnãyxop hittap ꞌAmanãm hãꞌ mõkputox, ha Hãmgãyãgnãg teꞌ 
xãm hĩy kaꞌok, tu hãmyãxatamuk xohix te 18 hãꞌ hĩy. Teptu ꞌãxop tek tux 
hok puꞌ xut hok pu mõg? Kaxĩy.

17 Haꞌ gãy xop te yãyhãhup, tuꞌ yĩy ꞌohnãg, ꞌĩhã tikmũꞌũn te Yeyox yõg 
hãpxopmãꞌax xohix putup pax, tuꞌ kuxa hittup.

Mõytat xap
18  Ha Yeyox te hãmꞌãktux, nũy Topa yõg hãpxopmãꞌax yũmmũgãꞌ,
— Topa te tikmũꞌũn xat te xĩy? ꞌOk xateꞌ yũmmũg? ꞌÃte xa 

hãmyũmmũgãꞌax, hu: 19 Tik te mĩpkup mõytat xap pahaꞌ, tu hãpkot, haꞌ 
kopaꞌ xok, ha xokax, tuꞌ tuk, tu mõktu mõytat kup xupax, ha putuxnãg te 
yãy pet mĩy mĩmmãg kopah. Kaxĩy tikmũꞌũn kutõgnãg te Topa puꞌ yĩpkox 
pip hãmãxap, hak-nãy tu tikmũꞌũn nõy yĩpkox pip, ha tikmũꞌũn nõy xohix 
nõg nõy nãꞌ mõgãhãꞌ, tu mõktu xohix. Ta tuꞌ kux. Kaxĩy.

Tokatogãꞌax
20 Tu xeꞌ yĩkopit, hu:

— Topa te tikmũꞌũn xat te xĩy? ꞌÃte xa hãmyũmmũgãꞌax, nũy Topa 
yõg hãpxopmãꞌax xa hãmyũmmũgãꞌ hu: 21 ꞌŨn te pãm yõg tokatogãꞌax 
pahaꞌ, tuꞌ xap xoxtix tinik kõnõn kopaꞌ kanop, tu mõktu ꞌũpohot, ha pãm 
mõmmãhãꞌ. Kaxĩy tikmũꞌũn kutõgnãg yĩpkox pip hãmãxap, haꞌ nãg nõy 
nãꞌ mõgãhãꞌ, tu mõktu xohix yĩpkox pip. Tu ta tuꞌ kux. Kaxĩy.

Hãmyĩkox kutõgnãg
22  Yeyox te hãpkumep xix yãy yõg tik xop, tu ta kõmẽn tuꞌ mõg, xix xip 

tu xexka tuꞌ mõg, tu hãmyũmmũgãhãꞌ, tu kõmẽn xexka Yenoyanẽn haꞌ 
mõg, 23  ha tikmũꞌũn ꞌũm teꞌ yĩkopit, hu:

— Yãyãꞌ, ꞌok tikmũꞌũn kutõgnãg teꞌ kuxa kummuk xit, nũy tu kuxa max 
ꞌũyãnãn tuꞌ tat? Kaxĩy.

24 Yĩy Yeyox te:

— ꞌÃpu, hãpxopmã punethok, nũy hãmyĩkox kutõgnãg hãꞌ mõxakux. 
Tikmũꞌũn punethok mõxakux putup, paꞌ mõxakux ꞌohnãg, tu ta yã ꞌãtihiꞌ.

25 — Ha mĩptut xuxyã yok putup, tu mõꞌyĩnnĩnꞌax hã mõꞌyĩnnĩn, ꞌĩhã ꞌãxop tihiꞌ 
hãptopa, tuꞌ xãnã-tup, hu: “Hãpxõn, hãpxõn,” kaxĩy, paꞌ xuxyã te: “Kõmẽn ꞌũm yõg 
ꞌãxop? ꞌÃte ꞌãyũmmũgꞌah, ꞌapxõn putupꞌah, xayĩy pexkox ha mõxakux hok.” 26 Ha 
ꞌãxop te hãmꞌãktux putup, hu: “ꞌŨgmũꞌãte hãpxop mãhã ꞌãmũtik, nũy ta xoꞌop. Xate 
yõg kõmẽn kopak hãmyũmmũgãhãꞌ.” Kaxĩy. 27 Haꞌ yãnãn tu hãmꞌãktux putup, hu: 

“ꞌA ꞌãte ꞌãxop yũmmũgꞌah. Mõg, mõy, nũy ꞌãpep, yã ꞌãxop te hãpkummuk mĩy pax!” 
Kaxĩy. 28 Ha Topa teꞌ xat yãy yõg tikmũꞌũn pexkox tuꞌ, ha ꞌãxop te pẽnãp-tup hãptox 
tuꞌ, tu mõnãyxop pẽnãp-tup, ha pexkox kopaꞌ pip, ha mõnãyxop hittap ꞌAmanãm 
pẽnãp-tup, xix mõnãyxop ꞌIyak, xix mõnãyxop Yako pẽnãp-tup pax xix Topa pupi 
hãmꞌãktux xop pẽnãp-tup, ꞌĩhã hãptopa ꞌãtihiꞌ, ha mõꞌãxakux putup, pa mõꞌãxakux 
ꞌohnãg, tu potap-tup, hu ꞌãxox kãyãhãꞌ, ꞌãxũy xexka tuꞌ. 29 Ha hãpxexka xohix yõg 
tikmũꞌũn nũn putup, hãptox tuꞌ nũn putup, nũy ꞌãmuk xexka mĩy, tuꞌ mãm putup, 
nũy tuꞌ xit, tu Topa puꞌ yĩpkox pip. 30 Pa nõm xop mõxa tap xop hãꞌ kaꞌax putup, ha 
nõm kaꞌax hã nõm nũn, tuꞌ mãxap putup. Ta tuꞌ kux. Kaxĩy.

31 Hãpxip ꞌohnãg ꞌĩhã Paniye yõg tikmũꞌũn nũn, tu:
— Mõy, mõg. ꞌŨxatꞌax ꞌEnot te ꞌãp-tex putup! Kaxĩy.
32  Ha Yeyox te:

— Mõg, ꞌãte mõꞌãpok, xa nõm mõꞌãmãꞌax pu hãmꞌãktux, hu: ꞌÃteꞌ 
xupepmãhã yãmĩy kummuk, tu tikmũꞌũn hittupmãhãꞌ, ꞌãteꞌ hõnhãꞌ mĩy, xix 
hãptup hã, nũy hãptup nõy, kopxix hãpxopmãꞌax kux. 33 ꞌŨgmõg putup kõmẽn 
Yenoyanẽn hah, yã hõnhã ꞌãte hãpkumep putup, xix hãptup, xix hãptup nõy 
hãpkumep putup, nũy Yenoyanẽn tuk xupep, pu tikmũꞌũn tek putex, tu Topa 
pupi hãmꞌãktux xop kix, yã hõmã nõm xop xohix kix Yenoyanẽn kopah.

34 — ꞌŨgꞌãpax, kõmẽn Yenoyanẽn yõg tikmũꞌũn! ꞌÃxop te Topa pupi 
hãmꞌãktux xop punethok kix, Topa te kõmẽn ha nũꞌ pok tik xop, ha xate 
mĩkaxxap xexka tux hãꞌ kix. Xokakkak tek-tok xãnãhãꞌ, nũy mõꞌtat yãy kaka, 
hã kaxĩy ꞌãte kõmẽn yõg tikmũꞌũn xãnãhãꞌ, pãyã ꞌũgha ꞌãnũn putup ꞌohnãg. 
35 Yĩy ꞌãpet ꞌũhok yũm putup, ha xatek pẽnãp-tup ꞌũxeheh, ꞌĩhã ꞌã ꞌãktux, hu: 

“Topa te yãy ꞌãxetꞌax hõm xaꞌ, pu nũꞌ. Pũyã xa hãmmax nãꞌ.” Tu ta tuꞌ kux. Kaxĩy.

Yeyox te tik hittupmãhãꞌ

14  1 Ha nit xap nõy ꞌĩhã Yeyox te Paniye yõg tik haꞌ mõg, tuꞌ pet 
haꞌ mõg, ha yãꞌ xexkah, ha tikmũꞌũn teꞌ pẽnã kaꞌok Yeyox, 2  ha 

tik nũn, ꞌũyĩpkup mõm, xix patakup, tu Yeyox haꞌ nũn, 3  ha Yeyox te 
hãmyũmmũg xop pu hãmꞌãktux, xix Paniye xop pu hãmꞌãktux, hu:

— Mõnãyxop hittap Mõyyex te Topa yõg xatꞌax kaxꞌãmiꞌ. ꞌOk xat hok pu 
tikmũꞌũn hittupmã hok nit xap hã? Kaxĩy.

4 Haꞌ yĩy ꞌohnãg, yĩy Yeyox te tik pakut mũg, tuꞌ hittupmãhãꞌ, tuꞌ pet ha 
mõꞌkutnãhãꞌ, 5 tuꞌ xexka xop pu hãmꞌãktux, hu:

— Pe ꞌãk-tok te hãpkox kopa mõꞌnãhãꞌ, pe ꞌõg mũnũytut tak te hãpkox 
kopa mõꞌnãhãꞌ nit xap hã, ꞌok hãpxip ꞌohnãg ꞌĩhã xateꞌ xutꞌax pu mõg? Yãꞌ 
xutꞌax mõꞌkaꞌok. Yã kaxĩy ꞌãte tikmũꞌũn hittupmãhã nit xap ꞌĩhã. Kaxĩy.

6  Haꞌ xutigãhãꞌ, tu hãmꞌãktux yũmmũg ꞌohnãg.

Yeyox te ꞌãmuk xexka hãꞌ mõgꞌax ꞌãktux
7 ꞌŨyũm Yeyox, tuꞌ xexka xop pẽnãhãꞌ, haꞌ yũmꞌax max yãykutnãhã 

yãy puꞌ, ha tikmũꞌũn teꞌ mũtik mãm yũmmũgãhãꞌ, tu hãmꞌãktuxꞌax hã 
hãmyũmmũgãhã, nũy Topa yõg hãpxopmãꞌax yũmmũgã, hu:

8 — Tikmũꞌũn yãytahaꞌ, haꞌ nõy te ꞌãxãnãhã pu ꞌãmuk xexka ha mõg, ꞌãpu 
mõg, paꞌ yũmꞌax max xak hok yãy puꞌ. ꞌÃmhok. Peyã tik xexka mõg kamah, ha 
ꞌãk-tõgnãg, 9 puxix mĩptut xuxyã xa hãmꞌãktux, hu: “ꞌÃpu, yũmꞌax nõy xax nũy tu 
yũm. Tik xexka te nũ yũmꞌax max putup, nũy tu yũm.” Kaxĩy. Ha xate yãyhãhup, 
tuꞌ yũmꞌax nõy xak. 10 Kaxĩy mĩy hok. Pa tik te ꞌãxãnãhã pu mõg ꞌũpet hah, ꞌãpu, 
mõg, paꞌ yũmꞌax kummuk yãykutnãꞌ, nũy yũm, ha tikmũꞌũn te xa hãmꞌãktuxꞌax 
hu: “ꞌÃmũn tek mũn hã ꞌãxapeꞌ, mãꞌ, nũy ꞌũyũmꞌax max yĩmũꞌ yũm.” Kaxĩy. Ha 
ꞌãhittup xexkah, yã tikmũꞌũn xohix teꞌ pẽnãhãꞌ, tu ꞌãxape te ꞌãp-tup pax pẽnãhã, 
ha ꞌãhittup. 11 Kaxĩy Topa teꞌ hupmãp-tup tikmũꞌũn te yãy xexka peꞌ paxex, ha 
tikmũꞌũn te yãy peꞌpaxexk-tõgnãg te yãyhãp-tup xexkah. Ũkux. Kaxĩy.

12  Tu Paniye yõg tik pu hãmꞌãktux, tu tik teꞌ xãnãhã pu hãmꞌãktux hu:
— Xate ꞌãmuk xexka mĩy, ꞌãpu ꞌãxape xop xãnã hok pu tuꞌ xit, xix ꞌãnõy xop 

xãnã hok, xip-texop xexka te ꞌãyĩmap pip xãnã hok, yãꞌ xohix xãna hok, ka nõm 
xop teꞌ yãnãn tu ꞌãxãnãꞌ, nũy pago. 13 Pa ꞌãmuk xexka xateꞌ mĩy, ꞌãpu hãpxop 
hok xop xãnãꞌ, xix hãpkumep hok xop xãnãꞌ, xiꞌ pa hok xop xãnãꞌ. 14 Hamũn. Ha 
Topa te xa hãmmaxnãp-tup, ꞌũhok xop te xa pago ꞌohnãg hah, yã Topa mũn te 
xa pago putup, ꞌĩhã tikmũꞌũn te hãmyok mĩy xop hiꞌ putpuꞌ. ꞌŨkux. Kaxĩy.

ꞌÃmuk xexkah
15 Tik te mĩmpe xitꞌax tuꞌ yũm, tuꞌ xupak, tu hãmꞌãktux Yeyox puꞌ, hu:
— Tikmũꞌũn kuxa hittup, nõm te Topa yõg ꞌãmuk xexka mãp-tup. Kaxĩy.
16  Ha Yeyox te hãmyũmmũgãhãꞌ, nũy Topa yõg hãpxopmãꞌax yũmmũgãꞌ, 

nũy Topa te tikmũꞌũn xãnã ꞌãktux, hu:
— Tik te ꞌãmuk xexka mĩy, tu tikmũꞌũn punethok xãnãhãꞌ, puꞌ pet haꞌ 

nũꞌ, nũy xit, 17 tu ꞌãmuk xexka mĩy, haꞌ puk, ha kãmãnat xat, pu tikmũꞌũn 
yũmmũgãꞌ, hu: “Yãꞌ puk, mãꞌ, nũy xit.” Kaxĩy.

18  — Pa tikmũꞌũn tep-tup nõg, yĩy tik puxet te: “ꞌÃte hãm max nõmenax, 
tu tayũmak ꞌũyãnãn tuꞌ hõm, nũy pop. ꞌŨgmõg putup, nũy pẽnãꞌ, ꞌaꞌ mãp-
tupꞌah.” Kaxĩy.

19 — Haꞌ nõy te: “ꞌÃte mox te 10 pop. ꞌŨgmõg putup nũy pẽnãꞌ, ꞌak xit 
putupꞌah.” Kaxĩy.

20 — Ha nõy te: “ꞌÃte yãytaha, huk mõg putupꞌah.” Kaxĩy.

21 — Ha kãmãnat nũn put puꞌ, tu yãy xuxyã puꞌ xuktux, haꞌ gãy, tu: 
“Mõg, ꞌãmõꞌkaꞌok, kõmẽn kotit ha mõg, nũy kõmẽn yõg tikmũꞌũn hok xop 
nũnnãꞌ, ꞌũk pet tu nũnnãꞌ.” Kaxĩy.

22  — Haꞌ mĩy, tu hãpxip kutõgnãg ꞌĩhã putpuꞌ nũn, tu: “Xateꞌ xat, ha ꞌãteꞌ 
mĩy, pa ꞌãmuk xexka punethok.” Kaxĩy.

23  — Haꞌ nõy xe mõꞌkutnãhãꞌ, hu: “Mõg, putat xexka hã mõg, xix putat 
kutõgnãg hã mõg, nũy tikmũꞌũn xapit, tu nũnnãꞌ, pu ꞌãmuk xexka xohix 
mãꞌ. 24 ꞌÃte hãpxeꞌe ꞌãktux xaꞌ, hu: ꞌŨxexka xop ꞌãteꞌ xãnãhãꞌ, hap-tup nõg, 
huꞌ yõg ꞌãmuk xexka mãp-tup ꞌohnãg.” Ta tuꞌ kux. Kaxĩy.

Tikmũꞌũn te Yeyox mũtik hãpkumepꞌax

25 ꞌÃmnĩy nõy tu ta hãpkumep, ha tikmũꞌũn punethok teꞌ mũtik 
hãpkumep, haꞌ yõkãnãm, tu hãmꞌãktux, hu:

26 — Tikmũꞌũn tek mũn mũtik hãpkumep putup, pũyãk putup pax xexkah, tu 
yãy yõg xape xop putup kutõgnãg. Tikmũꞌũn tek mũn mũtik hãpkumep, pũyã 
yãy tak putup kutõgnãg, xiꞌ mũg tut, xiꞌ xetut, xik-tok, xiꞌ tutnõy xop, xiꞌ pit xop, 
xiꞌ hex xop putup kutõgnãg, xix yãy peꞌpaxex kutõgnãg, nũy ꞌũkputup xexkah. 
27 Tikmũꞌũn te yãy yõg mĩpkupnix tat hok, tuꞌ xũy hok ꞌũgmũn putuk, puxix yõgnũ 
tikmũꞌũn mũtik hãpkumep hok. 28 Xate mĩptut tox mĩyꞌax, hu ꞌãyũm hãmãxap, nũy 
yãy yĩkopit, hu: Tayũmak xohix te xĩy yõgnũꞌ? Kaxĩy. Tu ꞌõg tayũmak mõꞌkupix. 
Paxpu ꞌõg tayũmak punethok, ꞌãpu, mĩptut mĩy. 29 Paxpu mĩptut hãm tuꞌ xup, pa 
ꞌõg tayũmak kutõgnãg, puxix mĩptut kuxyã hok, haꞌ nõy te xa ꞌãktuxꞌax kummuk, 
hu: 30 “ꞌŨpa te hãmyũmmũg ꞌohnãg ꞌõhõm. ꞌŨyõg tayũmak xohik-tõgnãg, pãyã 
mõꞌkupix yũmmũg ꞌohnãg kamah.” Kaxĩy. Ta tuꞌ kux.

31 Tu xe hãmꞌãktux, nũy Topa yõg hãpxopmãꞌax yũmmũgãꞌ, hu:
— Hãpxexka yõg tik teꞌ ꞌxatꞌax, tu xonat xop xohix te 10,000 mõꞌpok, 

nũy hãpxexka nõy yõg xonat xop mũtik yãykix, pa xonat xop nõy xohix 
te 20,000, yĩy tik te tikmũꞌũn ꞌxatꞌax yũm, nũy yãy yĩkopit hãmãxap, hu: 

“ꞌOk yõgnũ xonat xop kaꞌok, pe xonat nõy xop kaꞌok?” Kaxĩy. 32  Xonat xop 
nõy kaꞌok, puxix tik xop mõꞌpok hãpxexka nõy hah, pu taꞌ xexka xop tuꞌ 
xax, pu yãykix kuxyãꞌ, ha hãptox tu mõꞌpokꞌax, nũy gãy kuxyãꞌ.

33  — Kaxĩy ꞌãxop te yãy yõg hãpxop xohix nĩm hok, hu ꞌũgmũn mũtik 
xate hãpkumep hok kamah. Kaxĩy.

ꞌÃmot Xuxpex

34 Tu xe hãmꞌãktux, hu:
— ꞌÃmot xuxpex mũn max, pa yãy xuxpex nõg, puxix maxꞌah ꞌeheꞌ, 35 ha 

tikmũꞌũn tep-tup nõg, hu hãptopa mõꞌyõn. ꞌŨgꞌãpax, nũy ꞌãyĩpkox piꞌ. Kaxĩy.

Kahnẽn te yãy xaxok

15  1 Hãpxip kutõgnãg ꞌĩhã tik xop nũn, nũy Yeyox yĩy ꞌãpax, tu gohet pupi 
tikmũꞌũn yõg tayũmak pop, ha Yoneo yõg tikmũꞌũn te nõm tik xop 

putup nõg, 2 ha Paniye xop xix hãmyũmmũg xop te Yeyox ꞌãktux kummuk, hu:
Nũ tik te tik kummuk hãꞌ xape, tu nõm mũtik xit. Yã kummuk Yeyox. Kaxĩy.
3  Ha Yeyox te hãmyũmmũgãhãꞌ, tu Topa yõg hãpxopmãꞌax yũmmũgãꞌ, 

tu kahnẽn ꞌãktux hã hãmyũmmũgãhãꞌ, nũy tu Topa te tikmũꞌũn kummuk 
xak ꞌãktux, hu:

4 — Tikmũꞌũn yõg kahnẽn te 100, tu kahnẽn puxet xaxok, huꞌ mõg, tuꞌ 
xipꞌax kox, tu kahnẽn xop te 99 nĩm, nũy kahnẽn puxet xak, tuꞌ xak, tu 
mõktu xipihiꞌ, 5 tu xipihiꞌ, tu taꞌ kuxa hittup xexkah, tuꞌ nũn putpuꞌ, tu 
kahnẽn teꞌ yĩpak hãꞌ tat, 6  tuꞌ nũn tu nũktu xupep yãy pet tuꞌ, tuꞌ xape 
xop xãnãhãꞌ, xix hãm yĩmap haꞌ pip xop xãnãhãꞌ, tu: “ꞌÃkuxa hittup 
ꞌũgmũtik! Yã ꞌãte yãy yõg kahnẽn xipihi!” Kaxĩy. Ta tuꞌ kux.

7 — Kaxĩy pexkox kopaꞌ pip xop kuxa hittup xexkah, tik kummuk 
yãyhãhup haꞌ hittup xexkah, paꞌ kuxa hittup kutõgnãg ꞌĩhã tik xop te yãy 
peꞌpaxex, hu: “ꞌŨgmax.” Kaxĩy.

8  Ha Yeyox te tayũmak hã hãmyũmmũgãhãꞌ, nũy Topa yõg 
hãpxopmãꞌax yũmmũgãꞌ, nũy Topa te tikmũꞌũn kummuk xak ꞌãktux, hu:

— ꞌŨn puxet te tayũmak ꞌãnuk te 10 pip, tup-xet xaxok, tuꞌ xak, tu kuyãnãm 
hãꞌ xak, tuꞌ pet kunut xit max, tuꞌ xak, 9 tuꞌ xipihiꞌ, tuꞌ pahaꞌ, tuꞌ kuxa 
hittup, tuꞌ xape xop xãnãhãꞌ, xix hãmhũmnãg haꞌ pip xop, tu: ꞌÃkuxa hittup 
ꞌũgmũtik, ꞌãxop. ꞌÃte yãy yõg tayũmak ꞌãnuk xipihiꞌ!” Kaxĩy. Ta tuꞌ kux.

10 — Kaxĩy pexkox yõg mõꞌpok xop kuxa hittup, tik kummuk ta 
yãyhãhup haꞌ kuxa hittup. Kaxĩy.

Tik kutok xupahaꞌ
11 Tu xe hãmꞌãktux nũy hãmyũmmũgãꞌ, nũy Topa yõg hãpxopmãꞌax 

yũmmũgãꞌ, nũy Topa te tikmũꞌũn kummuk putup ꞌãktux, pu tu yãyhãhup, 
xix hãpkummuk mĩy kux. Tu hãmꞌãktux, hu:

— Tik tek-tok pit 2, yãꞌ xip tap, 12 hak-tok teꞌ nõy hãꞌ kuhmõy te yãy tak pu 
hãmꞌãktux, hu: “ꞌÃtak, ꞌãxok, kopxix ꞌãte ꞌõg hãpxop pop, ꞌũyãg popꞌax, pa 
hõnhã ꞌãteꞌ yãg putup, yã tayũmak putup tek putex. ꞌÃteꞌ hip putupꞌah, xa ꞌãxok. 
ꞌÃꞌ hõm nõmhã, ꞌũyĩy nõmenax, nũy tayũmak pop, nũyk mõg hãptox tuꞌ.” Kaxĩy.

— Haꞌ tak te hãpxop xohix koxip, tuk-tok te kuhmõy tu tuꞌ yãg 
popmãhãꞌ. 13  Hãpxip kutõgnãg ꞌĩhãk-tok te ꞌũyãg tayũmak pop, tuꞌ mõg 
hãptox tuꞌ, tu mõktu hãpxexka puknõg tuꞌ xupep, tu hãpkummuk mĩy 
pax, tu tayũmak xexka xaxogãnãg, haꞌ nõg.

14 — Haꞌ hok, ꞌũyõg tayũmak hoknãg, ha hãmhõgnãg hãpxexka xohix 
tuꞌ, yĩy putup tep-tex, xix hãpxexka yõg tikmũꞌũn xohix kix, 15 ha hãpxop 
ꞌũm xak, nũy mãꞌ, tu: ꞌŨm hõm. ꞌŨgmãꞌ, kaxĩy, haꞌ nõy te yãy yõg hãm tu 

mõꞌkutnãhãꞌ, pu xapup pẽnãꞌ, 16 ha putup tep-tex, hu xapup xitꞌax xak, paꞌ 
hõm ꞌohnãg tik teꞌ, 17 yĩy yãy koxak, tu yãy mũtik hãmꞌãktux, hu: “ꞌÃtak 
yõg kãmãnat xop xit punethok, tu tuꞌ hix kaꞌok, ha putup tek putex. 18  Put 
puk mõg ꞌãtak hah, yãy ꞌÃtak pet hak mõgꞌax, tu hãmꞌãktuxꞌax, hu: “ꞌÃtak, 
ꞌãte hãpkummuk mĩy pax, tu yãyhãhup Topa tuꞌ, xix xa tuꞌ, 19 ꞌÃmax, hak 
mũn kummuk, tu xaꞌ hupmãhãꞌ, puk mũn yã ꞌãk-tok ꞌãktux. ꞌŨktux hok 
puk hãm ꞌõg kãmãnat xop mũtik.” Kaxĩy. 20 Tu putpuꞌ mõg yãy tak pet hah.

— Tu mõktuꞌ pet tuꞌ xupep, hak-tok te hãptox tuꞌ xip, ꞌĩhãꞌ tak teꞌ 
pẽnãhãꞌ, tuk-tok teꞌ nõy hã kuhmõy kuxa kaꞌ, tuꞌ mõg mõꞌkaꞌok, tuk-tok 
mũg yãy kep hah, nũy tu ꞌãneo, ta tuꞌ kuxa hittup tu ꞌãneo, 21 hak-tok te: 

“ꞌÃtak, ꞌãte hãpkummuk mĩy pax, tu Topa pu hãpkummugãhãꞌ, xix ꞌãmũn 
puꞌ, tu xa hupmãhã puk mũn yã ꞌãk-tok ꞌãktux.” Kaxĩy.

22 — Pãyãꞌ tak te kãmãnat xat, tu: “Mõꞌkaꞌok, mõg, tu topixxax max popnũꞌ, pu 
xõnnũ tat, ha hãpxop ꞌũm yãnãm paxnũ pu xõnnũ tu yĩpkutok ha mõꞌtat, ha pata 
xax max popnũꞌ, puꞌ tat, 23 ha mũnũytut kutok tuktup max nũnnãꞌ, tup-tex. ꞌÃpu 
yũmũ nõ ꞌãmuk xexka mĩy ꞌũghittup tuꞌ. 24 Xõnnẽ nũn, ha yũmũg kuxa hittup. 
Hõmãꞌ xok putuk, tuꞌ hittup nõmhã, hõmãꞌ xupaha, tuꞌ putpuꞌ nũn nõmhã.” Kaxĩy.

— Tu ꞌãmuk xexka mĩy!
25 — Hak-tok te mãxap xip, hãpxa xexka tuꞌ xip, tu putpuꞌ nũn yãy pet 

hah, tu kãyã ꞌãpak, xix hãmyã ꞌãpak, 26  yĩy: “Pute ꞌũm nũhũꞌ? Tep tu 
tikmũꞌũn kãyãhã yĩy hãmyãꞌ?” Kaxĩy.

27 — Ha: “ꞌÃtaknõy nũn, ha ꞌãtak xat pu mũnũytut kutok putex, ꞌũkuxa 
hittup tuꞌ, ꞌũk-tok putpuꞌ nũn haꞌ kuxa hittup.” Kaxĩy.

28  — Pak-tok te mãxap gãy, tuꞌ mõꞌnãp-tupꞌah mĩptut hãꞌ, haꞌ tak nũn, tu 
ta tuꞌ xapit, pu mõnãy, 29 pak-tok te: “Hãmyãxatamuk xohix hã xatek-xat, 
hak yĩpkox xip, tuꞌ mĩy, pãyã xate hãpxop ꞌũm ꞌaꞌ hõmꞌah, xate mot kutok 
kutõgnãg ꞌaꞌ hõm ꞌohnãg, puk xape xop mũtik ꞌãmuk xexka mĩy, 30 pa 
ꞌãk-tok nõy nũn, tuꞌ xotit xop punethok pẽnãhãꞌ, tu ꞌõg tayũmak hãꞌ pagok, 
ha tayũmak nõg, ha ꞌãhaꞌ nũn putpuꞌ, ha xate ꞌãmuk xexka mĩy!” Kaxĩy.

31 Haꞌ tak te: “Xõnnũꞌ! Hãmyãxatamuk xohix hã ꞌũgmũtik ꞌãxip, ha ꞌãte 
yãy yõg hãpxop xohix popmãp-tup xaꞌ. 32  Yãꞌ max yũmũg kuxa hittup, 
nũy ꞌãmuk xexka mĩy, ꞌãtaknõy put puꞌ nũn, ha yũmũg kuxa hittup. Yãꞌ 
xok putuk, pãyãꞌ hiꞌ, tuꞌ xupahaꞌ, pãyãꞌ putpuꞌ nũn.” Kaxĩy. Tu ta tuꞌ kux. 
Kaxĩy Yeyox te tikmũꞌũn yũmmũgãhãꞌ, tu Topa te tikmũꞌũn kummuk xak 
ꞌãktux, puyĩy yãyhãhup, xix hãpkummuk mĩy kux, nũy tu kuxa hittup.

Kãmãnat te mãxap te hãpkoheꞌ mĩy

16  1 Yeyox te xe hãmꞌãktux yãy yõg tik xop puꞌ, nũy Topa yõg 
hãpxopmãꞌax yũmmũgãꞌ, hu:

— ꞌŨptexop xexka xip, ha tik te nõ pẽnãnãꞌ xip, yã kãmãnat te mãxap, ha 
tik nõy nũn, tup-texop xexka pu hãmꞌãktux, hu: “Nõm kãmãnat te mãxap 

te ꞌõg hãpxop xohix pẽnãhã, tu hãmyũmmũg ꞌohnãg, tuꞌ kmũꞌũn kummuk 
xak ꞌãktux, puyĩy yãyhãhup, xix hãpkummuk mĩy kux, nũy tu kuxa hittup.

Kãmãnat te xaxogãnãg ꞌõg hãpxop.” Kaxĩy.
2  Hap-texop te yãy yõg kãmãnat haꞌ xãnãhãꞌ, tu: “Xatep-teꞌ mũn mĩy? 

Tikmũꞌũn te ꞌãkummuk ꞌãktux. Hõnhã xate nõ pẽnã kux. Puxiꞌ.” Kaxĩy.
3 — Ha kãmãnat te yãy pu hãmꞌãktux, hu: “ꞌÃtep-te mũn mĩyꞌax? 

ꞌŨkxuxyã tek mũn putup nõg. ꞌAk mũn kaꞌokꞌah, ꞌũyĩy mũꞌ hãpxaꞌ. Hãpxop 
ꞌũhok tuꞌ kax ꞌãtep-tupꞌah, ꞌãte yãyhãhup tuꞌ. 4 Nãy. ꞌÃteꞌ yũmmũg. ꞌŨkxape 
xeꞌe xop max, ha ꞌãte nõm xop pu hãmꞌãktux hã hãmmaxnãꞌax, puk mũn pu 
hãmmax hã yãnãn, ꞌũ pet kopak xihip, ꞌĩhãk xuxyã tek xat pu mõg.” Kaxĩy.

5 — Huꞌ xuxyã yõg kãmãnat nõy haꞌ xãnãhãꞌ, xix kãmãnat nõy haꞌ 
xãnãhãꞌ, tu mõktu xohix, tu ꞌõm te mãxap pu hãmꞌãktux, hu: “Hãpxop 
xohix te xĩy xate ta nemẽn yũmũg xuxyã puꞌ?” Kaxĩy.

6  — Haꞌ nõy te: “Hep tox yõg kãnẽy te 100 ꞌãte ta nemẽn.” Kaxĩy.
— Ha: “Ta nemẽn yõg paꞌ tappet, tu mõꞌkupix, hu: 50 ꞌũyãnãn tuꞌ, nũy 

ꞌõg hãpxop yãggã xate ta nemẽn.” Kaxĩy.
7 — Tu tik tek-nãy tuꞌ xãnãhãꞌ, tu: “Xate ta nemẽn hã xĩy hãpxop?” Kaxĩy.

— Ha: “ꞌÃte ta nemẽn xuxnãg yõg panat xohix te 1.000.” Kaxĩy.
— Ha xeꞌ: “ꞌÕgnũ ta nemẽn yõg paꞌ tappet, nũy mõꞌkupix haꞌ yũm, hu: 

800 nũy ꞌõg ꞌũyãnãn tuꞌ.” Kaxĩy.
8  — Haꞌ xuxyã te hãmyũmmũg, tuꞌ yõg kãmãnat te hãpkohe mĩy 

yũmmũg, tu hãmyũmmũg ꞌãktux kamah. Ta tuꞌ kux.
— Kaxĩy Topa hãꞌ puknõg xop te hãmyũmmũg xexkah, pãyã Topa yõg 

tikmũꞌũn te hãmyok mĩy, tu hãmyũmmũg kutõgnãg, 9 yĩy ꞌãte xa hãmꞌãktux: 
Yãꞌ max tikmũꞌũn te tayũmak hã hãmmaxnãꞌ, nũyꞌ xape xop pu hãpxopmã max, 
puyĩy nõm xop mõꞌãnĩynãm ꞌũyãnãn tuꞌ, ꞌĩhã ꞌõg tayũmak nõg, puxix ꞌãmõgã 
pexkox hah, xa xihip kaꞌok. 10 Tik te hãmyok mĩy, tu hãpxop kutõgnãg pẽnã max, 
puxix hãpxop xexka pẽnã max kamah. Kaxĩy tik kummuk te hãpxop kutõgnãg 
pẽnã kummuk, puxix hãpxop xexka pẽnã kummuk kamah. 11 Tik te hãpkoheꞌ 
mĩy, tu tayũmak hãꞌ pẽnã kummuk, puxix kamah Topa yõg hãpxopmã max 
pẽnã kummuk. 12 Xate ꞌãnõy yõg hãpxop pẽnã kummuk, puxix tikmũꞌũn kuxa 
ꞌãkopa yũm ꞌohnãg, tu hãpxop max xaꞌ hõm putup ꞌohnãg kamah. ꞌÃmhok.

13  — Tikmũꞌũn te yãy xuxyã 2 puꞌ hãm hok, ka xuxyãp-xet putup pax, 
ꞌĩhãꞌ nõy putup nõg. Ha tikmũꞌũn xupkũmĩy, puxix tayũmak tuꞌ hãm, pa 
tikmũꞌũn te Topa xak, puxix Topa tuꞌ hãm. ꞌŨkux. Kaxĩy.

Yeyox te hãmꞌãktux
14 Ha Paniye yõg xop teꞌ xupak, tu Yeyox hah yĩxix kummuk, huꞌ xox 

yĩxix, tu tayũmak hã kũmĩy, huꞌ gãy, tuꞌ yĩxix kummuk. 15 Pa Yeyox te:
— Tikmũꞌũn te ꞌãpẽnãhãꞌ, tu: ꞌŨmax, kaxĩy, ꞌãhã, pãyã Topa te ꞌãkuxa 

kopa pẽnãhãꞌ, tup-tup nõg, ꞌãkuxa kummuk hah.

16  — Hõmã mõnãyxop hittap Mõyyex te Topa yõg xatꞌax kaxꞌãmi, 
haꞌ nõy xop te Topa pupi hãmꞌãktux, nũy tikmũꞌũn puꞌ xuktux, tu 
hãmyãxatamuk xohix hã hãmyũmmũgãhãꞌ, tu mõktu Yoãm xip, nõm tep-
tox pix, ha hõnhã Topa te yãy yõg tikmũꞌũn xat, ha hãmꞌãpak max ꞌãktux, 
haꞌ xohix yĩpkox pip, puyĩy Topa yõg putat haꞌ mõg.

17 — Ha pexkox te yãy xagogãp-tup, xix hahãm, pãyã Topa yõg 
hãmãktux xip kaꞌok, haꞌ xaxogã ꞌohnãg.

18  — Tikmũꞌũn teꞌ xetut nĩm, tu ꞌũn nõy mũg, yã hãpxopmã kummuk, ha 
tik nõy teꞌ nõy xetut mũg, nũy yãytax, yã hãpxopmã kumuk kamah, tuꞌ 
nõy hãꞌ xupxet. Kaxĩy.

ꞌŨptexop xexka xix Nay
19 Tu xe hãmꞌãktux, nũy hãmyũmmũgãꞌ, nũy Topa yõg hãpxopmãꞌax 

yũmmũgãꞌ, puyĩy Topa yõg hãmꞌãktux puꞌ yĩpkox pip, hu:
— ꞌŨptexop xip, tu topixxax max tat, tu taꞌ mĩy pax ꞌãmuk xexkah, 20 ha 

tik hok xip, tuꞌ pakut, tuꞌ pip ꞌũptexop yõg hãmyĩkox tuꞌ, ꞌũxuxetꞌax 
Nay, ꞌũkayax punethok tuꞌ pip, 21 tuꞌ xitꞌax ꞌũm xak, putup tep-tex hah, 
ha kokex xop te tik kayax xup, tuꞌ yõyxõg hãꞌ xup. 22  Hãpxip kutõgnãg 
tik hok ꞌãxetꞌax Nay xok, ha pexkox yõg nũ ꞌpok xop teꞌ put, tuꞌ tat, tu 
pexkox ha mõꞌtat, ha mõnãyxop hittap ꞌAmanãm mũtik tihi pexkox 
kopah, tuꞌ hittup, ꞌĩhã ꞌũp-texop xok kamah, ha nõ hãpkot, 23  haꞌ xakix 
xop yõg pipꞌax tuꞌ mõg, tuꞌ xũy xexkah, tu mõnãyxop hittap ꞌAmanãm 
pẽnãhãꞌ, ha hãptox tuꞌ xip pepiꞌ, pa Nay te ꞌAmanãm mutik pepiꞌ tihiꞌ, 
24 yĩp-texop teꞌ xãnã kaꞌok, hu: “Yã ꞌãmãxap ꞌAmanãmꞌ!” kaxĩy, ha: “Putep 
mũn putup xateꞌ?” Kaxĩy. Haꞌ nõy te: “ꞌŨg ꞌũm kuxa kaꞌ, ꞌũkxũy hah. ꞌÃpu, 
Nay nũꞌkutnãꞌ, nũy yĩpkutok hã ꞌũgyõyxõg ꞌũm pix, kõnãg hãꞌ pix. Yãk 
xũy xexka kuxap kopah.” Kaxĩy.

25 — Pa ꞌAmanãm te: “Xõnnũꞌ, Topa te xa hãmmaxnãhã hãm tuꞌ, ꞌĩhã Nay 
ha hãpkummugãhãꞌ, yã hõnhãꞌ hittup pax ꞌĩhã ꞌãxũy, 26 ha hãpkanet xexka 
xip, ka mõnãy ꞌũghah, ha kamak mõg ꞌohnãg ꞌãha kuꞌu mõnãy.” Kaxĩy.

27 — Hap-texop te: “Nay nũꞌkutnã ꞌũktak pet hah. 28  ꞌŨktaknõy xohix te 
5 tihiꞌ, yĩy mõꞌkutnã hãm tuꞌ, ka nũ pipꞌax haꞌ nũn, huꞌ xũy.” Kaxĩy.

29 — Pa ꞌAmanãm te: “ꞌÃmhok. ꞌA mõꞌkutnãp-tupꞌah ꞌãtaknõy xop hah. 
Yãꞌ xip Topa tappet, nũy mõꞌkupix, nũy yĩpkox piꞌ. Yãꞌ puxiꞌ.” Kaxĩy.

30 — Haꞌ nõy te: Yãk-tõgnãg, ꞌap punetꞌah. ꞌŨktaknõy xop kuxa 
mãm ꞌohnãg Topa yõg tappet kopah. ꞌÃpu, mõ Nay kutnãꞌ, nũy taknõy 
xop haꞌ mõg. Pax pu tik xok xeꞌeꞌ, tu put pu hiꞌ, tuk taknõy xop pu 
hãmꞌãktux, puxiꞌ kuxa mãm kaꞌok hãmꞌãktuxꞌax kopah, tu yãyhãhup, nũy 
hãpkummuk mĩy kux.” Kaxĩy.

31 — Pa ꞌAmanãm te: “ꞌŨkuxa mãm ꞌohnãg Topa yõg tappet kopah, huꞌ 
mãm hok tikmũꞌũn hãmꞌãktuxꞌax kopa kamah, tu tik xop tu putpu hi 
ꞌãpakꞌax, ꞌĩhãꞌ kuxa mãm ꞌohnãg.” Ta tuꞌ kux.

Hãpkummuk mĩyꞌax xaxogãhãꞌ, pu tuꞌ kux

17  1 Yeyox te yãy yõg mũtik hãpkumep xop pu hãmꞌãktux, hu:
— ꞌÃmnĩy xohix ꞌĩhã hãpxopmãꞌax kummuk teꞌ kummukgãꞌax, pa 

tikmũꞌũn te hãpkummuk mĩy, nũy nõy kummukgãꞌ, puxix Topa nõm xũygã 
xexka. 2  Yãꞌ max nõm tik teꞌ kummukgã mũg, nũy mĩkax xexka hĩy ꞌũmãykox 
tuꞌ, tu kõnãg xexka kopa tuꞌ xok, haꞌ kummuk nõm te tikmũꞌũn kutõgnãg pu 
hãpkummuk mĩyꞌax yũmmũgãhãꞌ. 3 ꞌÕg pa ꞌãtiꞌ! ꞌÃnõy te hãpkummukgãhãꞌ. 
ꞌÃpuꞌ mãnõg, pu yãyhãhup, ha ta xaxogãꞌ. 4 ꞌÃnõy te xa hãpkummukgã pax, tu 
xeꞌ mĩy pu tu 7, ꞌĩhã xa tuꞌ xak pu kummugãꞌax xaxogãꞌ. ꞌÃpu ꞌãnõy kuxa kaꞌ, 
nũy hãpkummuk mĩyꞌax xaxogãꞌ, pu tu kux. Kaxĩy.

ꞌŨkuxa yũm kaꞌok
5 Ha yãy yõg xop te:

— ꞌŨgmũ kuxa mãm kutõgnãg. ꞌÃpuk mũ kuxa mãmmãꞌ, pu tu mãm kaꞌok. Kaxĩy.
6  Ha Yeyox te:

— ꞌOk ꞌãkuxa mãm kutĩgnãg? Pẽnã mĩm xexka kup ꞌãxetꞌax mõytat, ha mĩm 
xap kutĩgnãg. Pax xa kuxa mãm kutĩgnãg kaxĩy, hu ta mĩm xexka kup nõy piget 
puꞌ xat, hu: “Hãm tu yãy xut, nũy kõnãg xexka kopa ꞌãxip, nũy kõnãg kaka yõg 
hãm kopa ꞌãxok,” kaxĩy, puxix mĩm xexka kup yĩpkox piꞌ, nũyꞌ mĩy. Kaxĩy.

Kãmãnat hãmꞌax

Tu xe:
7 — ꞌÕg kãmãnat te hãpxaꞌ, pe mũnũytut pẽnãꞌ, tu ꞌãmnĩy hã putpuꞌ nũn 

ꞌãpet tuꞌ, pãyã xateꞌ xapit hok pu yũhũm, nũy xit. 8 ꞌÃmhok, pãyãꞌ xat, hu: 
“Hãpxop ꞌũm puk, tu mõktu max, tu hãpxop keꞌet, tu kãnẽy yĩmũꞌ xak-nãy 
ꞌũkxit. ꞌŨkxit kux yĩy ta ꞌãxit ꞌũk-nãy tu xix xoꞌop.” Kaxĩy. 9 Tu ꞌõg kãmãnat pu 
hãmꞌãktux hok, nũy: “Puxiꞌ, ꞌãhãm max,” kaxĩy. ꞌÃmhok. 10 Kaxĩy ꞌãxop yã 
Topa hã kãmãnat xop. Topa xatꞌax xohix pu ꞌãyĩpkox pip, xapix tu hãmꞌãktux, 
hu: “ꞌŨgmũg hãm kummuk Topa puꞌ, ꞌũxatꞌax mĩy puxehnãg tuꞌ.” Kaxĩy.

Yeyox te tikmũꞌũn xax kunut xop hittupmãhãꞌ
11 Tu ta hãpkumep, tu kõmẽn Yenoyanẽn haꞌ mõg, ha hãpxexka Xamãnit 

teꞌ keppaꞌ yũm, xix hãpxexka nõy Ganinet teꞌ xãm paꞌ yũm. 12  Tuꞌ mõg 
tu mõktuꞌ xupep xip tu xexka tuꞌ, ha tik te 10 pip, tu pakut, tu yãy xax 
kunutnãm, kayax punethok tuꞌ, hãptox tuꞌ pip xipꞌax tuꞌ, 13  tuꞌ xãnãhãꞌ, hu:

— Yeyox, Notot! ꞌŨgmũ kuxa kaꞌ! Kaxĩy.
14 Haꞌ pẽnãhãꞌ, tu:
— Mõg, ꞌãmãnex xop ha mõg pu ꞌãpẽnãꞌ. Kaxĩy.
Haꞌ mõg. ꞌŨmõg, ꞌĩhãꞌ hittup, haꞌ xax tap tup xupep tu max, 15 Ha tik 

puxet yã hãpxexka Xãmãnit yõg, yãꞌ puknõg, tu yãy xax tap max pẽnãhãꞌ, 

yĩꞌ putpuꞌ nũn, tuꞌ yĩy kaꞌok, tu Topa max ꞌãktux, ꞌũhittup tuꞌ, 16  tuꞌ 
kopaxux haꞌ nãhãꞌ, tu Yeyox pu hãmꞌãktux, hu: ꞌÃmax xeꞌẽgnãg! Kaxĩy.

17 Ha:
— Tik xohix te 10 hittup. Piꞌyãꞌ pip nõm tix xohix te 9? 18 Tu putpuꞌ nũn ꞌohnãg, 

tu Topa max ꞌãktux ꞌohnãg, pãyãꞌ puknõg puxehnãg te Topa max ꞌãktux. Kaxĩy.
19 Tuꞌ puknõg pu:
— ꞌÃyok, nũy mõg, ꞌãkuxa yũm kaꞌok, yĩy Topa te ꞌãhittupmãhãꞌ. Kaxĩy.

Topa te yãy yõg tikmũꞌũn xat putup
20 Hãpxip kutõgnãg ꞌĩhã Yeyox te hãmyũmmũgãhãꞌ, yĩy Paniye yõg xop 

teꞌ yĩkopit, hu:
— Hãm ꞌũm ꞌĩhã Topa te hãm xexka xohix yõg tikmũꞌũn xat putup hãm 

tuꞌ? Kaxĩy.
Ha:
Tikmũꞌũn teꞌ xak, tuꞌ pẽnãp-tup, 21 ꞌA hãmꞌãktux putupꞌah, hu: “Hẽnãꞌ, 

ꞌũxip nũnteꞌ,” kaxĩy. ꞌÃmhok. Xix ꞌap hãmꞌãktux putupꞌah, hu: “Pẽnãꞌ, 
ꞌõnteꞌ xip,” kaxĩy. ꞌÃmhok. Tikmũꞌũn teꞌ pẽnã ꞌohnãg ꞌĩhã Topa te yãy yõg 
tikmũꞌũn xat. ꞌÃmhok. Yã Topa te tikmũꞌũn kuxa kopaꞌ xat. Kaxĩy.

22  Tu yãy yõg mũtik mõg xop pu hãmꞌãktux, hu:
— ꞌŨgmũn yã Tikmũꞌũn Kutok, ha ꞌãmnĩy punethok nõg putup, ꞌĩhã xe ꞌãxop 

tek mũn pẽnãp-tup, pãyã ꞌak pẽnãꞌah, 23 ha tikmũꞌũn te xa hãmꞌãktux putup, hu: 
“Hẽnãꞌ, Yeyox xip,” kaxĩy. Haꞌ nõy te: “Pẽnãꞌ, ꞌõnteꞌ xip,” kaxĩy. Pak xip putupꞌah. 
ꞌÃmõg hok nũy pẽnãꞌ. ꞌAk xip putupꞌah. 24 ꞌŨgmũn yã Tikmũꞌũn Kutok, huk nũn 
putup mõꞌkaꞌok, ꞌũgnũn putup tex yãnãm xexka putuk, ha hãpxexka xohix yõg 
tikmũꞌũn tek pẽnãp-tup, 25 pa hõnhãk xũy nãm putup hãmãxap, ha tikmũꞌũn 
tek putup nõg. 26 Hõmã tikmũꞌũn hittap te mõnãyxop Nõe putup nõg kamah, 
27 tuꞌ xit, tuꞌ xoꞌop, tu yãytahaꞌ, tu hãmyãxatamuk xohix hãꞌ yĩpkox pip ꞌohnãg 
Topa yõg hãmꞌãktux puꞌ, tu mõktu Nõe te mĩptut xexka hã mõꞌnãhãꞌ, nõm mĩptut 
te kõnãg hãꞌ mõg ha mõꞌnãhãꞌ, ha tex xexkah, ha kõnãg kox xohix nũꞌxip, tuꞌ 
hãmnak hãꞌ xupep nãm, ha mõktu tikmũꞌũn xohix xakix kõnãg kopah. 28 Ha 
tikmũꞌũn hittap te mõnãyxop No putup nõg kamah, tuꞌ xit, tuꞌ xoꞌop, tu hãpxop 
hãmenax, tuꞌ hãm, tuꞌ pet punethok, tu hãmyãxatamuk xohix hãꞌ yĩpkox pip 
ꞌohnãg Topa yõg hãmꞌãktux puꞌ, 29 tu mõktu No te kõmẽn Xonõm nĩm, ha hãpxip 
ꞌohnãg ꞌĩhã kuxap te pexkox tuꞌ xakot, xix mĩkax xap pukpex te pexkox tuꞌ nãhãꞌ, 
tu tikmũꞌũn koxyõy, ꞌũpuk haꞌ nõaꞌ. 30 Kaxĩy tikmũꞌũn te hãpxopmãp-tup ꞌĩhãk 
nũn, hak mũn yã Tikmũꞌũn Kutok, 31 tuk nũn ꞌĩhã xupmãn mõꞌkaꞌok, pe yã 
mĩptut kopaꞌ pip, pe yã hãm tu tihiꞌ. ꞌŨhip hok, ꞌõg hãpxop nĩm, pũyãꞌ piꞌ, pãyã 
ꞌãxupmãn mõꞌkaꞌok, ka ꞌãxok. 32 Mõnãyxop te xa No xetut ꞌãktux, tuꞌ yõkãnãm huꞌ 
xok, ꞌũxaxok hok nõꞌõm! 33 Tikmũꞌũn xak, pũyĩy hi, puxix tuꞌ xok, pa tikmũꞌũn 
xok puxix hi xeꞌẽgnãg. 34 ꞌÃte xa hãpxeꞌe ꞌãktux, ꞌũgnũn putup, ꞌĩhã tikmũꞌũn 2 
mõꞌyõn, ha yã mõgãp-tup ꞌũpxet, tuꞌ nõy nĩm putup, 35 ha ꞌũn 2 te xuxnãg xetox 

xap koxyõy putup, nũy nõ pãm mĩy, hã mõgãp-tup ꞌũn puxet, tuꞌ nõy nĩm putup, 
36 ha tik 2 hãm putup, hã mõgãp-tup tik puxet, tuꞌ nõy nĩm putup. Kaxĩy.

37 Haꞌ yõg xop te Yeyox yĩyꞌax ꞌãpak, huꞌ yĩkopit, hu:
— Yãyãꞌ, piꞌyaꞌ xip nũhũꞌ? Kaxĩy.
Ha:

— Kuptap xop te yãy tu nũꞌ nãhãꞌ nũy xokxax tu hãmhũmnãg pip. Kaxĩy.

Tik pa te hãmyũmmũg xix ꞌũn hok yũm

18  1 Yeyox te hãmyũmmũgãhã hãmꞌãktuxꞌax hã, nũy Topa yõg 
hãpxopmãꞌax yũmmũgãꞌ, pũyĩy tikmũꞌũn Topa pu hãmꞌãktux pax, 

nũy kuxa teknõg hok, tu:
2  — Tik pa te hãmyũmmũg, tuꞌ xip kõmẽn kopah, tuꞌ kuxãnõg ꞌohnãg, hu 

Topa yĩpkutuk hok, xix tikmũꞌũn yĩpkutuk ꞌohnãg. 3 Ha kõmẽn kopaꞌ xip 
ꞌũhũn, tuꞌ hok yũm, tu ꞌãmnĩy xohix hã tik pa te hãmyũmmũg haꞌ mõg, 
nũy ta tuꞌ xak, hu: “ꞌÃpu, mõknĩynãm. Tikmũꞌũn kummuk hupmã, pu tu ꞌã 
hãpkummugã kux,” kaxĩy. Pa tik te hãpkoheꞌ mĩy, tuꞌ kuxyã ꞌohnãg.

4 — Ha ꞌãmnĩy xohix hã tik teꞌ kuxyã ꞌohnãg, pa ꞌãmnĩy xohix hã ꞌũn 
nũn, nũy ta tuꞌ xax, pu hãpkummuk mĩy kuxyãꞌ, hu ꞌãmnĩy xohix hãꞌ mĩy, 
tu mõktu tik te yãy pu hãmꞌãktux, hu: “ꞌÃte Topa yĩpkutuk ꞌohnãg, tu 
tikmũꞌũn puk yĩpkox ꞌohnãg kamah, 5 pa ꞌũn te ꞌaꞌ xak puꞌ kummuk mĩy 
xop kuxyãꞌ, tuk kuxa teknõg, ꞌũn nũn kux ꞌohnãg hah. Puxiꞌ. ꞌÃte ꞌũn 
mõꞌnĩynãm putup, puk putox kummugã hok.” Kaxĩy. Ta tuꞌ kux.

6  Tu xe:
— Tik pa te hãmyũmmũg, pãyã hãpkoheꞌ mĩy, ha ꞌũn te ta tuꞌ xak, tu xe 

tuꞌ xak, tuꞌ hup ꞌohnãg, tu mõktu tik te mõꞌnĩynãm. 7 ꞌOk Topa te yãy yõg 
tikmũꞌũn mõꞌnĩynãm hok, mõ nõm yãy xeꞌẽgnãg tuꞌ? Hamũn. Yãꞌ yĩmõgatux, tu 
mõꞌnĩynãm xeꞌẽgnãg, nõm xop te ꞌãmnĩy xohix hã ta tuꞌ xak, xix hãptup xohix hã, 
pu tu mõꞌnĩynãm. 8 ꞌÃte xa hãpxeꞌe ꞌãktux: Topa te hãpkummuk mĩy xop kuxyãhãꞌ, 
nũy yãy yõg tikmũꞌũn mõꞌnĩynãm mõꞌkaꞌok. ꞌŨgmũn yã Tikmũꞌũn Kutok, tuk nũn 
putup putpuꞌ. ꞌOk tikmũꞌũn kuxa mãm putup ꞌũgkopa ꞌĩhãk nũn? ꞌĨntuꞌ! Kaxĩy.

Paniye yõg tihik, xix tik te gohet pupi tãyũmak pop
9 Tu hãmꞌãktux nõy hã hãmyũmmũgãhãꞌ, nũy Topa yõg hãpxopmãꞌax 

yũmmũgãꞌ, pu tikmũꞌũn yãy peꞌpaxex max hok, nũy nõy peꞌpaxexk-
tõgnãg hok kamah, tu:

10 — Tik 2 mõg, tu Topa pet xexka haꞌ mõg, nũy Topa pu hãmꞌãktux, ha 
tik puxet Paniye xop yõg, xiꞌ nõy te gohet pupi tayũmak pop, 11 ha Paniye 
yõg tik te yãy peꞌpaxex max, tu Topa pu hãmꞌãktux, tu yãy puꞌ xuktux, hu: 

“Topah, ꞌũgmũn max. Tikmũꞌũn xohix kummuk pax, tu hãpxop hãꞌ xupxet, 
xiꞌ nõy hãꞌ xupxet, tu hãpkummuk mĩy, nũ tik kummuk putuk, tik te gohet 
pupi tãyũmak pop putuk, yãꞌ kummuk, ha tak mũn max. 12  ꞌŨkxit hok xegõn 
pet xohix ꞌĩhãꞌ, xix kĩn pet xohix ꞌĩhãk xit hok, nũy ta Topa pu hãmꞌãktux, 

tu yõg tayũmak yãg ꞌãte Topa puꞌ hõm, yã tayũmak xohix te 10 yõgnũꞌ, hu 
Topa pup-xet hõm. Puxi. ꞌŨkux.” Kaxĩy. Pa Topa te nõm peꞌpaxex kummuk.

13 — Ha tik te gohet pupi tayũmak pop, tu yãyhãhup, tu hãptopa tuꞌ xip 
ꞌũgnĩhaꞌ, tu Topa yĩpkutuk, hu pexkox pẽnãp-tup ꞌohnãg, tu nũꞌ xup, tu yãy kep 
toꞌok, tu: “Topa, ꞌũg ꞌũm kuxa kaꞌ, ꞌãte hãpkummugã pax hah.” Kaxĩy. Ta tuꞌ kux.

14 Tu xe:
— ꞌÃte xa hãpxeꞌe ꞌãktux: Tik te gohet pupi tayũmak pop, tu te yãy pet 

haꞌ mõg putpuꞌ, ha Topa teꞌ kuxa yũmmãhãꞌ, pa Paniye yõg tik kuxa yũm 
ꞌohnãg, Topa teꞌ kuxa yũmmã ꞌohnãg hah. Tik te yãy xexka peꞌpaxex, puxix 
Topaꞌ hupmãꞌ, ha tik te yãk-tõgnãg peꞌpaxex, puxix tu yãyhãꞌ xexkah. Kaxĩy.

Yeyox xix kakxop
15 Ha ꞌũn xop tek-tok tat Yeyox hah, puꞌ xupit, pũyĩy kakxop pu hãm 

ꞌũm maxnãꞌ, ha yãy yõg mũtik hãpkumep xop teꞌ pẽnãhãꞌ, tu ꞌũn xop 
mãnõg, 16  pa Yeyox teꞌ xãnãhãꞌ, hu:

— Mãꞌ. Pũyã kakxop nũ ꞌũghah, tuꞌ tux hok pũyĩy nũꞌ, yã Topa teꞌ xat 
putup kakxop kuxa tuꞌ. 17 ꞌÃte xa hãpxeꞌe ꞌãktux, ꞌũxaxok hok: Kakxop 
yĩpkox pip Topa yõg xatꞌax puꞌ, ha Topa tep-tup pu tikmũꞌũn yĩpkox pip 
kamah, kakxop putuk, nũy Topa yõg tikmũꞌũn kopaꞌ piꞌ. Kaxĩy.

ꞌŨp-texop xexka
18  Ha Yoneo yõg tik teꞌ xatꞌax, tuꞌ nũn, tu Yeyox yĩkopit, hu:
— Notot, xate yũmmũgãꞌax, yã ꞌãmax. ꞌÃtep-tep mũn mĩyꞌax nũy ꞌũghi 

xeꞌẽgnãg mõꞌkumak mõg? Kaxĩy.
19 Ha:
— Tep tu xatek mũn ꞌãxetꞌax max? ꞌAp xipꞌah tikmũꞌũn kuxa max. Topa 

mũn puxehnãg max. 20 Xate Topa yõg xatꞌax xohix yũmmũg, hu: “ꞌÃnõyꞌ 
hãꞌ xupxet hok, xip-tex hok, xix ꞌãnõy yõg hãpxop hãꞌ xupxet hok, xiꞌ koit 
hok, xix ꞌõg ꞌãtak pu ꞌãyĩpkox piꞌ, xix ꞌãtut pu ꞌãyĩpkox piꞌ.” Kaxĩy.

21 Ha tik te:
— ꞌAꞌ yũmmũg. Hãmyãxatamuk xohix hã ꞌãteꞌ xatꞌax yũmmũg, tuk 

yĩpkox xip. Kaxĩy.
22  Haꞌ xupak, tu:

— Pãyã hãpxopmãꞌax puxet xateꞌ xaxok, ꞌap mĩyꞌah. Mõy, nõmenax ꞌõg 
hãpxop xohix, nũy tayũmak pop, tuꞌ nĩm ꞌũhok xop puꞌ, ha Topa te pexkox 
yõg hãpxop xaꞌ xex putup pexkox kopa, ha nũn tu nũktu ꞌŨkpe mõg. Kaxĩy.

23  Ha tik te hãmꞌãpak, tuꞌ kuxa hittup ꞌohnãg, ꞌũp-texop xexka tuꞌ, tu 
Yeyox nĩm. 24 Ha Yeyox teꞌ pẽnãhãꞌ, tu:

— ꞌŨp-texop te yõg hãpxop nĩm putup hok, puxix Topa yõg xatꞌax puꞌ 
yĩpkox hok kamah. 25 Ha xoktut kãmẽn te ꞌãmuxnãg ta kup kox hã mõꞌtat 
ꞌohnãg, yã hãpxopmã kaꞌok miax, pãyã ꞌũp-texop te Topa puꞌ yĩpkox xip, 
yã hãpxopmã hok xeꞌẽgnãg. Kaxĩy.

26  Ha yãy yõg xop teꞌ xupak, tu:
— ꞌŨ ꞌũm mũn te Topa puꞌ yĩpkox xipꞌax? Yã hãpxopmã kaꞌok xexkah. Kaxĩy.
27 Pa Yeyox te:

— Tikmũꞌũn ꞌaꞌ kaꞌokꞌah, pa Topa mũn kaꞌok xexkah, nũy tu hãpxopmã 
kaꞌok xeꞌẽgnãg. Kaxĩy.

28  Ha Pet te:
— Pẽnãꞌ, ꞌũgmũg yãy pet nĩm, nũy ꞌãpek mõg. Kaxĩy.
29 Ha:

— ꞌÃte xa hãpxeꞌe ꞌãktux: Tikmũꞌũn te yãy pet nĩm, tuꞌ xetut nĩm, tuꞌ 
tak yĩmot nĩm, tuꞌ tut nĩm, tuk-tok nĩm, tuꞌ nĩm nũy yãyhã Topa yõg 
tikmũꞌũn, puyĩy Topa nõm xat, 30 puxix Topa nõm pu hãmmax hãꞌ yãnãn 
putup hãm tuꞌ, haꞌ hi xeꞌẽgnãg putup pexkox tuꞌ, haꞌ kux ꞌohnãg. Kaxĩy

Yeyox teꞌ xokꞌax ꞌãktux, xiꞌ putpu hiꞌax
31 Haꞌ mõg, ha Yeyox te yãy yõg tik xop xapit, tu:

— Pẽnãꞌ, pũm, yũmũ mõg kõmẽn Yenoyanẽn tuꞌ, pu tik kummuk 
ꞌũkputex. Hõmã tik xop te Topa pupi hãmꞌãktux, tu kaxꞌãmi tappet tuꞌ, 
tuk mũn Tikmũꞌũn Kutok ꞌãktux. Yã Topa yõg hãmꞌãktux hittap hãk 
kummugãp-tup, 32  ha puknõg xop hak mõgãp-tup, pu ꞌã tu yãyhãhupmãꞌ, 
tuꞌ yĩy hep nũꞌxok putup, 33  tu ꞌãꞌ kix kakixnãg putup, tuk putex putup, 
ꞌũtik xok xeꞌeꞌ, ha ꞌãmnĩy tikoyuk nõg ꞌĩhã putpuk hip-tup. Kaxĩy.

34 Pa yãy yõg tik xop te hãmyũmmũg ꞌohnãg. Hãmꞌãpak, tup-tox kaꞌok.

Yeyox te tik pa hok puꞌ pa nãhãꞌ
35 Ha taꞌ mõg, tu mõktu mõxa kõmẽn Yenikot hãmhũmnãg tuꞌ, ha tik pa 

hok yũm, tu putat yĩka te tuꞌ yũm, nũy hãpxop hok xak, 36  tu hãmꞌãpak 
nĩm ꞌĩhã tikmũꞌũn xohix xexka nũn, tuꞌ yĩkopit, hu:

— Tep haꞌ mõg tikmũꞌũn xohix? Kaxĩy.
37 Ha:

— Kõmẽn Nãyane yõg Yeyox te putat haꞌ nũn. Kaxĩy.
38  Ha tik pa hok teꞌ xãnãhãꞌ, hu:

— Yeyox, ꞌãmũn yã mõnãyxop hittap Namix hã ꞌãmõkputox, ꞌũg ꞌũm 
kuxa kaꞌ. Kaxĩy.

39 Ha tikmũꞌũn nõy teꞌ keppaꞌ pip, tu:
— Puxiꞌ, ꞌãyĩy hok. Kaxĩy.
Paꞌ yĩy nõy kaꞌok, hu:

— ꞌÃmũn yã mõnãyxop hittap Namix hã ꞌãmõkputox. ꞌŨg ꞌũm kuxa kaꞌ. Kaxĩy.
40 Ha Yeyox tu tuꞌ hup, tuꞌ xat, pu nũnnãꞌ, hu nũnnãhãꞌ, haꞌ yĩkaꞌ xip, ha Yeyox te:
41 — Xatep-tek putup ꞌãte xaꞌ mĩy? Kaxĩy.
Ha:

— Notot, ꞌÃte hãm ꞌũm pẽnãp-tup. Kaxĩy.
42  Ha Yeyox te:

— ꞌÃpu, hãmpẽnãꞌ. ꞌÃkuxa yũm kaꞌok ꞌũgkopah, yĩy Topa te ꞌãpa maxnãhãꞌ. Kaxĩy.
43 Hãpxip ꞌohnãg ꞌĩhã hãmpenã max, tuꞌ kuxa hittup xexkah, tu Topa max 

ꞌãktux, xix Topa kaꞌok ꞌãktux, ha tikmũꞌũn teꞌ pẽnãhãꞌ, hu Topa max ꞌãktux kamah.

Yeyox xix Yakeo

19  1 Yeyox te kõmẽn Yenikot tuꞌ xupep, tuꞌ kotit haꞌ mõg, 2  ha tik ꞌãxetꞌax 
Yakeo xip. Hamũn te puknõg yõg gohet pupi tayũmak pop, tu 

tikmũꞌũn yõg tayũmak pop, tup-texop xexkah, 3 tu Yeyox pẽnãp-tup, nũy tuꞌ 
yũmmũg, pãyãk-tõgnãg, ꞌaꞌ toxꞌah, ha tikmũꞌũn xexka punethok, yĩyꞌ pẽnã 
ꞌohnãg. 4 Tikmũꞌũn xop mõg ꞌĩhã tik yokomaꞌ mõg, tu mõktuꞌ nõy hip, tuꞌ kup 
xexka piget pepiꞌ mõg, tuꞌ xip ha mõkahmãg, nũy Yeyox pẽnãꞌ, putat haꞌ nũn 
hah, 5 tuꞌ xupep, tu mõkahmãg tuꞌ penãhãꞌ, tu Yakeo pu hãmꞌãktux, hu:

— Yakeo, hãm tu ꞌãnũ mõꞌkaꞌok, Hõnhã ꞌũkxipꞌax ꞌãpet kopah. Kaxĩy.
6  Haꞌ kuxa hittup, tu hãm tuꞌ nãhãꞌ, tu hãm tonnok, tu yãy pet haꞌ 

mõgãhãꞌ, ꞌũkuxa hittup tuꞌ. 7 Ha tikmũꞌũn teꞌ pẽnãhãꞌ, tup-tup nõg, hu:
— Yeyox te tik kummuk hãꞌ xapeꞌ, tu tik te hãpxop hãꞌ xupxet mũtik 

mõg, nũy xihip, nũy tu xit. Kaxĩy.
8 Haꞌ xit kux ꞌĩhã Yakeo yok, tu hãmꞌãktux Yeyox pu, nũy tikmũꞌũn xupax, tu:

— Yõgnũ hãpxop xohix ꞌãteꞌ koxip putup, nũy xahix nĩm ꞌũhok xop puꞌ. 
Hõmã ꞌãteꞌ nõy yõg tayũmak puxet hãꞌ xupxet, kopxix hõnhã nõm pu 
tayũmak tehomi te 4 popmãp-tup, ꞌũnõy yãnãn tuꞌ. Kaxĩy.

9 Ha Yeyox te:
— Hõnhã Topa te ꞌãkuxa kummuk xit, nũy kuxa max tat ꞌũyãnãn tuꞌ, 

xix ꞌãxape kuxa kummuk xit kamah, ꞌãxape te ꞌãpet kopa tihiꞌ. ꞌÃmũn yã 
mõnãyxop hittap ꞌAmanãm hã ꞌãmõkputox kamah. 10 ꞌŨgmũn yã Tikmũꞌũn 
Kutok, tuk nũn, nũy tikmũꞌũn xax, nũy xaxnãm, nõm tikmũꞌũn te Topa yõg 
putat xak, ꞌũ mõgã, puyĩy Topa yõg putat haꞌ mõg ꞌũxeheh. Kaxĩy.

Tayũmak ꞌãnuk te
11 Ha hãmꞌãpak tikmũꞌũn teꞌ, ꞌĩhã Yeyox te hãmꞌãktuxꞌax hã 

hãmyũmmũgãhãꞌ, nũy Topa yõg hãpxopmãꞌax yũmmũgãꞌ, pũyĩy Topa pu 
hãpxopmã max, ha kõmẽn Yenoyanẽn hãmhũmnãg tu Yeyox xip, tu yãy 
yõg xop yũmmũgãhãꞌ, kaꞌ peꞌpaxex, hu: “Topa te tikmũꞌũn xop xohix xat 
putup nõmhã,” pãyã ꞌap xohix xatꞌah nõmhã, 12  yĩy Yeyox te:

— Tik teꞌ xatꞌax yãy kutok mõg hãpxexka nõy tuꞌ, hãptox tuꞌ mõg, nũy 
yãyhã hãpxexka yõg tik te tikmũꞌũn xohix xat, nũy hãmyãxatamuk 
kutõgnãg nõg, puxix putpu nũꞌ. 13  Tu kãmãnat te 10 xãnãhãꞌ, tup-xet pu 
tayũmak puxet hõm, xix kãmãnat tuk-nãy tuꞌ hõm tayũmak puxet, tu 
mõktu xohix pu tayũmak puxet hõm, tu: “Hãpxop hãmenax nũy tayũmak 
punethok pop, tu mõktu ꞌũkxupep put puꞌ.” Kaxĩy.

14 — Tuꞌ mõg, pãyã ꞌũyõg tikmũꞌũn tep-tup nõg, tu tik xop mõꞌpok 
hãptox tuꞌ, ꞌõm xatꞌax ha mõꞌpok, nũy nõ: “ꞌŨgmũꞌãte ꞌãp-tup nõg. ꞌÃpu, 
xihip hãptox tuꞌ. Putpu ꞌãnũn hok, nũy mũꞌã xat.” Kaxĩy.

15 — Pa hãmyãxatamuk kutõgnãg nõg ꞌĩhãꞌ xupep putpuꞌ, tu kãmãnat te 
10 xãnãhãꞌ, nõm xop teꞌ yõg tayũmak pop, tu hãpxop hãmenax xiꞌ nõꞌ nõy 
yãnãn nũy tayũmak xexka pop, haꞌ xatꞌax te tik xop te 10 xãnãhã nũyꞌ 
yĩkopit, nũy tayũmak xohix te xĩy tik xop teꞌ pop yũmmũg. 16  Ha kãmãnat 
hãmãxap nũn, tu: “ꞌÃte ꞌõg tayũmak hã tayũmak nõy te 10 pop,” kaxĩy.

17 Haꞌ xatꞌax te:
— Yãꞌ max, ꞌãhãm max. ꞌÃte mõꞌãkutnãp-tup kõmẽn xohix te 10 hah, xa 

pẽnãnãꞌ xip. Kaxĩy.
18  — Ha kãmãnat tuk-nãy tuꞌ nũn, tu: “ꞌÕg tayũmak hã ꞌãte tayũmak 

nõy te 5 pop.” Kaxĩy.
19 — Ha: “ꞌÃte mõꞌãkutnãp-tup kõmẽn xohix te 5 hah, xa pẽnãhãꞌ xip.” Kaxĩy.
20 — Ha kãmãnat te kaꞌax tuꞌ xip, tuꞌ nũn, tu: “Nõ pa ꞌõg tayũmak. ꞌÃte 

topixxax hãꞌ kĩy, tuꞌ xaptop, 21 ꞌũgkuxãnõg tuꞌ. ꞌÃte ꞌãyĩpkutuk, ꞌãmũn 
xupkũmĩy hah. Xate ꞌãnõy yõg tayũmak pahaꞌ, ha tik nõy te hãpxop xap 
xok, ha ꞌãmũn te nõ nũnnãhãꞌ.” Kaxĩy.

22  — Haꞌ xatꞌax te: “ꞌÃhãm kummuk. ꞌÃte ꞌãkopitꞌax, ꞌõg hãmꞌãktuxꞌax 
hã ꞌãte ꞌãhãm kummuk yũmmũg. Xatek xupkũmĩy ꞌãktux, tu ꞌãtu hãpxop 
nũnnã ꞌãktux. 23  Pax xa yõgnũ tayũmak maꞌãg kopaꞌ xex, pu tikmũꞌũn nõy 
hãpxop hãmenax, puxix tayũmak tu xohix punethok nõmhã.” Kaxĩy.

24 — Tu tikmũꞌũn teꞌ yĩmmap tu ꞌõm pip pu hãmꞌãktux, hu: “Tayũmak 
xut tik tuꞌ, tu tik nõy puꞌ hõm, tik te tayũmak te 10 pop puꞌ hõm.” Kaxĩy.

25 — Ha tikmũꞌũn te: “Yãꞌ pip tayũmak punethok, yãꞌ pip tayũmak te 10.” Kaxĩy.
26  — Ha: “ꞌÃte xa hãpxeꞌe ꞌãktux: Tikmũꞌũn te hãpxop punethok pip ha 

hãpxop nõy nãꞌ mõgꞌax tu mõktu yãꞌ xohix, ha hãpxop xohix xutꞌax, tuꞌ 
hok tuꞌ. 27 Tik xop nũnnã nõmhã, tik xop tek putup nõg, tuk mũn teꞌ xat 
putup nõg. ꞌÃpu, ꞌũnũnnãꞌ, nũy ꞌũgkeppaꞌ kix.” Ta tuꞌ kux.

Yeyox te kõmẽn Yenoyanẽn tuꞌ xupep
28  Tu hãmꞌãktux kux, ꞌĩhãꞌ mõg, tu kõmẽn Yenoyanẽn haꞌ mõg, haꞌ 

yõg mũtik hãpkumep xop teꞌ peꞌ mõg, 29 tuꞌ mõg, tuꞌ xipꞌax Metpaye te 
hãmhũmnãg tuꞌ pip, xiꞌ xipꞌax Metãn te hãmhũmnãg tuꞌ pip, tu yĩktix 
ꞌOnimet yĩkaꞌ pip, ha yãy yõg tik 2 mõꞌpok, pu mõg nũ peheh, tu:

30 — ꞌÃmõg xip tu xexka tuꞌ, tu yohmẽnnãg tuk tup pẽnãp-tup, ha 
tikmũꞌũn ꞌũm teꞌ yĩmũꞌ yũm hok. ꞌŨxut, nũy nũnnãꞌ. 31 Tik te ꞌãyĩkopit, ꞌãpu, 
tu hãmꞌãktux, hu: “ꞌŨgmũg xuxyã tep-tup, puyĩy nõ yĩmuꞌ yũm.” Kaxĩy.

32  Haꞌ mõg, tu Yeyox teꞌ xatꞌax hãꞌ mĩy. 33  Tu yohmẽnnãg xut, ꞌĩhã 
yohmẽn xuxyã nũn, tu:

— Tep tuꞌ xut ꞌãxop te nũ yohmẽn? Kaxĩy. 34 Ha:

— ꞌŨgmũg xuxyã tep-tup, ꞌũg mũg xut, yĩk tux hok ꞌũ xut. Kaxĩy. Haꞌ tux 
hok, haꞌ hĩyꞌax koah.

35 Tu Yeyox haꞌ nũnnãhãꞌ, tu topixxax te yohmẽn yĩmũꞌ yũm, tuꞌ yũm, 
36  tuꞌ mõg, ha tikmũꞌũn te nũ yãy xex topixxax putat kopah, ha Yeyox 
te nũktu yĩmũꞌ mõg, 37 tu yĩktux ꞌOnimet tu hãmhũmnãg tuꞌ xip, ha 
tixmũꞌũn xohix xexka te Yeyox mũtik hãpkumep, tuꞌ kuxa hittup xexkah, 
tu Topa max ꞌãktux, xix Topa kaꞌok ꞌãktux, tuꞌ yĩy kaꞌok hãpxopmã max 
xeꞌẽgnãg pẽnãhã tuꞌ, 38  tu hãmꞌãktux, hu:

— Pũyã Topa tik teꞌ xatꞌax pu hãmmax nãꞌ. Yã yãy ꞌãxetꞌax tu hõm pu 
nũꞌ, ha pexkox kopaꞌ pip xop kuxa mãm, yã Topa xexka xeꞌẽgnãg. Kaxĩy.

39 Ha Paniye yõg xop te tikmũꞌũn mũtik pip, tu Yeyox pu hãmꞌãktux, hu:
— Notot, ꞌãpu ꞌõg tik xop mãnõg, pu yĩy hok. Kaxĩy.
40 Ha:
— ꞌÃte xa hãmꞌãktux: Pax pu tik xop yĩy hok, puxix mĩkaxxap yĩy kaꞌok, 

ꞌũhittup tuꞌ. Kaxĩy.

Yeyox te Kõmẽn Yenoyanẽn haꞌ potahaꞌ
41 Tuꞌ mõg, tu kõmẽn Yenoyanẽn te hãmhũmnãg tuꞌ xip, tu kõmẽn 

pẽnãhãꞌ, huꞌ potahaꞌ, 42  tu kõmẽn yõg tikmũꞌũn pu hãmꞌãktux, hu:
— Pax xa hãmyũmmũg, tu hãmmax xak, nũy tu kuxa mãm, puxix Topa xa 

hãmmaxnãꞌ, pãyã hãmyũmmũg ꞌohnãg xateꞌ, 43 ha hãmyãxatamuk ꞌũm nõg ꞌĩhãꞌ 
puknõg gãy xop te kõmẽn yĩmmap tuꞌ pip putup, ha ꞌãnũꞌpap-tup, pãyã ꞌãnũꞌpa 
ꞌohnãg, 44 ha kõmẽn koxyõy putup, xix tikmũꞌũn te kõmẽn kopaꞌ pip kix putup, 
xix kakxop, tu mĩptut yõg tiyot xohix koxyõy putup, ꞌãxop te hãmyũmmũg 
ꞌohnãg hah. Topa te ꞌãhaꞌ nũn, pãyã ꞌãxop te hãmyũmmũg ꞌohnãg. Kaxĩy.

Yeyox xip Topa pet xexka kopah
45 Hãpxip ꞌohnãg ꞌĩhã Yeyox te Topa pet xexka haꞌ mõꞌnãhãꞌ, tu tikmũꞌũn teꞌ kopaꞌ 

pip xop papuk, nõm xop te hãpxop hãmenax Topa pet xexka kopaꞌ papuk, 46 tu:
— Hõmã tik te Topa tappet hãꞌ kaxꞌãmi, hu: “Tikmũꞌũn te Topa pet 

xexka hãꞌ mõxakux nũy Topa pu hãmꞌãktux,” kaxĩy, pãyã ꞌãxop tep-
tũynãg, ha yãyhã hãpxupxet pet. Kaxĩy.

47 ꞌÃmnĩy xohix hã Yeyox te tikmũꞌũn yũmmũgãhãꞌ Topa pet kopah, ha 
Yoneo yõg ꞌãmãnex xop, xix hãmyũmmũg xop, xix tikmũꞌũn xexka xop te 
Yeyox putup nõg, tup-tex putup, 48  ꞌĩhã tikmũꞌũn xohix kuxa mãm kaꞌok 
Yeyox yõg hãmꞌãktuxꞌax kopah, yĩꞌ xexka xop teꞌ xaptop, tuꞌ gãy.

Topa te Yeyox tuꞌ hõm yãy ꞌãxetꞌax

20  1 ꞌÃmnĩy puxet ꞌĩhã Yeyox xip Topa pet xexka kopah, tu tikmũꞌũn 
yũmmũgãhãꞌ, xix hãmꞌãktux max ꞌãktũx, ha Yoneo xexka xop 

nũn, xix ꞌãmãnex xexka xop nũn, xix hãmyũmmũg xop nũn, xix tikmũꞌũn 
xatꞌax xop nũn, 2  tu Yeyox yĩkopit, hu:

— ꞌŨ ꞌũm te xaꞌ hõm yãy ꞌãxetꞌax, xa hãmyũmmũgã tikmũꞌũn? Kaxĩy.
3  Haꞌ nõy yãnãn tuꞌ yĩkopit, hu:

— ꞌÃpu ꞌãꞌ hãmꞌãktux: 4 ꞌŨ ꞌũm te Yoãm nũꞌkutnãhãꞌ, pup-tox pix tikmũꞌũn? 
ꞌOk Topa te nũꞌkutnãhãꞌ, pe tikmũꞌũn te nũꞌkutnãhãꞌ? ꞌÃyĩy. Kaxĩy.

5 Haꞌ xexka xop te yãy pu hãmꞌãktux hãꞌ nõy yãnãn, tu:
— Yũmũꞌãtep-putep mũn ꞌãktuxꞌax? Pe yũmũꞌãte Topa teꞌ xat ꞌãktux, 

puxix tu hãmꞌãktux, hu: “Putep-te xĩy ꞌãkuxa yũm ꞌohnãg ꞌũp-tox pixꞌax 
kopah?” Kaxĩy. 6  Pe yũmũꞌãte tikmũꞌũn teꞌ xatꞌax ꞌãktux, puxix tikmũꞌũn 
mĩkaxxap pop, nũy nõꞌ yũmũg kix. Yoãm putup pax tuꞌ, yãꞌ xohix te 
hãmpeꞌpaxex, hu: “Yoãm te Topa pupi hãmꞌãktux.” Kaxĩy.

7 Huꞌ xexka xop te hãmyũmmũg, pa hãmꞌãktux ꞌũm putupꞌah, hu:
— ꞌĨntuꞌ, ꞌap yũmmũgꞌah. Kaxĩy.
8  Ha Yeyox te:

— ꞌA ꞌãte xa hãmꞌãktux putupꞌah kamah, tu ꞌũ ꞌũm te ꞌãꞌ xat ꞌãktux 
putup ꞌohnãg. Kaxĩy.

Kãmãnat xop Kummuk
9 Tu hãmꞌãktux hã tikmũꞌũn yũmmũgãhãꞌ, nũy Topa yõg hãpxopmãꞌax 

yũmmũgãꞌ, nũy yãy xokꞌax ꞌãktux, ꞌĩhãꞌ xuxyãk-tok ꞌãktux, hu:
— Tikmũꞌũn ꞌũm te mĩnta ꞌop xap xok punethok, tu yãy yõg hãpxaꞌax hõm 

tikmũꞌũn nõy puꞌ, ha tik te pupi pagok, haꞌ nõy yõg hahãm, ha ta hãpxexka 
nõy haꞌ mõg, tu mõktu mõxahaꞌ, tu hãmyãxatamuk xohix hãꞌ nox xip, 10 ha 
hãmyãxatamuk xohix nõg, ꞌĩhã hãpxaꞌax xuxyã te mĩnta ꞌop yõg tayũmak xak, 
hu yãy yõg hãm tu kãmãnat nũꞌkutnãhãꞌ, tu nũꞌkutnãhãꞌ, pũyĩy mĩnta ꞌop yõg 
tayũmak pop, haꞌ nũn tu nũktu xupep, pãyã tikmũꞌũn xop teꞌ kix kakixnãg, 
tu yãꞌ hok mõꞌkutnãhã yãy pet hah. 11 Ha nõm xuxyã te xe nũꞌkutnãhãꞌ, tu 
kãmãnat nõy nũꞌkutnãhãꞌ nũy tayũmak pop, haꞌ nũn tu nũktu xupep, pãyã 
tikmũꞌũn xop teꞌ kix kakixnãg kamah, tuꞌ hupmãhãꞌ, tu yãꞌ hok mõꞌkutnãhã 
yãy pet hah. 12 Ha hãpxaꞌax xuxyã te xe nũꞌkutnãhã, ha tikmũꞌũn teꞌ kix kamah, 
xix mõꞌkutnãhãꞌ. 13 Yĩꞌ xuxyã te: “ꞌÃte putep mũn mĩyꞌax? Tikmũꞌũn te kãmãnat 
xop putup nõg, tuꞌ yĩpkox ꞌohnãg. Nãy, ꞌãte ꞌũgkutok pit mõꞌkutnãꞌax, nõm te 
mãxap mõꞌkutnãꞌax, pũyĩy tikmũꞌũn nõm tuꞌ yĩpkox piꞌ. ꞌŨxexka peꞌpaxex tuꞌ.” 
Kaxĩy. Tu nũꞌkutnãhãꞌ, haꞌ nũn, tu nũktu xupep ꞌũtak yõg hahãm tuꞌ.

14 — Ha tikmũꞌũn te hãm pupi pagok, tuꞌ kummuk, tu hãpxaꞌax xuxyãk-
tok xeꞌe pẽnãhãꞌ, tu yãy pu hãmꞌãktux, hu: “ꞌÕhõm ꞌũxuxyãk-tok te 
mãxap. ꞌÃpu, yũmũp-tex, pũyĩy yũmũ yõg yãyhã hãpxaꞌax.” Kaxĩy.

15 — Tu hãpxaꞌax tu hãptopa mõgãhãꞌ, tup-tex, haꞌ xok. Putep mũn 
peꞌãpaxex, putep mũn mĩy putup mĩnta xuxyã teꞌ? 16  ꞌŨnũn putup 
tikmũꞌũn kummuk hah, tuꞌ kixꞌax, pu tu xakix xeꞌẽgnãg, tu mĩnta yõg 
hãpxaꞌax hõm putup tikmũꞌũn nõy puꞌ. Ta tuꞌ kux. Kaxĩy.

Ha tikmũꞌũn teꞌ xupak, tu:
— ꞌÃmhok! Pũyã Topa tux hok puꞌ hõm hok! Kaxĩy.

17 Pa Yeyox teꞌ pẽnã kaꞌok, tu:
— Hõmã tik te Topa pupi hãmꞌãktux, tu tappet hã kaxꞌãmiꞌ, hu: 

“Tikmũꞌũn te mĩptut xexka mĩyꞌax, tu mĩm xexkap-tup nõg, pa Topa teꞌ 
mĩy mĩptut mãykup xix mĩptut koxuk, yĩy mĩm xexka xeꞌẽgnãg.” Kaxĩy. 
18  Tikmũꞌũn te nõm mĩm xexka tuꞌ nãhãꞌ, tu yãy putex, pa mĩm xexka te 
tikmũꞌũn yĩmũꞌ nãhãꞌ, tuꞌ koxyõyꞌax tu mõktuꞌ xok xeꞌeꞌ. Kaxĩy.

Gohet puknõg pu tayũmak hõm
19 Ha tik te hãmyũmmũg xop gãy, xix ꞌãmãnex xexka xop gãy, tu Yeyox teꞌ 

xuktux kummuk yũmmũg, tuꞌ mũg putup nõmhã, nũy ꞌũp-tex, pãyã tikmũꞌũn 
yĩpkutuk, 20 yĩꞌ xexka xop teꞌ hip, tu Yeyox pẽnãnãꞌ pip, tu tik xop mõꞌpok, pu tuꞌ 
pẽnã max, yãꞌ pa max, pãyãꞌ kuxa kummuk, tu Yeyox yõg hãmꞌãktux ꞌãpak, nũy 
yãy xexka xop puꞌ xuktux, xaptop hã hãmꞌãktuxꞌax, pũyĩꞌ xexka xop Yeyox kupex, 
nũy mũg, nũy gohet yõg xonat pupiꞌ mũg, 21 haꞌ pẽnãꞌax xop te Yeyox haꞌ mõg, tu:

— Notot, xate tikmũꞌũn yũmmũgãꞌax, tuꞌ yũmmũgã max, hak mũꞌãteꞌ 
yũmmũg, ha xatep-tup tikmũꞌũn xohix, tu hãpxeꞌe ꞌãktux pax, hu tikmũꞌũn 
xohix mõgãhã, hãmyok mĩy hã nõ mõgãhãꞌ. 22 ꞌÃyĩy. ꞌOk Topa yõg xatꞌax teꞌ xat 
hok, ꞌũ puknõg yõg gohet pu tayũmak hõm hok, ꞌok peꞌ xat ꞌũ tuꞌ hõm? Kaxĩy.

23  Pa Yeyox te nõm tik xop yã mõꞌãmãꞌax yũmmũg, tu nõm pẽnãꞌax yõg 
hãmpeꞌpaxex yũmmũg, ꞌap maxꞌah, yĩy hãmꞌãktux, hu:

24 — ꞌÃꞌ mũg tayũmak ꞌãnuk. Putep koxuk nũhũꞌ? Kaxĩy.
Ha:

— Gohet yõg tik teꞌ xatꞌax koxuk. Kaxĩy.
25 Yĩy:

— Gohet puꞌ hõm gohet yõg hãpxop, xix Topa puꞌ hõm Topa yõg hãpxop. Kaxĩy.
26  Ha tik pẽnãꞌax xop teꞌ yẽy, tuꞌ yĩy ꞌohnãg, Yeyox te hãmyũmmũg, yĩꞌ 

yĩy ꞌohnãg.

Yeyox te putpu hiꞌax ꞌãktux
27 Ha Xanoxeo yõg tik xop nũn, ha nõm xop te putpu tikmũꞌũn hi 

ꞌohnãg ꞌãktux, tu Yeyox yĩkopit, hu:
28  — Notot, xate tikmũꞌũn yũmmũgãꞌax. Hõmã mõnãyxop hittap 

Mõyyex teꞌ xatꞌax kaxꞌãmiꞌ, tu: “Tik te yãytahaꞌ, tuꞌ xok, tuk-tok ꞌohnãg, 
pũyã yãy taknõy ꞌũxetut mũy, nũy yãy taknõy nõm xok pupik-tok put.” 
ꞌŨkux. Kaxĩy. 29 Tu xe hãmꞌãktux, hu:

— ꞌŨtaknõy xop xohix te 7 tihiꞌ ꞌãxaꞌ, ha ꞌõm te mãxap te yãytahaꞌ, tuꞌ xok, 
pãyãk-tok xip ꞌohnãg, 30 haꞌ taknõy tek-nãy tuꞌ yãytahaꞌ, tuꞌ taknõy nõm xok xetut 
mũg, tuꞌ xok kamah, tuk-tok xip ꞌohnãg. 31 Haꞌ taknõy tek-nãy tuꞌ, tuꞌ taknõy nõm 
xok yõg xetut mũg, tuꞌ xok, tuk-tok ꞌohnãg, tu mõktu taknõy xop xohix te 7 te ꞌũn 
mũg, tuꞌ xok, tuk-tok ꞌohnãg, 32 haꞌ taknõy xop xetut puxet xok, ꞌũkaꞌax hãꞌ xok 
ꞌãxaꞌ. 33 Hãptup mõꞌnãp-tup, ꞌĩhã Topa te putpuꞌ hĩnnãp-tup tikmũꞌũn xakix xop. 
Tep teꞌ xetut mũgꞌax? Yãꞌ taknõy xop xohix te 7 te ꞌũn puxet hãꞌ yĩpxox. Kaxĩy.

34 Ha Yeyox te:
— Hõnhã tikmũꞌũn te yãytahaꞌ, 35 pa Topa te yãy yõg tikmũꞌũn 

xexkãnãp-tup, pu tu hi ꞌap kuxꞌah, hu yãytap-tup ꞌohnãg, 36  tu pexkox yõg 
nũ ꞌpok xop putuk, yã Topa hãk-tok xop xeꞌeꞌ, ꞌũhi putpu hah, tu xakip-tup 
ꞌohnãg, 37 ha mõnãyxop hittap Mõyyex te putpu hiꞌax ꞌãktux, ꞌĩhã Topa yã 
mõnãyxop yõg Topa ꞌãktux, tu ꞌAmanãm yõg Topa ꞌãktux, xix ꞌIyak yõg 
Topa ꞌãktux, xix Yako yõg Topa ꞌãktux, 38  yĩy Topa te tikmũꞌũn hiꞌax xop 
yõg Topa, ꞌap xakix xop yõg Topaꞌah, yã ꞌũxohix te Topa tuꞌ hi xeꞌe”. Kaxĩy.

39 Ha hãmyũmmũg xop te:
— Xate hãmꞌãktux max, xate yã hãmyũmmũgã max. Kaxĩy.
40 Haꞌ yẽy, hu xeꞌ yĩkopit ꞌohnãg.

Topa yõg hãmyãykutnãꞌax ꞌãktux
41 Yĩy Yeyox teꞌ yãnãn tuꞌ yĩkopit, hu:
— Tep te xĩy Topa tappet te: “Topa yõg hãmyãykutnãꞌax te mõnãyxop hittap 

Namix hãꞌ mõkputox?” 42 Namix mũn tek-texꞌax yõg tappet tu kaxꞌãmi, hu: “Topa 
xeꞌẽgnãg tek xuxyã pu hãmꞌãktux, hu: “Ũgyĩp xeꞌe ha ꞌãyũm, 43 tu mõktu ꞌãte tik 
xop te ꞌãha gãy nõaꞌ,’ ” kaxĩy. 44 Yũmmũg. Namix te yãy xuxyã ꞌãktux, tu kama 
yãy mõkputox ꞌãktux. Tep tu Namix teꞌ mõkputoxꞌax yãꞌ xuxyã ꞌãktux? Kaxĩy.

Yeyox te tik te hãmyũmmũg xop ꞌãktux
45 Ha tikmũꞌũn xip, ꞌĩhã Yexox te yãy yõg xop pu hãmꞌãktux, tu:
46  — ꞌÕg pa mõxip! Hãmyũmmũg xop te topixxax tox mõꞌtat, tup-tup, 

pu tikmũꞌũn ꞌãneo kõmẽn kopah, haꞌ yũmꞌax max xak, tu Yoneo xop yõg 
Topa pet kopa mĩmpe max xak, nũy mãhãm, tu ꞌãmuk xexka haꞌ mõg 
pax, ha tikmũꞌũn te: “ꞌŨxexka ꞌõhõm.” Kaxĩy. 47 Ha Topa pu hãmꞌãktux 
kumaknãg, pu tikmũꞌũn pẽnãꞌ, tu ꞌũn hok mãm xop tuꞌ mõy tayũmak 
xexkah, tu mõꞌãmã hã Topa pu hãmꞌãktux. Pa Topa te hãmyũmmũg, tup-
tup nõg, huꞌ xũygãp-tup, Topa te mõꞌãmãꞌax xop xũygãp-tup xexka. Kaxĩy.

ꞌŨn hok yũm te Topa pu tayũmak hõm

21  1 Ha Yeyox te Topa pet xexka kopaꞌ xip, tu tikmũꞌũn pẽnãhãꞌ, ha 
ꞌũp-texop xexka nũn, tu tayũmak punethok mõꞌtat Topa pet yõg 

mĩpkox kopah, 2  ha Yeyox te ꞌũn pẽnãhã kamah, ꞌũn hok yũm haꞌ pẽnãhãꞌ, 
ha tayũmak kaꞌok 2 hõm. 3  Yĩy:

— ꞌÃte xa hãpxeꞌe ꞌaktux: Nũhũ ꞌũn te tayũmak kutõgnãg hõm, pãyãꞌ 
xexkah, ꞌũxohix tuꞌ, 4 ha ꞌũp-texop xexka xop te tayũmak xexka hõm, 
pãyãk-tõgnãg, ꞌũyãg tuꞌ, ha ꞌũn ꞌũhok te yãy yõg tayũmak xohix hõm. Kaxĩy.

5 Ha tikmũꞌũn te Topa pet xexka ꞌãktux, tu mĩkaxxap max hãꞌ pet 
ꞌãktux, hõmã tikmũꞌũn hittap teꞌ xap popmãhã, ha nõꞌ pet, ha Yeyox te:

6  — Hãmyãxatamuk mõꞌnãp-tup, ꞌĩhãꞌ puknõg gãy xop te Topa pet 
koxyõy putup, haꞌ yõg mĩkaxxap max xohix putyõn putup. Kaxĩy.

Hãpkummugãꞌax ꞌãktux
7 Ha tikmũꞌũn teꞌ yĩkopit, hu:

— Yãyãꞌ, hãm ꞌũm hãꞌ mĩyꞌax? ꞌOk hãpxopmãꞌax pẽnãp-tup, nũy tu hãm 
ꞌũm hãꞌ yũmmũg? Kaxĩy.

8  Ha Yeyox te:
— ꞌÕg pa ꞌãtiꞌ, ka tikmũꞌũn kummuk xop putat kummuk hã ꞌãmõgãꞌ, 

yã mõꞌãmãꞌax hã ꞌãmõgãꞌax, tu: “ꞌŨgmũn yã Topa yõg hãmyãykutnãꞌax 
ꞌãxetꞌax Kunnixꞌ” kaxĩy, xix: “Hõnhãk nũn,” kaxĩy. ꞌÕg paꞌãtiꞌ! Nõm 
tikmũꞌũn pe ꞌãmõg hok! 9 Ha xa hãmꞌãktuxꞌax, tu tikmũꞌũn xop xohix 
yãykixꞌax ꞌãktux, pa ꞌãkuxãnõg hok. Yã yãykix punethok putup, pãyã ꞌap 
ꞌãmnĩy mõg putõynãgꞌah. Kaxĩy.

10 Tu xe:
— Hãpxexka yõg tikmũꞌũn te yãy nõy yõg tikmũꞌũn gãyãꞌax, xix gohet 

te yãy nõy gãyãꞌax. 11 Ha hãmyãynuhuk xexka putup, xix hãmhõgnãg, ha 
tikmũꞌũn teꞌ xitꞌax xak putup, pãyã hãmhõgnãg, xix hãmpakut xexka pip 
putup, ha tikmũꞌũn te hãpxopmãꞌax pẽnãp-tup, ha pexkox tu yĩmũ nãp-
tup, ha tikmũꞌũn xohix kuxãnõg putup.

12  — Haꞌ gãy xop te ꞌãmũg putup hãmãxap, tu ꞌãxũygãp-tup, xix yãy tu 
nũꞌnãꞌax pet ha ꞌãmõgãp-tup, nũy ꞌãyĩkopit, tuꞌ xatꞌax xop ha ꞌãmõgãp-
tup, ꞌũgmũn hãh, 13 yĩy ꞌãxop te hãmꞌãpak max ꞌãktuxꞌax, 14 hu xutigãhok, 
ꞌãkuxãnõg hok, nũy: “Putep mũn ꞌãktuxꞌax ꞌãteꞌ?” Kaxĩy. ꞌÃmhok. 15 Hãpxip 
ꞌohnãg ꞌĩhã ꞌãte ꞌãyũmmũgãp-tup, ha hãmꞌãktux maxꞌax, pu tu ꞌãkupex xop 
yẽy. 16 Ha yãy ꞌatak te ꞌãmũg putup, xix ꞌãtaknõy xop, xix ꞌãxape xop, tu 
ꞌãmũg putup, tu kanet ha mõgãp-tup, pũyĩy ꞌãp-tex, tu ꞌãxop yãg putex putup, 
17 ha tikmũꞌũn xohix te ꞌãp-tup nõg, ꞌãxop yã yõgnũ tikmũꞌũn hah, 18 pa Topa 
te ꞌãpẽnã max, tu ꞌãpẽnãnãꞌ xip, yĩy ꞌãxe te ꞌãp-tox tu ꞌap nãp-tupꞌah, nũy tu 
yãyxaxok hok, 19 yĩy Topa yõy putat xak hok, nũy ꞌãhi xeꞌẽgnãg. Kaxĩy.

Gãy xop te Yenoyanẽn koxyõy putup
20 Tu xe hãmꞌãktux, hu:

— ꞌÃxop te kõmẽn Yenoyanẽn pẽnãp-tup, haꞌ puknõg yõg xonat xop te kõmẽn 
Yenoyanẽn xakot putup, nũy kõmẽn koxyõy, tuꞌ koxyõy putup, hõnhã xateꞌ 
yũmmũg. 21 Pũyã hãpxexka Yonex kopaꞌ pip tikmũꞌũn nũꞌmãn, tu yĩktix tuꞌ mõg 
nũꞌpahaꞌ, pũyã kõmẽn kopaꞌ pip tikmũꞌũn yãy papuk, pũyã kõmẽn tu hãptopaꞌ 
pip tikmũꞌũn kõmẽn tu mõꞌxakux hok. 22 Ha Topa gãy Yoneo yõg tikmũꞌũn 
mũtik, tuꞌ xũygãp-tup. Hõmã tik te Topa pupi hãmꞌãktux, tu tappet tuꞌ kaxꞌãmiꞌ, 
yã Topa yõg hãmꞌãktux hittap hãꞌ pẽnãp-tup nõmhã. 23 Pa ꞌũn tek-tok xuk yãy 
kopah, tuꞌ xũy xexkap-tup, xix ꞌũn tek-tok pu yãy xoꞌopmãhãꞌ, tuꞌ xũy xexkap-
tup. Nũ tikmũꞌũn xohix potap-tup, ha hãpxexka xohix yõg tikmũꞌũn xũy putup, 
yã Topa teꞌ xũygãp-tup xexka, 24 haꞌ kixꞌax mĩkax xexka hã, yĩꞌ yãgꞌax tikmũꞌũn 
ꞌũyãg, tuꞌ yãg nõy mũg putup, tu hãpxexka puknõg haꞌ mõgãp-tup. Hãmpuknõg 

xop te kõmẽn Yenoyanẽn tonnok putup, nõm xop te Topa yũmmũg ꞌohnãg, tu 
mõktu Topa te puknõg xop pu hãmꞌãktux, hu: “Puxiꞌ.” Kaxĩy.

25 Tu xe hãmꞌãktux, hu:
— Tikmũꞌũn te hãpxopmãꞌax kaꞌok pẽnãp-tup, mãyõn tu hãpxopmãꞌax pẽnãp-

tup, xix mãyõn hex tuꞌ, xix mãyõnnãg tuꞌ, ha hãpxexka yõg tikmũꞌũn xohix 
kuxa teknõg, tu kõnãg xexka yoꞌok xexka ꞌãpakꞌax, huꞌ kuxãnõg. 26 Tik xop kuxa 
teknõg putup, ꞌũkuxãnõg tuꞌ, ha hãpxop te hãmnõgnõy tuꞌ pip xop te yãy nuhuk 
putup, 27 hak mũn yã Tikmũꞌũn Kutok, tuk nũn putup put puꞌ, ꞌĩhã tikmũꞌũn 
tek pẽnãhãꞌ, hãmgõy xexka kopak nũn putup, ꞌũgkaꞌok xeꞌẽgnãg tuꞌ, tuk xexka 
xeꞌẽgnãg nũn putup. 28 ꞌÃxop te nõm hãpxopmãꞌax kaꞌok pẽnãꞌ, ꞌãpu pexkox 
yokomak pẽnãꞌ. Yã ꞌãxuxyãꞌ nũn, pu ꞌãmõy, nũy ꞌãxũy kuxyãꞌ. Ta tuꞌ kux. Kaxĩy.

Tute piget kup ꞌãktux
29 Yeyox te hãmꞌãktux nõy hã hãmyũmmũgãhãꞌ, nũy Topa yõg 

hãpxopmãꞌax yũmmũgãꞌ, hu:
— Mĩm kup piget pẽnãꞌ, xix mĩm kup xohix pẽnãꞌ, 30 ꞌũmĩxux xupep, 

ꞌũxokax puk tup, ꞌĩhã xateꞌ yũmmũg, yã hãm pukpex xupep. 31 Kaxĩy 
ꞌãxop te hãpxopmãꞌax kaꞌok pẽnãhãꞌ, ꞌĩhã hãmyũmmũg, tu Topa nũn 
yũmmũg, haꞌ nũn, pu yãy yõg tikmũꞌũn xat, yãꞌ hãmhũmnãg.

32  — ꞌÃte xa hãpxeꞌe ꞌãktux: Hõnhãꞌ pip tikmũꞌũn yãg te hãpxopmãꞌax 
xohix pẽnãp-tup. 33  Pax pu yõgnũ hãmꞌãktuxꞌax nõg, puxix pexkox xix 
hahãm nõg hãmãxap, hãmꞌãktuxꞌax kaꞌok xeꞌẽgnãg hah. Kaxĩy.

Pu tikmũꞌũn yãꞌ pẽnãnãꞌ pip
34 Tu hãmꞌãktux kux, tu:

— ꞌÕg pa mõxip! Yãy pupiꞌ pẽnã max, pu yãy yõg hãpxop xakꞌax ꞌãhĩy 
hok, pu ꞌãmuk xexka xix kenmuk xoꞌop xexka ꞌãhĩy hok, ka ꞌãxop 
hãmyũmmũg ꞌohnãg, ꞌĩhã Topa yõg hãptup xeꞌe mõꞌnãhãꞌ. 35 Yã mõꞌnãp-
tup hãpxexka xohix tuꞌ, xix tikmũꞌũn xop xohix tuꞌ, ha pãmãg te xokxop 
mũg, ꞌũxaptop haꞌ mũg, kaxĩy Topa yõg ꞌãmnĩy mõꞌnãp-tup, ꞌĩhã 
tikmũꞌũn pa pip ꞌohnãg. 36  ꞌÕg pa mõxip, xix yãy pupiꞌ pẽnã max. Topa 
pu hãmꞌãktux, pũyĩy ꞌãkaꞌogãꞌ, pu hãpxopmã kummuk tu hãpxupmãꞌ, nũy 
ꞌũgmũn keppaꞌ piꞌ, ꞌũgmũn yã Tikmũꞌũn Kutok hah. Ta tuꞌ kux. Kaxĩy.

37 ꞌÃmnĩy xohix hã Yeyox te Topa pet xexka kopa hãmyũmmũgãhãꞌ, tu ꞌãmãxak 
xohix ꞌĩhãꞌ mõg, tu yĩktix ꞌOnimet yĩmũꞌ mõg, nũy yĩmũꞌ piꞌ, 38 ha mãyõn kũynãg 
xut xohix, ꞌĩhãꞌ putpuꞌ nũn, tu Topa pet xexka haꞌ nũn, nũy hãmyũmmũgãꞌ, ha 
tikmũꞌũn xohix xexka nũn, mãyõn xupep ꞌĩhãꞌ nũn, nũy Yeyox te hãmꞌãktux ꞌãpax.

Yoneo xexka xop te Yeyox putex putup

22  1 Ha Yoneo yõg tikmũꞌũn te ꞌãmuk xexka mĩy putup, ꞌũxuxetꞌax 
pãm tokatok hok, haꞌ xuxetꞌax nõy te Nõaꞌyẽn, 2  ha ꞌãmãnex 

xexka xop xix hãmyũmmũg xop te Yeyox putex putup, tuꞌ xaptop hãp-tex 
putup, tikmũꞌũn yĩpkutuk tuꞌ. Yã tikmũꞌũn te Yeyox putup pax.

Yot pa mũn max, pãyãꞌ kuxa kummuk
3  Ha Hãmgãyãgnãg te Yot kuxa kummugãhã, ha Yeyox yõg tik xop 

mũtik hãpkumep. 4 Pãyãꞌ mõg, tu ꞌãmãnex xexka xop mũtik hãmꞌãktux, 
ha yãy yãnãn, ha Yot te:

— ꞌÃte ꞌãxop mõꞌnĩynãmꞌax, xayĩy Yeyox mũy. Kaxĩy.
5 Haꞌ hittup, tu tuꞌ hõmꞌax tayũmak, 6  ha Yot te tayũmak putup, hu 

hãmpeꞌpaxex punethok, nũy xexka xop mõꞌnĩynãm, puꞌ xaptop hah Yeyox 
mũy, pũyĩy tikmũꞌũn yũmmũg hok.

ꞌÃmuk xexka Nõaꞌyẽn mĩy
7 Ha ꞌãmnĩy punethok nõg, ꞌĩhã Yoneo xop te ꞌãmuk xexka Nõaꞌyẽn 

mĩy, tu pãm tokatok hok mãhãꞌ, tu kahnẽn kutok putex, tu mõꞌhap, pu 
tikmũꞌũn xohixꞌ mãꞌ, 8  ha Yeyox te Pet xix Yoãm mõꞌpok, tu:

— Mõg, nũy yũmũꞌã ꞌãmuk xexka mĩy, nũy yũmũg mãꞌ. Kaxĩy.
9 Ha:

— Piꞌyãꞌ mĩyꞌax? Kaxĩy.
10 Ha:
— ꞌŨgꞌãpax. Kõmẽn xexka tu mõnãy, tu tikmũꞌũn ꞌũm pẽnãp-tup, ha nax tox 

hã kõnãg tat, tu ꞌãhaꞌ nũn putup. ꞌŨpe mõg, tu mõktu mõxaha mĩptut tuꞌ, tuꞌ 
mõxakux, 11 tu mĩptut xuxyã pu hãmꞌãktux, hu: “ꞌŨgmũg xuxyã tek mũg xat, 
pu ꞌãyĩkopit, hu: Piꞌaꞌ xip mĩptut ꞌũm kox, pu ꞌãte ꞌãmuk xexka ꞌãxetꞌax Nõaꞌyẽn 
mĩy yãy yõg tik xop mũtik?” Kaxĩy. 12 Ha xaꞌ mũg putup hãpkox xexkah, 
yã mĩmpe yũmꞌax punethok, xix mĩmpe xitꞌax punethok mãm, ha mĩptut 
mõkãnĩn yĩmũꞌ yũm. ꞌÕnte ꞌãmuk xexka mĩy, ꞌũxuxetꞌax Nõãꞌyẽn. Kaxĩy.

13 Ha Yeyox teꞌ xat kux, ꞌĩhã Pet mõg, xix Yoãm, tuꞌ xatꞌax xohiꞌ mĩy, yã Yeyox 
yõg hãmꞌãktuxꞌax hã hãpxopmãhãꞌ, tu ꞌãmuk xexka mĩy nõm mĩptut kopah.

Yũmũg xuxyã yõg xitꞌax
14 Tuꞌ mĩy kux, ha Yeyox yũm, tu mĩmpe xitꞌax yĩmũꞌ yũm, ha yãy yõg 

mõꞌpok xop te nũ mũtik mãm, 15 ha:
— ꞌÃteꞌ xak, ꞌũxit ꞌãxop mũtik, nũy ꞌãxop mũtik ꞌãmuk xexka ꞌãxetꞌax 

Nõaꞌyẽn mĩy hãmãxap, tuk-nãy tuk xũy putup, 16 tu xa hãmꞌãktux, hu: ꞌAk 
ꞌũm xit ꞌãmuk xexka ꞌũxeheh nũnte, pãyã tikmũꞌũn te Nõaꞌyẽn xeꞌe yũmmũg, 
kopxik xit putup, ꞌĩhã Topa yõg tikmũꞌũn xohix yĩpkox pip. Kaxĩy.

17 Tu kãnẽy pahaꞌ, tu Topa pu:
— ꞌÃmax! Kaxĩy.
Tu xe:

— ꞌŨpa kãnẽy, xayĩy ꞌãxop xohi xoꞌop. 18  ꞌÃte xa hãmꞌãktux: ꞌA ꞌãte mĩnta 
hep xupyãg xe xoꞌop putupꞌah, pa Topa yõg tikmũꞌũn xohix yĩpkox pip, 
kopxiꞌ xoꞌop putup ꞌũxeheh. Kaxĩy.

19 Tu pãm pahaꞌ, tuꞌ koxip, tu Topa pu: ꞌÃmax! Kaxĩy. Tu yãy yõg tik xop 
puꞌ popmãhãꞌ, tu:

— Nũhũ ꞌũgyĩn, yãk xok ꞌãxop pupiꞌ, ꞌũkoxip, nũy tak xaxok hok. Kaxĩy.
20 Haꞌ xit kux, ꞌĩhã Yeyox te:

— Nũ kãnẽy pa kamah, yãꞌ hep teꞌ kopaꞌ xup. Topa te paꞌax tup mĩy tikmũꞌũn 
mũtik, hak hep ꞌãta nũꞌnãhã ꞌãxop puꞌ, pu paꞌax tup mĩy. 21 Pa tik mõꞌãmãꞌax 
te yũmũk mũtik xit, tu gãyxop mõgãp-tup ꞌũghah. 22 ꞌũgmũn yã Tikmũꞌũn 
Kutok, tuk xok putup, pa Topa gãynãm, tu tik mõꞌãmãꞌax hãꞌ gãy. Kaxĩy.

23  Yeyox yõg tik xop te yãy yĩkopit, hu:
— Piꞌyãꞌ nõm teꞌ kummugãꞌ? Kaxĩy.

Piꞌyãꞌ tik teꞌ xohix xatꞌax
24 Tu kamah hãmꞌãktux hãꞌ nõy yãnãn, nũy tik ꞌũm ꞌũxohix xatꞌax 

yũmmũg, 25 yĩy Yeyox te:
— Hãmpuknõg xop yõg tik teꞌ xat, haꞌ yõg tikmũꞌũn yĩpkox pip, tuꞌ yõg 

gohenanok ꞌãxetꞌax mĩy, hu: Tik te tikmũꞌũn hãꞌ xapeꞌ. Kaxĩy. 26 Pa ꞌãxop 
kopa ꞌãnõy xat hok. Pũyãꞌ xatꞌax hãpxopmã ꞌũnõy xop puꞌ, ꞌãtaknõy tuꞌ kaꞌax 
putuk, yã yãyhãꞌax kutõgnãg, nũy tikmũꞌũn xohix pu yĩpkox piꞌ. 27 Piꞌyã mũn 
xexka? ꞌOk tik te mĩmpe tuꞌ yũm, nũy tu xit, pe tik te hãpxop tat nũy nõy 
xĩnnãꞌ? Nõm teꞌ yũm yãꞌ xexkah, pãyã ꞌãxop xohix pu ꞌãte hãpxopmãhãꞌ.

28  ꞌÃxop tek mũtik hãpkumep, tuk mũtik hãpxopmãhãꞌ xix ꞌãxũy. 29 Yõg 
ꞌãtak te ꞌã yãy ꞌãxetꞌax hõm ꞌũ tikmũꞌũn xat, yã kaxĩy ꞌãte yãy ꞌãxetꞌax xaꞌ 
hõm, xa tikmũꞌũn xat, 30 nũy ꞌũgmũtik ꞌãxit xiꞌ xoꞌop, yõgnũ hãpxexka 
tuꞌ ãxitꞌax, xaꞌ yũmꞌax max yĩmũꞌ yũm, nũy ꞌIyaet yõg tikmũꞌũn yõg 
hãpxopmãꞌax xohix kopit.

Yeyox te Pet pu hãmꞌãktux
31 Tu xe:

— Xĩmãm, ꞌũgꞌãpax max. Hãmgãyãgnãg te ꞌãp-tup, nũy ꞌãnuhuk. 
Tikmũꞌũn te xuxnãg nuhuk, pẽnẽn hã nuhut, hã kaxĩy Hãmgãyãgnãg te 
ꞌãxut putup, 32  pa ꞌãte Topa pu hãmꞌãktux, ta tu ꞌã xak, pu ꞌãkaꞌogãꞌ, nũy 
ꞌãkuxa yũmmã kaꞌok. ꞌŨg ha ꞌãnũnꞌax putpuꞌ, ꞌãpu ꞌãnõy xop kaꞌogãꞌ. Kaxĩy.

33  Ha Xĩmãm Pet te:
— ꞌÃte ꞌãmũtik ꞌũgmõg, tu kanet hak mõgꞌax ꞌãmũtik nõmhã, nũy xok 

ꞌãmũtik. Kaxĩy.
34 Yĩy:

— ꞌÃte xa hãpxeꞌe ꞌãktux, Pet: Xate tikmũꞌũn yĩpkutuk, huk nĩm putup, tu 
hãmꞌãktux putup, tu: “Yeyox ꞌãtep yũmmũgꞌah.” Kaxĩy. Tu xeꞌ xuktux putup, tu 
xeꞌ xuktux putup. Xate koit kux, ꞌĩhã xokakkak te xatap-xehnãg putup. Kaxĩy.

Yeyox te yãy yõg tik xop yũmmũgãhãꞌ
35 Tu yãy yõg xop pu hãmꞌãktux hu:

— Hõmã ꞌãte mõꞌãpok, ꞌũhok mõꞌãpok, ꞌap pata xax ꞌãptatꞌah, xix tayũmak 
ꞌap tatꞌah, xix xagok ꞌãxop tep tatꞌah. ꞌOk putup te ꞌãp-tex ꞌĩhã ꞌãmõg? Kaxĩy.

Ha:
— ꞌÃmhok, yã puxiꞌ. Kaxĩy.
36  Ha:

— Pa hõnhã ꞌõg tayũmak tat, xix xagok mõꞌtat. ꞌÕg kayak hãmẽnax, nũy 
tayũmak paꞌ, nũy mĩkax xexka ꞌũm paꞌ, tuꞌ mõꞌtat. 37 Hõmã tik hittap xop te Topa 
pupi hãmꞌãktux, tuꞌ yõg hãmꞌãktux yã tappet tu kaxꞌãmiꞌ, hu: “Tik teꞌ kummuk 
xop mũtik mõg.” Kaxĩy. Huk mũn ꞌãktux, ha Topa yõg hãmꞌãktux hittap hã 
tikmũꞌũn kummuk te hãpxopmãp-tup nõmhã, ꞌũkxok hãh hãpxopmãp-tup. Kaxĩy.

38  Haꞌ yõg tik xop te:
— Hẽnãꞌ, mĩkax xexka 2 tihiꞌ. Kaxĩy.
Ha: — Puxiꞌ. Kaxĩy.

Yeyox te yĩktix ꞌOnimet tuꞌ xip
39 Tuꞌ mõg, tu ꞌãmnĩy hã yĩktix ꞌOnimet haꞌ mõg, tu ꞌãmãxak xohix ꞌĩhãꞌ 

mõg, haꞌ yõg tik xop teꞌ mũtik mõg, 40 tu yĩktix yĩmũꞌ mõxahaꞌ, ha Yeyox te:
— Topa tuꞌ xax, pu ꞌãkaꞌogãꞌ, xa hãpkummuk mĩy hok. Kaxĩy
41 Tup-xehnãg haꞌ mõg kutõgnãg, tuꞌ kopaxux hãꞌ xip, tu Topa mũtik 

hãmꞌãktux, hu:
42  — ꞌÃtak, ꞌãte xa tuꞌ xak ꞌũyĩk xũy hok. Ka ꞌãte yãy yõg putupꞌax mĩy, 

ꞌũyã ꞌõg putupꞌax mĩy hãmãxap. Kaxĩy.
43  Ha pexkox yõg nũꞌkutnãꞌax xupep, tu Yeyox kaꞌogãhãꞌ, 44 haꞌ xũy 

xexka, hu hãmpukpex hep teꞌ xax tuꞌ nãhãꞌ, yãꞌ hep punethok, ꞌũhep ꞌãta 
putuk, tu hãm tu nũꞌ nãhãꞌ.

45 Ha Topa pu hãmꞌãktux nãm, tuꞌ kux, tuknĩhãꞌ xip, tu yãy yõg tik xop 
xak, tuꞌ pipihiꞌ, ha mõꞌyõn kaꞌok, ꞌũkuxa teknõg tu mõꞌyõn, 46  ha:

— Te xĩy hu mõꞌõn? ꞌÃyok, ꞌãknĩhã ꞌatiꞌ, nũy Topa tuꞌ xax, pũyĩy 
ꞌãkaꞌogãꞌ, xa hãpkummuk mĩy hok. Kaxĩy.

Xonat xop te Yeyox mũg, tuꞌ kĩy
47 Yeyox te hãmꞌãktux, ꞌĩhã tik xop nũn, ha Yot teꞌ nũnnãhãꞌ, ꞌãmnĩy xohix 

hã tu Yeyox mũtik mõg, hu yãy kep haꞌ mũg, nũy tu ꞌãneo. 48 Pa Yeyox te:
— Xatep-tep mũn mĩy putup, Yot? ꞌŨgmũn yã Tikmũꞌũn Kutok. ꞌOk xatek 

mũg yãy kep hah, mõꞌãmãꞌax hak mũg, nũy gãy xõp tuk mũg? Kaxĩy.
49 Ha tik xop teꞌ pẽnãhãꞌ, nõm tik te Yeyox mũtik hãpkumep, tuꞌ 

pẽnãhãꞌ, tu hãmyũmmũg, hu:
— Yãyã, ꞌok xatek putup ꞌũkix mĩkax xexka hã? Kaxĩy.

50 Hu tik te mĩkax xexka pahaꞌ, tu ꞌãmãnex xatꞌax yõg kãmãnat yĩpkox 
xak, tuꞌ yĩpkox xaxit, ꞌũyĩpxeꞌe hã nõm xip, 51 ha:

— Hup! Kaxĩy.
Tuꞌ yĩpkox ꞌãpit, tuꞌ tapmãhãꞌ, 52  tu ꞌãmãnex xop pu hãmꞌãktux, xix 

Topa pet yõg kapitãm puꞌ xuktux, xiꞌ xexka xop pu hãmꞌãktux, hu:
— ꞌOk ꞌãnũn, nũy tik te hãpxop hãꞌ xupxetꞌax mũy? Tep tu ꞌãxop te mĩkax 

xexka tat, xix mĩhĩm? 53 ꞌÃmnĩy xohix hã ꞌãte tikmũꞌũn yũmmũgãhãꞌ, Topa 
pet xexka kopa hãmyũmmũgãhãꞌ, ha ꞌãxop tek mũg ꞌohnãg. ꞌÃkaꞌok nõmhã, 
xix Hãmgãyãgnãg kaꞌok nõmhã, nõm te hãpkoxtap kopaꞌ xip. Kaxĩy.

Pet te Yeyox yũmmũg hok ꞌãktux

54 Haꞌ mũg, tuꞌ mõgãhã ꞌãmãnex xatꞌax pet hah, ha Pet te hãptox tuꞌ peꞌ 
mõg, 55 ha ꞌãmãnex yõg kãmãnat xop te kuxap xexka mĩy hãptopaꞌ, tu 
kuh xexka yĩmmap haꞌ mãm, ha Pet te kãmãnat xop mũtik mãm, 56  ha 
kãmãnat hex te Pet pẽnãhãꞌ, kuxap yõg kuyãnãm hãꞌ pẽnãhãꞌ, tu:

— Nũ kãy te Yeyox mũtik hãpkumep! Kaxĩy.
57 Pa Pet te:

— ꞌÃmhok! ꞌÃte nõꞌõm ꞌap yũmmũgꞌah! Kaxĩy.
58  Hãpxip kutõgnãg ꞌĩhã tik teꞌ pẽnãhãꞌ, tu:

— Xate Yeyox yõg tik xop mũtik ti kamah. Kaxĩy.
Pa Pet te:

— ꞌAk mũnꞌah. Kaxĩy.
59 Hãpxip kutõgnãg ꞌĩhã yã ꞌũnõy te:

— Hamũn, tute Yeyox mũtik hãpkumep! ꞌŨyĩyꞌax yã hãpxexka Ganinet 
yõg kamah! Kaxĩy.

60 Pa Pet te xe hãmꞌãktux, hu:
— Pute ꞌũm? Xate putep mũn xuktux? ꞌA ꞌãteꞌ yũmmũgꞌah! Kaxĩy.
Ha hãpxip ꞌohnãg ꞌĩhã xokakkak tak xatahaꞌ, 61 ha Yeyox te haꞌ 

yokãnãm, tu Pet pẽnã kaꞌok, ha Pet te Yeyox yõg hãmꞌãktux peꞌpaxex. 
Yã hõmã Yeyox te hãmꞌãktux, hu: “Xate koit tikoyuk putup, tuk mũn 
yũmmũg hok ꞌãktux, ꞌĩhã xokakkak tak xatap-xehnãg.” Kaxĩy. 62  Ha Pet te 
yãyhãhup xexkah, tu hãptopaꞌ mõg, tuꞌ pota punethok.

Xonat xop te Yeyox kix

63  Ha tik xop te Yeyox mũg, tuk-texꞌex kummuk, tuꞌ kix, 64 tu topixxax 
hã Yeyox pa mõꞌnĩy, tuꞌ yĩkopit, hu:

— ꞌÃpu, ꞌũgmũꞌã Topa pupi hãmꞌãktux. ꞌŨ ꞌũm nõm te ꞌãkix? Kaxĩy.
65 Tu hãmꞌãktux hã Yeyox kuxa xũygãhãꞌ, ꞌãmnĩy tox hãꞌ xũygãhãꞌ.

Yoneo xexka xop te Yeyox yĩkopit
66  Ha mãyõn xupep, ꞌĩhãꞌ Yoneo xexka xop te yãy tu nũꞌ nãhã ta tu 

ꞌãmãnex xexka xop mũtik, xix hãmyũmmũg xop mũtik yãy tu nũꞌ nãhãꞌ, 
ha Yeyox mõgãhãꞌ, ꞌãmãnex xatꞌax pet haꞌ mõgãhãꞌ, puyĩꞌ yĩkopit. 67 Tu:

— ꞌOk ꞌãmũn yã Kunnix? ꞌOk Topa te xa yãykutnãhãꞌ? ꞌÃpu, ꞌũgmũꞌãꞌ 
xuktux. Kaxĩy.

Pa Yeyox te:
— ꞌÃkuxa mãm ꞌohnãg yõgnũ hãmꞌãktux tuꞌ. 68  ꞌÃte ꞌãyĩkopit, puxix ꞌãxop 

ꞌap hãm ꞌũm ꞌãktux putupꞌah, 69 pak mũn yã Tikmũꞌũn Kutok, yã hõnhãk 
yũmꞌax Topa yĩpxeꞌe hah, Topa kaꞌok xeꞌẽgnãg yĩpxeꞌe hak yũmꞌax. Kaxĩy.

70 Haꞌ xexka xop te:
— ꞌOk ꞌãmũn yã Topak-tok xeꞌẽgnãg? Kaxĩy.
Ha:

— Xateꞌ xuktux. Kaxĩy.
71 Haꞌ xexka xop te:

— Puxiꞌ! Kãy yãy yĩyꞌax hã ꞌũgmũꞌãteꞌ xupak! Kaxĩy.

Pinat te Yeyox yĩkopit

23  1 Haꞌ xexka xop xohix ꞌũknĩhaꞌ tihiꞌ, tu Yeyox mõgãhã gohenanok 
haꞌ, ꞌũxuxetꞌax Pinat, 2  haꞌ kupex nãm, hu:

— Kãy te tikmũꞌũn yũmmũgã kummuk, tuꞌ xat hok pu tayũmak hõm hok gohet 
puꞌ, tu yãy mũn yã tik te tikmũꞌũn xatꞌax ꞌãktux, tu Topa teꞌ yãykutnã ꞌãktux. Kaxĩy.

3  Ha Pinat te Yeyox yĩkopit, hu:
— ꞌOk xate Yoneo yõg tikmũꞌũn xat xeꞌẽgnãg? Kaxĩy.
Ha:

— ꞌÃ xateꞌ xuktux. Kaxĩy.
4 Yĩy Pinat te ꞌãmãnex xop pu hãmꞌãktux, xix tikmũꞌũn pu hãmꞌãktux, hu:
— Yeyox te hãpkummugã ꞌohnãg. Yãꞌ max. Kaxĩy.
5 Pãyãꞌ xexka xop te:

— Yãꞌ kummuk ta pax! Tute tikmũꞌũn gãyãhãꞌ, tu hãmyũmmũgãꞌax hãꞌ gãyãhã 
hãpxexka xohix tuꞌ, yã Yonex tuꞌ, xix Ganinet tuꞌ, xix nũnte kamah. Kaxĩy.

6  Ha Pinat teꞌ xupak, tuꞌ yĩkopit, hu:
— ꞌOk kãy mũn yã Ganinet yõg? Kaxĩy.
7 Haꞌ kupexꞌax xop te:

— Hamũn. Kaxĩy.
Yĩy Pinat teꞌ xat, pu ꞌEnot haꞌ mõgãꞌ, ha ꞌEnot te Yoneo yõg tikmũꞌũn 

xohix xat, tu kõmẽn Yenoyanẽn tuꞌ xip. 8  Ha xonat xop teꞌ mõgãhãꞌ, tu 
mõktu mõxaha ꞌEnot pet hah, haꞌ pẽnãhãꞌ, huꞌ kuxa hittup, tu ꞌãmnĩy xohix 
hãꞌ pẽnãp-tup, pãyã pẽnã ꞌohnãg, yã hõnhã pẽnãꞌax, ha tikmũꞌũn te Yeyox 
ꞌãktux ꞌEnot puꞌ, ha ꞌEnot xak, puyĩy Yeyox hãpxopmã kaꞌok xeꞌẽgnãg, 9 huꞌ 
yĩkopit, tu xe yãꞌ yĩkopit, pãyã Yeyox teꞌ yẽy. 10 Ha ꞌãmãnex xexka xop xix 

hãmyũmmũg xop tihiꞌ, tu Yeyox kupex nãm. 11 Ha ꞌEnot tup-tup nõg, xix 
yõg xonat xop, tuꞌ kuteꞌex kummuk, tuꞌ xexka xop yõg topixxax mũn mõꞌtat 
nũy Yeyox kummukgãꞌ, tu put puꞌ mõgãhã Pinat hah. 12  Hõmã ꞌEnot gãy 
Pinat hãꞌ, xix Pinat gãy ꞌEnot hãꞌ, pa hõnhã yãy tuꞌ gãy xit, tu yãyhãꞌ xape.

Pinat teꞌ xat pu Yeyox putex
13  Ha Pinat te ꞌãmãnex xop xãnãhãꞌ, xiꞌ xexka xop xãnãhãꞌ, hay yãy tu 

nũꞌnãhãꞌ, 14 ha:
— ꞌÃxop te nũktu tik nũnnãhãꞌ, tuꞌ kupex, tu tikmũꞌũn gãyã ꞌãktux, 

pa ꞌãteꞌ yĩkopit, ha yãꞌ max, ꞌap hãpkummuk ꞌũm mĩyꞌah, 15 ha ꞌEnot te 
yĩkopit kamah, tuꞌ put pu nũꞌkutnãhãꞌ. Hãpkummuk ꞌũm mĩy ꞌohnãg, 
puyĩy tu xok, 16  Yĩy ꞌãteꞌ xat putup puꞌ kix xikot hã, nũy xut pu mõg. Kaxĩy.

17 Hãmyãxatamuk xohix ꞌĩhã Pinat te tik kummuk xut, ꞌãmuk xexka 
Nõaꞌyẽn ꞌĩhãꞌ xut, tu kanet kopaꞌ xip tik xut, pu mõg, ha Yoneo yõg 
tikmũꞌũn te yãykutnã tik puxet, pu mõg, ha Pinat te Yeyox xut putup pu 
mõg, 18  pa Yoneo yõg tikmũꞌũn xohix yĩy kaꞌok, hu:

— ꞌŨmõgã Yeyox, nũꞌ putex. ꞌŨgmũꞌãtep-tup nõg, pa Mahamax xut pu mõg. Kaxĩy.
19 Ha Mahamax teꞌ nõy putex, tu kanet kopaꞌ xip, tu tikmũꞌũn gãyãhãꞌ, 

pu tuꞌ kix gohet yõg xonat xop.
20 Pa Pinat te:

— Nãy. Hãmpeꞌãpaxex max, ꞌũyã xaꞌ xut tik max, tu Yeyox xaꞌ xutꞌax. Kaxĩy.
21 Pa tikmũꞌũn tep-tup nõg, tuꞌ yĩy kaꞌok, tu:

— ꞌŨp-tex, ꞌũp-tex, mĩpkupnix hãp-tex! Kaxĩy.
22  Ha Pinat te xe hãmꞌãktux tikmũꞌũn puꞌ, hu:

— Putep mũn mĩy Yeyox teꞌ, xap-tex? Yãꞌ max, hãpkummuk mĩy ꞌohnãg 
tuteꞌ, yĩy ꞌãteꞌ xutꞌax pu mõg. Kaxĩy.

23  Ha xe tikmũꞌũn yĩy kaꞌok, tu Yeyox putup nõg ꞌãktux, 24 yĩy Pinat teꞌ 
xat, pu Yeyox putex, xix Mahamax xut pu mõg, 25 haꞌ xut tik kummuk 
Mahamax, pu tikmũꞌũn gãy Yeyox mõgãꞌ.

Mĩpkupnix tu Yeyox putex
26 Haꞌ mõgãhãꞌ, ꞌĩhã xonat xop te Xinẽn yõg tik Ximãm xat, pu mĩpkupnix 

tax, tu Yeyox peꞌ mõg, tuꞌ tahaꞌ. 27 Ha tikmũꞌũn xohix xexka teꞌ peꞌ mõg, xix 
kõmẽn yõg ꞌũn xop, tuꞌ potahãꞌ mõg, 28  ha Yeyox teꞌ hã yokãnãm, tu:

— ꞌŨgmũn hã ꞌãpota hok, pãyã yãymũn hã ꞌãpotahaꞌ, xix ꞌãk-tok hã 
potahaꞌ. 29 ꞌÃmnĩy mõꞌnãp-tup, ꞌĩhã tikmũꞌũn te hãmꞌãktux, hu: “ꞌŨhũn 
kuxa hittup, nõm tek-tok ꞌohnãg, ha kamaꞌ kuxa hittup nõm ꞌũn tek-tok 
yãy xoꞌopmã hok.” Kaxĩy. 30 Ha tikmũꞌũn kuxa teknõgꞌax, tu: “Pũyã yĩktix 
ꞌũgmũk tuꞌ nãy, nũy mõknĩy.” Kaxĩy. 31 Yã hõnhã mĩm yĩxux, haꞌ puk 
putup. Putep mũn mĩyꞌax mĩm nak hã? Yãꞌ puk putũmnãg. Kaxĩy hõnhã 
tik max xok. Putep mũn mĩyꞌax tik kummuk hã? Kaxĩy.

32  Ha xonat xop te tik kummuk 2 mõgãhãꞌ, nũy tuꞌ kix Yeyox mũtik, 
33  haꞌ mõg tu mõktu yĩktix hãmhũmnãg tuꞌ mõxaha, ha yĩktix ꞌãxetꞌax 
Gok, ꞌũkuxoh tox putuk tuꞌ, ha xonat xop te Yeyox yĩm xuhmĩy, xix pata 
xuhmĩy, pu mĨpkupnix tuꞌ xup, ha Yeyox te yãy koteꞌ xip: yã tik puxet te 
ꞌũyĩpxeꞌe hãꞌ xup, xix tik nõy te ꞌũyĩpxax hãꞌ xup.

34 Ha Yeyox te:
— ꞌÃtak, ꞌũyõg hãpkummuk mĩyꞌax xaxogãꞌ, pu ta tuꞌ kux, hãmyũmmũg 

ꞌohnãg hah. Kaxĩy.
Ha xonat xop te Yeyox xax koxip, pãyãꞌ max, ꞌũkoxyõy putupꞌah, hu 

mõꞌxap yõn, nũy tik yãykutnãꞌ, pu paꞌ. 35 Ha tikmũꞌũn xohix mõꞌxip, tuꞌ 
pẽnãhãꞌ, haꞌ xexka xop kuteꞌex kummuk, tu:

— Tute tikmũꞌũn hĩnnãhã putpuꞌ. Pũyã yãy xit hõnhãꞌ, nũy mõg, puyĩy 
tuꞌ xok hok! Pax pu yã Kunnix, nõm Topa te yãykutnãhãꞌ, puxix yãy xit 
hõnhã nũy mõg! Kaxĩy.

36  Ha xonat xop kama xox yĩxix kummuk, tuk-texꞌex kummuk, tuꞌ 
xupyãg kummuk xoꞌopmãp-tup, 37 tu:

— ꞌOk xate Yoneo tikmũꞌũn xat xeꞌeꞌ? ꞌÃpu, mĩpkupnix tu yãy xit. Kaxĩy.
38  Ha tappet tu kaxꞌãmiꞌ, tup-tox yĩmũꞌ hĩy, mĩpkup nix tuꞌ hĩy, tu 

kaxꞌãmiꞌ, hu: “Nũhũ tik te Yoneo yõg tikmũꞌũn xohix xat.” Kaxĩy.
39 Ha tik nõy te mĩpkupnix tuꞌ xup, tuk-teꞌex kummuk kamah, tu Yeyox 

pu hãmꞌãktux, hu:
— ꞌOk ꞌãmũn yã Kunnix? ꞌOk Topa te xa yãykutnahãꞌ? ꞌÃpu yãy xit, 

xikmũg mõy kamah. Kaxĩy.
40 Pa tik nõy teꞌ mãnõg, hu:
— ꞌOk xate Topa yĩpkutuk hok? Hõnhã ꞌãxok, xate hãpkummugãhãꞌ tu 

xok. 41 ꞌŨgmũꞌãte hãpkummuk mĩy punethok, yĩk mũg kix, pa nũ tik te 
hãmyok mĩy, tu hãpkummugã ꞌohnãg. Kaxĩy.

42  Tu Yeyox tuꞌ xak, hu:
— Yeyox, ꞌũkxaxok hok, ꞌĩhã xate yãy yõg tikmũꞌũn xohix xat. Kaxĩy.
43  Ha:
— ꞌÃte xa hãpxeꞌe ꞌãktux: Hõnhã xatek mũn mũtik ꞌãxip putup pexkox 

kopah. Kaxĩy.

Yeyox xok
44 Ha mãyõn te pexkox koteꞌ yũm, ꞌĩhã hãpkoxtap te hãpxexka xohix tuꞌ xip, 

tu ꞌot 3 hãꞌ xip mãyõn heꞌ, 45 ꞌĩhã mãyõn kuyãnãm xok, ha Topa pet xexka yõg 
topixxax yãy koxip, nõm te hãmyĩkox mõꞌyĩnnĩn. 46 Ha Yeyox yĩy kaꞌok, tu:

— ꞌÃtak, ꞌãte xaꞌ hõm yãy koxuk!. Kaxĩy.
Tu hãmꞌãktux kux, tuꞌ xok xeꞌeꞌ. 47 Ha xonat xop yõg kapitãm te Topa 

max ꞌãktux, tu:
— Yamũn! Nũ tik te hãpkummugã ꞌohnãg! Kaxĩy.

48 Ha tikmũꞌũn xohix xexka nũn, tu yãy tu nũꞌnãhãꞌ, tuꞌ pẽnãhãꞌ, tuꞌ 
kuxãnõg, tu yãy kep toꞌok, tuꞌ yẽy, ꞌũkuxa teknõg tuꞌ. 49 Ha tikmũꞌũn te Yeyox 
hãꞌ xape pip, xix ꞌũn pip, nõm xop teꞌ peꞌ mõg, tu Ganinet tuꞌ pip kõnãmãhaꞌ, 
tu Yeyox mũtik hãpkumep tap, tu hãpxopmãꞌax xohix pẽnãhã nõmhãꞌ.

Yoye te Yeyox nõ hãpkot
50 Ha tik max xip, ꞌũxuxetꞌax Yoye, tu hãpxexka Yonex tuꞌ nãhãꞌ, tu kõmẽn 

ꞌAnimãtex yõg tihik, tu Yoneo xexka xop mũtik mõg, yãꞌ max, tu hãmyok mĩy, 
51 tuꞌ xexka xop yõg hãpxopmãꞌax putup nõg, tuꞌ kuxa yũm kaꞌok Yeyox kopah, tuꞌ 
xak, pu Topa puꞌ yĩpkox piꞌ, 52 tuꞌ mõg Pinat hah, tu ta tuꞌ xak, pu Yeyox xokxax 
tuꞌ hõm, puyĩy nõ hãpkot, haꞌ hõm. 53 Ha mĩpkupnix tuꞌ xup Yeyox, ha Yoye teꞌ 
xokxax xut, tu topixxax max hãꞌ kĩy, tu mĩkax xap kox kopa nõ hãpkot, haꞌ hok 
xip, mĩkax xap ꞌũkox, ꞌũxokxax nõy teꞌ kopaꞌ xip ꞌohnãg. 54 Yã xexta pet, ꞌĩhã 
Yoneo yõg tikmũꞌũn te nit xap yõg hãpxop mĩy, yã ꞌãmãxak, ꞌĩhã nit xap mõꞌnãhãꞌ.

55 ꞌŨhũn xop te Ganinet tuꞌ pip tap, tu Yeyox peꞌ nũn pax, tu xukpot 
pẽnãhãꞌ, ha Yoye te Yeyox xokxax xex mĩkax xap kox kopa haꞌ pẽnãhãꞌ, 
56  tu putpuꞌ mõg, tu hãpxop hax maxꞌax mĩy, nũy xokxax xutxok.

Tu nit xap hãꞌ hip. Yã hõmã, hãmyãxatãmuk hittap ꞌĩhãꞌ, Topa te Yoneo 
xop xat hok, pu tu nit xap ꞌĩhã hãm hok.

Yeyox te putpuꞌ hiꞌ

24  1 Ha yenomĩn ꞌĩhã, mãyõn te hãpkanet tuꞌ xupep ꞌĩhã, ꞌũn xop te xokpot 
haꞌ mõg, tu hãpxop hax maxꞌax tat, 2 tuꞌ mõg tu mõktu mõxaha mĩkax 

xap kox tuꞌ. Hõmã mĩkax xap te mõ kox nĩy, pãyã hõnhãꞌ yĩkũy tap, tu mĩkax 
kox xõn, ha ꞌũn xop teꞌ kox kopa pẽnãhãꞌ. 3 ꞌAp Yeyox xokxax ꞌũm xipꞌah, tu 
mĩkax xap kox kopaꞌ xip ꞌohnãg, 4 yĩy ꞌũn te: “Pute ꞌũm?” Tu hãpeꞌpaxex, ꞌĩhã tik 
2 teꞌ yĩkaꞌ tihiꞌ, ꞌũpata hãꞌ tihiꞌ, yãꞌ yõg topixxax tũmnãg, kuyãnãm putuk, 5 ha 
ꞌũn xop kuxãnõg, tu nũktettex, tu yãy pa mõꞌnĩy, tuꞌ yẽy, ha pexkox yõg xop te:

— Tep tu ꞌãxop te yãy hiꞌax xop xak hãmxukpot tuꞌ? 6 ꞌAp xipꞌah Yeyox, yãꞌ 
putpuꞌ hiꞌ! ꞌOk ꞌãxop teꞌ xaxok? Tute xa hãmꞌãktux ꞌĩhã hãpxexka Ganinet tuꞌ 
tihiꞌ, 7 ha tik kummuk teꞌ mõꞌãmãꞌ, nũy gãyxop mõgã Yeyox hah. Yeyox yã 
Tikmũꞌũn Kutok, tu xa hãmꞌãktux, tu yãy yõg xokꞌax ꞌãktux, tu mĩpkunix hãꞌ 
xokꞌax xaꞌ xuktux, tu putpu hiꞌax ꞌãmnĩy tikoyuk ꞌĩhã xa hãmꞌãktux. Kaxĩy.

8  Ha ꞌũn xop te hãmpeꞌpaxex, tu: “Hamũn! Hõmã Yeyox tek mũꞌã 
hãmꞌãktux.” Kaxĩy. 9 Tu putpuꞌ mõg, tu Yeyox yõg tik xop te 11 pu 
hãmꞌãktux, xix tikmũꞌũn te nõm mũtik hãpkumep puꞌ xuktux. 10 Nõm ꞌũhũn 
ꞌãxetꞌax Manix Mãnanẽn, xiꞌ nõy ꞌãxetꞌax Yoãn, xiꞌ nõy ꞌãxetꞌax Mãnix, ha 
Mãnix yã Tiak mũk tut, ha ꞌũn xop te Yeyox yõg mõꞌpok xop pu hãmꞌãktux, 
11 pa tik xop kuxa mãm ꞌohnãg ꞌũn yõg hãmꞌãktux tuꞌ, tu: “Yãꞌ xupmãhĩy!” 
Kaxĩy. 12  Pãyã Pet yok, tuꞌ mõg mõꞌkaꞌok ꞌũxukpot tuꞌ, tuꞌ xupep, ꞌĩhã pẽnã 
tuꞌ mõg, nũy mĩkax kox kutõgnãg hãꞌ mõnãy, tu topixxax te xokxax kĩyꞌax 
pẽnãhãꞌ, yãp-xehnãg yũm, tu putpuꞌ nũn mĩptut tuꞌ, tuꞌ kuxa teꞌ yẽy.

ꞌẼmãꞌox yõg putahat
13  ꞌĨhã tik 2 hãpkumep, tu xip tu xexka ꞌẼmãꞌox haꞌ mõg, ha mõꞌãgmũg 

2 kõmẽn Yenoyanẽn tuꞌ, 14 ha yãy pu hãmꞌãktux, tu hãpxopmãꞌax xohix 
ꞌãktux, 15 tu hãmꞌãktux, ꞌĩhã Yeyox xip, hãpxip ꞌohnãg ꞌĩhãꞌ xip, tu tik 
mũtik mõg, 16  ha tik xop teꞌ pẽnãhãꞌ, pãyãꞌ yũmmũgꞌah. 17 Ha Yeyox te:

— Tep-tep ꞌãktux ꞌãxop teꞌ, ꞌĩhã hãpkumep? Kaxĩy.
Ha tik xop hãpkumep kux, ꞌũhittup ꞌohnãg tuꞌ, 18  ha tik puxet ꞌãxetꞌax 

Keneꞌop, tu:
— Tikmũꞌũn xohix te kõmẽn kopaꞌ pip, tu hãpxopmã kummuk yũmmũg. 

ꞌOk ꞌãp-xehnãg teꞌ yũmmũg hok? Kaxĩy.
19 Ha:
— Hãpxopmãꞌax tute xĩy? Kaxĩy.
Haꞌ nõy te:

— Kõmẽn Nãyane yõg Yeyox te Topa pupi hãmꞌãktux, tu hãpxopmã kaꞌok, 
Topa keppaꞌ mĩy, xix tikmũꞌũn keppaꞌ mĩy, tu hãmyũmmũgã kaꞌok kamah, 
20 ha ꞌãmãnex xop xik mũ yõg xexka xop te xonat xop puꞌ hõm, pu tup-tex, tu 
mĩpkupnix hãp-tex, haꞌ xok xeꞌẽgnãg, 21 pak mũꞌãte hãmpeꞌpaxex tap, hu: “Pe 
Yeyox yã Topa yõg mõꞌkutnãꞌax, haꞌ yãykutnãhãꞌ, pu ꞌIyaet yõg tikmũꞌũn 
xexkãnãꞌ!” Hamũn, pãyãꞌ xok, ha hõnhã ꞌãmnĩy tikoyuk nõg. 22 Yã hõnhã ꞌũn 
te hãmꞌãktux, hak mũ kuxãnõg. Mãyõn xupep ꞌĩhã ꞌũn mõg, ꞌũxukpot haꞌ mõg, 
23 pãyã Yeyox xokxax xip ꞌohnãg, mĩkax xap kox kopaꞌ xip ꞌohnãg, ha putpuꞌ nũn, 
tu pexkox yõg mõꞌpok xop ꞌãktux, tuꞌ pẽnãhã nõꞌõm, ha Yeyox putpuꞌ hiꞌax ꞌãktux, 
24 ha tik te xukpot haꞌ mõg kamah, haꞌ kox xip, pãyã ꞌap pẽnãꞌah Yeyox. Kaxĩy.

25 Ha Yeyox te:
— ꞌÃp-tox kummuk, ꞌãkuxa yũm puꞌuk hãmꞌãktuxꞌax kopah! Hõmã tik 

hittap te Topa pupi hãmꞌãktux, tu tappet hã kaxꞌãmiꞌ, pãyã ꞌãkuxa yũm 
ꞌohnãg hãmꞌãktuxꞌax kopah. 26  ꞌOk ꞌãxop te hãmyũmmũg hok? Topa te 
yãykutnãhãꞌ, pu tuꞌ xũy, nũy yãyhã tu xexkah. Kaxĩy.

27 Tu Topa tappet hã tik 2 yũmmũgãhãꞌ, tu mõnãyxop Mõyyex yõg 
xatꞌax hã hãmyũmmũgãhãꞌ, tu mõktu tik xohix te Topa pupi hãmꞌãktux 
xop ꞌãktux, tu kama yãy mũn ꞌãktux, tu Topa yõg hãmꞌãktux hittap hã 
hãmyũmmũgãhãꞌ, nũy yãy mũn ꞌãktux.

28 Ha mõktu xip tu xexka tuꞌ mõxahaꞌ, ha Yeyox mõgꞌax nõ peheꞌ, 29 pa tik 2 te:
— Nãy, ꞌãmõg hok! ꞌŨgmũ ꞌãtuꞌ xip, nũy mõhõn nũnteꞌ, yã hõnhã ꞌãmãxak. Kaxĩy.
Yĩy Yeyox te tik mũtik mõg, 30 tu nõm mũtik xit, tu pãm pahaꞌ, tu Topa 

pu: “ꞌÃmax,” kaxĩy, tu pãm koxip, tu yãy xape puꞌ popmãhãꞌ, 31 ha Topa 
te tik pa maxnãhãꞌ, ha Yeyox yũmmũg, ha hãpxip ꞌohnãg ꞌĩhã Yeyox xip 
ꞌohnãg, yã yãy xaxogãhãꞌ, 32  ha yãy pu hãmꞌãktux, hu:

— Yãk kuxa hittup xexka ꞌĩhã hãmꞌãktux putat kopah, tu Topa tappet 
hittap hã hãmyũmmũgãhãꞌ! Kaxĩy. Haꞌ nõy te: Yamũn! Kaxĩy.

33  Tuꞌ yok mõꞌkaꞌok, tu Yenoyanẽn tuꞌ mõg, tu mõktu mõxahaꞌ, ha tik te 
11 te yãy tu nũꞌnãhãꞌ, xiꞌ mũtik pip xop, 34 tu:

— Hamũn! yã Yeyox te putpuꞌ hi xeꞌẽgnãg! Yã Ximãm teꞌ pẽnãhãꞌ! 
Kaxĩy.

35 Ha tik 2 te Yeyox ꞌãktux, tu Yeyox te putat kopa hãmyũmmũgã 
ꞌãktux, tu pãm koxip tu ta ꞌõm xip hok ꞌãktux.

Yeyox xip tik xop mũtik
36  Ha hãpxip ꞌohnãg ꞌĩhãꞌ, hãmꞌãktux ꞌĩhãꞌ, Yeyox te nõm xop kopaꞌ xip, 

tu:
— Pũyã Topa ꞌãkuxa mãmmãꞌ! Kaxĩy.
37 Pãyã tik xop kuxãnõg, tuꞌ koxuk yĩpkutuk, pãyã ꞌaꞌ koxukꞌah, 38  ha 

Yeyox te:
— Teptu ꞌãkuxãnõg? Putep mũn hãpkĩy hã xateꞌ? 39 Mãꞌ, ꞌũgyĩm pẽnãꞌ, 

xik pata pẽnãꞌ, yã ꞌũgmũn yĩnmũn. Mãꞌ, nũy ꞌũg ꞌãpit. ꞌŨkoxuk teꞌ yĩn xip 
ꞌohnãg, xiꞌ kup tox xip ꞌohnãg, pak yĩm pip, xik pata pip, xik yĩn xeꞌe xip! 
Kaxĩy.

40 Tu hãmꞌãktux kux, ꞌĩhã yãy yĩm tuꞌ mũg, xix yãy pata tuꞌ mũg, 
tikmũꞌũn te mũtik hãpkumep tuꞌ mũg, 41 ha tikmũꞌũn kuxa hittup xexka 
nãm, tuꞌ yẽy, hu yãy kuxa yĩkopit, yĩy Yeyox te:

— ꞌŨpuk? Kaxĩy.
42  Ha tuꞌ hõm mãhãm, ha mõꞌhap kuxap xox yãꞌ tuꞌ, 43  haꞌ mãhãꞌ, ꞌĩhã 

tikmũꞌũn xohix teꞌ pẽnãhãꞌ. 44 Ha Yeyox te:
— Hõmã ꞌãmũtik ꞌũkxip, tu ꞌãxop hãmyũmmũgãhãꞌ, tu Topa tappet 

hã ꞌãyũmmũgãhãꞌ, xayĩy ꞌãyũmmũg, ha mõnãyxop hittap Mõyyex teꞌ 
xatꞌax kaxꞌãmiꞌ, xix tik xop te Topa pupi hãmꞌãktux te kaxꞌãmiꞌ, ha kaxĩy 
ꞌũkxũyꞌax xik xokꞌax kaxꞌãmiꞌ, yak mũn Kunnix. Kaxĩy.

45 Tu yãy yõg xop putox maxnãhãꞌ, pu tu hãmyũmmũg, nũy Topa yõg 
hãmꞌãktux hittap hã hãmyũmmũg, 46  tu xe hãmꞌãktux, hu:

— Topa yõg tappet te Kunnix ꞌãktux, ꞌũxuxetꞌax nõy yã Topa yõg 
hãmyãykutnãꞌax, ha tappet teꞌ xokꞌax ꞌãktux, tu nõ hãpkotꞌax ꞌãktux, 
tu ꞌãmnĩy tikoyuk nõg ꞌĩhã putpuꞌ hiꞌax ꞌãktux, yãk mũn ꞌãktux, 47 tuꞌ 
xat, pu hãmꞌãktux, pũyĩy hãmꞌãpak maxꞌax ꞌãktux hãm xexka xohix tuꞌ, 
ꞌũhep xohix puꞌ, tu kõmẽn Yenoyanẽn kopa hãmꞌãktuxꞌax hãmãxap, pu 
tikmũꞌũn yãyhãhup, tu hãpkummuk mĩy kux, pũyĩy Topa xaxogãꞌ, pu 
tuꞌ kux. 48  ꞌÃxop te nõmhã hãpxopmãꞌax xohix pẽnãhã xiꞌ xupak, 49 Nãy, 
ꞌũhip, yã Topa te ꞌãxop pu hãmꞌãktux xex, ha ꞌãte xa nũꞌkutnãp-tup, pa 
kõmẽn Yenoyanẽn kopa ꞌãtiꞌ, ꞌũhip tuꞌ, tu mõktu Topa te ꞌãxop kaꞌogãhãꞌ, 
tu Topa Koxuk nũꞌkutnãp-tup, pu ꞌãkaꞌokgãꞌ, ha ꞌãxop te hãpkaꞌokꞌax 
mõꞌtat putup, topixxax putuk. Kaxĩy.

Yeyox mõg pepi pexkox tuꞌ
50 Tuꞌ xip tu xexka Metãn tuꞌ mõgãhãꞌ, tuꞌ yĩm kute tex pepiꞌ, tu:

— Pũyã Topa xa hãmmaxnãꞌ! Kaxĩy.
51 Tu hãmꞌãktux ꞌĩhã pepiꞌ mõg, tu pexkox haꞌ mõg, 52  ha nõm tikmũꞌũn 

teꞌ kopaxux haꞌ mõxip, tu nũktettex, tuꞌ yẽy, tu Yenoyanẽn tuꞌ putpuꞌ mõg, 
tuꞌ kuxa hittup xexkah, 53  tu ꞌãmnĩy xohix hãꞌ pip Topa pet xexka kopah, 
nũy Topa max ꞌãktux pax.

Tu ta tuꞌ kux. 

Topa yõg hãmꞌãktux te tikmũꞌũn hĩnnãhãꞌ

1  1 Hõmã ꞌũhittap ꞌap xipꞌah hãm xexkaꞌ, ha taꞌ xip Yeyox, tu Yeyox 
ꞌãxetꞌax nõy hã: Topa yõg Hãmꞌãktux. Kaxĩy. Yã tikmũꞌũn pu Topa mũg. 

Topa yõg Hãmꞌãktux te Topa mũtiꞌ tihiꞌ, tu Topa putuk, yã Topa xeꞌeꞌ. 2  Topa 
te hãm xexka mĩy, ha Topa mũtiꞌ tihi Topa yõg Hãmꞌãktux. 3 Topa te Yeyox 
kaꞌogãhãꞌ, puyĩy hãpxop xohix xexka mĩy. ꞌOk Topa te yãpxehnãg hãꞌ mĩy 
hãpxop? ꞌÃmhok. ꞌOk Topak-tok mũtiꞌ mĩy hãpxop xohix xexkaꞌ? Hamũn, 
ꞌũmĩy hãpxop xohix xexka nũmũtik. 4 Topa yõg Hãmꞌãktux te yõnnãꞌĩ xohix 
hĩnnãhãꞌ, haꞌ hiꞌax te kuyãnãm putuk tikmũꞌũn kuxa kopah, tu tikmũꞌũn pu 
hãptupmãhãꞌ, puyĩy hãmyũmmũg, 5 ha mõ yãnãm yõn hãpkoxtap kopah, ha 
hãpkoxtap te kuyãnãm putex ꞌohnãg. Hã kaxĩy Yeyox nũn, tu nũktu tikmũꞌũn 
kuxa kopa hãptupmãhãꞌ, paꞌ kummuk xop te Yeyox hupmã yũmmũg ꞌohnãg.

6  Ha taꞌ xip tihik ꞌũxuxetꞌax Yoãm, ha Topa teꞌ yãykutnãhãꞌ, tuꞌ xut 
tikmũꞌũn kopah, tu nũꞌkutnãhã tikmũꞌũn hah.

7 Ha taꞌ nũn Yoãm, nũy tikmũꞌũn pu Topak-tok ꞌãktux, yã nõm te 
kuyãnãm putuk ꞌãktux, puyĩy tikmũꞌũn xohix hãmꞌãktux ꞌãpax, nũy 
tuꞌ kuxa mãm kaꞌok. 8  Yoãm te kuyãnãm putukꞌah, paꞌ nũn, nũy nõm 
te kuyãnãm putuk ꞌãktux. 9 Nõm te kuyãnãm xeꞌe putuk, tu taꞌ nũn, tu 
nũktu tikmũꞌũn xohix tuꞌ xupep, yãꞌ nũn Yeyox.

10 Kuyãnãm, yã Topa yõg Hãmꞌãktux, yã Topak-tok, tuꞌ xip nũnte hãm xexka 
tuꞌ. Hõmã Topa te yãy kutok kaꞌogãhãꞌ, puyĩy hãm xexka mĩy, pa tikmũꞌũn te 
Topak-tok yũmmũg ꞌohnãg nõmhãꞌ. 11 Yãꞌ nũn Topa yõg Hãmꞌãktux, tu nũktu yãy 
yõg hãm xexka tuꞌ xupep paꞌ xape xop tep-tup nõg, 12 pa tikmũꞌũn yãg te Yeyox 
putup, tuꞌ kopaꞌ kuxa mãm, ha Topa te nõm xop kaꞌogãhãꞌ, puyĩy yãyhã xape xop 
Topa yõg, yã Topak-tok xop. 13 Yã Topa hã xape xop. ꞌOk ꞌũtut teꞌ put xiꞌ tak te 
nõꞌ teheꞌ, yĩy yãyhã xape xop Topa hã? ꞌÃmhok. ꞌOk tut tep-tup xiꞌ tak, huꞌ put? 
ꞌÃmhok. Pa yã Topa mũn hã xape xop. Yã Topa tep-tup, ha yãyhã Topa xape xop.

YOÃM TE TOPA YÕG 
HÃMꞌÃPAK MAXꞌAX 

KAXꞌÃMIꞌ

14 Ha taꞌ nũn Topa yõg Hãmꞌãktux hãm xexka tuꞌ nũnteh, haꞌ tut teꞌ put, 
yã tikmũꞌũn Yeyox, tu tikmũꞌũn mũtiꞌ tihiꞌ. Yãꞌ max xeꞌẽgnãg, yãꞌ max 
tikmũꞌũn xohix puꞌ, tu hãpxeꞌe ꞌãktux, yã Topa te yãy kutok pit puxet 
ꞌũmax xeꞌẽgnãgãhãꞌ, yã Topa teꞌ maxnãhã tikmũꞌũn xohix puꞌ, ha hãmyok 
xohix ꞌãktux.

15 Ha taꞌ nũn Yoãm, tu nũktu hãmꞌãktux kaꞌok, hu:
— Hõmã ꞌãte xa hãmꞌãktux hu: “ꞌŨg peꞌ nũn putup tihik. Hamũn xexkaꞌ, 

ha tak mũn kutõgnãg, yã ꞌũyõg hãmyãxatamuk xohix kux ꞌohnãg pa 
yõgnũ xohix miax.” Kaxĩy.

16  ꞌŨkuxa max xeꞌẽgnãg, hu yũmũg xohix pu hãmmaxnãhãꞌ, tu xe 
hãmmaxnã mõkumaꞌmõg

17 Hõmã Topa te Mõyyex pu yãy yõg xatꞌax popmãhãꞌ, puyĩy Mõyyex Yoneo 
xop xat, pa Topa te Yeyox Kunnix pu hãmmaxnãhãꞌ, yĩy ta Yeyox te tikmũꞌũn 
pu hãmmaxnãhãꞌ, tu hãpxeꞌe ꞌãktux. 18 Tikmũꞌũn te Topa pẽnã ꞌohnãg, pa 
Topak-tok puxehnãg te Topa putuk, tu Topa mũtiꞌ tihiꞌ, ha tikmũꞌũn te Topak-
tok pẽnãhãꞌ, hu ta tuꞌ yũmmũg Topah. Yã tute yũmũꞌã Topa mũg.

Yoãm te tikmũꞌũn putox pix, tu Topa yõg hãmꞌãpak maxꞌax ꞌãktux
19 Ha taꞌ pip Yoneo xexka xop kõmẽn Yenoyanẽn tuꞌ, tu mõꞌpok ꞌãmãnex 

xop xix Nemi yõg xop, puyĩy Yoãm yĩkopit. Ha taꞌ nũn, tu nũktuꞌ yĩkopit, hu:
— ꞌŨꞌũm ꞌãmũn? Kaxĩy.
20 Ha Yoãm te hãmꞌãktux xeꞌe, hu:

— ꞌAk mũn Kunnixꞌah, yã Topa te Kunnix yãykutnãhãꞌ, puyĩy tikmũꞌũn 
kuxa kummuk xit. Kaxĩy.

21 Ha xeꞌ yĩkopit hu: ꞌŨꞌũm ꞌãmũn? ꞌOk ꞌEnit? Kaxĩy.
Ha Yoãm te:

— ꞌÃmhok. Kaxĩy.
Ha xe:

— ꞌOk ꞌãmũn nõꞌõm, tu Topa pupi hãmꞌãktux? ꞌOk putpu ꞌãnũn? Kaxĩy.
Ha:
ꞌÃmhok. Kaxĩy.
22  Ha:

— ꞌÃpu hãmꞌãktux, ꞌũꞌũm ꞌãmũn? ꞌŨgmũꞌãte ꞌãyũmmũg putup, hu mõg, 
hu nõm te nũg mũg pok xop pu hãmꞌãktux. Putep ꞌãktux? Kaxĩy.

23  Ha Yoãm te:
— Yã yãnmũn xupepꞌax ꞌũgmũn, tu hãmꞌãktux kaꞌok hãm panip xexka tuꞌ, 

hu: ꞌÃpu ꞌãxop putat yoaꞌ. Yũmũg xuxyã nũn. Yã ꞌõg hãpxopmãꞌax yoaꞌ. Kaxĩy.
Yã hãmꞌãktux teꞌ putuk ꞌIyait yõg, nõm te Topa pupi hãmꞌãktux.
24 Yã Paniye xop te Yoãm yĩkopit, 25 hu:

— ꞌA ꞌãmũn yã Kunnixꞌah Topa te nõm yãy kutnãhãꞌ, xix ꞌap ꞌEnitꞌah, xix 
ꞌap nõyꞌah nõm te Topa pupix hãmꞌãktux. Tepte ꞌãxat xate tikmũꞌũn putox 
pix? Kaxĩy.

YOÃM 1

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



186

26  Ha Yoãm te:
— ꞌÃtep-tox pix kõnãg hã, pa ꞌãxop kopaꞌ xip nõꞌõm, pa yã ꞌãxop teꞌ yũmmũg 

ꞌohnãg, 27 hak peꞌ nũn putup nõꞌõm. Hamũn xexkaꞌ, hak-mũn kutõgnãg, hu yõg 
pataxax koꞌap-tup ꞌohnãg. Yãk-tõgnãg ꞌũgmũn. 28 Yã nõm hãpxopmãhã xiptuxexka 
Metãn tuꞌ kõnãg kox Yohnãm xatapah. Yã Yoãm te tikmũꞌũn putox pix ꞌõnteh.

Nõm te tikmũꞌũn pupiꞌ xok putup kahnẽn xok putuk
29 Hãptup ꞌĩhãꞌ nũn Yeyox Yoãm hah, ha Yoãm teꞌ pẽnãhãꞌ, tu:

— ꞌŨpẽnãꞌ nõm te tikmũꞌũn pupiꞌ xok putup Topa yõg tihik kahnẽn xok putuk. 
Tute tikmũꞌũn xohix kuxa kummuk xit putup. 30 Hõmã ꞌãte nõm ꞌãktux, hu: “Tik 
tek peꞌ nũn putup, tuꞌ xexkah, ha tak mũn kutõgnãg. Yã ꞌũyõg hãmyãxatamuk 
xohix kux ꞌohnãg, pa yõgnũ xohix miax.” Kaxĩy. 31 Hõmã ꞌaꞌ yũmmũgꞌah nõm 
tihik, pak nũn, nũy tikmũꞌũn putox pix, puyĩy tikmũꞌũn nõm yũmmũg. Kaxĩy.

32 Tu xe: ꞌÃteꞌ pẽnãhã Topa Koxuk te pexkox tuꞌ yĩxohoh, yã kuxxuxtut putuk, tu 
nũktu tik tuꞌ xupep, tu nõm yĩmũꞌ xip kaꞌok. 33 Yã ꞌãteꞌ yũmmũgꞌah tihik, pa Topa 
te nũgkutnãhã, ꞌũyĩy tikmũꞌũn putox pix. Topa te: “Xate pẽnãp-tup Topa Koxuk 
yĩxop-tup, tu nũktu tik yĩmũꞌ xip kaꞌok putup, ha nõm te tikmũꞌũn puꞌ hõm putup 
Topa Koxuk.” Kaxĩy. 34 ꞌÃte nõm pẽnãhãꞌ, tu xaꞌ xuktux, tihik yã Topak-tok. Kaxĩy.

Yeyox yõg tik xop te mãxap
35 Hãptup ꞌĩhã xeꞌ xip Yoãm tik tix mũtik, yã Yoãm mũtik mõg xop kopaꞌ pip, 

36 haꞌ nũn Yeyox, tu nõãꞌyẽn, ha Yoãm te Yeyox pẽnãhãꞌ, tu hãmꞌãktux, hu:
— Nõm te tikmũꞌũn pupiꞌ xok putup, kahnẽn xok putuk, yãꞌ yĩy ꞌohnãg, 

yã Topak-tok. Kaxĩy.
37 Ha tik tix teꞌ xupak, tu taꞌ mõg Yeyox hah, nũy Yeyox peꞌ mõg, tuꞌ 

mõg, 38  Ha Yeyox yõkãnãm, tu tik tix pẽnãhãꞌ, tu:
— Tep mũn xak? Kaxĩy.
Ha:

— Notot, piꞌyã ꞌãpet yũm?
39 Ha Yeyox te:

— Mã, nũy pẽnãꞌ. Kaxĩy.
Taꞌ mõg Yeyox xix tik tix, tuꞌ pet pẽnãhãꞌ mãyõn he ꞌĩhãꞌ tihiꞌ, ꞌĩhã 

mõktu yã ꞌãmãxak.
40 Yã tik tix, ha yãp-xet ꞌãxetꞌax ꞌÃneneꞌ, yã Xĩmãm Pet taknõy. Yã 

hõmã tute Yoãm yõg hãmꞌãktux ꞌãpak, hu Yeyox peꞌ mõg.
41 Tu taꞌ mõg ꞌÃneneꞌ, nũy yãy taknõy xax, tuꞌ xipihiꞌ, tu:
— ꞌŨgmũꞌãte Kunnix xipihiꞌ, yã Topa te nõm yãykutnãhãꞌ. Kaxĩy.
42  Tu taꞌ nũn ꞌÃneneꞌ, tuꞌ taknõy Xĩmãm nũn nã nãꞌ nũn, tu nũktu Yeyox 

tuꞌ mõxahaꞌ, ha Yeyox te Xĩmãm pẽnãhãꞌ, tu:
— ꞌÃmũn yã Xĩmãm, yã Yoãm kutok. ꞌÃte xa ꞌãxetꞌax nõy hõm, yã Xep. Kaxĩy.
Yã Xep, yã ꞌãxetꞌax nõy hã: Pet, yã tikmũꞌũn yĩyꞌax hã: mĩkaxxap. 

Kaxĩy.

Yeyox teꞌ xãnãhã Pinip xix Nãtãnãyet
43  Hãptup ꞌĩhã Yeyox mõg putup hãpxexka Ganinet tuꞌ, tu Pinip xak, tuꞌ 

xipihiꞌ, tu:
— Mã, ꞌũg pe mõg! Kaxĩy.
44 Yã Pinip yõg kõmẽn Betxax. Yã ꞌÃnene yõg kõmẽn kamah, xix Pet yõg kamah.
45 Ha taꞌ mõg Pinip, tu Nãtãnãyet xak, tu mõktuꞌ xipihiꞌ, tu:
— ꞌŨgmũꞌãteꞌ xipihi nõꞌõm. Hõmã ꞌũhittap Mõyyex te nõm kaxꞌãmi Topa 

yõg xatꞌax yõg tappet tuꞌ, xix Topa pupix hãmꞌãktux xop te nõm kaxꞌãmi 
kamah. Yã Yeyox, yã Yoye kutok, yã kõmẽn Nãyane yõg tihik. Kaxĩy.

46  Ha Nãtãnãyet te:
— ꞌOk ꞌũm max tikmũꞌũn ꞌõnte Nãyane kopah? ꞌÃmhok. Kaxĩy.
Ha Pinip te:

— Pu yũmũ mõy, pẽnãꞌ. Kaxĩy.
47 Tu taꞌ mõg, paꞌ xip Yeyox, tuꞌ nõy nũn pẽnãhãꞌ, tu:
— Pẽnãꞌ ꞌIyaet xop yõg tik xeꞌe, yã tik teꞌ koit ꞌohnãg. Tik te hãpxopmã yok. Kaxĩy.
48  Ha Nãtãnãyet te:
— Teptu xatek yũmmũg? Texĩy? Kaxĩy.
Ha Yeyox te:

— ꞌÃte ꞌãpẽnãhãꞌ, yã ꞌãxip piget kup kakak, ha Pinip te ꞌãxãnãhãꞌ
49 Ha Nãtãnãyet te:
— Notot, ꞌãmũn Topak-tok. Xate ꞌĨyaet xop xat.
50 Ha Yeyox te:

— ꞌÃte xaꞌ xuktux ꞌãte ꞌãpẽnãhã piget kup kakak, yĩy ꞌãkuxa yũm 
ꞌũgkopah. ꞌOk kaxĩy ꞌãkuxa yũm? Yãꞌ max nũhũꞌ, pa xate xeꞌ pẽnãp-tup 
hãpxopmã max xohix xeꞌẽgnãg. 51 ꞌÃte xa hãmꞌãktux xeꞌe xate pexkox xõn 
pẽnãp-tup, ha ta pexkox yõg nũꞌpok xop pepiꞌ mõg putup, tu putpuꞌ yĩxop-
tup, tu nũktuk mũn xukaꞌ xup putup, yã Tikmũꞌũn Kutok xukaꞌ xup putup.

Yeyox te yãyta pẽnãhãꞌ

2  1 ꞌÃmnĩy tix nõg, ꞌĩhã tikmũꞌũn yãytap-tup kõmẽn Kãnã tuꞌ hãpxexka 
Ganinet kopah, tu ꞌãmuk xexka mĩy, ha Yeyox mũktut xip. 2  Ha 

tikmũꞌũn teꞌ xãnãhã Yeyox xix yõg tik te 12 xop, pu tu xit. Yĩy taꞌ mõg, tu 
mõktuꞌ mõxahaꞌ. 3  Ha tikmũꞌũn xohix te xupyãg xoꞌop, ha mõktuꞌ kox, ha 
taꞌ xip Yeyox mũktut, tu Yeyox pu hãmꞌãktux, hu:

— ꞌŨkox xupyãg. ꞌŨnõg. Kaxĩy.
4 Ha Yeyox te:
— Mãy, hõnhã ꞌũkxat hok, ꞌũyĩy hãpxopmã xate nõm putup. ꞌA hõnhãꞌah. 

Pa hãpxip, ꞌĩhã Topa tek xat putup. Kaxĩy.
5 Haꞌ tut te kãmãnat pu:

— ꞌÃpu hãpxopmã tute ꞌãxop xat. Kaxĩy.

6 Ha taꞌ pip naxtox xexkanãm mĩkaxxap hã nõꞌõm ꞌũxohix teꞌ 6, ha Yoneo 
xop te nõm hã yãy pix, xix nax pix, xix kãnẽy pix, nũy yãy yõg xatꞌax mĩy. 
Yãꞌ xexkanãm naxtox. Naxtox puxet teꞌ tat nit xohix teꞌ 80, xiꞌ nõy 100.

7 Ha Yeyox te kãmãnat xop pu hãmꞌãktux, hu:
— ꞌÃpu kõnãg pux, pu naxtox hã nũꞌxih. Kaxĩy.
Haꞌ pux ha nũꞌxĩmnãg.
8  Ha Yeyox te:

— ꞌÃpuꞌ hep kutõgnãg xut, nũy pax mõg, nũy ꞌãmuk xexka yõg xatꞌax puꞌ 
hõm. Kaxĩy.

Haꞌ xut, tuꞌ pax mõg, 9 ha xatꞌax teꞌ hep xoꞌop, pa ꞌap kõnãgꞌah, yã yãyhã 
xupyãg. Hãm ꞌũm tuꞌ nũn ꞌũhep? Yãꞌ yũmmũg ꞌohnãg, pa kãmãnat teꞌ yũmmũg 
nõm teꞌ hep xut, ha ꞌãmuk xexka yõg xatꞌax te tik te yãyta xãnãhãꞌ, 10 tu:

— Tikmũꞌũn xohix teꞌ popmãhã xupyãg max hãmãxap, ha tikmũꞌũn te 
nõm xoꞌop, tu mõktu hix kaꞌok, hak-nãy tuꞌ popmãhã xupyãg kummuk, 
pa nõmhãꞌ pip xupyãg max ꞌohnũꞌ. Kaxĩy.

11 Yã hã kaxĩy Yeyox te hãpxopmã kaꞌok xeꞌẽgnãg hãmãxap, yã kõmẽn 
Kãnã tuꞌ mĩy hãpxexka Ganinet tuꞌ Yeyox max xeꞌẽgnãg, ha Yeyox yõg tik 
xop kuxa mãm Yeyox kopah.

12  Hãpxip ꞌĩhãꞌ mõg Yeyox, xiꞌ tut, xiꞌ taknõy xop, xix Yeyox yõg tik xop, 
tuꞌ nox tihi kõmẽn Kapãnãm tuꞌ.

Yeyox mõg Topa pet xexka tuꞌ
13 Hãpxip ꞌĩhã Yoneo xop teꞌ mĩy putup ꞌãmuk xexka ꞌũxuxetꞌax Nõãꞌyẽn. Ha 

taꞌ mõg Yeyox kõmẽn Yenoyanẽn tuꞌ, tuꞌ mõg, tu mõktuꞌ xupep. 14 Tu taꞌ mõg 
Topa pet xexka tuꞌ, paꞌ kopaꞌ pip tikmũꞌũn, tu nõmenex mũnũytut pit, xix 
kahnẽn, xix kuxxuxtut, tu tayũmak hãꞌ nõy yãnãn, ha mĩmpe xitꞌax ꞌĩhãꞌ mãm, 
15 ha Yeyox te xikot mĩy poxit hã, tu hãptopa papuk kahnẽn xix mũnũytut pit, 
tu tayũmak nũꞌxok, yã tayũmak hãꞌ nõy yãnãn xop yõg, tuꞌ yõg mĩmpe xitꞌax 
nũꞌxok kamah. 16 Tikmũꞌũn te kuxxuxtut nõnenex, ha Yeyox te nõm pu:

— ꞌÃpu kuxxuxtut mõgã nũpeheh. ꞌŨmĩy hok nãpet nũnte ꞌãtak pet kopah. Kaxĩy.
17 Ha Yeyox mũtik mõg xop teꞌ xutigãhãꞌ, yã Topa yõg tappet tuꞌ 

kaxꞌãmi hu: “Yã kuxap putuk ꞌũgkuxa kopah, yã ꞌãte Topa pet putuppax, 
tu Topa pet hã yĩpkumĩy.” Kaxĩy.

18  Ha Yoneo xexka xop te:
— ꞌÃpu hãpxopmã kaꞌok xeꞌẽgnãg, ꞌũyĩy yũmmũg Topa te nũꞌãkutnãhãꞌ, 

xayĩy xohix papuk Topa pet kũnãpah. Kaxĩy.
19 Ha Yeyox te:
— ꞌÃxop te nũꞌ pet putxok, kopxix xeꞌ mĩyꞌax ꞌãmnĩy tikoyuk hã. Kaxĩy.
20 Ha:

— ꞌOk xateꞌ mĩyꞌax ꞌãmnĩy tikoyuk hã? Tikmũꞌũn te Topa pet xexka mĩy 
hãmyãxatamuk xohix teꞌ 46 hã. Kaxĩy.

21 Pa ꞌãmhok, Yeyox te yãy yĩn ꞌãktux, yã Topa xip Yeyox kopah, Topa 
pet putuk. 22  Hãpxip ha ta Yeyox putpuꞌ hiꞌ, ꞌĩhã Yeyox yõg tik xop teꞌ 
xutigãhã Yeyox yõg hãmꞌãktux, huꞌ kuxa mãm kaꞌok Topa yõg hãmꞌãktux 
kopa xix Yeyox yõg hãmꞌãktux kopah.

Yeyox te tikmũꞌũn xohix yũmmũg
23 ꞌŨxip Yeyox kõmẽn Yenoyanẽn tuꞌ, ꞌĩhã tikmũꞌũn teꞌ mĩy ꞌãmuk xexka 

ꞌãxetꞌax Nõãꞌyẽn, ha Yeyox te hãpxopmã kaꞌok xeꞌẽgnãg punethok. Yã 
tikmũꞌũn teꞌ mĩy yũmmũg ꞌohnãg. Tikmũꞌũn teꞌ pẽnãhãꞌ, huꞌ xohix kuxa 
mãm kaꞌok Yeyox kopah. 24 Pa Yeyox kuxa yũm ꞌohnãg tikmũꞌũn kopah xix 
yõg hãmyũmmũg kopah, tute tikmũꞌũn xohix yũmmũg tuꞌ. 25 ꞌOk Yeyox pu 
tikmũꞌũn yũmmũgãhãꞌ? ꞌÃmhok. Yã tute tikmũꞌũn xohix kuxa yũmmũg.

Yeyox xix Nĩkonẽm

3  1 ꞌŨxip tihik ꞌũxuxetꞌax Nĩkonẽm, yã Yoneo xop yõg xatꞌax xop yõg tihik, 
yã Paniye xop kopaꞌ xip. 2 ꞌÃmnĩy ꞌĩhãꞌ nũn Yeyox hah, nũy hãmꞌãktux, hu:

— ꞌŨgmũꞌãteꞌ yũmmũg Topa te nũꞌãkutnãhãꞌ. Yã xate hãpxopmã kaꞌok xeꞌẽgnãg. 
Paxpu Topa ꞌãyõkãmũ mõg hok, ha ta hãpxopmã kaꞌok xeꞌẽgnãg ꞌohnãg. Kaxĩy.

3  Ha Yeyox te:
— ꞌÃte xa hãmꞌãktux hãpxop xeꞌe. Tep-te Topa pẽnãp-tup xix yãy yõg 

tikmũꞌũn, ꞌĩhã Topa te yãy yõg tikmũꞌũn xat putup, haꞌ yĩpkox pip? Yã 
nõm nãhã ꞌũxeheh. ꞌAp nõy teꞌ pẽnãp-tupꞌah. Kaxĩy.

4 Ha Nĩkonẽm te:
— Tep texĩy tik xiptap ꞌũm nãhã ꞌũxeheh? ꞌOk ꞌũtut hã mõꞌnãhã ꞌũxeheh, 

ha xeꞌ put? Kaxĩy.
5 Ha Yeyox te:

— ꞌÃte xa hãpxeꞌe ꞌãktux. Yũmũg xakux. Yũmũg tut te yũmũg pop, ha 
ta Topa Koxuk te yũmũg mĩy Topa yõg tikmũꞌũn. Hã kaxĩy yũmũg xakux 
ꞌũxeheh, yã yũmũg xakux tix. Yũmũg xe xakux ꞌohnãg, kopxix yũmũg 
mõxakux ꞌohnãg Topa yõg tikmũꞌũn xop kopah. 6 ꞌŨn tek-tok pop, haꞌ hi ꞌũk-
tok. Ha ta Topa Koxuk teꞌ hĩnnãhã Topa yõg tikmũꞌũn. 7 ꞌÃte xa hãmꞌãktux, hu: 

“ꞌÃpu nãhãy ꞌũxeheh. Hãmꞌãktux hok hu: Xok ꞌũm?” Kaxĩy. 8 ꞌÃmuuh mõg hãm 
ꞌũm tup-tup, ha xate ꞌãmuuh ꞌãpak. Piꞌaꞌ nũꞌ? Xateꞌ yũmmũgꞌah. Piꞌaꞌ mõg? 
Xateꞌ yũmmũgꞌah. Yã xateꞌ pẽnã ꞌohnãg. Hã kaxĩy xateꞌ yũmmũg ꞌohnãg, Topa 
Koxuk teꞌ mĩy Topa yõg tikmũꞌũn, tuꞌ hĩnnãhã nõm xakux ꞌũxeheh.

9 Ha Nĩkonẽm te:
— Texĩy? Kaxĩy.
10 Ha Yeyox te:
— Xate ꞌIyaet yõg tikmũꞌũn pu hãmyũmmũgãhãꞌ, paꞌ yũmmũg ꞌohnãg Topa 

Koxuk teꞌ mĩy Topa yõg tikmũꞌũn. 11 Hamũn, ꞌãte xa hãmꞌãktux xeꞌeꞌ. ꞌŨgmũꞌãte 
hãmyũmmũg, hu nõm ꞌãktux, tu hãmpẽnãhã, hu nõm ꞌãktux, pa ꞌãxop te yõgnũ 
hãmꞌãktux ꞌãpak ꞌohnãg. 12 ꞌÃte xa hãm xexka yõg xop yõg hãpxopmãꞌax ꞌãktux, 

pa ꞌãkuxa yũm ꞌohnãg. ꞌÃte xa pexkox yõg xop yõg hãpxopmãꞌax ꞌãktux. Texĩy 
ꞌãkuxa yũm putup? ꞌAp yũm putupꞌah. 13 Tikmũꞌũn te pexkox tuꞌ mõg ꞌohnãg, tu 
yĩxo ꞌohnãg hãm xexka tuꞌ, tu pexkox yõg xop yõg hãpxopmãꞌax ꞌãktux ꞌohnãg. 
ꞌŨkpuxet yã Tikmũꞌũn Kutok te nõm ꞌãktux, pexkox tuk yĩxohoh tuꞌ.

14 — Hõmã ꞌũhittap Mõyyex te kãyã komut mĩy hãm panip xexka tuꞌ, tu mĩm 
yĩpakaꞌ xup. Hã kaxĩy tikmũꞌũn tek mũn yĩpaka xup putup, yã Tikmũꞌũn Kutok 
yĩpaka xup putup, 15 puyĩy xohix ꞌũm ꞌũkuxa mãm ꞌũgkopah, tuꞌ hi xeꞌẽgnãg 
mõkumaꞌ mõg, haꞌ kux ꞌohnãg. 16 Yã Topa te mõꞌyãyxeꞌẽgnãg hãm xexka yõg 
xohix xop, hu yãy kutok pit puxehnãg nũꞌkutnãhãꞌ hãm xexka tuꞌ, puyĩy xohix 
ꞌũm ꞌũkuxa mãm kaꞌok Topak-tok kopah, huꞌ xakix kaꞌok putupꞌah, paꞌ hi 
xeꞌẽgnãg mõkumaꞌmõg putup, haꞌ kux ꞌohnãg. 17 Topa te yãy kutok nũꞌkutnãhã 
hãm xexka tuꞌ, nũy nõm hã hãm xexka yõg xohix xop kuxa kummuk xit, nũy 
kuxa maxnãꞌ, nũy nõm yõg hãpkummuk mĩyꞌax hã yãnãn hok.

18 — Topa teꞌ kuxa mãm xop yõg hãpkummuk mĩyꞌax hã yãnãn ꞌohnãg, paꞌ 
yãnãn ꞌũkuxa mãm ꞌohnãg xop yõg hãpkummuk mĩyꞌax hã, yãꞌ kuxa mãm 
ꞌohnãg Topak-tok puxet kopa hah. 19 Teptu Topa te hãpkummuk mĩyꞌax hã 
yãnãn? Yã Yeyox nũn, yã kũyãnãm nũn putuk, tu nũktuꞌ xupep nũnte hãm 
xexka tuꞌ, pa tikmũꞌũn tep-tup hãpkoxtap, ꞌap putupꞌah kũyãnãm, yã Yeyox 
putupꞌah, hãpkummuk mĩy tuꞌ. 20 Yã hãpkummuk mĩyꞌax xop tep-tup nõg 
kũyãnãm, tuꞌ mõg ꞌohnãg kũyãnãm hah, nũy hãpkummuk mĩyꞌax pẽnã hok. 
21 Pa hãmyoaꞌax xop mõg Yeyox hah, yã kuyãnãm putuk hah, puyĩy xohix 
pẽnãꞌ, yã Topa ꞌãpak, hu hãmyok mĩy. Kaxĩy.

Yeyox xix Yoãm, yã nõm tep-tox pix
22 Tu taꞌ mõg Yeyox xix yãy yõg tik xop, tu mõktu hãpxexka Yonex tuꞌ mõxahaꞌ, 

tuꞌ nox tihiꞌ, tu tikmũꞌũn putox pix. 23 Ha taꞌ xip Yoãm, yã ꞌẼnõm tuꞌ xip, yã Xanĩn 
yĩkak, tu tikmũꞌũn putox pix, kõnãg punethok hah, ha taꞌ nũn ꞌũxohix, hap-tox pix. 
24 Yã xonat te Yoãm mõꞌtat putup kanet kaꞌok hã, pa hõnhãꞌ xipꞌah kanet kopah.

25 Ha taꞌ pip Yoãm mũtik mõg yãg xop, tu yãy mãnõg kõnãmãhã Yoneo 
puxet mũtik. Yã Yoneo xop yõg ꞌãmuk xexka tu yãy mãnõg, yã ꞌãmuk 
xexka ꞌãxetꞌax Yãy Pix. Kaxĩy.

26  Taꞌ nũn Yoãm mũtik mõg xop Yoãm hah, tu:
— Yãyã, hõmãꞌ xip tihik ꞌãmũtik kõnãg kox xatapaꞌ, yã hõmã xate nõm 

ꞌãktux. Hõnhã tik tep-tox pix, ha tikmũꞌũn xohix te ha nũꞌ yãy xix. Kaxĩy.
27 Ha Yoãm te:

— Pexkox yõg Topa te tikmũꞌũn xexka mĩy, ha tikmũꞌũn xohix te nõm peꞌ 
mõg, paꞌ xexka mĩy hok, puxix tikmũꞌũn nõm peꞌ mõg ꞌohnãg. 28 Hõmã ꞌãte 
xa yãy ꞌãktux, hu: “ꞌŨgmũn ꞌap Kunnixꞌah, yã ꞌãte tikmũꞌũn kuxa kummuk xit 
ꞌohnãg, pa Topa te nũgkutnãhã, ꞌũ mõg hãmãxap, hak-nãy tu nõm nũn.” Kaxĩy. 
Ha xateꞌ xupak, tuꞌ yũmmũg. 29 Yã hã kaxĩy putuk: Tikmũꞌũn te yãytap-tup, 
ha ꞌũn te yãytaha yã tik te yãytaha yõg. Ha taꞌ xip tik te yãytaha xapeꞌ, tu 
hãmꞌãktux ꞌohnãg, pa hãmꞌãpak, tu tik te yãytaha yõg hãmꞌãktux ꞌãpak, huꞌ 

kuxa hittup xexkaꞌ, tuꞌ yãykũmĩy ꞌohnãg. Yãg mũn putuk. ꞌÃte tik te yãytaha 
xape putuk, tuk kuxa hittup xexka nõmhã, yã tikmũꞌũn xohix te Yeyox peꞌ 
mõg. 30 Yãꞌ max, nõm xexka nõy nãꞌ mõg, pu tikmũꞌũn xohix nõm pẽnãꞌ, ha taꞌ 
max, ꞌũgmũn kutõgnãg nõy nãg mõg, pu tikmũꞌũn ꞌũgmũn pẽnãk-tõgnãg.

Nõm te pexkox tuꞌ yĩxohoh
31 Hõmã nõm xip pepiꞌ, tuꞌ yĩxohoh. Hamũn ꞌũxexkanãm, ha taꞌ xohix nõy 

ꞌap xexkaꞌah. Hãm xexka yõg tikmũꞌũn yã hãm xexka yõg xop xeꞌeꞌ, tu hãm 
xexka yõg tikmũꞌũn yõg hãpxop ꞌãktux. Ha ta nõm te pexkox tuꞌ yĩxohoh yãꞌ 
xexkanãm. 32 Tute hãpxop pẽnãhã pexkox tuꞌ, tuꞌ pẽnãꞌax ꞌãktux, tuꞌ xupakꞌax 
ꞌãktux, pa tikmũꞌũn te yõg hãmꞌãktux kopaꞌ kuxa mãm ꞌohnãg. 33 Pa tikmũꞌũn 
ꞌũm te ꞌũyõg hãmꞌãktux kopaꞌ kuxa mãm, puxix hãmꞌãktux hu: “Topa ꞌũmax 
xeꞌeꞌ.” Kaxĩy. 34 Topa te yãy kutok nũꞌkutnãhãꞌ, ha tute Topa yõg hãmꞌãktux 
ꞌãktux, ha Topa te nõm puꞌ hõm Topa Koxuk, ha nõm hã nũꞌxĩmnãg Topa 
Koxuk hã, tu Topa Koxuk ꞌãpaknãm. 35 Yãꞌ tak Topa te yãy kutok mõꞌyãy 
xeꞌẽgnãg, tuꞌ nõy pu hãpxop xohix popmãhãꞌ, puyĩy ꞌũxohix xop xat. 
36 Tikmũꞌũn ꞌũm kuxa yũm Topak-tok kopah, tuꞌ hi xeꞌẽgnãg mõkumaꞌmõg, haꞌ 
kux ꞌohnãg. Ha taꞌ nõy ꞌũm te Topak-tok pit ꞌãpak ꞌohnãg, tu ꞌaꞌ hi xeꞌẽgnãg 
mõkumaꞌmõg putupꞌah, pa Topa te nõm tuꞌ gãy mõkunãꞌmõg, haꞌ kux ꞌohnãg.

Yeyox xix hãpxexka Xãmãnit yõg ꞌũhũn

4  1 Ta tikmũꞌũn xohix te hãmꞌãktux, ha Paniye xop teꞌ xupak. Yã hãmꞌãktux 
Yeyox mũtik hãpkumep xop xohix nõy nãꞌ mõg xexkaꞌ, ha ta Yoãm mũtik 

hãpkumep xop xohix tapax ꞌohnãg. Tikmũꞌũn te kamaꞌ hãmꞌãktux, Yeyox te 
tikmũꞌũn xohip-tox pix, ha ta Yoãm te tikmũꞌũn tĩgnãg putox pix. 2 Pa ꞌãmhok. 
Yeyox te ꞌap-tox pixꞌah, pa Yeyox yõg tik xop tep-tox pix.

3  Ha Yeyox te nõm ꞌãpak, tu taꞌ mõg hãpxexka Yonex kũnãpah, tu 
putpuꞌ mõg hãpxexka Ganinet tuꞌ. 4 Paꞌ xip hãpxexka Xãmãnit, ha nõm hã 
yãykutut, yã Topa tep-tup.

5 Tu taꞌ nũn, tu nũktu kõmẽn Xik tuꞌ xupep hãpxexka Xãmãnit kopah, 
yã Yako yõg hãm yĩkah. Yã hõmã Yako te yãy kutok Yoye pu hãm hõm. 
6  Yãꞌ xip Yako yõg kõnãg xupup kox, ha taꞌ tuknõg Yeyox, hu kõnãg xupup 
kox kux tuꞌ yũm, ꞌĩhã mãyõn te yãy koteꞌ yũm.

7 Ha taꞌ nũn ꞌũhũn hãpxexka Xãmãnit yõg, nũy kõnãg tat xut. Ha Yeyox te:
— ꞌÃ kõnãg ꞌũm tat, ꞌũ xoꞌop. Kaxĩy.
8  Yã Yeyox yõg tik xop ꞌap xipꞌah. ꞌŨmõg kõmẽn tuꞌ, nũy yãy xitꞌax pop.
9 Ha ꞌũn te:

— ꞌÃmũn yã Yoneo xop kopa ꞌãxip, pak mũn yã Xãmãnit xop kopak xip. 
Teptu ꞌãtu ꞌãkax, hu: “ꞌÃ kõnãg ꞌũm tat”? Kaxĩy.

Yã Xãmãnit xop te hãpxopmã ꞌohnãg Yoneo xop mũtik.
10 Ha Yeyox te:

— ꞌOk xateꞌ yũmmũg Topa te tikmũꞌũn pu nõm hok hõm, tu nũꞌ nõm 
kutnãhãꞌ? ꞌOk xateꞌ yũmmũg ꞌũgmũn ꞌũꞌũm? Xateꞌ yũmmũg, nũy ta ꞌãtu 
ꞌãkax, yĩy ꞌãte xaꞌ hõm kõnãꞌãg, nõm te tikmũꞌũn hĩnnã xeꞌẽgnãg. Kaxĩy.

11 Ha ꞌũn te:
— Notot, naxtox ꞌũm yũm hok, ha kõnãg xupup kox tox. Tep hãꞌ xut xate 

kõnãꞌãg, nõm te tikmũꞌũn hĩnnã xeꞌẽgnãg? 12  Yũmũ yõg mõnãyxop Yako te 
yũmũꞌã hõm nũhũꞌ kõnãg xupup kox. Yako teꞌ xoꞌop nũhũꞌ kõnãꞌãg, xik-tok 
teꞌ, xix yõg xokxop tut xop teꞌ. ꞌOk ꞌãmũn xexkaꞌ, ha ta Yakok-tõgnãg? Kaxĩy.

13  Ha Yeyox te:
Tikmũꞌũn teꞌ xoꞌop kõnãꞌãg nũhũꞌ, pa hãpxip ꞌĩhã kõnãg tup-tup xũy 

ꞌũxeheh. 14 Pa ꞌãte tikmũꞌũn pu kõnãg nõy hõm, ha tikmũꞌũn te nõm 
xoꞌop, tu xe kõnãg putup xũy pip putupꞌah. ꞌÃte tikmũꞌũn puꞌ hõm nõꞌõm 
kõnãꞌãg, ha nõm te nãgyĩkox putuk tikmũꞌũn kuxa kopah, tu tikmũꞌũn 
hĩnnã xeꞌẽgnãg mõkumaꞌmõg, haꞌ kux ꞌohnãg. Kaxĩy.

15 Ha ꞌũn te:
— ꞌÃꞌ hõm nõꞌõm kõnãꞌãg, ha xe kõnãg putup xũy ꞌũm pip putupꞌah, ha 

ꞌãte putpuk nũn putupꞌah nũnteh, nũy kõnãg tat xut. Kaxĩy.
16  Ha Yeyox te:
— Mõg, nũy ꞌãyĩpxox xãnãꞌ, pu nũꞌ. Kaxĩy.
17 Ha ꞌũn te:
— ꞌAp xipꞌah ꞌũgyĩpxox. Kaxĩy.
Ha Yeyox te:
18  — Hamũn, xate hãmꞌãktux xeꞌeꞌ, ꞌaꞌ xipꞌah ꞌãyĩpxox. Pa hõmã xate 

ꞌãyĩpxox mũtik yãytahaꞌ, tuꞌ nĩm, nũy nõy mũtik yãytaꞌ, tu mõktu ꞌãyĩpxox 
xohix teꞌ 5 te kaxĩy, ha ta hõnhã ꞌãtihi tik mũtik, pa yã ꞌa ꞌĩpxoxꞌah. Xate 
hãmꞌãktux xeꞌe, ꞌap koitꞌah. Kaxĩy.

19 Ha ꞌũn te:
— ꞌÃteꞌ yũmmũg nõmhã, xate Topa pupi hãmꞌãktux, yã ꞌũgyũmmũg 

xexkah. 20 ꞌŨgmũ yõg mõnãyxop te Topa pu nũktettex yĩktix tuꞌ nũhũꞌ, pa 
ꞌãxop teꞌ xuktux, ꞌũmax, pu Topa pu nũktettex kõmẽn Yenoyanẽn tuꞌ. Kaxĩy.

21 Ha Yeyox te:
— Nixxix, ꞌũxupax. Hãpxip puxix tikmũꞌũn te Topa pu nũktettex putup, pa yĩktix 

tu nũktettex hok, xix Yenoyanẽn tuꞌ nũktettex hok. 22 ꞌÃxop te Topa pu nũktettex, 
pa nõm yũmmũg ꞌohnãg. ꞌŨgmũꞌãte Topa pu nũktettex, tu nõm yũmmũg. ꞌŨgmũg 
xop yã Yoneo xop, ha taꞌ xip tik puxet Yoneo xop kopah, tu nõm te tikmũꞌũn kuxa 
kummuk xit, tuꞌ kuxa maxnãhãꞌ. 23 Pa hãpxip ꞌĩhã, yã hõnhã ꞌĩhã tikmũꞌũn te 
Topa pu nũktettex putup, tu Topa ꞌãktux max xeꞌep-tup yãy kuxa kopah, tu Topa 
yõg hãmyũmmũg xeꞌe yũmmũg putup. Topa tep-tup, puyĩy tikmũꞌũn Topa pu 
nũktettex hã kaxĩy. 24 Topa yãꞌ koxuk, ꞌap yĩn xipꞌah. Yãꞌ max, pu tikmũꞌũn Topa pu 
nũktettex yãy kuxa hã, tu Topa yõg hãmyũmmũg xeꞌe yũmmũg. Kaxĩy.

25 Ha ꞌũn te:

— ꞌŨnũn putup nõꞌõm. Topa te nõm nũꞌkutnãp-tup, yãꞌ xuxetꞌax Kunnix, 
yã Topa te nõm yãykutnãhãꞌ. ꞌÃteꞌ yũmmũg ꞌũnũn putup, tu yũmũꞌã 
hãpxop xohix xexka yũmmũgãp-tup. Kaxĩy.

26  Ha Yeyox te:
— Yã hamũn, yãg mũn, nõm te ꞌãmũtik hãmꞌãktux. Kaxĩy.
27 Ha taꞌ nũn Yeyox yõg tik xop, tu nũktuꞌ pẽnãhãꞌ Yeyox te hãmꞌãktux 

ꞌũn mũtik, tuꞌ yẽy, tu ꞌũn puꞌ yĩkopit ꞌohnãg, hu: “Putep putup?” Kaxĩy. Tu 
Yeyox puꞌ yĩkopit ꞌohnãg, hu: “Tep mũn ꞌãktux?” Kaxĩy.

28  Ha ꞌũn te yãy yõg naxtox nĩm, tu taꞌ mõg kõmẽn tuꞌ, tu tikmũꞌũn pu 
hãmꞌãktux, hu:

29 — Mã, nũy pẽnã tihik, tuteꞌ xuktux ꞌãte hãpxopmã xohix xexkaꞌ. ꞌOk 
nõꞌõm yã Kunnix, yã Topa te nõm yãykutnãhãꞌ? Kaxĩy.

30 Ha taꞌ mõg tikmũꞌũn, nũy Yeyox pẽnãꞌ.
31 Ha taꞌ pip Yeyox yõg tik xop, tu Yeyox mũtik hãmꞌãktux, hu:

— Yãyã, ꞌãpu ꞌãxitꞌax mãꞌ. Kaxĩy.
32  Ha:

— ꞌŨxip xitꞌax yõgnũꞌ xateꞌ yũmmũgꞌah. Kaxĩy.
33  Ha Yeyox yõg tik xop te yãy mũtik hãmꞌãktux, hu:

— ꞌOk tikmũꞌũn te tuꞌ hõm ꞌũxitꞌax? Kaxĩy.
34 Ha Yeyox te:

— Pute ꞌũm ꞌũgxitꞌax? Yã ꞌãte hãpxopmã Topa te nõm putup. Yã ꞌũgxitꞌax putuk. 
Topa te nũgkutnãhãꞌ, hak hãm kuxyãp-tup. Yã ꞌãte Topa puk hãm, yãꞌ xitꞌax 
putuk. Yã ꞌãxop tep-tuppax ꞌãxitꞌax, ha ꞌãtep-tuppax ꞌũghãm Topa te nõm putup. 
35 Xate hãmꞌãktux, hu: “Mãyõnhex ꞌãnuk xohix teꞌ 4 nõg putup, ꞌĩhãꞌ taꞌ mĩntaꞌ.” 
Kaxĩy. Pa ꞌãte xa hãmꞌãktux, hãmpẽnãꞌ! Hõnhã ꞌũtaꞌ. ꞌŨnũnnãꞌ, puꞌ max hõnhãꞌ. 
Pẽnã tikmũꞌũn nũn hõnhã, nũy kuxa mãm ꞌũgkopah, yã mĩnta ta nũnnã putuk 
hõnhã. 36 Tikmũꞌũn te mĩnta ta nũnnãhãꞌ, ha xuxyã te tuꞌ pago. Hã kaxĩy nõm 
te ꞌãtu tikmũꞌũn nũnnãhãꞌ, puyĩy hi xeꞌẽgnãg mõkumaꞌmõg, haꞌ kux ꞌohnãg, yĩy 
taꞌ kuxa hittup nõm te hãpxop xap xok xix nõm te mĩnta ta nũnnãhãꞌ, yãꞌ hittup 
ꞌũtix. Hã kaxĩy tik te tikmũꞌũn puk mũn yũmmũgãhãꞌ, ha taꞌ nõy te tikmũꞌũn 
mãmmãhã ꞌũgkopah, yãꞌ kuxa hittup ꞌũtix. 37 Yã hãmꞌãktux xeꞌeꞌ: “Tik te hãpxop 
xap xok, ha taꞌ nõy te mĩnta ta nũnnãhãꞌ”. Kaxĩy. Hã kaxĩy tik te tikmũꞌũn puk 
mũn yũmmũgãhãꞌ, ha taꞌ nõy te tikmũꞌũn kuxa mãmmãhã ꞌũgkopah. 38 ꞌÃte mõ 
ꞌãxop pok, xa mĩnta ta nũnnãꞌ. Xate hãmxa ꞌohnãg. ꞌŨnoy te hãm xahaꞌ, ha xate 
mĩnta nũnnãhãꞌ. Yã xate tikmũꞌũn kuxa mãmmãhã ꞌũgkopah. Kaxĩy.

39 Ha taꞌ kuxa mãm kaꞌok Yeyox kopa kõmẽn Xãmãnit yõg tikmũꞌũn 
xohix. Yã ꞌũn te hãmꞌãktux, hu: “Mã, nũy pẽnã tihik, tute hãmꞌãktux ꞌãte 
hãpxopmã xohix xexkaꞌ”. Kaxĩy. 40 Taꞌ nũn kõmẽn Xãmãnit yõg tikmũꞌũn, 
tu nũktu Yeyox tuꞌ kax, pu nox xip. Haꞌ nox tihiꞌ nũmũtik ꞌãmnĩy tix hã.

41 Ha xe xape xohix te Yeyox yõg hãmꞌãktux ꞌãpak, huꞌ kuxa mãm kaꞌok 
Yeyox kopah, 42  tu ꞌũn pu hãmꞌãktux, hu:

— Hõmã ꞌũgmũꞌãte ꞌõg hãmꞌãktux ꞌãpak, pa hõnhã Yeyox yõg hãmꞌãktux 
ꞌãpak, huꞌ yũmmũg Yeyox te hãm xexka yõg tikmũꞌũn kuxa kummuk xit, 
nũy kuxa max mõꞌtat, ꞌũyãnãn tuꞌ. Kaxĩy.

Yeyox te tik xexkak-tok hittupmãhãꞌ
43  ꞌÃmnĩy tix nõg, ha taꞌ mõg Yeyox hãpxexka Ganinet tuꞌ. 44 Yã, hõmã 

Yeyox teꞌ xuktux hu: “ꞌŨxape xop te Topa pupi hãmꞌãktux xop ꞌãpak 
ꞌohnãg yãy yõg hãm tuꞌ, pa hãm nõy yõg tikmũꞌũn te nõm ꞌãpak. Kaxĩy.

45 Taꞌ nũn Yeyox, tu nũktuꞌ xupep hãpxexka Ganinet tuꞌ, ha Ganinet yõg 
tikmũꞌũn tep-tup Yeyox. Yã hõmã Ganinet yõg tikmũꞌũn teꞌ pẽnãhã Yeyox 
te hãpxopmã kaꞌok xeꞌẽgnãg punethok kõmẽn Yenoyanẽn tuꞌ, ꞌĩhãꞌ xip 
ꞌãmuk xexka ꞌãxetꞌax Nõãꞌyẽn.

46 Ha taꞌ mõg Yeyox, tu mõktuꞌ xupep kõmẽn Kãnã tuꞌ hãpxexka Ganinet 
kopah. Yã hõmã Yeyox te kõnãg hã xupyãg mĩy Kãnã tuꞌ, yã yãyhã xupyãg.

Ha taꞌ xip Kãnã tu kõmẽn Kapãnãm yõg tik xexkaꞌ hak-tok pakut. 47 Tik 
te Yeyox nũn ꞌãpak, tu taꞌ mõg, tu mõktu Yeyox tuꞌ kax, pu nũꞌ, nũyk-tok 
pit hittupmãꞌ, yã ꞌũxok putũmnãg. 48  Ha Yeyox te:

— ꞌÃte hãpxopmã kaꞌok xeꞌẽgnãg ꞌohnãg, ha ta ꞌãkuxa yũm ꞌohnãg. Kaxĩy.
49 Ha tik te:
— Yãyã, mã hõnhã mõꞌkaꞌok. ꞌŨxok putũmnãg ꞌũgkutok! Kaxĩy.
50 Ha Yeyox te:

— Mõg, ꞌãk-tok hip-tup. Kaxĩy.
Ha tik kuxa yũm Yeyox yõg hãmꞌãktux kopah, tu taꞌ mõg, 51 pa yõg 

kãmãnat xip putat kopah, tu hãmꞌãktux, hu:
— ꞌŨhi ꞌãk-tok. Kaxĩy.
52  Ha tik te:

— Piꞌyãꞌ yũm mãyõn, ꞌĩhãꞌ hittup kõnãmãhãꞌ? Kaxĩy.
Ha:

— Yã mãyõn te yãy koteꞌ yũm, ꞌĩhã xuxiꞌ. Kaxĩy.
53  Ha tik teꞌ yũmmũg yã mãyõn te yãy koteꞌ yũm ꞌĩhã Yeyox te: “ꞌÃk-tok 

hip-tup”. Kaxĩy.
Ha tik kuxa mãm Yeyox kopah, xixꞌ xape xop kuxa mãm kamah.
54 Yã Yeyox te hãpxopmã kaꞌok xeꞌẽgnãg tix hãpxexka Ganinet tuꞌ. Yã 

hõmã Yeyox xip hãpxexka Yonex tuꞌ, tu taꞌ nũn hãpxexka Ganinet tuꞌ.

Yeyox teꞌ hittupmãhã tik yĩn mõg hok

5  1 Hãpxip ꞌĩhãꞌ xipꞌax Yoneo xop yõg ꞌãmuk xexka kõmẽn Yenoyanẽn 
kopah, ha taꞌ mõg Yeyox Yenoyanẽn tuꞌ, tu mõktuꞌ xupep. 2 ꞌŨxup puxhep 

max kõmẽn yõg hãmpakꞌax yĩkox yĩkah. Yã hãmyĩkox ꞌũxuxetꞌax kahnẽn yõg 
hãmyĩkox, ha puxhep max ꞌũxuxetꞌax Metex, yã Yoneo xop yĩyꞌax kopah. Yãꞌ 
pip kuxkaxax xohix teꞌ 5 puxhep max yĩmap. 3 Ha kuxkaxax kopaꞌ pip pakut 
xop, yãꞌ pa hok xop xix hãpkumep hok xop xix yĩn mõg hok xop. ꞌŨxohix te 

kõnãg yoꞌok hip. 4 Hãpxip ha taꞌ xupep pexkox yõg nũꞌkutnãꞌax, tu kõnãg kanop, 
ha ta pakut xop mõg kõnãg hah, ha nõm mõꞌnãhã hãmãxap, puxix tuꞌ hittup.

5 Ha taꞌ xip tihik, tuꞌ pakutpax hãmyãxatamuk xohix teꞌ 38 hã. 6  Ha 
Yeyox teꞌ pẽnãhãꞌ, tuꞌ yũmmũg tik pakut mõkumaꞌmõg, ha Yexox te:

— ꞌOk xatep-tup ꞌãhittup? Kaxĩy.
7 Ha tik pakut te:

— Yãyã, ꞌap xipꞌah ꞌũnõy, nõm tek mõgãhã puxhep max tuꞌ, ꞌĩhã kõnãg 
yoꞌok. ꞌÃte mĩkaxxap kuꞌĩn hãg yĩxohoh, paꞌ nõy xupep hãmãxap. Kaxĩy.

8  Ha Yeyox te:
— Pu ꞌãg-nĩhã xip! ꞌÕg ꞌĩxtet paꞌ, nũy ta mõg! Kaxĩy.
9 Ha tik hittup mõꞌkaꞌok, tu ꞌĩxtet pahaꞌ, tu taꞌ mõg. 10 Paꞌ pip Yoneo xop, 

tu tik pu hãmꞌãktux, hu:
— Hõnhã nit xap. Yãꞌ kaxꞌãmi tikmũꞌũn yõg xatꞌax yõg tappet tuꞌ, tu 

hãmꞌãktux, hu: “Nit xap hã ꞌĩxtet tat hok”. Kaxĩy.
11 Ha tik te:
— Tik tek hittupmãhãꞌ, tu ꞌã hãmꞌãktux, hu: “Pu ꞌõg ꞌĩxtet paꞌ, nũy ta 

mõg. Kaxĩy.
12  Ha:
— ꞌŨꞌũm tihik nõꞌõm, nõm te hãmꞌãktux hu: “Pu ꞌõg ꞌĩxtet paꞌ”? Kaxĩy.
13  Pa tik teꞌ yũmmũg ꞌohnãg, yãꞌ mõg Yeyox. Yãꞌ pip tikmũꞌũn xohix 

ꞌõnteh, yĩy taꞌ mõg.
14 Hãpxip ꞌĩhãꞌ mõg Yeyox Topa pet xexka haꞌ, tu mõktu tik xipihiꞌ, tu:
— ꞌÃpu yãy pẽnãꞌ, yã ꞌãhittup. Pu ꞌũxe hãpkummuk mĩy hok. 

Hãpkummuk mĩy, nũy ta putpu ꞌãpakut xexkanãm. Kaxĩy.
15 Taꞌ mõg tihik, tu Yoneo xop pu hãmꞌãktux hu:
— Yeyox tek hittupmãhãꞌ. Kaxĩy.
16  Yĩy taꞌ gãy Yoneo xop, hu Yeyox kuteꞌex kummuk. Yã nit xap ꞌĩhã tik 

hittupmãhãꞌ.
17 Pa Yeyox te tu hãmꞌãktux, hu:
— Yõgnũ ꞌãtak hãm mõkumaꞌmõg, tuꞌ hup ꞌohnãg, ha tak hãm kamah. 

Kaxĩy.
18  Yĩy taꞌ gãy xexka Yoneo xop, hu Yeyox putex putup. Yã Yeyox te nit 

xap yõg xatꞌax koxyõy, tu Topa ꞌãktux hu: “Yognũ ꞌãtak”. Kaxĩy. Yã Topa 
putuk Yeyox. Yĩy taꞌ gãy Yoneo xop.

Topak-tok teꞌ xat
19 Ha Yeyox te:
— ꞌÃte hãmꞌãktux xeꞌe, ꞌap koitꞌah. ꞌŨgmũn, yã ꞌãtak kutok pit, tu yãp-xehnãg hã 

hãpxopmã ꞌohnãg, pa yõg ꞌãtak te hãpxopmãꞌ, ha ꞌãteꞌ pẽnãhãꞌ, tu kamaꞌ mĩy, hãꞌ 
putuk. 20 ꞌÃtak te mõgyãy xeꞌẽgnãg, yã mõ yãy kutok yãy xeꞌẽgnãg, tuk-tok pu yãy 
yõg hãpxopmãꞌax xohix mũg, puyĩy pẽnãꞌ. Hõnhã tute tikmũꞌũn pu hãpxopmãꞌax 
mũg, ta hãpxip ꞌĩhã hãpxopmãꞌax max xeꞌẽgnãg mũg putup, xayĩy ꞌãkuxa yẽy. 

21 Yõgnũ ꞌãtak te xakix xop putpuꞌ hĩnnãhãꞌ, yã tuteꞌ hĩnnãhãꞌ, xixk mũn Topak-tok 
te tikmũꞌũn hĩnnãhã kamah, tu tikmũꞌũn ꞌũm putup tu nõm hĩnnãhãꞌ. 22 Yõgnũ 
ꞌãtak te tikmũꞌũn yõg hãpxopmãꞌax kopit ꞌohnãg, nũy yõg hãpkummuk mĩꞌax hã 
yãnãn ꞌohnãg. Tute yãy kutok xat, pu kopit, 23 puyĩy ꞌũgmũn pe tu paxeh xexkah, 
yã tikmũꞌũn te ꞌãtak peꞌpaxex xexka putuk. Tikmũꞌũn ꞌũm tek-tok peꞌpaxex xexka 
ꞌohnãg, tu ꞌãtak peꞌpaxex xexka ꞌohnãg kamah. Yã ꞌãtak te yãy kutok nũꞌkutnãhãꞌ.

24 — Nũhũ yã hãmꞌãktux xeꞌeꞌ. Tikmũꞌũn ꞌũm te yõgnũ hãmꞌãktux ꞌãpak, tu 
Topa kopaꞌ kuxa mãm kaꞌok, puxix hi xeꞌẽgnãg mõkumaꞌmõg, haꞌ kux ꞌohnãg. 
Topa te nũgkutnãhãꞌ. ꞌÃte nõm yõg hãpkummuk mĩyꞌax hã yãnãn putupꞌah, 
haꞌ xakix xeꞌe putupꞌah, paꞌ hi xeꞌẽgnãg mõkumaꞌmõg, haꞌ kux ꞌohnãg. 25 Nũhũ 
hãmꞌãktux xeꞌe. Hãpxip ꞌĩhã, yã hõnhã ꞌĩhã kamah, xakix xop te Topak-tok 
yõg hãmꞌãktux ꞌãpak putup, tuꞌ xupak xop hip-tup. 26 ꞌÃtak kopaꞌ xip ꞌũhiꞌax, 
yã tute hiꞌax hõm. Tute yãy kutok puꞌ hõm, haꞌ xip ꞌũhiꞌax Topak-tok pit kopah. 
ꞌŨgmũn, yã Topak-tok, tu hiꞌax hõm kamah, 27 ha ꞌãtak te yãy kutok xat, pu 
tikmũꞌũn yõg hãpkummuk mĩyꞌax kopit. Hamũn, ꞌũgmũn yã Tikmũꞌũn Kutok.

28  — Texĩy ꞌãkuxa teꞌ yẽy? Hãpxip ꞌĩhã xukpot tu xakix xohix xop te 
yõgnũ hãmꞌãktux ꞌãpak putup, 29 tu xukpot nĩm putup, tu taꞌ mõg. Nõm 
te hãpxopmã max te putpuꞌ hip-tup, tu hi xeꞌẽgnãg mõkumaꞌmõg, haꞌ kux 
ꞌohnãg, ha ta nõm te hãpkummuk mĩy te putpuꞌ hip-tup, haꞌ kopit putup 
ꞌũyõg hãpkummuk mĩyꞌax, nũy hãpkummuk mĩyꞌax hãꞌ yãnãn.

Yeyox teꞌ xat
30 Yeyox te xe:

— ꞌÃte yãp-xehnãg hã hãpxopmã ꞌohnãg, pa Topa te hãmꞌãktux, ha ꞌãteꞌ 
xupak ꞌũxohix xexkah. Hã kaxĩy ꞌãte tikmũꞌũn yõg hãpxopmãꞌax kopit, 
tuꞌ kopit xeꞌeꞌ. ꞌÃteꞌ mĩy ꞌohnãg ꞌãte nõm putup, pa ꞌãteꞌ mĩy Topa te nõm 
putup. Tute nũgkutnãhã ꞌũgmũn.

31 — ꞌÃte yãy ꞌãktux, ha ta ꞌãxop hãmꞌãktux, Yeyox maxꞌah, yã hãmꞌãktux 
ꞌap xeꞌeꞌah. 32  Paꞌ nõy tek mũn ꞌãktux kamah. Yã ꞌãtak tek mũn ꞌãktux kamah. 
ꞌÃteꞌ yũmmũg tutek mũn ꞌãktux xeꞌeꞌ. 33 Hõmã ꞌãxop te mõꞌ nõy pok Yoãm 
hah, ha Yoãm tek mũn ꞌãktux xeꞌeꞌ. 34 ꞌAp ꞌãtep-tupꞌah, pu tikmũꞌũn tek 
mũn ꞌãktux. Pa ꞌãte xa Yoãm ꞌãktux, xayĩy ꞌãxop Yoãm yõg hãmꞌãktux ꞌãpax, 
puyĩy Topa ꞌãxop kuxa kummuk xit, nũy kuxa max mõꞌtat, ꞌũyãnãn tuꞌ.

35 — Yoãm te kuyãnãm tatꞌax putuk, ha xatep-tup, tu ꞌãkuxa hittup Yoãm yõg 
kuyãnãm kopah. Yã kuyãnãm xip, ha tikmũꞌũn te hãmyũmmũg, tu Topa yõg 
putat max pẽnãhãꞌ. Yãꞌ xip Yoãm, ha tikmũꞌũn tek mũn yũmmũg xix hãmmax 
yũmmũg. 36 Yoãm tek mũn ꞌãktux, yãꞌ max. Pa ꞌãte hãpxopmã max. Yãꞌ max 
xeꞌẽgnãg. Yõg ꞌãtak te nũgkutnãhãꞌ, ꞌũyĩy hãpxopmã kaꞌok xeꞌẽgnãg. Nõm te xak 
mũn mũg, ha xateꞌ yũmmũg yõgnũ ꞌãtak te nũgkutnãhãꞌ. 37 ꞌÃtak tek mũn ꞌãktux 
max kamah. Tute nũgkutnãhã nũnteh. ꞌA xate Topa te hãmꞌãktux ꞌãpakꞌah, tu 
Topa pẽnã ꞌohnãg, 38 ha ꞌap xip kaꞌokꞌah Topa yõg hãmꞌãpak maxꞌax ꞌãkuxa kopah, 
ꞌãkuxa mãm ꞌohnãg Topa yõg hãmꞌãpak maxꞌax kopah hah. Topa te nũgkutnãhãꞌ, 

pa ꞌãkuxa mãm ꞌohnãg ꞌũgkopah. 39 ꞌÃxop te Topa yõg tappet mõkupix punethok, 
tu hãmpeꞌãpaxex Topa yõg tappet mõkupix, xayĩy hi xeꞌẽgnãg mõkumaꞌãmõg, 
haꞌ kux ꞌohnãg. Pa ꞌãmhok. Yã Topa yõg tappet tek mũn ꞌãktux, 40 pa ꞌa ꞌãxop tep-
tupꞌah, nũy ꞌũg ha nũꞌ, nũy hi xeꞌẽgnãg mõkumaꞌãmõg, haꞌ kux ꞌohnãg.

41 — ꞌA ꞌãteꞌ xakꞌah, pu tikmũꞌũn ꞌũgmũn ꞌãktux max. 42 Yã ꞌãte ꞌãxop 
yũmmũg, yã ꞌãxop te Topap-tuppax ꞌohnãg ꞌãkuxa hã. 43 Yõgnũ ꞌãtak te ꞌãꞌ hõm 
yãy yõg xuxetꞌax, ha ꞌãte yãy ꞌãtak pupik xip, pa ꞌa ꞌãxop tek mũn pa ꞌohnãg 
ꞌãkuxa hã. Yã ꞌãxop tek putup nõg. Ha taꞌ nõy nũn, yã ꞌũyãy yõg xuxetꞌax hãꞌ 
nũn, ha ta ꞌãxop nõy pap-tup ꞌãkuxa hã, tuꞌ nõy putup pax putup. 44 ꞌÃxop tep-
tup, pu tikmũꞌũn ꞌãxop ꞌãktux max, pa ꞌãxop tep-tupꞌah, pu Topa mũn ꞌãxop 
ꞌãktux max. Texĩy ꞌãkuxa mãm putup? 45 Hãmpeꞌãpaxex hok ꞌãte yõgnũ ꞌãtak pu 
ꞌãxop ꞌãktux kummuk putup. ꞌÃmhok. ꞌÃkuxa mãm Mõyyex kopah, ha Mõyyex 
te Topa pu ꞌãxop ꞌãktux kummuk putup. 46 ꞌÃkuxa mãm xeꞌe Mõyyex kopah, 
nũy ta ꞌãxop kuxa mãm ꞌũgkopah, tuk mũn ꞌãpak. Hamũn Mõyyex tek mũn 
kaxꞌãmiꞌ. 47 Pa ꞌãkuxa mãm xeꞌe ꞌohnãg Mõyyex yõg tappet kopah. Texĩy ꞌãxop 
kuxa mãm putup yõgnũ hãmꞌãktux kopah, tu nõm ꞌãpak? Kaxĩy.

Yeyox te tikmũꞌũn pu xitꞌax nĩm

6  1 Hãpxip ꞌĩhãꞌ mõg Yeyox, tu kõnãg xexka xak, yã kõnãg xexka 
ꞌãxetꞌax Ganinet yõg xix ꞌãxetꞌax nõy yã Timenit. 2  Ha tikmũꞌũn 

xohix te Yeyox peꞌ mõg. Yã Yeyox te hãpxopmã kaꞌok xeꞌẽgnãg, tu pakut 
xop hittupmãhãꞌ, ha tikmũꞌũn teꞌ pẽnãhãꞌ, huꞌ peꞌ mõg.

3  Ha taꞌ mõg Yeyox xix yãy yõg tik xop yĩktix tuꞌ, tuꞌ mãm. 4 Haꞌ xipꞌax 
Yoneo xop yõg ꞌãmuk xexka ꞌãxetꞌax Nõãꞌyẽn. 5 Ha Yeyox teꞌ pẽnãhãꞌ, paꞌ 
nũn tikmũꞌũn xohix, ha Yeyox te Pinip pu hãmꞌãktux, hu:

— Piꞌyã yũmũꞌãteꞌ popꞌax xitꞌax tikmũꞌũn xohix puꞌ? Kaxĩy.
6  Yã Yeyox te nõm ꞌãktux, nũy Pinip yõg hãpxopmãꞌax kopit. Yã Yeyox 

teꞌ yũmmũg tute hãpxopmãp-tup.
7 Ha Pinip te:

— Pãm yõg tayũmak xohix. Yã tik hãm mey teꞌ 4, nũy tayũmak pop, nũy 
nõm hãꞌ pop pãm, ha ta tikmũꞌũn te pãm kutõgnãg mãp-tup. Kaxĩy.

8  Ha ꞌÃnene te hãmꞌãktux, yã ꞌÃnene te Yeyox yõg tik xop kopaꞌ xip, yã 
Pet taknõy. ꞌÃnene te:

9 — ꞌŨxip nũnte kakxop pit, tu yõg pãm te xemat hãꞌ mĩy, tuꞌ xohix teꞌ 5, 
xix yõg mãm tix pip kamah. Tu texĩy tikmũꞌũn xohix puꞌ? Kaxĩy.

10 Ha Yeyox te:
— ꞌÃpu ꞌũxat, pu tikmũꞌũn mãhãm. Kaxĩy. Yãꞌ xux xohix pip. Haꞌ xat, haꞌ 

mãm tikmũꞌũn, yãꞌ xohix teꞌ 5.000 tihik, ha ꞌũn pip kamah xix kakxop. 
11 Ha Yeyox te pãm pop, tu Topa pu hãmꞌãktux, hu:

— ꞌŨmax pãm xix mãhãm. Puxiꞌ. ꞌÃmax. Kaxĩy.

YOÃM 5 ,  6

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



198

Tu pãm koxip, tu tikmũꞌũn puꞌ nĩm, tu mãm koxip kamah, tu tikmũꞌũn 
puꞌ nĩm, ha tikmũꞌũn te xohix pop, hu taꞌ kux, ꞌap nõy putupꞌah. Puxix. 
12  Tuꞌ mã kux, tuꞌ hix kaꞌok, ha Yeyox te yãy yõg tik xop pu:

— ꞌÃpu yã ꞌãxitꞌax yãg xohix mãm tikmũꞌũn te nõm putupꞌah. Nõm 
putyõn hok. Kaxĩy.

13 Ha Yeyox yõg tik xop teꞌ xitꞌax yãg mãm, tu manax hãꞌ tat, yã manax xohix 
teꞌ 12, tikmũꞌũn te nõm mã ꞌohnãg. Yã Yeyox te pãm xemat teꞌ 5 hãꞌ mĩy xohix.

14 Ha tikmũꞌũn teꞌ pẽnãhãꞌ, yã Yeyox te hãpxopmã kaꞌok xeꞌẽgnãg. Tikmũꞌũn te:
— Topa yõg tappet tuꞌ xuktux, ꞌũnũn putup tik te Topa pupi hãmꞌãktux 

hãm xexka tuꞌ. Hamũn, Yeyox yã nõꞌõm. Kaxĩy.
15 Tikmũꞌũn tep-tup, nũy Yeyox mõgã mõꞌkaꞌok, nũy Yeyox mĩy tikmũꞌũn 

yõg xatꞌax, pa Yeyox teꞌ yũmmũg, hu taꞌ mõg yĩktix tuꞌ, tu yãp-xehnãg xip.

Yeyox te kõnãg yĩmũꞌ mõg pata hã
16 ꞌÃmãxak ha taꞌ mõg Yeyox yõg tik xop, tu yĩktix tu yĩxohoꞌ tu mõktuꞌ 

mõxaha kõnãg xexka tuꞌ, 17 tu mĩpkox tuꞌ mõxahaꞌ, tu nõm mõxakux, tu kõnãg 
tuꞌ mõg kõmẽn Kapãnãm tuꞌ. ꞌÃmnĩy, ha taꞌ xupep ꞌohnãg Yeyox yãy yõg tik 
xop tuꞌ. 18 Pa ꞌãmuuh xexka te mõꞌkouk, ha kõnãg tot xexkah, 19 ha Yeyox 
yõg tik xop te mĩpkox mõgãhãꞌ, tu mõktu 5 kĩnõm haꞌ mõg peꞌ 6 haꞌ mõg, tuꞌ 
pẽnãhãꞌ, paꞌ xip Yeyox, ha kõnãg yĩmũꞌ hãpkumep, yãꞌ kõnãg yĩmũꞌ mõg pata 
hã, tu mĩpkox yĩkaꞌ nũn, ha taꞌ yĩpkutuk Yeyox yõg tik xop, 20 ha Yeyox te:

— ꞌŨgyĩpkutuk hok, yãg mũn. Kaxĩy.
21 Tu ta mĩpkox hã mõꞌnãhã Yeyox, yĩy taꞌ hittup Yeyox yõg tik xop, yã 

mõꞌnãhãꞌ, ta hãpxip ꞌohnãg ha taꞌ xupep mĩpkox hãpkux nõy tuꞌ.

Tikmũꞌũn te Yeyox xak
22  Hãptup ha ta tikmũꞌũn te kõnãg xexka xatapaꞌ pip hãpkux nõy tuꞌ, tuꞌ 

pẽnãhã mĩpkox kutõgnãg yãp-xehnãg mõg nõm te Yeyox yõg tik xop tat, 
pa Yeyox mõꞌtat ꞌohnãg.

23  Ha taꞌ nũn kõmẽn Timenit tuꞌ mĩpkox xape xohix, tu nũktuꞌ mõxaha 
hãpkux tuꞌ. Yã hõmã tikmũꞌũn te pãm mãhã ꞌõnteh. Yã Yeyox te Topa pu 
pãm ꞌãktux ꞌõnteh. 24 Ha tikmũꞌũn teꞌ pẽnãhã ꞌap xipꞌah Yeyox, ha Yeyox 
yõg tik xop ꞌap pipꞌah kamah. Tikmũꞌũn te mĩpkox tuꞌ mõxahaꞌ, tu taꞌ 
mõg kõmẽn Kapãnãm tuꞌ, nũy Yeyox xax.

Yeyox te pãm putuk, tu tikmũꞌũn hĩnnãhãꞌ
25 Tu taꞌ mõg tikmũꞌũn, tu kõnãg xexka xak, tu mõktuꞌ mõxaha hãpkux 

nõy tuꞌ, tu Yeyox xak, tuꞌ xipihiꞌ, tu Yeyox pu:
— Notot, hãmꞌũmhã ꞌãxupep nũnteh? Kaxĩy.
26  Ha:

— ꞌÃte xa hãpxeꞌe ꞌãktux. ꞌÃxop tek xak, xayĩy pãm mãꞌ, tu mõktu ꞌãhix 
kaꞌok. ꞌÃte hãpxopmãꞌ, pa ꞌãxop te nõm yũmmũg ꞌohnãg. ꞌŨgkaꞌok, pa 

ꞌãxop te nõm yũmmũg ꞌohnãg. 27 ꞌÃpu pãm xax hok, yã hãpxip kutõgnãg 
ꞌĩhãg-nox pãm. ꞌÃpu pãm nõy xax, yãꞌ nõy xip kaꞌok hãmyãxatamuk xohix 
kux ꞌohnãg hã. ꞌŨgmũn, yã Tikmũꞌũn Kutok, tu xaꞌ popmãp-tup pãm 
nõꞌõm. Hamũn, Topa tek xat, ꞌũꞌ hõm nõꞌõm. Kaxĩy.

28  Ha tikmũꞌũn te:
— Topa te putep putup, pu tikmũꞌũn mĩy? Kaxĩy.
29 Ha Yeyox te:

— Topa tep-tup nũhũꞌ. Tutep-tup, pu tikmũꞌũn kuxa mãm nõm kopah 
Topa te nõm nũꞌkutnãhãꞌ. Kaxĩy.

30 Ha tikmũꞌũn te:
— ꞌÃpu hãpxopmã kaꞌok xeꞌẽgnãg, puyĩy tikmũꞌũn kuxa mãm ꞌãkopah. 

Putep mũn mĩy putup? 31 Hõmã ꞌũhittap yũmũ yõg mõnãyxop teꞌ mãhã nõm 
te pãm putuk ꞌũxuxetꞌax mãnãꞌ, yã hãm panip xexka tuꞌ mãhãꞌ. Hãmũn, Topa 
yõg tappet te: “Topa te pexkox tuꞌ putxok pãm, puyĩy tikmũꞌũn mãꞌ. Kaxĩy.

32  Ha Yeyox te:
— ꞌÃte xa hãpxeꞌe ꞌãktux. ꞌAꞌ Mõyyex te xaꞌ põpmã ꞌohnãg pexkox yõg 

pãm, pa yõgnũ ꞌãtak te xaꞌ popmãhã pexkox yõg pãm xeꞌeꞌ. 33  Topa te 
pãm ꞌũm popmãhãꞌ? Yã nõm te pexkox tuꞌ nũn, ha nõm te tikmũꞌũn xohix 
hĩnnã mõkumaꞌmõg, haꞌ kux ꞌohnãg. Kaxĩy.

34 Ha tikmũꞌũn te:
— Notot, ꞌãpu ꞌũgmũꞌã popmãꞌ nõꞌõm pãm. ꞌÃpu nõm popmã mõkumamõg. Kaxĩy.
35 Ha Yeyox te:

— ꞌÃte pãm putuk nõꞌõm pexkox yõg. Pãm te tikmũꞌũn hĩnnãhãꞌ, ha ꞌãte 
tikmũꞌũn hĩnnãhãꞌ, puyĩy hi xeꞌẽgnãg mõkumaꞌmõg. Tikmũꞌũn tek haꞌ nũn, 
puxix putup xũy nõãp-tup ꞌũkuxa kopah. Tikmũꞌũn tek mũn kopaꞌ kuxa mãm, 
puxix kõnãg putup xũy putuk nõãp-tup ꞌũkuxa kopah, yã ꞌa xe kõnãg putup xũy 
putuk xip putupꞌah ꞌũkuxa kopah. 36 Pa ꞌãte xaꞌ xuktux, ꞌãxop tek pẽnãhãꞌ, pa 
ꞌãkuxa mãm kaꞌok ꞌohnãg. 37 Yõgnũ ꞌãtak te ꞌãꞌ popmãhã tikmũꞌũn, puyĩyꞌ kuxa 
mãm ꞌũgkopah, ha nõm tek haꞌ nũn putup, ha ꞌãte xohix pop putup, tu ꞌãtep-tup 
nõg ꞌohnãg putup, yã yõg xop, ꞌãte mõ nõm yãy xeꞌẽgnãg. 38 Hamũn, ꞌãte pexkox 
tuk nũn tuk yĩxohoꞌ, nũy mĩy Topa te nõm putup. Yã tute nũgkutnãhãꞌ. ꞌAk 
nũnꞌah, nũy mĩy ꞌãte nõm putup. 39 Topa te nũgkutnãhãꞌ, ꞌũyĩy hãpxopmãꞌ, yã 
ꞌãte yãy yõg tikmũꞌũn xaxok ꞌohnãg. Yã nõm teꞌ kuxa mãmꞌax xaxok putupꞌah, 
ha Hãmgãyãgnãg te nõm pop putupꞌah. ꞌÃtak te ꞌã nõm popmãhãꞌ, ha ꞌãte nõm 
putpuꞌ hĩnnãp-tup hãmyãxatamuk xohix xox putox ꞌĩhãꞌ. 40 Hamũn, yõgnũ ꞌãtak 
tep-tup hã kaxĩy. ꞌŨp-tup, puyĩy nõm hi xeꞌẽgnãg mõkumaꞌmõg, yã nõm xohix 
te Topak-tok pẽnãhãꞌ, huꞌ kuxa mãm Topak-tok kopah. Ha ta hãmyãxatamuk 
xohix xox putox ꞌĩhã putpuꞌ hĩnnãp-tup ꞌãteꞌ. Kaxĩy.

41 Ha Yoneo xop te Yeyox ꞌãktux kummuk kõnãmãhãꞌ. Yã Yeyox te: 
“ꞌŨgmũn yã pãm putuk, nõm te pexkox tuꞌ yĩxhohoꞌ”. Kaxĩy.

42  Ha Yoneo xop te:

— Yã tihik nũhũꞌ, yã Yeyox. ꞌOk Yoyek-tok? Yũmũꞌãteꞌ yũmmũg ꞌũyõg 
ꞌãtak xiꞌ tut. Teptu hãmꞌãktux pexkox tuꞌ yĩxohoꞌ? Kaxĩy.

43  Ha Yeyox te:
— ꞌÃhup. Yãy mũtik hãmꞌãktux kummuk hok! 44 Yõgnũ ꞌãtak tek ha tikmũꞌũn 

nũnnãhãꞌ, yãꞌ kuxa mãm ꞌũgkopah. Ha Topa te tikmũꞌũn nũnnãp-tupꞌah, yãꞌ kuxa 
mãm putupꞌah ꞌũgkopah. Ha ta hãmyãxatamuk xohix xox putox ꞌĩhã ꞌãte yãy 
yõg xop putpuꞌ hĩnnãp-tup. 45 Hõmã ꞌũhittap tik te Topa pupi hãmꞌãktux xop teꞌ 
kaxꞌãmi, hu: “Topa te tikmũꞌũn xohix xexka pu hãmyũmmũgãhãꞌ. ꞌŨxohix te ꞌãtak 
ꞌãpak, hu hãmyũmmũg, yã nõm xohix ꞌũg haꞌ nũn putup. 46 ꞌAp ꞌãte hãmꞌãktuxꞌah 
tik ꞌũm te Topa pẽnãhãꞌ. Nõm te Topa haꞌ nũn, yã nõm puxehnãg te Topa pẽnãhãꞌ.

47 — ꞌÃte xa hãpxeꞌe ꞌãktux. Tikmũꞌũn kuxa mãm kaꞌok ꞌũgkopah, puxix 
hi xeꞌẽgnãg mõkumaꞌmõg, haꞌ kux ꞌohnãg. 48 ꞌŨgmũn yã pãm putuk, tu 
tikmũꞌũn hĩnnãhãꞌ. 49 Hõmã ꞌũhittap mõnãyxop te pãm mãnã mãhã hãm 
panip xexka tuꞌ, paꞌ xakix pax. 50 Pa tikmũꞌũn ꞌũm te pãm nõy mãhãꞌ, puxix 
xakix kaꞌok putup ꞌohnãg. 51 ꞌŨgmũn yã pãm putuk, tu tikmũꞌũn hĩnnãhãꞌ, 
haꞌ hi xeꞌẽgnãg mõkumaꞌmõg, haꞌ kux ꞌohnãg. ꞌÃte pexkox tuk yĩxohoh. 
Tikmũꞌũn ꞌũm teꞌ mãhãꞌ, puxix hi xeꞌẽgnãg mõkumaꞌmõg, haꞌ kux ꞌohnãg. 
Pute ꞌũm pãm nõꞌõm ꞌãte tikmũꞌũn pu nõm hõm? Yã yãy yõg yĩn. ꞌÃte yãy yĩn 
hõm, puyĩy tikmũꞌũn xohix hi xeꞌẽgnãg mõkumaꞌmõg, haꞌ kux ꞌohnãg. Kaxĩy.

52  Ha taꞌ gãy Yoneo xop, tu yãy mũtik hãmꞌãktux, hu:
— Texĩy tik te yũmũꞌã yãy yĩn hõm, ꞌũ mãꞌ? Kaxĩy.
Yã tikmũꞌũn kuxa mãmꞌax teꞌ putuk tikmũꞌũn te Yeyox yĩn mãhãꞌ.
53  Ha Yeyox te:

— ꞌÃte xa hãpxeꞌe ꞌãktux. Tikmũꞌũn te Tikmũꞌũn Kutok yĩn mã ꞌohnãg, yãg 
yĩn mã ꞌohnãg, pixix hi xeꞌẽgnãg mõkumaꞌmõg ꞌohnãg. Tikmũꞌũn te Tikmũꞌũn 
Kutok hep ꞌãta xoꞌop ꞌohnãg, puxix hi xeꞌẽgnãg mõkumaꞌmõg ꞌohnãg. 54 ꞌŨxohix 
tek yĩn mãhãꞌ, tuk hep ꞌãta xoꞌop, puxix hi mõkumaꞌmõg, haꞌ kux ꞌohnãg, ha 
ta hãmyãxatamuk xohix xox putox ꞌĩhã ꞌãte nõm putpuꞌ hĩnnãp-tup. 55 Hamũn, 
ꞌũgyĩn yã xitꞌax xeꞌe, xik hep ꞌãta yã hep xeꞌeꞌ. 56 Tikmũꞌũn ꞌũm tek yĩn mãhãꞌ xik 
hep ꞌãta xoꞌop, yã nõm kuxa mãm ꞌũgkopah, hak xip kaꞌok nũmũtik. 57 Yõgnũ ꞌãtak 
te nũgkutnãhãꞌ, tuk hĩnnãhãꞌ. Hã kaxĩy ꞌãte tikmũꞌũn hĩnnãhãꞌ, nõm tek yĩn mãhãꞌ, 
yãꞌ kuxa mãm ꞌũgkopah. 58 ꞌÃte pãm putuk, tu pexkox tuk yĩxohoh, yãꞌ putukꞌah 
pãm nõy. Mõnãyxop te nõm mãhãꞌ, paꞌ xakixpax. ꞌŨxohix ꞌũm tek yĩn mãhãꞌ, yãꞌ 
kuxa mãm ꞌũgkopah, puxix hi xeꞌẽgnãg mõkumaꞌmõg, haꞌ kux ꞌohnãg. Kaxĩy.

59 Hã kaxĩy hãmꞌãktux Yeyox Yoneo yõg Topa pet kopah kõmẽn Kapãnãm tuꞌ.

Yeyox yõg hãmꞌãktuxꞌax te tikmũꞌũn hĩnnãhãꞌ
60 Yã hãmꞌãktux ꞌãpak tikmũꞌũn xohix, nõm te Yeyox peꞌ mõg, tu:

— Yã tute yũmũꞌã hãmyũmmũg kaꞌok yũmmũgãhãꞌ. ꞌŨꞌũm te nõm ꞌãpak, 
nũy yĩpkox piꞌ? Yã tik ꞌohnãg. Kaxĩy.

61 Hã kaxĩy hãmꞌãktux kummuk Yeyox peꞌ mõg xop. Tikmũꞌũn te Yeyox 
pu hãmꞌãktux ꞌohnãg, pa Yeyox te tikmũꞌũn yõg hãmꞌãktuxꞌax yũmmũg, tu:

— ꞌOk yõgnũ hãmꞌãktux te ꞌãxop kuxa nõãꞌ? 62  Paxpu ꞌãxop teꞌ pẽnãhã 
ꞌũgmũn, yã Tikmũꞌũn Kutok pẽnãhãꞌ, ꞌĩhãg mõg pepix putpuꞌ yãy yõg 
xipꞌax tuꞌ, nũy ta putep pe ꞌãxop paxex putup? 63  Tikmũꞌũn koxuk pip, 
puxix hi tikmũꞌũn. Yõgnũ hãmꞌãktux teꞌ koxuk putuk, tu tikmũꞌũn 
hĩnnãhãꞌ. 64 Paꞌ pip ꞌãxop kopah tikmũꞌũn kuxa mãm ꞌohnãg. Kaxĩy.

Yã hõmã ꞌũhittap Yeyox teꞌ yũmmũg mõkumaꞌmõg yãg xop kuxa mãm 
ꞌohnãg, tu kamaꞌ yũmmũg tik teꞌ gãy xop mõgãp-tup Yeyox hah, puyĩy xũygãꞌ.

65 Ha Yeyox te:
— Hamũn ꞌãte xa hãmꞌãktux, Topa tek ha tikmũꞌũn nũnnãhã, puxix ꞌũg 

ha nũꞌ. Pa Topa tek ha tikmũꞌũn nũnnã ꞌohnãg, puxix nũn ꞌohnãg, yã 
ꞌũgkopaꞌ kuxa mãm putupꞌah. Kaxĩy.

66  Yĩy ta Yeyox nĩm tikmũꞌũn xohix teꞌ, tu xe Yeyox peꞌ mõg ꞌohnãg, 
67 ha Yeyox te yãy yõg tik te 12 xop pu:

— ꞌOk ꞌãxop tek nĩm putup kamah, nũy ta mõg? Kaxĩy.
68  Ha Xĩmãm Pet te:

— Tep pek mũg mõg putup? ꞌÕg hãmꞌãktuxꞌax tek mũg hĩnnãhãꞌ, hak 
mũg hi hãmyãxatamuk xohix kux ꞌohnãg hã. 69 ꞌŨgmũꞌãteꞌ yũmmũg 
ꞌãmũn yã Kunnux, ha Topa te ꞌãmũn yãykutnãhãꞌ. Yã Topa tu ꞌãnũn. Kaxĩy.

70 Ha Yeyox te:
— ꞌOk ꞌãte ꞌãxop yĩmõgãtux tikmũꞌũn kopah? Pa ꞌãxop kopaꞌ xip yãp-xet, 

yã Hãmgãyãgnãg xop yõg tik te ꞌãxop kopaꞌ xip. Kaxĩy.
71 Hamũn, Yeyox te Yot ꞌãktux, yã Xĩmãm kutok Yot, yãꞌ xip Yeyox yõg 

tik te 12 xop kopah, pa hãpxip ꞌĩhã Yot teꞌ gãy xop mõgãp-tup Yeyox hah, 
puyĩy Yeyox xũygãꞌ.

Yeyox xixꞌ taknõy xop

7  1 Taꞌ mõg Yeyox, tu hãpkumep hãpxexka Ganinet tuꞌ. ꞌAꞌ putupꞌah, 
nũy hãpkumep hãpxexka Yonex tuꞌ, yã Yoneo xexka xop tep-tup, 

nũy Yeyox putex Yonex tuꞌ. 2  Hãpxip kutõgnãg ꞌĩhãꞌ xipꞌax ꞌãmuk xexka 
ꞌãxetꞌax Mĩptutnãg Yõg ꞌÃmuk Xexkaꞌ. 3  Ha taꞌ pip Yeyox taknõy xop, tu:

— ꞌÃpu mõg Yonex tuꞌ, puyĩy ꞌãmũtik hãpkumep xop pẽnãꞌ xate 
hãpxopmã kaꞌok xeꞌẽgnãg. 4 Xatep-tup, pu tikmũꞌũn ꞌãyũmmũg, ha ta yãy 
yõg hãpxopmãꞌax xaptop putupꞌah. Xate hãpxopmã kaꞌok xeꞌẽgnãg. ꞌÃpu 
ꞌũmĩy, puyĩy tikmũꞌũn xohix pẽnãꞌ, nũy ꞌãyũmmũg. Kaxĩy.

5  Yã ꞌaꞌ taknõy xop mũn te Yeyox kopa kuxa mãm ꞌohnãg
6  Ha Yeyox te:

— Hõnhã ꞌũmĩy hok puꞌ max. ꞌAp xeꞌeꞌah hõnhã, pa ꞌãmnĩy xohix ꞌũxeꞌe ꞌãxop 
yõg. 7 Tikmũꞌũn xohix te ꞌãxop putup nõg yũmmũg ꞌohnãg, pa tikmũꞌũn xohix tek 
putup nõg, yã ꞌãte hãmꞌãktux punethok tikmũꞌũn te hãpkummuk mĩy. 8 ꞌÃpu mõg 
ꞌãmuk xexka hah. ꞌAp ꞌũgmõg putupꞌah nõmhã. ꞌA ꞌãmnĩy xeꞌeꞌah yõgnũꞌ. Kaxĩy.

9 Hã kaxĩy Yeyox te hãmꞌãktux, tuꞌ nox xip hãpxexka Ganinet tuꞌ.

Yeyox mõg ꞌãmuk xexka hah
10 Ha taꞌ mõg ꞌũtaknõy xop ꞌãmuk xexka hah, ha hãpxip ꞌĩhãꞌ mõg kama 

Yeyox, pa yãy xaptop, yã tikmũꞌũn teꞌ pẽnã ꞌohnãg. 11 Ha Yoneo xexka xop 
te Yeyox xak ꞌãmuk xexka tuꞌ, tu tikmũꞌũn yĩykopit, hu:

— Piꞌyãꞌ xip Yeyox? Kaxĩy.
12  Ha tikmũꞌũn te hãmꞌãktux pũꞌũgnãg punethok, haꞌ yãg te:
— Yã tik max nõꞌõm. Kaxĩy.
Paꞌ yãg nõy te:

— Tute mõꞌãmãꞌ. Kaxĩy.
13  Paꞌ xohix te hãmꞌãktux pũꞌũgnãg, yã hãmꞌãktux xaptop, Yoneo xexka 

xop yĩpkutuk tuꞌ
14 Hãpxip ꞌãmuk xexka kote ꞌĩhãꞌ mõg Yeyox, tu mõktu Topa pet xexka 

hã mõꞌnãhãꞌ, tu tikmũꞌũn pu hãmyũmmũgãhã kõnãmãhãꞌ, 15  ha Yoneo 
xexka xop teꞌ yẽy, tu:

— Texĩy kãy te hãmyũmmũg xexkaꞌ, pa tappet mĩy ꞌohnãg? Kaxĩy.
16  Ha Yeyox te:
— ꞌA ꞌãte yãy yõg hãmyũmmũg yũmmũgãꞌah, pa Topa yõg, yã tute nũg 

mũn kutnãhãꞌ. 17 Tikmũꞌũn ꞌũm tep-tup, nũy mĩy Topa te nõm putup, 
puxix yũmmũg putup ꞌãte Topa yõg hãmyũmmũg ꞌãktux, ꞌa yõgꞌah.

18 Tikmũꞌũn ꞌũm te yãy yõg hãmyũmmũg ꞌãktux, puxip-tup, pu tikmũꞌũn 
hãmpeꞌpaxex yãꞌ xexka nõꞌõm. Ha taꞌ nõy tep-tup, pu tikmũꞌũn hãmpeꞌpaxex 
yãꞌ xexka Topah. Yã Topa te nũ nõm kutnãhãꞌ, yã tik yok, yãꞌ koit ꞌohnãg. 
19 Hõmã Mõyyex te xaꞌ popmãhã Topa te nõm xat. Hamũn, pa ꞌãxop xohix teꞌ 
mĩy ꞌohnãg Topa yõg xatꞌax. Teptu ꞌãxop tep-tup, nũy ꞌũkputex? Kaxĩy.

20 Ha tikmũꞌũn te:
— Yãmĩy kummuk xip ꞌãkopah. Tep-te ꞌãp-tex putup? Kaxĩy.
21 Ha Yeyox te:

— ꞌÃte hãpxopmã kaꞌok xeꞌẽgnãg puxet, yĩy ꞌãxop kuxa teꞌ yẽy. 22  Hõmã 
ꞌũhittap mõnãyxop tek-tok pit xop xax mep ꞌũyĩmap hãmãxap, ha ta 
hãmyãxatamuk punethok nõg, ꞌĩhã Mõyyex teꞌ xat, puꞌ mĩy nõꞌõm, yĩy ta 
hõnhã ꞌãxop teꞌ mĩy ꞌãmnĩy hãm hok ꞌĩhãꞌ. 23 ꞌÃxop tek-tok pit xax mep 
ꞌũyĩmap ꞌãmnĩy hãm hok ꞌĩhãꞌ, nũy Mõyyex yõg xatꞌax mĩy. Texĩy ꞌãxop 
gãy, yã ꞌãte tik hittupmãhã ꞌãmnĩy hãm hok ꞌĩhãꞌ? 24 ꞌÃxop te hãmpẽnãhã 
mõꞌkaꞌok, tu yõgnũ hãpxopmãꞌax kopit mõꞌkaꞌok, tu hãmꞌãktux mõꞌkaꞌok 
ꞌũgkummuk. Kaxĩy hok! ꞌÃpu yõgnũ hãpxopmãꞌax kopit mõꞌkaꞌok hok! Kaxĩy.

ꞌOk Topa te Yeyox yãykutnãhãꞌ?
25  Ha ta kõmẽn Yenoyanẽn yõg yãg xop te:

— ꞌOk nõꞌõm tihik? ꞌOk tikmũꞌũn teꞌ kãy putex putup? 26 Pẽnãꞌ! Tute tikmũꞌũn 
xohix mũtik hãmꞌãktux, pa tikmũꞌũn te Yeyox pa ꞌohnãg, yãꞌ mũg ꞌohnãg. ꞌOk 
xexka xop teꞌ yũmmũg ꞌohnãg yã Yeyox, Topa te nõm yãykutnãhãꞌ? 27 ꞌŨnũn 

nõꞌõm, Topa te nõm yãykutnãhãꞌ, puxix tikmũꞌũn yũmmũg putupꞌah ꞌũyõg 
xipꞌax, xix hãm tuꞌ nũn yũmmũg putupꞌah, pa yũmũg xohix teꞌ yũmmũg Yeyox 
yõg xipꞌax, xix yõg hãm tuꞌ nũn, xix yõg ꞌãtak, xiꞌ tut. Kaxĩy.

28  Ha taꞌ xip Yeyox Topa pet xexka kopah, tu tikmũꞌũn pu 
hãmyũmmũgãhãꞌ, tu hãmꞌãktux kaꞌok, hu:

— ꞌOk ꞌãxop tek mũn yũmmũg xeꞌeꞌ? ꞌOk ꞌãxop teꞌ yũmmũg hãm tuk 
nũn? ꞌAk puxet nũnꞌah, yã Topa xeꞌe te nũgkutnãhãꞌ, pa ꞌãxop te Topa 
yũmmũg ꞌohnãg. 29 Pa ꞌãte nõm yũmmũg. Yã ꞌãte nõm tuk nũn, ha tute 
nũgkutnãhãꞌ. Kaxĩy.

30 Ha tikmũꞌũn teꞌ kax, pu xonat xop Yeyox mũy, paꞌ mũg ꞌohnãg, yã 
Yeyox mũg yõg ꞌãmnĩy xeꞌe xupep ꞌohnãg. 31 Pa tikmũꞌũn punethok kuxa 
mãm kaꞌok Yeyox kopah, tu:

— Kunnix nũn, yã Topa te nõm yãykutnãhãꞌ, haꞌ nũn, tu hãpxopmã kaꞌok 
xeꞌẽgnãg. Yã Yeyox teꞌ mĩy punethok te kaxĩy. Kaxĩy.

Xonat xat, pu Yeyox mũy
32  Yã tikmũꞌũn xohix te hãmꞌãktux pũꞌũgnãg te kaxĩy, ha Paniye xop teꞌ 

xupak, hu xonat xat xix ꞌãmãnex xexka xop te xonat xat, pu Yeyox mũy.
33  Ha Yeyox te:

— Hãpxip kutõgnãg hãg xipꞌax ꞌãxop kopah, tu tak mõg putup nõm hah, yã 
nõm te nũgkutnãhãꞌ, yã nõm hak mõg putup. 34 ꞌÃxop tek xak putup, pak xipi 
tapax ꞌohnãg. Yã ꞌũgmõg putup nõm hãm tuꞌ, pa ꞌãmõg yũmmũg ꞌohnãg. Kaxĩy.

35  Ha Yoneo xexka xop te yãy mũtik hãmꞌãktux, hu:
— Piꞌyãꞌ mõg putup? Texĩy yũmũꞌãte nõm xipi tapax ꞌohnãg? ꞌOk mõg putup 

kõmẽn tuꞌ hãpxexka Genex tuꞌ? Yã Yoneo xop pip ꞌõnteh. ꞌOk Genex yõg xop 
pu hãmyũmmũgãp-tup? 36 Putep ꞌãktux? Tute: “ꞌÃxop tek xak putup, pak xipi 
tapax ꞌohnãg. ꞌÃmõg yũmmũg ꞌohnãg.” Kaxĩy. Putep xuktux Yeyox? Kaxĩy.

Kõnãg kox putuk tikmũꞌũn kuxa kopah
37 Ta ꞌãmuk xexka yõg ꞌãmnĩy xox putox, yã ꞌãmuk xexka yõg ꞌãmnĩy 

xexkaꞌ, ꞌĩhãꞌ xip Yeyox, tu hãmꞌãktux kaꞌok, hu:
— ꞌŨꞌũm te kõnãg putup xũynãg putuk ꞌãkuxa kopah. Mã ꞌũg ha, nũy 

xoꞌop putuk. 38  Yã Topa yõg tappet te: “Tikmũꞌũn ꞌũm ꞌũgkopaꞌ kuxa mãm, 
tuꞌ kuxa kopaꞌ mõg putup kõnãg kox xexka punethok putuk, yã kõnãg xet 
putuk, tu hãptopaꞌ mõg putup”. Kaxĩy.

39 Yã Yeyox te Topa Koxuk ꞌãktux, yã kõnãg kox putuk Topa Koxuk 
tikmũꞌũn kuxa kopah, tu tikmũꞌũn hĩnnãhãꞌ. ꞌŨkuxa mãm xop te Topa 
Koxuk pap-tup. Pa nõm ꞌãmnĩy ꞌĩhã Yeyox te hãmꞌãktux, ꞌĩhãꞌ hõm ꞌohnãg 
Topa Koxuk. Nãy, pu Yeyox xok, tu putpuꞌ hiꞌ, tu yõg hãm xeꞌẽgnãg tuꞌ 
mõg hãmãxap, tuk-nãy tu Topa Koxuk hõm putup.

YOÃM 7

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



204

Tikmũꞌũn hãmpeꞌpaxexꞌax yãy pot
40 Tikmũꞌũn teꞌ xupak, ha punethok te:
— Yã tute Topa pupi hãmꞌãktux xeꞌeꞌ. Kaxĩy.
41 Ha taꞌ yãg te:
— Nõm yã Kunnix, yã Topa te nõm yãykutnãhãꞌ. Topa yõg tappet te 

hãmꞌãktux Kunnix nũn putup. Kaxĩy.
Pa tikmũꞌũn nõy te:

— ꞌAꞌ Ganinet tuꞌ nũn putupꞌah Kunnix. 42  Topa yõg tappet te hãmꞌãktux 
Kunnix te Namix yõg xupepmã xop kopaꞌ xip putup, tu nãp-tup kõmẽn 
Menẽg tuꞌ, yã Namix yõg xipꞌax Menẽg. Kaxĩy.

43  Ha tikmũꞌũn hãmpeꞌpaxexꞌax yãy pot. 44 Yã yãg xop tep-tup, pu xonat 
Yeyox mũy, paꞌ mũg ꞌohnãg.

Yoneo xexka xop kuxa mãm ꞌohnãg Yeyox kopah
45  Ha taꞌ mõg putpuꞌ xonat xop ꞌãmãnex xexka xop hah, tu paniye xop 

haꞌ mõg, haꞌ yĩykopit, hu:
— Teptu Yeyox nũnnã ꞌohnãg? Kaxĩy.
46  Ha xonat xop te:
— Yã hãmꞌãktux max Yeyox teꞌ. Tep-te hãmꞌãktux nõm tik yõg 

hãmꞌãktux putuk? Yã tik ꞌohnãg. Hãmꞌũmhã hãmꞌãktux nõm tik yõg 
hãmꞌãktux putuk? Yã hãmꞌãktux ꞌohnãg. Kaxĩy.

47 Ha Panixet xop te:
— ꞌOk ꞌãkuxa mãm ꞌũyõg mõꞌãmãꞌax kopa kamah? 48  Tik xexka ꞌũm 

kuxa yũm kãy kopah, xix Paniye ꞌũm? Hãmꞌũmhãꞌ? Yã tik xexka ꞌohnãg 
xix Paniye ꞌohnãg kuxa mãm kãy kopah. ꞌÃmhok. 49 Tikmũꞌũn teꞌ 
yũmmũg ꞌohnãg Mõyyex yõg xatꞌax, yĩy Topa te nõm xũygãp-tup. Kaxĩy.

50 Paꞌ xip Nĩkonẽm, yã hõmã Yeyox haꞌ mõg Nĩkonẽm, yã Paniye xop 
kopaꞌ xip. Tute:

51 — Yũmũ yõg xatꞌax te hãmꞌãktux, hu: “Ãpu tik yõg hãpxopmãꞌax 
kopit hãmãxap, tuk-nãy tuꞌ xuktux ꞌũkummuk tihik.” Kaxĩy.

52  Haꞌ nõy te:
— ꞌOk hãpxexka Ganinet tu ꞌãnũn kamah Yeyox putuk? ꞌÃpu mõkupix 

max Topa yõg tappet, ha xateꞌ yũmmũg putup Topa pupi hãmꞌãktux xop te 
hãpxexka Ganinet tuꞌ nũn ꞌohnãg. Kaxĩy. 53 Ha taꞌ nũn tikmũꞌũn yãy pet hah.

ꞌŨn teꞌ nõy hãꞌ xupxet

8  1 Ha taꞌ mõg tikmũꞌũn xohix xexka yãy pet hah, ha taꞌ mõg Yeyox 
yĩktix ꞌOnimet Kup tuꞌ 2  Hãptup mãyõn xupep ꞌĩhãꞌ mõg Yeyox tu 

mõktu putpuꞌ xupep Topa pet xexka tuꞌ, pa tikmũꞌũn xop xexka te Yeyox 
xakot, ha Yeyox yũm, tu tikmũꞌũn pu hãmyũmmũgãhã kõnãmãhãꞌ. 3  Ha 
taꞌ pip kama tik te hãmyũmmũg xop xix Paniye xop, tuꞌ nũnnãhã ꞌũhũn. 

Hõmã ꞌũn teꞌ nõy hãꞌ xupxet, ha tikmũꞌũn teꞌ pẽnãhãꞌ. Nõm te ꞌũn xix 
tikmũꞌũn keppah, hak-nĩhãꞌ xip. 4 Ha nõm xop te Yeyox pu hãmꞌãktux, hu:

— Notot, nũ ꞌũn teꞌ nõy hãꞌ xupxet, ha tikmũꞌũn teꞌ pẽnãhãꞌ. Yãꞌ xonnix. 
5 Ha ta hõmã Mõyyex teꞌ kaxꞌãmi yũmũ yõg xatꞌax yõg tappet tuꞌ, tu 
kaxꞌãmi, pu tikmũꞌũn ꞌũn te kaxĩy tuꞌ mĩkaxxap hã tux, tu nõp-tex. Putep 
xuktux ꞌãmũn nõmhãꞌ. Putep mũn mĩy putup yũmũꞌãteꞌ? Kaxĩy.

6  Yã Paniye xop yõg hãmꞌãktux te pamãg putuk. Yã ꞌũp-tup, puyĩy 
Yeyox hãmꞌãktux kummuk, puyĩy tikmũꞌũn xuktux Yeyox ꞌũkummuk. Pa 
Yeyox nũꞌxup, tuꞌ yĩm kutok hãꞌ kaxꞌãmi hãm tuꞌ. 7 Ha tik te xeꞌ yĩykopit 
punethok, haꞌ yok Yeyox, tu:

— ꞌOk xip nũnte tik te hãpkummuk mĩy ꞌohnãg? ꞌŨxip, puxix mõ xap 
yõn hãmãxap putup. Kaxĩy.

8  Yeyox nũꞌxup ꞌũxeheh, tu xe kaxꞌãmi hãm tuꞌ, 9 haꞌ xupak xop ꞌũp-xet 
huꞌ mõg, yã kutut mõg hãmãxap, tu mõktu tik xip ꞌohnãg Yeyox mũtik 
xix ꞌũn mũtik. Yãꞌ xip Yeyox xix ꞌũhũn, 10 ha Yeyox yok, tu:

— Nixxix, piꞌyãꞌ mõg tihik? Piꞌãꞌ pip tik te hãmꞌãktux ꞌãkummuk? Kaxĩy.
11 Ha:
— Yãyã, ꞌũmõg kaꞌmãm, yãꞌ pipꞌah. Kaxĩy.
Ha Yeyox te:

— Hamũn, ꞌa ꞌãte hãmꞌãktuxꞌah ꞌãkummuk, ꞌa yã ꞌãkummukꞌah. Mõg, 
nũy xe hãpkummuk mĩy hok. Kaxĩy.

Yeyox te tikmũꞌũn xohix yõg kũyãnãm putuk
12  Ta xeꞌ xip Yeyox xix tikmũꞌũn, ha Yeyox te:
— ꞌÃte kuyãnãm putuk tikmũꞌũn xohix puꞌ. Nõm te ꞌũg peꞌ mõg, yãꞌ xip 

kuyãnãm putuk ꞌũkuxa kopah, yã hiꞌax kux ꞌohnãg yõg kuyãnãm, ha nõm 
xop ꞌaꞌ pipꞌah hãpkoxtap kopah. Kaxĩy.

13  Ha Paniye xop te:
— Nõmhã ꞌãp-xehnãg te yãy ꞌãktux, yĩy ꞌõg hãmꞌãktux ꞌũxeꞌe ꞌohnãg. Kaxĩy.
14 Ha Yeyox te:
— Paxpuk puxehnãg te yãy ꞌãktux, puxix ꞌũxeꞌe yõg hãmꞌãktux. Hamũn, 

ꞌãteꞌ yũmmũg hãm tuk nũn, xix hãm tuk mõg putup kamaꞌ yũmmũg. Pa 
xateꞌ yũmmũg ꞌohnãg hãm tuk nũn, xix hãm tuk mõg putup kama xateꞌ 
yũmmũg ꞌohnãg. 15 ꞌÃxop te hãmꞌãktux mõꞌkaꞌok ꞌũnõy kummuk, yã ꞌãxop 
te tikmũꞌũn xohix putuk. Pa ꞌãte hãmꞌãktux ꞌohnãg ꞌũnõy kummuk. 16 Paxpu 
ꞌãte hãmꞌãktux ꞌũnõy kummuk, kopxix ꞌũnõy yõg hãpxopmãꞌax kopit xeꞌeꞌ. 
ꞌŨgpuxehnãg xip ꞌohnãg, pa yõgnũ ꞌãtak xip ꞌũgmũtik. Tute nũgkutnãhãꞌ. 17 Yã 
ꞌũkaxꞌãmi ꞌõg xatꞌax yõg tappet tuꞌ, ꞌũtix te pẽnã xop ꞌãktux, ha hãmꞌãktux tix 
te yãy putuk, puxiꞌ xeꞌe ꞌũyõg hãmꞌãktux. 18 ꞌÃte yãy ꞌãktux, ha yõgnũ ꞌãtak tek 
mũn ꞌãktux kamah, yã hãmꞌãktux tix te yãy putuk. Tute nũgkutnãhãꞌ Kaxĩy.

19 Ha nõm te:
— Piꞌyãꞌ xip ꞌõg ꞌãtak? Kaxĩy.

Ha Yeyox te:
— ꞌAp ꞌãxop tek yũmmũgꞌah xix yõgnũ ꞌãtak ꞌap yũmmũgꞌah kamah. 

Paxpu ꞌãxop ꞌũgyũmmũg, hu ta yõgnũ ꞌãtak yũmmũg kamah. ꞌA ꞌãxop tek 
ꞌũgyũmmũgꞌah. Kaxĩy.

20 Hã kaxĩy Yeyox te xohix pu hãmyũmmũgãhã Topa pet xexka kopah. 
ꞌÕnte tikmũꞌũn te mĩpkox kopa tayũmak nĩm. ꞌAꞌ xonat te Yeyox mũgꞌah, 
yã yõg ꞌãmnĩy xeꞌeꞌah, yĩꞌ mũg ꞌohnãg.

ꞌŨꞌũm Yeyox
21 Ta xe hãmꞌãktux Yeyox tikmũꞌũn mũtik, hu:

— ꞌŨgmõg putup nũpeheh, ha xatek xak putup, paꞌ pip ꞌõg hãpkummuk 
mĩyꞌax, ꞌĩhã ꞌãxakix putup, hu ꞌãmõg yũmmũg ꞌohnãg yõgnũ xipꞌax, tu ꞌaꞌ 
nõm tu ꞌãmõg putupꞌah. Kaxĩy.

22  Ha Yoneo xexka xop te:
— Tute hãmꞌãktux: “ꞌÃmõg yũmmũg ꞌohnãg yõgnũ xipꞌax. Putep xuktux? 

ꞌOk yãy putex putup? Kaxĩy.
23  Ha Yeyox te:

— ꞌÕg pipꞌax pip nũnte hãm xexka tuꞌ, pa ꞌũkxipꞌax pip pepix pexkox tuꞌ. ꞌÕgnũ 
pipꞌax yã hãm xexkaꞌ, pa ꞌũkxipꞌax xipꞌah hãm xexka tuꞌ. 24 Hã kaxĩy ꞌãte xa 
hãmꞌãktux, ꞌũpip ꞌõg hãpkummuk mĩyꞌax, ꞌĩhã ꞌãxakix putup. ꞌÃxop kuxa mãm 
ꞌohnãg ꞌũgmũn kopah, ꞌĩhã ꞌõg hãpkummuk mĩyꞌax pip kaꞌok ꞌãxop mũtik. Hamũn, 
ꞌãkuxa mãm ꞌohnãg ꞌũgmũn kopah, yã ꞌũkxuxetꞌax nõy yã ꞌũgmũn yãg mũn. Kaxĩy.

25 Ha nõm te:
— ꞌÃmũn ꞌũꞌũm? Kaxĩy.
Ha Yeyox te:

— Hõmã ꞌãte xa nõm ꞌãktux punethok 26 ꞌÃte xe xa hãmꞌãktux punethok, tu xe 
ꞌõg hãpxopmãꞌax kopit putup punethok, nũy hãmꞌãktux ꞌãxop te hãpkummuk 
mĩy punethok. Topa te nũgkutnãhãꞌ, yãꞌ xeꞌeꞌ, ha ꞌãte nõm yõg hãmꞌãktux ꞌãpak, 
tu nõm ꞌãktux tikmũꞌũn xohix puꞌ, tu hãpxop nõy ꞌãktux ꞌohnãg. Kaxĩy.

27 Ha tikmũꞌũn teꞌ yũmmũg ꞌohnãg Yeyox yõg hãmꞌãktux, yã Yeyox yõg 
ꞌãtak ꞌãktuxꞌax yũmmũg ꞌohnãg. 28  Ha Yeyox te:

— ꞌÃxop tek mũn Tikmũꞌũn Kutok xup putup pepix mĩpkupnix tuꞌ, hak 
xup putup, tuk xok putup, ꞌĩhã ꞌãxop teꞌ yũmmũg putup ꞌũgmũn yãg mũn, 
tu ꞌãxop teꞌ yũmmũg putup ꞌãte yãp-xehnãg hã hãpxopmã ꞌohnãg, pa 
yõgnũ ꞌãtak yõg hãmyũmmũg ꞌãktux ꞌãteꞌ, tu hãpxop nõy ꞌãktux ꞌohnãg, 
29 ha Topa te nũgkutnãhãꞌ, yãꞌ xip ꞌũgmũtik, tuk nĩm putupꞌah. Yã hamũn, 
ꞌãte hãpxopmãꞌ, hã Topa tep-tuppax, ha hãpxop nõy mĩy ꞌohnãg. Kaxĩy.

30 Ha tikmũꞌũn teꞌ xupak Yeyox yõg hãmꞌãktux, haꞌ punethok kuxa 
mãm Yeyox kopah.

Nõm te hok hã hãm putuk
31 Ha Yeyox te Yoneo xop yõg kuxa mãm kaꞌok xop pu hãmꞌãktux, hu:

— ꞌÃxop te yõgnũ hãmyũmmũg tu ꞌĩpkox pip, tuꞌ mĩy, nũy ta ꞌãxop yã 
yõgnũ xop. 32  ꞌÃxop te nõm te hok hã hãm putuk, haꞌ nõy te ꞌãxop xatpax. Pa 
ꞌãxop teꞌ yũmmũg putup hãmyũmmũgꞌax xeꞌe, ha hãmyũmmũg xeꞌeꞌax te 
ꞌãxop mõy putup, xayĩy mõg, tu xe nõm te hok hã hãm xop putukꞌah. Kaxĩy.

33  Pa tikmũꞌũn te:
ꞌAmanãm yõg xupepmã xop kopak mũg pip, tu nõm te hok hã hãm 

putuk ꞌohnãg. Yãꞌ nõy tek mũg xatpax ꞌohnãg. Teptu xate hãmꞌãktux, 
ꞌũgmũg mõy, nũy ta mõg? Kaxĩy.

34 Ha Yeyox te:
— ꞌÃte xa hãmꞌãktux hãmyũmmũg xeꞌeꞌ. Tikmũꞌũn ꞌũm te hãpkummuk mĩy, 

ha hãpkummuk mĩyꞌax putup xũyꞌax te tikmũꞌũn xatpax, ha tikmũꞌũn te nõm 
te hok hã hãm putuk. 35 ꞌAꞌ nõm te hok hã hãm xip kaꞌokꞌah xuxyã xop kopah, 
paꞌ mõg putup. ꞌAꞌ xip kaꞌokꞌah. Ha tak-tok xip kaꞌok xuxyã xop kopah, tuꞌ mõg 
putupꞌah, yãꞌ xip kaꞌok. 36 Pak mũn Topak-tok te ꞌãxop mõy, xa mõg, yã ꞌãmõg 
putup xeꞌeꞌ, tu nõm te hok hã hãm putuk putup ꞌohnãg, ha hãpkummuk mĩyꞌax 
te ꞌãxop xat putup ꞌohnãg. 37 ꞌÃteꞌ yũmmũg ꞌãxop yã mõnãyxop ꞌAmanãm yõg 
xupepmã xop. Pa ꞌãxop tep-tup, nũy ꞌũkputex. ꞌÃxop te yõgnũ hãmyũmmũg pa 
ꞌohnãg, hup-tup, nũy ꞌũkputex. 38 Yõgnu ꞌãtak te ꞌãꞌ mũg hãpxop punethok, ha 
ꞌãte xa nõm ꞌãktux, pa ꞌãxop teꞌ mĩy ꞌõgnũ ꞌãtak yõg xatꞌax. Kaxĩy.

39 Ha tikmũꞌũn te:
— Yõgnũ ꞌãtak yã ꞌAmanãm. Kaxĩy.
Ha Yeyox te:
Paxpu ꞌãxop yã ꞌAmanãm yõg xop, nũy ta hãpxopmã yã ꞌAmanãm 

putuk. 40 Topa te ꞌã hãmꞌãktux, ha ꞌãte xa nõm ꞌãktux, yã hãpxop nõy 
ꞌãktux ꞌohnãg. Pa ꞌãxop tep-tup, nũy ꞌũkputex, yã ꞌa ꞌAmanãm putukꞌah. 
41 ꞌÃxop te hãpxopmã ꞌõgnũ ꞌãtak putuk. Kaxĩy.

Ha tikmũꞌũn te:
— Topa mũn yã ꞌũgmũ yõg ꞌãtak, yã Topap-xehnãg, yãg mũg yã Topak-

tok xeꞌe, yã ꞌap ꞌãmũn putukꞌah. Kaxĩy.
42  Ha Yeyox te:
— Paxpu Topa yã ꞌõgnũ ꞌãtak, nũy ta ꞌãxop putuppax ꞌũgmũn. Hamũn, ꞌãte Topa 

tuk nũn, tu nũktuk xupep nũnteh. ꞌA ꞌãte nũ yãy kutnãꞌah, pa yã Topa teꞌ. 43 Teptu 
ꞌãxop teꞌ yũmmũg ꞌohnãg yõgnũ hãmꞌãktux. ꞌOk ꞌãxop te nõãꞌ tot ꞌohnãg yõgnũ 
hãmꞌãktux? 44 ꞌÃxop yã Hãmgãyãgnãg kutok, tu ꞌãxop teꞌ mĩy ꞌõgnũ ꞌãtak te nõm 
putup. Yã hãm xexka yõg hãmyãxatamuk tox hã Hãmgãyãgnãg teꞌ kixpax. Tutep-
tup nõg hokꞌah hãmyũmmũgꞌax xeꞌe, yã Hãmgãyãgnãg ꞌũyok ꞌohnãg, tuꞌ koitpax, 
yã Hãmgãyãgnãg te kaxĩy, tuꞌ koitpax, yã koitꞌax xohix xexka mĩy. Koitꞌax yã 
Hãmgãyãgnãg kutok. 45 ꞌÃte xa hãpxeꞌe ꞌãktux, yãꞌ koit ꞌohnãg, pa ꞌãxop kuxa 
mãm ꞌohnãg yõgnũ hãmyũmmũgꞌax kopah. 46 Piꞌyã ꞌãxop kopa teꞌ xuktuxꞌax ꞌãte 
hãpkummuk mĩy? Yã tik te nõm ꞌãktux ꞌohnãg. ꞌÃte hãpxeꞌe ꞌãktux. Teptu ꞌãxop 
tek kopa ꞌãkuxa mãm ꞌohnãg? 47 Topa yõg tikmũꞌũn te Topa yõg hãmꞌãktuxꞌax 
ꞌãpak, tuꞌ yĩpkox pip. Pa ꞌãxop ꞌaꞌ Topa yõgꞌah, hu ꞌãyĩpkox pip ꞌohnãg. Kaxĩy.

YOÃM 8

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



208

Yeyox xix ꞌAmanãm
48  Ha Yoneo xexka xop te:
— ꞌOk ꞌũgmũꞌãte hãpxeꞌe ꞌãktux ꞌãmũn te Xãmãnit xop kopa ꞌãxip, haꞌ 

xip yãmĩy kummuk ꞌãkopah? Yã hamũn. Kaxĩy.
49 Ha Yeyox te:
— ꞌAp xipꞌah yãmĩy kummuk ꞌũgkopah. ꞌÃte yõgnũ ꞌãtak max ꞌãktux, ha ta ꞌãxop 

tek mũn ꞌãktux kummuk. 50 ꞌA ꞌãteꞌ xak ꞌohnãg, puyĩy tikmũꞌũn ꞌũgmũn ꞌãktux 
max. ꞌÃteꞌ xak ꞌohnãg, puyĩy tikmũꞌũn ꞌũgmũn xexka mĩy. Yãꞌ nõy puxet tek mũn 
ꞌãktux max, tuk xexka mĩy, tu ꞌõg hãpxopmãꞌax kopit, tuꞌ xuktux ꞌãxop koheꞌ, pak 
mũn yok. 51 ꞌÃte hãpxeꞌe ꞌãktux. Nõm ꞌũm te yõg hãmꞌãktuxꞌax ꞌãpak, tuꞌ yĩpkox pip, 
puxix hi xeꞌẽgnãg mõkumaꞌ mõg, haꞌ kux ꞌohnãg yã xakix xeꞌe putup ꞌohnãg. Kaxĩy.

52  Ha Yoneo xop te:
— ꞌŨgmũꞌãteꞌ yũmmũg nõmhãꞌ ꞌũxip yãmĩy kummuk ꞌãkopah. ꞌAmanãm 

xok, xix tik te Topa pupi hãmꞌãktux xop xakix kamah, pa xateꞌ xuktux, 
hu: “Nõm ꞌũm te yõg hãmꞌãktuxꞌax ꞌãpak, tuꞌ yĩpkox pip, puxix xakix xeꞌe 
putup ꞌohnãg. 53  Yũmũ yõg ꞌãtak ꞌAmanãm xok. Xate putep mũn ꞌãktux? 
ꞌOk ꞌãmũn xexkaꞌ, pa ꞌAmanãm kutõgnãg? Yã Topa pupi hãmꞌãktux xop 
xakix kamah. ꞌOk xate hãmpeꞌãpaxex ꞌãxexkanãm? Kaxĩy.

54 Ha Yeyox te:
— Paxpu ꞌãte yãy max ꞌãktux, tu yãy xexka mĩy, puxix tuꞌ kummuk, yã 

hãmꞌãktux kummuk. Pa yõgnũ ꞌãtak tek mũn max ꞌãktux, tuk xexka mĩy. Yã 
yõgnũ ꞌãtak teꞌ mĩy. Yõgnũ ꞌãtak yã ꞌãxop teꞌ xãnãhãꞌ, hu: “Topa yũmũ yõg”. 55 Pa 
ꞌãxop te nõm yũmmũg ꞌohnãg hokꞌah, pa ꞌãte nõm yũmmũg. Paxpu ꞌãte hãmꞌãktux 
nõm yũmmũg ꞌohnãg, kopxix koit, yã ꞌãxop putuk. Pa ꞌãte nõm yũmmũg, tu yõg 
hãmꞌãktuxꞌax ꞌãpak, tuk yĩpkox pip. 56 Hõmã ꞌũhittap ꞌõg ꞌãtak ꞌAmanãm kuxa 
hittup yã tuteꞌ yũmmũg ꞌãte hãpxopmãꞌax, tuꞌ yũmmũg, huꞌ kuxa hittup. Kaxĩy.

57 Ha Yoneo xop te:
— ꞌA ꞌõg hãmyãxatamuk te 50ꞌah. ꞌOk xate ꞌAmanãm pẽnãhãꞌ? Kaxĩy.
58  Ha Yeyox te:

— ꞌÃte xa hãpxeꞌe ꞌãktux. Hõmãg xip ha kunãy tuꞌ xip ꞌAmanãm. ꞌŨgxip 
mõkumakmõg. Kaxĩy.

59 Ha tikmũꞌũn te mĩkaxxap pop, nũy nõ Yeyox tux, nũy putex, pa 
Yeyox te yãy xaptop, tu taꞌ mõg Topa pet xexka kũnãpah.

Yeyox xix tik pa hok

9  1 Ta xe hãpkumep Yeyox, paꞌ xip tihik, tuꞌ pa hok. ꞌŨtut teꞌ put, ꞌĩhãꞌ 
pa hok, tu yõg hãmyãxatamuk tox hãꞌ pa hok. 2  Ha taꞌ pip Yeyox yõg 

tik xop, tu Yeyox puꞌ yĩkopit, hu:
— Yãyãꞌ, tep-te hãpkummuk mĩy, yĩy tik pa hok, ꞌĩhãꞌ tut teꞌ put? ꞌOk pe 

tik te hãpkummuk mĩy, ꞌok peꞌ tak xiꞌ tut? Kaxĩy.
3  Ha Yeyox te:

— ꞌAꞌ tik te yãy pa hokgãꞌah, xiꞌ tak teꞌ pa hokgãꞌah, xiꞌ tut teꞌ pa 
hokgãꞌah. Yã tik pa hok, puyĩy tikmũꞌũn yũmmũg Topa kaꞌok xexka te tik 
puꞌ mĩy putup hãpxop max xeꞌẽgnãg. 4 ꞌÃpu yũmũ hãm mõkumakmõg. Yã 
Topa te nũgkutnãhãꞌ, ꞌũ hãm. ꞌÃpu yũmũ hãm. Hãpxip ꞌĩhã yũmũg hãm 
putup ꞌohnãg, yã ꞌãmnĩy putuk ꞌĩhã tikmũꞌũn hãm ꞌohnãg. 5 ꞌŨkxip nũnte 
hãm xexka tuꞌ, tu ꞌãte tikmũꞌũn pu Topa mũg xix hãmmax mũg. Yã ꞌãte 
kuyãnãm putuk, yã tikmũꞌũn pu hãpxop xohix tupmãhãꞌ. Kaxĩy.

6  Ta Yeyox te mõꞌ yĩyhep yõn hãm tuꞌ, tu hãm kotĩnnãhãꞌ, tu putõy mĩy, 
tu putõy hã tik pa mõꞌnĩy, 7 tu tik pu hãmꞌãktux, hu:

— Mõg, nũy yãy pa pix puxhep Xinoꞌe tuꞌ. Yã kõnãg kox te puxhep 
xetnãhãꞌ. Kaxĩy.

Yã Xinoꞌe te tikmũꞌũn yĩyꞌax hã: “Mõkutnãhãꞌ” Kaxĩy.
Ha taꞌ mõg tihik, tu yãy pa pix, tu hãmpẽnãhãꞌ, tu putpuꞌ nũn, tu 

nũktuꞌ xupep. 8  Ha taꞌ pip tik xape xop xix tikmũꞌũn nõy. Hõmã nõm te 
tik pẽnãhãꞌ, ꞌĩhã tik te ta tu hãpxop kax xix tayũmak xak. Haꞌ xohix te:

— ꞌOk nõꞌõm tihik. ꞌOk hõmãꞌ yũm, tu ta tuꞌ kax, nũy tayũmak pop? Kaxĩy.
9 Haꞌ yãg te:

— Hamũn nõꞌõm. Kaxĩy.
Ha taꞌ yãg nõy te:

— ꞌÃmhok, yã nõm putuk. Kaxĩy.
Pa tik te:

— Yãg mũn. Kaxĩy.
10 Ha tikmũꞌũn te:
— Texĩy xate hãmpẽnãhã nõmhãꞌ? Tep-te ꞌãpa mĩy? Kaxĩy.
11 Ha tik te
— ꞌŨxip tihik ꞌũxuxetꞌax Yeyox, tu putõy mĩy, tu nõm mõg pa nĩy, tuk 

xat hu: “Mõg, nũy yãy pa pix puxhep Xinoꞌe tuꞌ”. Kaxĩy. Ha tak mõg, tu 
yãy pa pix, tu hãpxip ꞌohnãg ꞌĩhã ꞌãte hãmpẽnãhãꞌ. Kaxĩy.

12  Ha tikmũꞌũn te:
— Piꞌyãꞌ xip nõm tihik? Kaxĩy.
Ha tik te:

— ꞌĨntuꞌ, ꞌa ꞌãtep yũmmũgꞌah. Kaxĩy.

Paniye xop teꞌ yĩkopit
13  Ha ta tik mõgãhã tikmũꞌũn te Paniye xop hah. 14 Yã nit xap, yã Yoneo 

xop yõg ꞌãmnĩy hãm hok ꞌĩhã Yeyox te putõy mĩy, tu tik pa mĩy. 15 Ha 
Paniye xop te xe tik hãꞌ yĩkopit, texĩy hãmpẽnãhã nõmhãꞌ. Ha tik te:

— Yã tute putõy hã mõ ꞌũgpa nĩy, ha ꞌãte yãy pa pix, hu nõmhã 
hãmpẽnãhãꞌ. Kaxĩy.

16  Ha Paniye yãg xop te:
— Nõm teꞌ nõy pa mĩy, ꞌap Topa yõg tikꞌah. Yã tute ꞌãmnĩy hãm hok yõg 

xatꞌax ꞌãpak ꞌohnãg. Kaxĩy.

Pa yãg nõy te:
— ꞌOk tik kummuk te hãpxop kaꞌok xeꞌẽgnãg texĩy mĩy? ꞌÃmhok. Kaxĩy.
Yã yãg tep-tup nõg Yeyox, ha ta yãg tep-tup, yã nõm putox puxet 

ꞌohnãg. 17 Ha Paniye xop te xe:
— Tep-te xa ꞌãpa mĩy? Xate putep mũn ꞌãktux? Texĩy nõꞌõm tihik? Kaxĩy.
Ha tik te xe:

— Yã nõm te Topa pupi hãmꞌãktux xop kopaꞌ xip. Kaxĩy.
18  Ha Yoneo xop yõg xexka xop kuxa mãm ꞌohnãg. Hõmã tik pa hok, pa 

hõnhã hãmpẽnãhãꞌ, pa nõm kuxa mãm ꞌohnãg, huꞌ xãnãhã tik yõg ꞌãtak 
xiꞌ tut, 19 yĩy taꞌ nũn, tu nũktuꞌ mõxahaꞌ. Ha Yoneo xexka xop te:

— ꞌOk nũhũ ꞌãk-tok pit? Xate hãmꞌãktux, xateꞌ put, tu ta pa hok. Texĩy 
hõnhã hãmpẽnãhãꞌ? Kaxĩy.

20 Haꞌ tak xiꞌ tut te:
— Hamũn, ꞌũgmũg kutok, hak mũꞌãteꞌ yũmmũg ꞌũnãhãꞌ, tu taꞌ pa hok, 

21 pak mũꞌãteꞌ yũmmũgꞌah tu texĩy tu hõnhã hãmpẽnãhãꞌ, tuk mũꞌãteꞌ 
yũmmũgꞌah, tep-te tu pa mĩy. ꞌÃpu ꞌũgmũk-tok yĩkopit. Yãꞌ xiptap, tu 
hãmyũmmũg. Tute xa hãmꞌãktux putup. Kaxĩy.

22 Yã ꞌãtak te Yoneo xexka xop yĩpkutuk xiꞌ tut teꞌ, hu kaxĩy hãmꞌãktux. Yã 
Yoneo yõg xexka xop teꞌ xat, pu tikmũꞌũn Yoneo xop yõg Topa pet hã mõxa hok 
nõm te hãmꞌãktux Yeyox yã Kunnix, yã Topa nũ nõm kutnãhãꞌ. 23 Yĩy ta hãmꞌãktux 
hã kaxĩy ꞌãtak xiꞌ tut, yã hãmꞌãktux hu: “Yãꞌ xiptap. ꞌÃpuꞌ yĩkopit”. Kaxĩy.

24 Ha Yoneo xexka xop te xeꞌ xãnãhã tihik, yãꞌ tut te nõm put, tu ta pa 
hok. Ha ta tik nũn, haꞌ nõy te:

— ꞌÃpu hãmꞌãktux xeh Topa keppah. ꞌÃpu koit hok. ꞌŨgmũꞌãteꞌ yũmmũg 
ꞌũkummuk Yeyox, yã hãpkummuk mĩy. Kaxĩy.

25 Ha tik te:
— ꞌÃteꞌ yũmmũgꞌah ꞌok pe tuꞌ max, ꞌok pe tuꞌ kummuk nõꞌõm, pa ꞌãteꞌ 

yũmmũg hõmã ꞌũkpa hok, pa hõnhã ꞌãte hãmpẽnãhãꞌ. Kaxĩy.
26  Ha: Texĩy? Putep mũn mĩy? Tep texĩy ꞌãpa mĩy? Kaxĩy.
27 Ha tik te:

— ꞌÃte xa hãmꞌãktux, pa ꞌãyĩpkox ꞌohnãg. Tep texĩy ꞌãxop te xe yĩkopit? Kaxĩy.
Haꞌ nõy te:

— ꞌOk xatep-tup, nũy Yeyox mũtik mõg? Kaxĩy.
28  Tuk-teꞌex kummuk, tu:

— Yeyox mũtik ꞌãmõg, pak mũg mõg Mõyyex mũtik. 29 ꞌŨgmũꞌãteꞌ 
yũmmũg Topa te Mõyyex mũtik hãmꞌãktux, pa nõꞌõm, yã hãm ꞌũm tuꞌ 
nũn? Yãꞌ yũmmũgꞌah. Kaxĩy.

30 Ha tik te:
— Texĩy ꞌãxop teꞌ yũmmũg ꞌohnãg? ꞌÃxop teꞌ yũmmũgꞌah hãm ꞌũm tuꞌ nũn, 

pa tutek pa mĩy. 31 Yũmũꞌãteꞌ yũmmũg Topa te hãpkummuk mĩyꞌax xop 
ꞌãpak ꞌohnãg, pa Topa teꞌ nõy xop ꞌãpak, yã nõm te Topa ꞌãpak, tuꞌ yĩpkox pip, 
tuꞌ mĩy Topa te nõm putup. 32  Hãm xexka yõg hãmyãxatamuk xohix xexka 

ꞌĩhã tikmũꞌũn te hãpxopmã kaꞌok xeꞌẽgnãg ꞌohnãg, yã nõm putuk ꞌohnãg. ꞌOk 
xateꞌ xupak tikmũꞌũn teꞌ pa mĩy, nõm nãhã, hu ta pa hok? ꞌÃmhok. 33 Paxpu 
Topa yõg tik ꞌohnãg ꞌõhõm, puxix hãpxopmã kaꞌok xeꞌẽgnãg ꞌohnãg. Kaxĩy.

34 Ha:
— ꞌÃmũn, ꞌãnãhã hãpkummuk mĩyꞌax mũtik, tu hãpkummuk mĩypax. 

ꞌOk xatek mũꞌã hãmyũmmũgãꞌ? ꞌÃmhok. Kaxĩy.
Tuꞌ ta tik putyõn Yoneo xop yõg Topa pet kũnãpah, tuꞌ xat, pu xe mõꞌnã hok.

Pa hok xop putuk
35 Yãꞌ putyõn, ha Yeyox teꞌ xupak, tu taꞌ mõg, nũy tik xax, tuꞌ xipihiꞌ, tu:

— ꞌOk ꞌãkuxa yũm kaꞌok Tikmũꞌũn Kutok kopah? Kaxĩy.
36  Ha tik te:

— Yãyã, ꞌãpu hãmꞌãktux, ꞌũꞌũm nõꞌõm? ꞌŨgkuxa yũm putup nõm kopah. Kaxĩy.
37 Ha Yeyox te:
Yãk mũn, ꞌãte ꞌãmũtik hãmꞌãktux nõmhã. Kaxĩy.
38  Ha tik te:

— Yãyã, ꞌũgkuxa yũm kaꞌok ꞌãkopah. Kaxĩy.
Tuꞌ kopaxux hãꞌ xip Yeyox keppah.
39 Ha Yeyox te:

— ꞌŨgnũn hãm xexka tuꞌ, nũy tikmũꞌũn yõg hãpxopmãꞌax kopit, nũy 
tikmũꞌũn xatat. Tikmũꞌũn yãg te hãmꞌãktux, hu: “ꞌŨgmũꞌãte Topa yõg 
hãmꞌãktux yũmmũg kutõgnãg, pak mũꞌãtep-tup, ꞌũ hãmyũmmũg”. Kaxĩy. 
Yã nõm teꞌ pa hok xop putuk, pa hãpxip ꞌĩhã hãmpẽnãhãꞌ. Ha ta tikmũꞌũn 
yãg nõy te hãmꞌãktux hitop, hu: “ꞌŨgmũꞌãte Topa yõg hãmꞌãktux 
yũmmũg”. Kaxĩy. Yã nõm te pa hok xop putuk. Kaxĩy.

40 Ha Paniye xop teꞌ xupak, haꞌ yãg teꞌ yĩkopit, hu:
— Texĩy, ꞌok ꞌũgmũg pa hok xop putuk? Kaxĩy.
41 Ha Yeyox te:
— ꞌÃxop te hãmꞌãktux Topa yõg hãmꞌãktux yũmmũg kutõgnãg, pap-tup, 

nũy hãmyũmmũg, nũy taꞌ pa hok xop putuk, tuk-nãy tu hãmpẽnãhãꞌ, yã 
ꞌãmax Topa keppah. Pa ꞌãxop te kaxĩy ꞌohnãg. Yã ꞌãxop te hitop ꞌãktux 
Topa yõg hãmꞌãktux yũmmũg, nũy taꞌ pa hok xop putuk, tu ꞌãkummuk 
Topa keppa mõkuma ꞌãmõg. Kaxĩy.

Kahnẽn

10  1 Ta xe tikmũꞌũn pu hãmꞌãktux Yeyox te, hu:
— ꞌÃte xaꞌ yũmmũgãp-tup hãpxop, tu hãpxeꞌe ꞌãktux putup. ꞌŨxip 

kahnẽn yõg hãmpakꞌax, haꞌ xupxet te hãmpakꞌax ꞌãtex, pa hãmpakꞌax yĩkox 
hãꞌ xupep ꞌohnãg, 2 pa kahnẽn yõg pẽnãꞌax te hãmpakꞌax yĩkox hãꞌ xupep, 3 ha 
hãmyĩkox pẽnãꞌax te hãpxõn, haꞌ xupep kahnẽn yõg pẽnãꞌax, tu kahnẽn xãnãhãꞌ, 
yã xuxetꞌax xohix hãꞌ xãnãhã kahnẽn, ha kahnẽn teꞌ xupak, huꞌ peꞌ mõg, ha 
kahnẽn yõg pẽnãꞌax te kahnẽn mõgãhã hãptopah, 4 tu hãptopaꞌ pip, tuꞌ pẽnãꞌax 

te mãxap tuꞌ mõg, ha kahnẽn teꞌ peꞌ mõg, kahnẽn teꞌ yũmmũg pẽnãꞌax yõg 
hãmꞌãktux tuꞌ, 5 ha kahnẽn teꞌ nõy peꞌ mõg ꞌohnãg. ꞌŨnõy te kahnẽn xãnãhãꞌ, pa 
kahnẽn nũpanãm, kahnẽn teꞌ yũmmũg ꞌohnãg ꞌũnõy yõg hãmꞌãktux tuꞌ. Kaxĩy.

6 Yeyox te nõm ꞌãktux, nũy tikmũꞌũn pu hãpxop nõy yũmmũgãhãꞌ, pa 
tikmũꞌũn te hãmyũmmũg ꞌohnãg. Tikmũꞌũn te hãmpeꞌpaxex texĩy hãmꞌãktux.

Yeyox te kahnẽn yõg pẽnãꞌax max putuk
7 Ta xe hãmꞌãktux Yeyox te, hu:

— ꞌÃte xa hãpxeꞌe ꞌãktux. Kahnẽn te hãmpakꞌax yĩkox hã mõxakux hãmpakꞌax 
kopah. Yãꞌ pip ꞌũkopah, haꞌ nõy te kahnẽn koxyõy ꞌohnãg. Hã kaxĩy ꞌãte yõg 
kuxa mãm kaꞌok xop pẽnãhãꞌ, haꞌ nõy te nõm koxyõy ꞌohnãg. 8 Kahnẽn te xupxet 
ꞌãpak ꞌohnãg. Hã kaxĩy yõg kuxa mãm kaꞌok xop te nõm te koit hãꞌ yũmmũgã 
xop ꞌãpak ꞌohnãg. 9 Kahnẽn te hãmpakꞌax yõg hãmyĩkox hã mõxakux hãmpakꞌax 
kopah, tu taꞌ mõg nõmhã hatoꞌah kamah, nũy tu xit. ꞌŨnõy te kahnẽn koxyõy 
ꞌohnãg. Hã kaxĩy ꞌãte yõg kuxa mãm xop pẽnãhãꞌ, haꞌ nõy te nõm koxyõy ꞌohnãg. 
10 Ha ta xupxet nũn, nũy tu xupxet, nũy kahnẽn kix, nũy xohix koxyõy. Hã kaxĩy 
ꞌũnõy tep-tup, nũy yõg kuxa mãm kaꞌok xop kix, nũy koxyõy. Pa ꞌãte yõg kuxa 
mãm kaꞌok xop pẽnã max, haꞌ kuxa mãm, tuꞌ hittup, yãꞌ kuxa hittup xexkah.

11 — Ta ꞌãte kahnẽn pẽnãꞌax max putuk kamah. Kahnẽn pẽnãꞌax max te 
kahnẽn pupi tu xok, yã ꞌãte tikmũꞌũn pupik xok putup. 12 Ha taꞌ xip kãmãnat. 
Xuxyã te nõm pu pago, pu tu kahnẽn pẽnãꞌ, pa ꞌap kahnẽn yõg pẽnãꞌax xeꞌeꞌah, 
yã kãmãnat, yã ꞌũyõgꞌah kahnẽn. Ta kokexkata nũn, ha ta mõxupaha kãmãnat, 
yĩy ta kokexkata te kahnẽn pop, ha kahnẽn xohix nũpãnãm. 13 Kãmãnat 
mõxupahaꞌ. Hamũn, tayũmak tuꞌ hãm, tu kahnẽn putuppax ꞌohnãg. 14-15 Pa 
ꞌãte kahnẽn yõg pẽnãꞌax max putuk. Yõgnũ ꞌãtak tek yũmmũg, ha ꞌãte yãy yõg 
ꞌãtak yũmmũg. ꞌÃte yãy yõg kuxa mãm xop yũmmũg, ha yõg kuxa mãm kaꞌok 
xop tek yũmmũg, ha ꞌãte mõ nõm yãyxeꞌẽgnãg, hu nõm pupik xok putup.

16  — Ha ta kahnẽn nõy xohix pip hãmpakꞌax kũnãpah. Hã kaxĩy 
tikmũꞌũn panip xop kuxa mãm kaꞌok putup ꞌũgkopah. Nõm tek mũn ꞌãpak 
putup, haꞌ kuxa mãm kaꞌok xop nõy mõxakux putup, ha xohix kuxap-xet, 
tup-tox puxet, ha ꞌãte xohix xexka pẽnãp-tup.

17 — ꞌÃteꞌ tux hok, pu tikmũꞌũn ꞌũkputex, puxix tikmũꞌũn ꞌũkputex, ha putpuk 
hip-tup. Hã kaxĩy ꞌãtak Topa tek mõyãy xeꞌẽgnãg. 18 ꞌÃte tux hok, pu tikmũꞌũn 
ꞌũkputex hok, puxix tikmũꞌũn ꞌũkputex hok. ꞌÃtep-tup, puxix tikmũꞌũn ꞌũkputex. 
Topa teꞌ xat, ha ꞌãtep-tup, kopxik xok putup, tu putpuk hip-tup. Kaxĩy.

19 Tikmũꞌũn teꞌ xupak Yeyox yõg hãmꞌãktux, tu yãy yõg hãmpeꞌpaxexꞌax 
te yãy putuk ꞌohnãg. 20 Tikmũꞌũn punethok te:

— Yãꞌ xip yãmĩy kummuk Yeyox kopah! ꞌŨp-tox kummuk! Teptu ꞌãxop 
te nõm ꞌãpak? Kaxĩy.

21 Ha ta tikmũꞌũn nõy te:
— Tik te hãmꞌãktux max hã kaxĩy ꞌohnãg nõm kopaꞌ xip yãmĩy kummuk. 

Texĩy tute tik pa hok puꞌ pa mĩy? Kaxĩy.

Yoneo xop te Yeyox putup nõg
22  Ha taꞌ xip ꞌãmuk xexkah kõmẽn Yenoyanẽn tuꞌ, yã Topa pet xexka 

yõg ꞌãmuk xexkah. Yã hõmã ꞌũhittap tikmũꞌũn te xeꞌ mĩy Topa pet xexkaꞌ, 
tu nõ ꞌãmuk xexka mĩy. Yã hãmꞌãxĩynãg. 23  Ha taꞌ hãpkumep Yeyox te 
Topa pet xexka kux kaxax kakaꞌ, yã kux kaxax ꞌãxetꞌax Xanomãm Yõg 
Kux Kaxax. 24 Ha taꞌ nũn Yoneo xop, tu nũktu Yeyox xakot, tu:

— ꞌÃmnĩy xohix texĩy hãg mũꞌãteꞌ hipꞌax, nũy hãmyũmmũg? ꞌÃpu 
hãpxeꞌe ꞌãktux. ꞌOk ꞌãmũn yã Kunnix, Topa te nõm yãykutnãhãꞌ? Kaxĩy.

25 Ha Yeyox te:
— Hõmã ꞌãte xa hãmꞌãktux, pa ꞌãkuxa mãm ꞌohnãg ꞌũgkopah. ꞌÃte hãpxopmã 

max yõgnũ ꞌãtak te nõm putup, ha ꞌãxop teꞌ pẽnãhãꞌ, tu nõm hãg yũmmũgꞌax. 
26 Pa ꞌãxop tep-tup ꞌohnãg, nũy ꞌãkuxa mãm, ꞌa ꞌãxop te yõgnũ kahnẽn 
putukꞌah tuꞌ, yã yõgnũ kuxa mãm kaꞌok xop putukꞌah. 27 ꞌÃte yãy yõg kuxa 
mãm kaꞌok xop xãnãhãꞌ, ha nõm tek ꞌãpak, tuꞌ yĩpkox pip. ꞌÃte nõm yũmmũg, 
ha nõm tek peꞌ mõg, yã kahnẽn putuk, yã kahnẽn te kahnẽn pẽnãꞌax peꞌ mõg 
putuk. 28 Yã yõg kuxa mãm kaꞌok xop, haꞌ nõy te nõm pop putupꞌah. ꞌÃte yãy 
yõg xop hĩnnãhãꞌ, haꞌ pip hãmyãxatamuk xohix kux ꞌohnãg hã Topa yĩkaꞌ, yãꞌ 
xakix xexkap-tupꞌah. 29 Yõgnũ ꞌãtak ꞌã kuxa mãm xop popmãhãꞌ. Ha yõgnũ 
ꞌãtak ꞌũxexkanãm. ꞌŨkuxa mãm xop yã yõgnũ ꞌãtak yõg, haꞌ nõy te nõm pop 
putupꞌah. 30 Yõgnũ ꞌãtak ꞌũxexka xik mũn yã yãy putuk. Kaxĩy.

31 Ha Yoneo xop te mĩkaxxap pop, nũy Yeyox tux, nũy putex. 32 Ha Yeyox te:
— ꞌÃte hãpxopmã max punethok ꞌãxop kopah. Yã yõgnũ ꞌãtak teꞌ xat, ꞌũ mĩy. 

Hãpxopmãꞌax ꞌũm ꞌũkummuk, yĩy ꞌãxop tek tux putup mĩkaxxap hã? Kaxĩy.
33  Ha Yoneo xop te:

— ꞌŨgmũꞌãtep-tup, nũy ꞌãtux mĩkaxxap hã. Yã xate hãpxop kummuk mĩy, 
yã Topa ꞌãktux kummuk, yã xateꞌ xuktux ꞌãmũn yã Topah, pa ꞌãmhok, yã 
tihik ꞌãmũn. Kaxĩy.

34 Ha Yeyox te:
— ꞌŨkaxꞌãmi ꞌõg xatꞌax yõg tappet tuꞌ, hu: “ꞌÃxop te Topa putuk”. Kaxĩy. 35 Tu xe:
— Topa te nõm puꞌ hõm yãy yõg hãmꞌãktux, tu nõm xãnãhãꞌ, hu: “Topa putuk 

xop”. Kaxĩy. Yãꞌ kaxꞌãmi Topa yõg tappet tu nõꞌõm, ha Topa yõg tappet teꞌ koit 
ꞌohnãg. 36 Ha Topa tek mũn yãykutnãhãꞌ, tu nũgkutnãhã nũnte hãm xexka tuꞌ, 
ha ꞌãteꞌ hãmꞌãktux ꞌũgmũn yã Topak-tok. Texĩy ꞌãxop tek mũn ꞌãktux kummuk? 
37 Paxpu ꞌãte yõgnũ ꞌãtak pu hãpxopmã ꞌohnãg, ha ta ꞌãpu ꞌãkuxa mãm hok. 38 Pa 
ꞌãte yõgnũ ꞌãtak pu hãpxopmãhãꞌ. ꞌÃxop tek kopa ꞌãkuxa mãm ꞌohnãg, pa ꞌãpu 
ꞌãkuxa mãm yõg hãpxopmãꞌax kopah, yã yõg hãpxopmãꞌax kaꞌok xeꞌẽgnãg kopah, 
nũy yũmmũg xeꞌe yõgnũ ꞌãtak xip ꞌũgmũtik, xik xip yõgnũ ꞌãtak mũtik. Kaxĩy.

39 Ha Yoneo xop te xonat xat, pu Yeyox mũy, pa Yeyox te tikmũꞌũn kopaꞌ xip, 
tuꞌ mõg, 40 tu mõktu kõnãg kox Yohnãm xak putpuk, tu mõktuꞌ xupep Yoãm yõg 
xipꞌax tuꞌ, yã hõmã Yoãm te tikmũꞌũn putox pix nõnteh, ha Yeyox teꞌ nox xip. 
41 Ha taꞌ nũn tikmũꞌũn punethok, tu nũktu Yeyox tuꞌ mõxahaꞌ, tu hãmꞌãktux, hu:

— Yoãm te hãpxopmã kaꞌok xeꞌẽgnãg ꞌohnãg, pa Yoãm te Yeyox ꞌãktux, 
ha hãmꞌãktux xohix ꞌũxeꞌeꞌ, yãꞌ koit ꞌohnãg. Kaxĩy.

42  Ha ta tikmũꞌũn punethok kuxa mãm kaꞌok Yeyox kopah.

Nay xok

11  1 Ha taꞌ xip tihik ꞌãxetꞌax Nay, yãꞌ xip xiptuxexka Metãn tuꞌ, tuꞌ 
pakut. Ha ta kamaꞌ tihiꞌ Metãn tu Mãnix xiꞌ tutnõy, yã Mãꞌat. 2  Yã 

hõmã Mãnix te hep haxnãg max pux, yãꞌ takat, tu Yeyox pata yĩmũꞌ pux, 
tuꞌ xe hãꞌ pata nagãhãꞌ, yã Mãnix te Yeyox putuppax. Manix taknõy yã Nay 
pakut. 3 Mãnix teꞌ nõy mõꞌkutnãhã xix Mãꞌat teꞌ, puyĩy Yeyox xãnãꞌ, hu:

— Yãyã, yã ꞌãxape ꞌũpakut. Xate nõm mõꞌyãy xeꞌẽgnãg. Kaxĩy.
4 Ha Yeyox te:
— Yãꞌ pakut, paꞌ pakut, puyĩy tikmũꞌũn pẽnãꞌ Topa te hãpxopmã kaꞌok 

xeꞌẽgnãg. Tikmũꞌũn teꞌ pẽnãp-tup yãꞌ max xeꞌẽgnãg Topa xix Topak-tok. Kaxĩy.
5 Yeyox te mõꞌyãy xeꞌẽgnãg Mãꞌat xiꞌ tutnõy xix Nay. 6  Nay pakut, ha 

Yeyox teꞌ xupak, tuk-nãy tuꞌ nox xip ꞌãmnĩy tix hã, yãꞌ mõgꞌah Nay hah. 
7 ꞌŨnõg ꞌãmnĩy tix, ha Yeyox te yãy yõg tik te 12 xop pu hãmꞌãktux, hu:

— ꞌÃpu yũmũ mõg hãpxexka Yonex tuꞌ. Kaxĩy.
8  Ha Yeyox yõg tik xop te:

— Yãyã, hõmã hãpxip kutõgnãg ꞌĩhã Yoneo xop tep-tup, nũy mĩkaxxap hã 
ꞌãp-tex ꞌõnteh. ꞌOk xatep-tup, nũy putpu mõg. ꞌÃmõg hok! 9 Ha Yeyox te:

— Mãyõn mõg puxet yõg ꞌot xohix teꞌ 12. Tik ꞌũm te hãpkumep hãptup 
hah, hu nãp-tupꞌah, yã hãmpẽnãhã ꞌĩhãꞌ xip kuyãnãm. Kuyãnãm xip ꞌĩhã 
ꞌãte hãpxopmãhãꞌ. 10 Pa tik ꞌũm te hãpkumep ꞌãmnĩy ꞌĩhã, huꞌ nãp-tup, yã 
hãpkoxtap. Hãpxip ꞌĩhã hãpkoxtapꞌax, ꞌĩhã ꞌãte hãpxopmã ꞌohnãg. Kaxĩy.

11 Tu xe:
— Yũmũg xape Nay te mõꞌyõn, pak mõg putup, nũy tuhuk. Kaxĩy.
12  Ha Yeyox yõg tik xop te:
— Yãyã, mõꞌyõn, puyã xip, ꞌũhittup putup. Kaxĩy.
13 Pa Yeyox te xokꞌax ꞌãktux, yãꞌ xok, pa Yeyox yõg tik xop te hãmpeꞌpaxex, 

Yeyox te mõꞌyõnꞌax ꞌãktux. 14 Yĩy Yeyox te hãmꞌãktux kaꞌok, hu:
— Nay ꞌũxok. 15 ꞌAk xipꞌah Nay mũtik, ꞌĩhãꞌ xok, pak kuxa hittup, yã ꞌãte 

ꞌãxop kuxa mãmmãp-tup. ꞌÃpu yũmũ mõg Nay hah. Kaxĩy.
16  Ha Tõmẽꞌ, yãꞌ xuxetꞌax nõy te ꞌŨktonnix, yã Tõmẽ te:
— ꞌÃpu yũmũ mõg yãyã mũtik, nũy xakix nũmũtik. Kaxĩy.

Yeyox te tikmũꞌũn hĩnnãhãꞌ
17 Ha taꞌ mõg Yeyox, tuꞌ xupak tikmũꞌũn te hãmꞌãktux hõmã ꞌãmnĩy teꞌ 

4 ꞌĩhã Nay hãpkot. 18  Xiptuxexka Metãn xix kõmẽn Yenoyanẽn yõg kinõm 
teꞌ 3 kõmnãg. 19 Yĩy taꞌ mõg Yoneo xohix, nũy Mãꞌat kuxa hittupmãꞌ xix 
Manix kuxa hittupmãꞌ, yãꞌ taknõy xok, haꞌ potahaꞌ. 20 ꞌŨnũn Yeyox, ha 

Mãꞌat teꞌ xupak, tu taꞌ mõg, nũy yãy tu xakux, pa Mãnix nox xip yãy pet 
tuꞌ. 21 Ha taꞌ mõg Mãꞌat Yeyox hah, tu mõktuꞌ xupep, tu:

— Yãyã, pax xa xip nũnteh, puxix ꞌũktaknõy xok ꞌohnãg. 22  Pa ꞌãteꞌ 
yũmmũg, xate Topa tuꞌ xak hãpxop ꞌũm nõmhã, puxix xa hãpxopmãꞌ. Kaxĩy.

23  Ha Yeyox te:
— ꞌÃtaknõy te putpuꞌ hip-tup. Kaxĩy.
24 Ha Mãꞌat te:

— ꞌÃteꞌ yũmmũg, hãmyãxatamuk xohix xox putox ꞌĩhã putpuꞌ hip-tup. Kaxĩy.
25 Ha Yeyox te:

— ꞌÃte tikmũꞌũn putpuꞌ hĩnnãhãꞌ, tu hiꞌax hõm, yã hãmhĩnnãꞌax xip 
ꞌũgkopah. Tikmũꞌũn ꞌũm kuxa mãm ꞌũgkopah, huꞌ hip-tup. Tikmũꞌũn xakix, 
puxix tu hip-tup. 26 Ha tikmũꞌũn ꞌũm pip, tuꞌ kuxa mãm kaꞌok ꞌũgkopah, puxix 
tu xok xexka putup ꞌohnãg. ꞌOk ꞌãkuxa mãm nũꞌ hãmꞌãktux kopah? Kaxĩy.

27 Ha Mãꞌat te:
— Yãyã, hamũn, ꞌũgkuxa yũm. ꞌÃteꞌ yũmmũg, ꞌãmũn yã Kunnix, yã 

Topak-tok, tu ꞌãnũn nũnte hãm xexka tuꞌ. Kaxĩy.

Yeyox potahaꞌ
28  Tu taꞌ nũn Mãꞌat, tu nũktuꞌ xupep, tuꞌ tutnõy Mãnix mũtik hãmꞌãktux, 

yãꞌ tix te yãy mũtik hãmꞌãktux, ꞌap nõy xipꞌah. Mãꞌat te:
— Yãyã xip, tu ꞌãxak. Kaxĩy.
29 Ha Mãnix teꞌ xupak, tu taꞌ mõg mõꞌkaꞌok, nũy Yeyox ha mõg. 30 Yã 

Yeyox xupep ꞌohnãg xiptuxexka tuꞌ, paꞌ xip nõm xipꞌax tuꞌ, yã hõmã 
hãmꞌãktux Mãꞌat mũtik ꞌõnteh.

31 Ha taꞌ pip Yoneo xop mĩptut kopah, nũy Mãnix kuxa hittupmãꞌ, tu 
Mãnix pẽnãhãꞌ. Yãꞌ yok Mãnix, tu taꞌ mõg mõꞌkaꞌok hãptopah, ha Yoneo 
xop te hãmpeꞌpaxex Mãnix mõg xukpot tuꞌ, nũy pohoh.

32  Taꞌ mõg Mãnix, tu mõktu Yeyox haꞌ xupep, tu Yeyox pẽnãhãꞌ, tu hãm 
tuꞌ xip Yeyox pata yĩkak, tu:

— Yãyã, pax xa xip nũnte, puxix ꞌũktaknõy xok ꞌohnãg. Kaxĩy.
33  Mãnix potahaꞌ, ha Yeyox te pota pẽnãhãꞌ xix Yoneo xop pota pẽnãhã 

nõm nũn Mãnix mũtik, tuꞌ kuxa kaꞌ xexkah,
34 tu:

— Piꞌyã ꞌãxop te nõ hãpkot? Kaxĩy.
Haꞌ nõy te:

— Yãyã, mã, nũy pẽnãꞌ. Kaxĩy.
35 Ha Yeyox potahaꞌ
36  Yĩy Yoneo xop te:

— ꞌŨpẽnãꞌ, Yeyox te Nay mõꞌyãy xeꞌẽgnãg xexkaꞌ. Kaxĩy.
37 Paꞌ yãg te:

— ꞌOk tute tik pa hok puꞌ pa mĩy? Hamũn. Paxpu Nay hittupmã, puxix 
tu xok ꞌohnãg. Kaxĩy.

ꞌŨputpuꞌ hi Nay
38  Haꞌ kuxa kaꞌ xexka ꞌũxehet Yeyox, tu taꞌ mõg xukpot tuꞌ, haꞌ xip Nay 

yõg mĩkaxxap kox, ha mĩkaxxap te mõhãmnĩnyĩn mĩkaxxap kox. 39 Ha 
Yeyox te xat, hu:

— ꞌÃpuꞌ xut mĩkaxxap. Kaxĩy.
Ha Mãꞌat, yã tik mũktutnõy te:

— Yãyã, ꞌũhax kummuk xexkaꞌax. Yãꞌ xok hõmã ꞌãmnĩy teꞌ 4. Kaxĩy.
40 Ha Yeyox te:
— ꞌOk ꞌãte xa hãmꞌãktux, ꞌãkuxa yũm, hu taꞌ pẽnãp-tup Topa te 

hãpxopmã max xeꞌẽgnãg mĩy putup? Kaxĩy.
41 Ha tikmũꞌũn te mĩkaxxap yõkãnãmãhãꞌ, ha Yeyox te pepi pẽnãhãꞌ, tu:
— Yõgnũ ꞌãtak, ꞌãmax, xate yõg hãmꞌãktux ꞌãpak. 42  ꞌÃteꞌ yũmmũg, xate 

yõg hãmꞌãktux ꞌãpak mõkumaꞌãmõg. Pa ꞌãte nũ ꞌãktux, puyĩy tikmũꞌũn 
hãmꞌãktux ꞌãpax, huꞌ kuxa mãm ꞌũgmũn kopah, yã xate nũgkutnãhãꞌ. Kaxĩy.

43  Ta hãpxip ꞌĩhã Yeyox teꞌ xãnã kaꞌok, hu:
— Ney, ꞌãpep, nũy nũꞌ! Kaxĩy.
44 Ha ta nõm xok xupep, yãꞌ yĩm kĩy xix pataꞌ, yã xakix xop yõg 

topixxax kĩyꞌax hã, xix pa yĩn kĩy kamah. Ha Yeyox te:
— ꞌÃpu ꞌũkoꞌaꞌ, nũy xut, pu mõg. Kaxĩy.

Tikmũꞌũn tep-tup puyĩy xonat Yeyox putex
45 Yãꞌ pip Yoneo punethok, tuꞌ pẽnãhãꞌ, huꞌ kuxa mãm kaꞌok Yeyox 

kopah. Yãꞌ nũn, nũy Manix mũtik pip, tuꞌ pẽnãhãꞌ Yeyox te Nay putpuꞌ 
hĩnnãhãꞌ, huꞌ kuxa mãm kaꞌok Yeyox kopah.

46  Ha taꞌ yãg mõg putpuꞌ, nũy Paniye xop pu Yeyox yõg hãpxopmãꞌax 
ꞌãktux, tu hãmꞌãktux, 47 yĩy taꞌ yãy tu nũꞌnãhã Paniye xop xix ꞌãmãnex 
xexka xop xix tik pa te hãmyũmmũg xop, tu:

— Putep mũn mĩy putup yũmũꞌãteꞌ? Tik te hãpxopmã kaꞌok xeꞌẽgnãg punethok. 
48 Yũmũꞌãteꞌ tux hok, pu mĩy hãpxopmã kaꞌok xeꞌẽgnãg hã kaxĩy, puxix tikmũꞌũn 
xohix xexka kuxa mãm kaꞌok putup Yeyox kopah, ha taꞌ nũn putup Hõm yõg xop, 
tu yũmũ yõg Topa pet koxyõy putup, xix yũmũg xop xohix xexka kix putup. Kaxĩy.

49 Paꞌ xip yãp-xet ꞌũxuxetꞌax Kaxpax, yã nõm hãmyãxatamuk ꞌĩhã 
ꞌãmãnex xop xat Kaxpax teꞌ, tu:

— ꞌÃxop te hãmyũmmũg ꞌohnãg. 50 ꞌOk ꞌãxop te hãmpeꞌãpaxex ꞌohnãg? 
Yãꞌ max, pu tik puxet tikmũꞌũn pupiꞌ xok, pa yãꞌ kummuk, pu yũmũg 
xohix xexka xakix. Kaxĩy.

51 Yã Kaxpax te yãy yõg hãmpeꞌpaxexꞌax ꞌãktux ꞌohnãg, pa yã nõm 
hãmyãgxatamuk ꞌĩhã ꞌãmanex xop xat Kaxpax teꞌ, tu Topa pupiꞌ hãmꞌãktux, 
tu Yeyox xokꞌax ꞌãktux. Yã Yeyox te Yoneo xop pupiꞌ xok putup. 52  Yã Yeyox 
te Yoneo xop pupiꞌ xok putup, tuꞌ xok putup, nũy yãytunũꞌxoh nõm nõy 

kamah, yã hãm panip tuꞌ pip hãpxexka xohix tuꞌ, yã Topak-tok xop, tu 
Yoneo xop hãꞌ mĩy putup xiꞌ nõy hãꞌ, pu tuꞌ pip puxet, yã xop puxet.

53  Ha ta Yoneo xexka xop te yãy mũtik hãmꞌãktux kõnãmãhã nõmhã 
texĩy Yeyox putex putup, 54 yĩy ta Yeyox te yãy xaptop hã hãpkumep 
hãpxexka Yonex tuꞌ, tu hãpxip ꞌĩhãꞌ mõg, tu mõktuꞌ xupep hãm nak yĩkaꞌ, 
tuꞌ nox xip kõmẽn ꞌEpayĩy tuꞌ yãy yõg tik xop mũtik.

55 Ha ta hãmhũmnãg Yoneo xop yõg ꞌãmuk xexka xuxetꞌax Nõãꞌyẽn, ha taꞌ mõg 
tikmũꞌũn punethok kõmẽn Yenoyanẽn tuꞌ, nũy yãy pix, nũy Yoneo yõg xatꞌax mĩy.

56  Ha ta tikmũꞌũn te Yeyox xak kõmẽn tuꞌ, tu yãy mũtik hãmꞌãktux, hu:
— Putep hãmpeꞌãpaxax, ꞌok nũn putup Yeyox ꞌãmuk xexka hah? Kaxĩy.
57 Ha taꞌ xat ꞌãmãnex xexka xop teꞌ xix Paniye xop teꞌ, pu tikmũꞌũn ꞌũm 

Yeyox pẽnãꞌ, mãꞌ, nũy nõm ꞌãktux, puyĩy xonat xat, pu Yeyox mũy.

Yeyox xip xiptuxexka Metãn tuꞌ

12  1 Ta xe ꞌãmnĩy teꞌ 6 ꞌĩhãꞌ xipꞌax ꞌãmuk xexka ꞌũxuxetꞌax Nõãꞌyẽn, ha 
taꞌ mõg Yeyox, tu mõktuꞌ xupep xiptuxexka Metãn tuꞌ, yã Nay pet 

yũm Metãn tuꞌ, yã hõmã Yeyox te nõm putpuꞌ hĩnnãhãꞌ. 2  Ha taꞌ puk ꞌãmuk, 
tu Mãꞌat te xitꞌax nũnnãhãꞌ, nũy tikmũꞌũn puꞌ nĩm, ha taꞌ yũm Nay mĩmpe 
xitꞌax tuꞌ Yeyox mũtik, 3 ha Manix teꞌ paha hep haxnãg max takat xexkah, 
yãꞌ kit xahix, yã mĩnnut nãn hãꞌ mĩy. Manix te nõm pux Yeyox pata yĩmũꞌ, 
tu yãy xe hãꞌ pata nagãhãꞌ. ꞌŨhax mãynãg ꞌũhep yõg, tu hãpxip ꞌĩhã mĩptut 
hã nũꞌxip ꞌũhax max. 4 Ha taꞌ xip Yot ꞌIxkanot, yã Yeyox yõg tik te 12 xop 
kopaꞌ xip, yãꞌ gãy xop mõgãp-tup, puyĩy Yeyox xũygãꞌ. 5 Yot te:

— Teptu hep haxnãg nõmenex ꞌohnãg, nũy 2 xẽmãn yõg hãm hãꞌ pop 
tayũmak, nũy hok xop pu tayũmak nĩm? Kaxĩy.

6  Yã Yot te hãmꞌãktux te kaxĩy, pa hok xop putuppax ꞌohnãg, paꞌ xupxet 
putup, yã tuteꞌ tat tayũmak Yeyox yõg xix Yeyox yõg tik xop yõg, tu nõm 
hã tatꞌax kopa yãy pu tayũmak mõypax.

7 Ha Yeyox te:
— Pu yã xip ꞌũhũn. Hãmꞌãktux kummuk hok. Tute hep tat, nũy ꞌũgyĩn 

muk, yã ꞌũkxok putup. 8  ꞌŨhok xop pip kaꞌok mõkumaꞌmõg ꞌãxop kopah, 
pa noxk xip kaꞌok ꞌohnãg ꞌãxop kopah. Kaxĩy.

ꞌŨxexka xop tep-tup, nũy Nay putex
9 Ha ta tikmũꞌũn xohix xexka teꞌ xupak hatoꞌa Yeyox xip xiptuxexka Metãn 

tuꞌ, tu taꞌ mõg, nũy Yeyox pẽnãꞌ xix Nay pẽnãꞌ, yã putpuꞌ hiꞌ. 10 Yĩy ta ꞌãmãnex 
xexka xop te yãy mũtik hãmꞌãktux texĩy yĩp-tex Nay kamah. 11 Yã Yeyox te Nay 
putpuꞌ hĩnnãhãꞌ, ha Yoneo punethok teꞌ pẽnãhãꞌ, tuꞌ xupak, hu yãy yõg xexka 
xop nĩm, nũy kuxa mãm Yeyox kopah, yĩy taꞌ xexka xop tep-tup nũy Nay putex.

Yeyox te kõmẽn Yenoyanẽn ha mõꞌnãhãꞌ
12  Hãptup ha taꞌ pip tikmũꞌũn ꞌãmuk xexka tuꞌ ꞌãxetꞌax Nõãꞌyẽn, tuꞌ 

xupak Yeyox nũn kõmẽn Yenoyanẽn tuꞌ. 13  Ha tikmũꞌũn xohix teꞌ pop 
patxap kup mãg, tu taꞌ mõg Yeyox hah, tuꞌ mõg, tu hãmꞌãktux kaꞌok hu:

— ꞌŨmax xeꞌẽgnãg Topah. Topa, ꞌãpu nõm pu hãmmaxnãꞌ xate nũ nõm 
kutnãhãꞌ, yã tute ꞌIyaet xop xat. Topa, ꞌãpu nõm pu hãmmaxnãꞌ. Kaxĩy.

14 Ha Yeyox teꞌ paha yomẽn kutok, tu nõm yĩmũꞌ yũm. Yã Topa yõg 
tappet te: 15 “Kõmẽn Xiãm yõg tikmũꞌũn, ꞌãpu ꞌãkuxa nõg hok. ꞌŨnũn ꞌõg 
tik xexkah, yã yomẽn kutok yĩmũꞌ yũm”. Kaxĩy.

16  Ha Yeyox yõg tik xop te nõm kaxꞌãmi xutigã ꞌohnãg, pa Yeyox 
mõg putup pepi pexkox tuꞌ, ꞌĩhãꞌ yũmmũg putup Topa yõg tappet yõg 
hãmꞌãktux xix tikmũꞌũn te hãpxopmã yũmmũg putup kamah.

17 Yã tikmũꞌũn teꞌ pẽnãhã Yeyox te Nay xãnãhã mĩkaxxap kox kopah, 
tu putpuꞌ hĩnnãhãꞌ, ha tikmũꞌũn teꞌ xape xohix pu nõm ꞌãktux. 18  Haꞌ nõy 
teꞌ xupak Yeyox te hãpxopmã kaꞌok xeꞌẽgnãg, hu taꞌ mõg Yeyox hah. 19 Yĩy 
ta yãy mũtuk hãmꞌãktux Paniye xop teꞌ, hu:

— Pẽnãꞌ. Tikmũꞌũn tek mũg ꞌãpak ꞌohnãg, pa tikmũꞌũn xohix xexka te 
Yeyox peꞌ mõg. Kaxĩy.

Genex yõg xop mõg, nũy Yeyox pẽnãꞌ
20 Yãꞌ pip tikmũꞌũn xohix Yenoyanẽn tu ꞌãmuk xexka tuꞌ, tu Topa pu 

nũktettex, ha nõm xop kopaꞌ xip hãpxexka Genex yõg xop, 21 tuꞌ nũn, tu 
nũktu Pinip haꞌ mõxahaꞌ, tu:

— Yãyã, ꞌũgmũꞌãtep-tup, nũy Yeyox pẽnãꞌ. Kaxĩy.
Yã Pinip yõg kõmẽn yã Metxax, yã hãpxexka Ganinet kopaꞌ xip.
22  Tu taꞌ mõg Pinip, tu mõktu ꞌÃnene puꞌ xuktux nõꞌõm, ha taꞌ mõg tik 

tix, tu mõktu Yeyox puꞌ xuktux nõꞌõm, 23  ha Yeyox te:
— ꞌŨgmũn yã Tikmũꞌũn Kutok. Hãpxip kutõgnãg ꞌĩhãg xok putup, hak-nãy 

tu Topa te ꞌũkxexka mĩy putup, ha tikmũꞌũn xohix tek mũn ꞌãktux max putup. 
24 Tikmũꞌũn te hãpxop xap xok. Yãk-tõgnãg hãpxopxap, pa hãpxip ꞌĩhã yãyhã 
kup, tu mĩnta ta xohix popmãhãꞌ, yãꞌ max xeꞌẽgnãg. Hã kaxĩy putuk ꞌũgmũn. 
ꞌŨkxok putup, pa putpuk hip-tup, ha nõmhãꞌ max xeꞌẽgnãg. 25 Hã kaxĩy kama 
tikmũꞌũn. Tikmũꞌũn te yãy yõg putupꞌax mĩy ꞌohnãg, puxiꞌ pop putup hãpxop 
max xeꞌẽgnãg, yã Topa yĩkaꞌ pip putup hãmyãxatamuk xohix kux ꞌohnãg hã. 
Ha taꞌ nõy te yãy yõg putupꞌax mĩy, puxiꞌ pop putupꞌah hãpxop max xeꞌẽgnãg, 
yã Topa yĩkaꞌ pip putupꞌah hãmyãxatamuk xohix kux ꞌohnãg hã. 26 Yõgnũ 
kãmãnat te yãy putupꞌax mĩyꞌah, paꞌ mĩy ꞌãte nõm putup, tuk peꞌ mõg putup, 
nũy ꞌũgmũtik pip, ha Topa te nõm xexka mĩy putup. Kaxĩy.

Yeyox te hãmꞌãktux ꞌũxok putup
27 Tu Yeyox te xe:

— Hõnhã ꞌĩhãg kuxa hittup ꞌohnãg. ꞌÃte putep ꞌãktux putup? ꞌOk ꞌãte 
hãmꞌãktux putup, hu: “Yõgnũ ꞌãtak, ꞌãpu ꞌũkxũy xut”. Kaxĩy. ꞌÃmhok, ꞌãte 
nõm ꞌãktux putupꞌah. Pak nũn, nũy tu xok. 28  ꞌÃtak, ꞌãpu ꞌãxexka nõy nã 
mõg tikmũꞌũn xop kopah! Kaxĩy.

Ha taꞌ hãmꞌãktux Topa pexkox tuꞌ, hu:
— ꞌÃte yãy xexka mĩy nõy nãg mõg tikmũꞌũn xop kopah, tu xeꞌ mĩy putup. Kaxĩy.
29 Ha tikmũꞌũn teꞌ xupak, tu hãmꞌãktux, hu:

— Yã tex tĩnnãhãꞌ. Kaxĩy.
Paꞌ nõy te:

— Yã pexkox yõg nũꞌpok xop te hãmꞌãktux. Kaxĩy.
30 Pa Yeyox te:

— Topa te hãmꞌãktux, xayĩy ꞌãxop xupax. Kaxĩy.
31 Hãpxip kutõgnãg, ꞌĩhã Topa te hep yãy koxuk xop yõg hãpxopmãꞌax kopit 

putup, nũy yõg hãpkummuk mĩyꞌax hãꞌ yãnãn. Hãpxip kutõgnãg ꞌĩhã Topa teꞌ 
puꞌugãp-tup nõm te Topap-tup ꞌohnãg xop xat. 32 ꞌÃte mĩpkupnix yĩmũg xup 
putup, tu yãy puꞌ pop putup tikmũꞌũn xohix hãpxexka xohix tuꞌ. Kaxĩy.

33  Yã Yeyox te hãmꞌãktux hã kaxĩy, hu tikmũꞌũn pu hãmyũmmũgãhã te 
kaxĩy xok putup.

34 Ha tikmũꞌũn te:
— Pak mũꞌãteꞌ mõkupix xatꞌax yõg tappet tu Kunnix xipꞌax 

hãmyãxatamuk xohix kux ꞌohnãg hã, pa xate hãmꞌãktux Tikmũꞌũn Kutok 
xup putup mĩpkupnix yĩmũꞌ, tuꞌ xok putup. ꞌŨꞌũm Tikmũꞌũn Kutok? Kaxĩy.

35 Ha Yeyox te:
— Hãpxip kutognãg hãg xipꞌax nũnteh. ꞌÃpu ꞌũg ꞌãpax, nũy hãmyũmmũg, 

ꞌĩhãg xip nũnteh. Yã ꞌãte kuyãnãm putuk. ꞌŨkxip, ha tikmũꞌũn te 
hãmyũmmũg. Kuyãnãm xip, ha tikmũꞌũn te hãmpẽnãhãꞌ. 36  ꞌÃpu ꞌãkuxa 
mãm kaꞌok ꞌũgkopah, ꞌĩhãg xip, nũy hãmyũmmũg. Kaxĩy.

Yoneo xop kuxa mãm ꞌohnãg Yeyox kopah

Yeyox te hãmꞌãktux kux, tu taꞌ mõg, tu yãy xaptop, 37 tu hãpxopmã 
kaꞌok xeꞌẽgnãg punethok, ha tikmũꞌũn teꞌ pẽnãhãꞌ, paꞌ kuxa mãm ꞌohnãg 
Yeyox kopah. 38  Yã hõmã ꞌũhittap ꞌIyait te Topa pupi hãmꞌãktux, yã 
hõnhã putuk hãpxopmãꞌax. ꞌIyait te: “Topah, ꞌũꞌũm kuxa mãm yũmũ yõg 
hãmꞌãktux kopah? Yãꞌ kuxa mãm ꞌohnãg. Tep-teꞌ yũmmũg, yã Topa te 
hãpxopmã kaꞌok xeꞌẽgnãg? Yãꞌ yũmmũg ꞌohnãg”. Kaxĩy.

39 Hã kaxĩy ꞌũkuxa mãm yũmmũg ꞌohnãg. Hamũn, ꞌIyait te:
 40 “Topa te tikmũꞌũn pa te hãmyũmmũg ꞌohnãg mĩy,

tu tikmũꞌũn putox kaꞌok mĩy,
puyĩy tikmũꞌũn pa hãmyũmmũg ꞌohnãg,
puyĩy tikmũꞌũn hãmyũmmũg hok,
puyĩy tikmũꞌũn hãpkummuk mĩy kux hok,
puyĩy Topa tikmũꞌũn kuxa kummuk xit hok.”

YOÃM 12

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



220

Kaxĩy.
41 ꞌIyait te hãmꞌãktux, tuteꞌ yũmmũg Yeyox ꞌũmax xeꞌẽgnãg tuꞌ, hu Yeyox ꞌãktux.
42  Pa Yoneo xexka xohix xop kuxa mãm Yeyox kopah, pa nõm te Paniye 

xop yĩpkutuk, hu hãmꞌãktux xaptop, puyĩy Paniye xop xat hok, pu Yoneo 
xop yõg Topa pet hã mõxakux hok. 43  Yãꞌ xexka xop tep-tup punethok, pu 
tikmũꞌũn nõm ꞌãktux max, pap-tup kutõgnãg, pu Topa nõm ꞌãktux max.

Yeyox yõg hãmꞌãktuxꞌax te tikmũꞌũn yõg hãpxopmãꞌax kopit
44 Ha ta xe hãmꞌãktux Yeyox, hu:
— Tikmũꞌũn ꞌũm kuxa mãm ꞌũgkopah, yãꞌ kuxa mãm kama nõm kopah, nõm 

te nũgkutnãhãꞌ. 45 Tikmũꞌũn ꞌũm tek pẽnãhãꞌ, yã nõm pẽnãhã kamah, nõm te 
nũgkutnãhãꞌ. 46 ꞌŨgnũn hãm xexka tuꞌ, tuk mũn, yã hãm xexka yõg tikmũꞌũn 
yõg kuyãnãm putuk, yãꞌ kuxa mãm ꞌũgkopa xop kuxa te hãpkoxtap kopaꞌ pip 
ꞌohnãg. 47 Tikmũꞌũn ꞌũm te yõgnũ hãmꞌãktux ꞌãpak, paꞌ yĩpkox ꞌohnãg, kopxix 
yõg hãpxopmãꞌax kopit putupꞌah. Yã ꞌũgnũn hãm xexka tuꞌ, nũy tikmũꞌũn kuxa 
kummuk xit, tuꞌ kuxa max mõꞌtat, ꞌũyãnãn tuꞌ, nũy yõg hãpkummuk mĩyꞌax hã 
yãnãn hok. 48 Tikmũꞌũn ꞌũm tek putup nõg, xix yõg hãmꞌãktux putup nõg, puxix 
Topa hãmꞌãktux putup, hu: “Yãꞌ kummuk nõꞌõm. Nõm te Yeyox yõg hãmꞌãktux 
ꞌãpak ꞌohnãg. Kaxĩy Topa te hãmꞌãktux putup hãmyãxatamuk xohix xox putox ꞌĩhãꞌ.

49 Hamũn ꞌãte yãp-xehnãg hã hãmꞌãktux ꞌohnãg, pa yõgnũ ꞌãtak te nũgkutnãhãꞌ, 
tu ꞌãꞌ hõm hãmꞌãktuxꞌax, ꞌũyĩy tikmũꞌũn pu nõm ꞌãktux. 50 Ha ꞌãteꞌ yũmmũg Topa 
yõg xatꞌax te tikmũꞌũn mõgãhãꞌ, puyĩy hi xeꞌẽgnãg mõkumaꞌ mõg, haꞌ kux ꞌohnãg. 
Yõgnũ ꞌãtak te ꞌãꞌ hõm hãmꞌãktuxꞌax, ꞌũyĩy tikmũꞌũn pu nõm ꞌãktux.

Yeyox te yãy yõg tik xop pata pix

13  1 Hãmhũmnãg, yã ꞌãmnĩy puxet ꞌĩhãꞌ xipꞌax ꞌãmuk xexka 
ꞌũxuxetꞌax Nõãꞌyẽn ꞌĩhã Yeyox teꞌ yũmmũg, hãpxip ꞌĩhã hãm 

xexka nĩm putup, nũy yãy ꞌãtak ha mõg. Tute mõꞌyãy xeꞌẽgnãg yãy yõg 
kuxa mãm xop, tu mõꞌyãy xeꞌẽgnãg kux ꞌohnãg.

2 Taꞌ xit Yeyox yãy yõg tik te 12 xop mũtik. Hõmã Hãmgãyãgnãg te Yot 
ꞌIxkanot mõgãhãꞌ, pu hãmpeꞌpaxex texĩy gãy xõp mõgãp-tup Yeyox hah, puyĩyꞌ 
xũygãꞌ. 3 Ha Yeyox teꞌ yũmmũg yãy yõg ꞌãtak te tuꞌ popmãhã ꞌũxohix xexkah, 
puyĩy nõm xat. Yeyox teꞌ yũmmug Topa tuꞌ nũn, tu Topa haꞌ mõg putup putpuꞌ. 
4 Yeyox yũm mĩmpe xitꞌax tuꞌ, tu tak-nĩhãꞌ xip, tu topixxax xut ꞌũyĩmũ nõꞌõm, 
tu topixxax yãy nagãꞌax pahaꞌ, tu nõ yãy kunãy hĩy, 5 tuꞌ pux kõnãꞌãg pa pixꞌax 
kopah, tu yãy yõg tik xop pata pix kõnãmãhãꞌ, tu topixxax yãy nagãꞌax hã 
nagãhãꞌ nõm tek-nãy hĩy hã, 6 tuꞌ xupep Xĩmãm Pet yĩkak, pa Pet te:

— Yãyã, ꞌãmhok. ꞌOk ꞌũkpata pix putup? Kaxĩy.
7 Ha Yeyox te:

— Hõnhã xateꞌ yũmmũgꞌah ꞌãte hãpxopmãhãꞌ, pa hãpxip ꞌĩhaꞌ yũmmũg 
putup xateꞌ. Kaxĩy.

8  Ha Pet te:

— Xatek pata pix putup ꞌohnãg. ꞌÃmhok!
Pa Yeyox te:
Paxpu ꞌãpata pix ꞌohnãg, ha ta ꞌãmũn yã yõgꞌah. Yã ꞌãxipꞌah yõg tik xop 

kopah. Kaxĩy.
9 Ha Xĩmãm Pet te:

— Yãyã, ꞌãpu ꞌũkpata pix, xik yĩm xik putox! Kaxĩy.
10 Ha Yeyox te:
— Tikmũꞌũn te tatxok, huꞌ xexka tup. ꞌA xe tatxok putupꞌah, paꞌ pata pix putup 

ꞌũxeheh. ꞌÃxop xohix kuxa tup, pa yãp-xet ꞌãmhok, yãꞌ xutputux. 11 Hamũn, Yeyox 
teꞌ yũmmũg nõm teꞌ gãy xop mõgãp-tup Yeyox hah, puyĩy xũygãꞌ. Hã kaxĩy 
hãmꞌãktux hu: “ꞌÃxop xohix kuxa tup, pa yãp-xet, ꞌãmhok, yãꞌ xutputux”. Kaxĩy.

12  Yeyox teꞌ pata pix kux, tu topixxax mõꞌtat putpuꞌ, tu taꞌ mõg yãy yõg 
xipꞌax tuꞌ mĩmpe tuꞌ xitꞌax tuꞌ, tu:

— ꞌOk ꞌãxop teꞌ yũmmũg teptu ꞌãte ꞌãpata pix? 13 ꞌÃxop tek xãnãhã, hu: “Notot”, 
Kaxĩy, xix: “Yãyã”. Kaxĩy. Hamũn, yãg mũn. 14 ꞌÃte ꞌãxop xat, tu ꞌãte ꞌãxop pu 
hãmyũmmũgãhãꞌ, tu ꞌãpata pix kamah. Yã ꞌũkxexkaꞌ, pa ꞌãpata pix, yĩy ta ꞌãxop 
teꞌ nõy pata pix, puꞌ max. Yã ꞌãte ꞌãxop hãg teheh. ꞌÃpu tikmũꞌũn hã ꞌãtehet. 15 ꞌÃte 
hãpxopmãꞌ, xayĩy ꞌãxop pẽnãꞌ, nũy mĩy kamah. 16 ꞌÃte xa hãpxeꞌe ꞌãktux nõm teꞌ xat 
yãꞌ xexkaꞌ, pa kãmãnat yãk-tõgnãg. Nõm te mõ nõy kutnãhãꞌ yãꞌ xexkaꞌ, pa nõm 
mõg yãk-tõgnãg. ꞌŨkxexkaꞌ, pa yã kãmãnat putuk. Yã ꞌãte ꞌãpata pix, yã kãmãnat 
putuk. ꞌÃte ꞌãxop hãg teheh. ꞌÃpu kãmãnat putuk kamah, nũy tikmũꞌũn hã ꞌãtehet. 
17 ꞌÃxop teꞌ yũmmũg nõm hãpxop xeꞌe nõmhã. ꞌÃxop teꞌ mĩy, nũy ta ꞌãkuxa hittup.

18 — ꞌÃte ꞌãxop xohix xexka ꞌãktux ꞌohnãg, tu tap-xet ꞌãktux. ꞌÃte yãy yõg 
yĩmõgãtux xop yũmmũg. Pa Topa yõg tappet te: “Tik xit ꞌũgmũtik, tu ꞌã tuꞌ 
gãy”. Kaxĩy. Ta hõnhãꞌ gãy. 19 ꞌÃte nõm ꞌãktux hõnhã. Hãpxip ꞌĩhã ꞌãxop te nõm 
hãpxopmãꞌax pẽnãp-tup. ꞌÃte nõm ꞌãktux hõnhã, xayĩy ꞌãkuxa mãm putup, tuꞌ 
yũmmũg putup ꞌũgꞌãxetꞌax ꞌũgmũn yãg mũn. Kaxĩy. 20 ꞌÃte xa hãpxeꞌe ꞌãktux. 
ꞌÃte mõꞌpok tihik, ha ta xohix ꞌũm te nõm putuppax yãg putuppax putuk. Ha 
nõm tek putuppax te Topap-tuppax kamah, yã Topa te mõgkutnãhã ꞌũgmũn.

Yot teꞌ gãy xop mõgãp-tup
21 Yeyox te hãmꞌãktux kux, tuꞌ kuxa hittup ꞌohnãg tu hãmꞌãktux, hu:

— ꞌÃte xa hãpxeꞌe ꞌãktux, yãꞌ xip ꞌũp-xet ꞌãxop kopah, tu nõm teꞌ gãy xop 
mõgãp-tup ꞌũg hah, puyĩy ꞌũgxũygãꞌ. Kaxĩy.

22  Ha Yeyox yõg tik xop te yãy pẽnãhãꞌ, tuꞌ kuxa teꞌ yẽy. Putep ꞌãktux? 
23 Ha taꞌ xip tihik Yeyox yõg tik xop kopah. Yã Yeyox te mõ nõm yãy 
xeꞌẽgnãg, haꞌ yũm Yeyox yĩkak, 24 ha Ximãm Pet te nõm puꞌ yĩm mahap, tu:

— ꞌÃpu ꞌũyĩykopit, putep xuktux. Kaxĩy.
25 Ha nõm mõg Yeyox yĩkãgnãg, tu:

— Yãyã, ꞌũꞌũm nõꞌõm? Kaxĩy.
26  Ha Yeyox te:

YOÃM 13

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



222

— ꞌÃte pãm mõꞌtat putup hep kopah, tu pãm hõm putup nõm tik puꞌ. 
Hamũn nõꞌõm. Kaxĩy.

Tu pãm pahaꞌ, tu mõꞌtat hep kopah, tu Yot puꞌ hõm, yã Ximãm ꞌIxkanot 
kutok. 27 Ha Yot te pãm pahaꞌ, tu hãpxip ꞌohnãg ꞌĩhã Hãmgãyãgnãg te Yot 
hã mõꞌnãhãꞌ, ha Yot te Hãmgãyãgnãg ꞌãpak. Ha Yeyox te:

— Xatep-tup, nũy hãpxopmãꞌ. ꞌÃpu ꞌũmĩy mõꞌkaꞌok. Kaxĩy.
28 Pa xohix te mĩmpe xitꞌax tuꞌ mãm, tuꞌ yũmmũg ꞌohnãg, putep xuktux 

Yeyox Yot puꞌ. 29 Yã Yot te Yeyox yõg tik xop yõg tãyũmak tatꞌax pẽnãhãꞌ, ha yãg 
te hãmpeꞌpaxex Yeyox te Yot xat, pu mõg, nũy pãm pop ꞌãmuk xexka puꞌ, ha ta 
yãg te hãmpeꞌpaxex Yeyox teꞌ xat, pu mõg, nũy tayũmak popmã ꞌũhok xop puꞌ.

30 Yot te pãm pahaꞌ, tu taꞌ mõg hãptopah. Yã ꞌãmnĩy.

ꞌŨxatꞌax tup
31 Ha Yeyox te:

— Hõmã tikmũꞌũn teꞌ pẽnãhãꞌ, ꞌũmax xeꞌẽgnãg Tikmũꞌũn Kutok. 
Tikmũꞌũn tek yũmmũg, huꞌ yũmmũg Topa ꞌũmax xeꞌẽgnãg. 32  Tikmũꞌũn 
tek yũmmũg, huꞌ yũmmũg Topa ꞌũmax xeꞌẽgnãg, yĩy ta Topa te tikmũꞌũn 
puk mũn mũg ꞌũgmax xeꞌẽgnãg. Hãpxip kutõgnãg ꞌĩhã Topa te nõm mĩy 
putup. 33  ꞌŨkxape xop, hãpxip kutõgnãg hak xip kuxꞌax ꞌãxop kopah. 
ꞌÃxop tek xakꞌax, pa ꞌãxop tek mõgꞌax yũmmũg ꞌohnãg. Yã hõmã ꞌãte 
Yoneo xop pu nõm ꞌãktux. 34 ꞌÃte xaꞌ hõm xatꞌax tup, hu:

— ꞌÃpu ꞌãnõy putuppax, ꞌãte ꞌãxop putuppax putuk. 35 ꞌÃxop te ꞌãnõy 
putuppax, puxix tikmũꞌũn xohix yũmmũg ꞌãxop pip yõg tik xop kopah. Kaxĩy.

Yeyox te Pet mũtik hãmꞌãktux
36  Ha Ximãm Pet te:

— Yãyã, piyã ꞌãmõg? Kaxĩy.
Ha Yeyox te

— ꞌŨkpe ꞌãmog yũmmũg ꞌohnãg, pa hãpxip ꞌĩhãg pe ꞌãmõg putup. Kaxĩy.
37 Ha Pet te

— Texĩy ꞌãpek mõg yũmmũg ꞌohnãg hõnhã? ꞌÃte xa tuk xok putup. Kaxĩy.
38  Ha Yeyox te:

— ꞌOk xate ꞌã tu ꞌãxok putup? ꞌÃmhok. ꞌÃte xa hãpxeꞌe ꞌãktux, xate 
hãmꞌãktux tikoyuk putup, hu: “ꞌÃkxipꞌah ꞌũgmũn Yeyox yõg tik xop 
kopah”. Kaxĩy. Hak-nãy tu xokakkak pit xatap-tup. Kaxĩy.

Yeyox te tikmũꞌũn mõgãhã yãy tak hah

14  1 Ta Yeyox te:
ꞌÃkuxa nõg hok. ꞌÃpu ꞌãkuxa mãhãm Topa kopah. ꞌÃpu ꞌãkuxa mãhãm 

ꞌũgkopah kamah. 2 Yõgnũ ꞌãtak pet kopaꞌ pip pipꞌax punethok. ꞌŨgmõg putup, nũy 
ꞌãpipꞌax max mĩy. Paxpu te kaxĩy ꞌohnãg, kopxix xaꞌ xuktux ꞌohnãg nũhũꞌ. 3 ꞌŨgmõg 

putup, tuꞌ max mĩy putup ꞌãpipꞌax, tu putpuk nũn putup, tu ꞌãxop mõgãp-tup, xayĩy 
pip ꞌãpipꞌax tu ꞌũgmũtik. 4 ꞌÃxop teꞌ yũmmũg putahat nõꞌ mõg ꞌũkxipꞌax tuꞌ. Kaxĩy.

5 Ha Tõmẽ te:
— Yãyã, ꞌũgmũꞌãteꞌ yũmmũgꞌah. Piyãꞌ yũm ꞌãxipꞌax? Texĩy ꞌũgmũꞌãteꞌ 

yũmmũg putahat? Kaxĩy.
6  Ha Yeyox te:
ꞌÃte putat putuk, tu putat mõg yõgnũ ꞌãtak hah. Hã kaxĩy ꞌãte tikmũꞌũn mõgãhã 

yãy tak hah. ꞌAp xipꞌah putat nõy. ꞌÃte tikmũꞌũn pu hãpxeꞌe yũmmũgãhãꞌ, tu 
tikmũꞌũn hĩnnãhãꞌ, puyĩy hi max, haꞌ kux ꞌohnãg. 7 ꞌÃxop teꞌ yũmmũg, tu yõgnũ 
ꞌãtak yũmmũg putup kamah. Hamũn, ꞌãxop teꞌ yũmmũg yõgnũ ꞌãtak. Kaxĩy.

8  Ha Pinip te:
— Yãyã, ꞌãpu ꞌũgmũꞌã ꞌõg ꞌãtak mũg. ꞌŨgmũꞌãte xa tuk kax putupꞌah 

hãpxop nõy. Kaxĩy.
9 Ha Yeyox te:

— ꞌÃmnĩy xohix hãg xip ꞌãxop mũtik. Pinip, ꞌok xatek yũmmũg ꞌohnãg? 
Tikmũꞌũn ꞌũm tek pẽnãhãꞌ, hu yõg ꞌãtak pẽnãhã kamah. Teptu xateꞌ xuktux, hu: 

“ꞌÃpu ꞌũgmũꞌã ꞌõg ꞌãtak mũg”? Kaxĩy. 10 Pinip, ꞌok ꞌãkuxa yũm ꞌohnãg, ꞌũkxip yõgnũ 
ꞌãtak mũtik, ha yõgnũ ꞌãtak xip ꞌũgmũtik, tu yã kuxap-xet. ꞌÃte xa hãmꞌãktux, ꞌa 
yõgꞌah hãmꞌãktux. Pa yõgnũ ꞌãtak xip ꞌũgmũtik, tu hãpxopmã max xeꞌẽgnãg. 
11 ꞌÃpu ꞌãkuxa mãm nũ hãmꞌãktux kopah. Yã ꞌũkxip yõg ꞌãtak mũtik, ha yõg ꞌãtak 
xip ꞌũgmũtik, tu yã kuxap-xet. Pa yõg hãmꞌãktux kopa ꞌãkuxa mãm ꞌohnãg, pa ꞌãpu 
ꞌãkuxa mãm yõg hãpxopmãꞌax kopah. 12 ꞌÃte xa hãpxeꞌe ꞌãktux, tikmũꞌũn ꞌũm kuxa 
mãm ꞌũgkopah, yã nõm te hãpxopmã kaꞌok xeꞌẽgnãg mĩy putup, ꞌũgmũn putuk. Yã 
ꞌãte hãpxopmã kaꞌok xeꞌẽgnãg mĩy, pa nõm te hãpxopmã kaꞌok xeꞌẽgnãg punethok 
mĩy putup, yõgnũ ꞌãtak hak mõg putup hah. 13 ꞌÃxop te Topa tuꞌ xak hãpxop ꞌũm, 
tu ꞌãkuxa mãm ꞌũgkopah, kopxix xaꞌ popmãp-tup nõm hãpxop xohix. Topa te ꞌãꞌ 
popmãp-tup, ha ꞌãte xa nõm popmãp-tup. Hã kaxĩy ꞌãxop te Topa max xeꞌẽgnãg 
yũmmũg putup. 14 ꞌÃxop te ꞌã tuꞌ xak hãpxop ꞌũm, kopxix nõm mĩy putup. Kaxĩy.

Topa te Topa Koxuk hõm putup
15 Tu Yeyox te xe:
— ꞌÃxop tek putuppax, nũy ta mĩy putup ꞌãte nõm xat. 16 ꞌÃte Topa tuꞌ xak, 

ha tute xa Topa Koxuk hõm putup nõm te ꞌãxop hãꞌ tep-tup, tute xa nõm hõm 
putup. Yãg mũn putuk, yã Topa Koxuk, yã hãpxeꞌe yõg, ha tute ꞌãxop mũtik nox 
xipꞌax mõkumaꞌmõg hãmyãxatamuk xohix kux ꞌohnãg hã. 17 Ha taꞌ kuxa mãm 
ꞌohnãg xop te Topa Koxuk pa yũmmũg ꞌohnãg. Topa Koxuk pẽnã ꞌohnãg tuꞌ. Pa 
ꞌãxop te Topa Koxuk yũmmũg, yãꞌ xip ꞌãxop mũtik hah. Kaxĩy.

18  Tu xe:
— ꞌÃte ꞌãxop nĩm tãmnãg putupꞌah, yã ꞌãxop teꞌ hok pip xop putuk putupꞌah. 

ꞌÃte ꞌãxop nĩm putup, tuk mõg putup, pak nũn putup putpuk ꞌã hah. 19 Hãpxip 
ꞌĩhãꞌ kuxa mãm ꞌohnãg xop tek pẽnãp-tupꞌah, pa ꞌãxop tek pẽnãp-tup, tu ꞌãxop 

pip putup, ꞌũkxip putup hah. 20 Nõm ꞌãmnĩy ꞌĩhã ꞌãxop teꞌ yũmmũg putup ꞌũkxip 
yõgnũ ꞌãtak mũtik, ha ꞌãxop pip ꞌũgmũtik, yã kuxap-xet, hak xip ꞌãxop mũtik.

21 — Tikmũꞌũn ꞌũm te yõgnũ xatꞌax pop, tu nõm mĩy, yã tutek putuppax, 
ha yõgnũ ꞌãtak te nõm putuppax putup, nõm tek putuppax, ha ꞌãte nõm 
putuppax putup kamah, tu yãy mũg putup ꞌõm puꞌ.

22  Yot xip, yã ꞌaꞌ Yot ꞌIxkanotꞌah, paꞌ nõy, yã Yot te:
— Yãyã, texĩy xate ꞌũgmũꞌã yãy mũg, paꞌ kuxa mãm ꞌohnãg xop pu yãy 

mũg ꞌohnãg? Kaxĩy.
23  Ha Yeyox te:

— Tikmũꞌũn ꞌũm tek putuppax, yã nõm te yõgnũ hãmꞌãktux pap-tup, tuꞌ 
mĩy putup, ha yõgnũ ꞌãtak te nõm putuppax, tuꞌ nũn putup, tu nũktu nõm 
haꞌ xupep, tuꞌ xip putup nũmũtik. 24 Tikmũꞌũn ꞌũm tek putup nõg, puxix 
yõgnũ hãmꞌãktux ꞌãpak ꞌohnãg, yãꞌ yĩpkox ꞌohnãg. ꞌÃxop te hãmꞌãktux 
ꞌãpak. ꞌAꞌ yõgꞌah hãmꞌãktux, pa yõg ꞌãtak yõg. Tute nũgkutnãhã ꞌũgmũn.

25 — ꞌÃte xa nõm hãpxop ꞌãktux nõmhã, tuk xip ꞌãxop mũtik nõmhã. 
26  Yõgnũ ꞌãtak te Topa Koxuk nũꞌkutnãp-tup, ha tute ꞌãxop hãꞌ tep-tup, yã 
ꞌãte ꞌãxop hãg teheh putuk, ꞌĩhã ꞌãkuxa mãm ꞌũgkopah. Topa Koxuk tek 
mũn pupiꞌ xip putup. Tute xa hãpxop xohix yũmmũgãp-tup, tu ꞌãxop pu 
xutĩgãhã yõgnũ hãmꞌãktux xohix:

27 — ꞌÃte ꞌãkuxa mãmmãhãꞌ. ꞌŨgkuxa yũm kaꞌok, ha ꞌãte ꞌãkuxa mãmmãhãꞌ, 
ꞌũkputuk. ꞌÃte hãm xexka yõg kummuk xop kuxa mãmmã ꞌohnãg. ꞌÃpu 
ꞌũyĩpkutuk hok. ꞌÃpu ꞌãkuxa nõg hok. 28 ꞌÃxop teꞌ xupak, yã ꞌãte xaꞌ xuktux 
hu: “ꞌŨgmõg putup, pa ꞌãhak nũn putup putpuꞌ. ꞌÃxop tek putuppax, nũy ta 
ꞌãkuxa hittup, yãg mõg putup yãy yõg ꞌãtak hah. ꞌŨkxexka, pa nõm xexka nãm. 
29 Hõnhã ꞌãte xa hãmꞌãktux hãptup yõg hãpxopmãꞌax. Hãpxip ꞌĩhã ꞌãxop te nõm 
pẽnãp-tup, tu ꞌãkuxa mãm putup ꞌũgkopah. 30 ꞌÃte xe hãmꞌãktux kutĩgnãg, yã 
Topa hã puknõg xop yõg xatꞌax nũn hõnhã. Nõm tek xat ꞌohnãg, 31 paꞌ max, pu 
tikmũꞌũn xohix yũmmũg ꞌãte yõgnũ ꞌãtak putuppax, nũy mĩy tute nõm xohix xat. 
ꞌÃpu yũmũ mõg. Kaxĩy.

Yeyox te tox kup kũnĩy putuk

15  1 Ta Yeyox te:
— ꞌÃte xaꞌ yũmmũgãp-tup hãpxop. ꞌÃte tox kup kũnĩy xeꞌe putuk, yã 

mĩnta ꞌop yõg, ha ta yõgnũ ꞌãtak te tox pẽnãꞌax putuk. 2 ꞌŨgkopa kuxa mãm xop 
te tox mãg max putuk xix tox yĩpkup max. ꞌŨgkopa kuxa mãm xop te hãpxopmã 
max, ha nõm te mĩnta ta põpmã putuk. Ha tak kopa kuxa mãm hok xop te tox 
mãg kummuk putuk xix tox yĩpkup kummuk. ꞌŨgkopa kuxa mãm hok xop te 
hãpxopmã maxꞌah, tu mĩnta ta popmã ꞌohnãg putuk. ꞌŨkuxa mãm xop kuxa mãm 
ꞌũgkopah. Hã kaxĩy tox mãg te tox kup xahix tuꞌ pip xix tox yĩpkup teꞌ. Yõgnũ ꞌãtak 
tep-tupꞌah kuxa mãm hok xop. Hã kaxĩy tox pẽnãꞌax te mĩm mãg kummuk mep, 
tuꞌ putyõn xix yĩpkup kummuk. ꞌŨkuxa mãm hok xop teꞌ kuxa mãm xop nĩm, haꞌ 
max nõmhã. Hã kaxĩy tox mãg kummuk pipꞌah xix tox yĩpkup kummuk pipꞌah, 

ha ta tox yĩpkup max te mĩnta ta punethok popmãhã nõmhã. 3 Hõmã ꞌãkuxa 
mãm yõgnũ hãmꞌãktux kopah, ha yõgnũ ꞌãtak te ꞌãkuxa kummuk xit. 4 ꞌÃpu ꞌã tu 
pip kaꞌok, ha ꞌãte ꞌãxop tuk xip kaꞌok putup. ꞌÃxop ꞌã tu ꞌãpip kaꞌok ꞌohnãg, nũy ta 
hãpxopmã max ꞌohnãg, tu ꞌãxop teꞌ mĩy ꞌohnãg putup Topa te nõm putup. Hã kaxĩy 
tox mãg te tox kup xahix tuꞌ pipꞌah xix tox yĩpkup, puxix mĩnta ta popmã hok.

5 — ꞌÃte tox kup xahix putuk, ha ꞌãxop te tox mãg putuk xix tox yĩpkup. ꞌÃxop 
te ꞌã tu ꞌãpip kaꞌok, nũy ꞌãkuxa mãm kaꞌok ꞌũgkopah, tu ꞌãxop tuk xip kaꞌok, 
nũy hãpxopmã max xohix ꞌãxop mũtik, ha ta ꞌãxop hãpxopmã max punethok, 
nũy mĩy Topa te nõm putup. Pa ꞌãxop te ꞌã tu ꞌãpip kaꞌokꞌah, nũy ta hãpxopmã 
max hok, tuꞌ mĩy ꞌohnãg Topa te nõm putup. Hã kaxĩy tox kup xahix xix tox 
mãg xix tox yĩpkup. 6 Tox pẽnãꞌax teꞌ putyõn tox mãg kummuk xohix xix tox 
yĩpkup kummuk xohix, haꞌ nak, ha tikmũꞌũn te nõm yãy tu nũꞌxok, tu kuxap 
kopa mõꞌpok, haꞌ puk. Hã kaxĩy putuk ꞌũkuxa mãm hok xop, yã ꞌãtuꞌ pip kaꞌok 
ꞌohnãg. 7 ꞌÃxop nox pip ꞌã tuꞌ, ha yõgnũ hãmꞌãktux teꞌ nox xip ꞌãxop tuꞌ, ꞌĩhã ꞌã tuꞌ 
xak xate nõm putup, ha ꞌãte xaꞌ popmãp-tup ꞌũxohix. 8 ꞌÃxop te hãpxopmã max 
punethok, yĩy tikmũꞌũn teꞌ pẽnãp-tup, yãꞌ max xeꞌẽgnãg Topah. Hã kaxĩy kama 
tikmũꞌũn teꞌ pẽnãp-tup ꞌãxop mõg Yeyox mũtik, yã mĩnta max punethok putuk. 
9 ꞌÃte mõ ꞌãxop yãy xeꞌẽgnãg, yã yõgnũ ꞌãtak te mõg mũn yãy xeꞌẽgnãg putuk. 
ꞌÃpu nox pi ꞌũgmũtik, ꞌũyĩy mõ ꞌãxop yãy xeꞌẽgnãg. 10 ꞌÃxop teꞌ mĩy ꞌãte nõm xat, 
nũy ta nox ꞌãpip putup ꞌũgmũtik, ha ꞌãte mõ ꞌãxop yãy xeꞌẽgnãg putup. Yã ꞌãteꞌ 
mĩy yõg ꞌãtak te nõm xat. Hã kaxĩy putuk ꞌãxop xik mũn.

11 — ꞌÃte xa nõm hãpxop ꞌãktux, nũy ꞌãkuxa hittupmãꞌ, ha ꞌãkuxa hittup xexkaꞌ. 
12 ꞌÃte ꞌãxop xat, hu: ꞌÃpu ꞌãnõy putuppax ꞌãte ꞌãxop putuppax putuk. 13 Tikmũꞌũn 
te yãy xape pupiꞌ xok, puxix yãy xapep-tuppax xexkanãm. Yã tikmũꞌũn xohix 
te yãy xape pupiꞌ xakix ꞌohnãg. 14 ꞌÃxop te yõgnũ xatꞌax mĩy, ꞌĩhã ꞌũkxape ꞌãxop. 
15 ꞌÃte ꞌãxãnã kux, hu: “Yõgnũ kãmãnat xop”. Kaxĩy. Yã kãmãnat xop teꞌ yũmmũg 
ꞌohnãg ꞌũxatꞌax xop yõg hãpxopmãꞌax. Pa ꞌãte ꞌãxop xãnãhã, hu: “ꞌŨkxape xop”. 
Kaxĩy. ꞌÃte ꞌãxop puꞌ xuktux yõg ꞌãtak te nõm ꞌãktux. 16 ꞌÃxop tek mũn yãykutnã 
ꞌohnãg, pa ꞌãte ꞌãxop mũn yĩmõgãtux, tu mõ ꞌãxop pok, xayĩy hãpxopmã max 
punethok, yã mĩnta ta punethok putuk. ꞌÃxop te hãpxopmã max putup, ha 
tikmũꞌũn te nõm pẽnãp-tup, huꞌ kuxa mãm kaꞌok putup, tu ꞌã tu nox pip kaꞌok 
putup. Ha ꞌãxop te yõg ꞌãtak tuꞌ xak hãpxop ꞌũm, tu ꞌãkuxa mãm ꞌũgkopah, ha 
tute xaꞌ popmãp-tup hãpxop xohix. 17 ꞌÃte ꞌãxop xat, ꞌãpu ꞌãnõy putuppax. Kaxĩy.

Tikmũꞌũn teꞌ kuteꞌex kummuk putup Yeyox yõg xop
18  Tu Yeyox te xe:
— ꞌŨkuxa mãm hok xop te ꞌãxop putup nõg. ꞌÃpu hãmyũmmũg, nõm tek 

putup nõg hãmãxap.
19 Paxpu ꞌãxop kuxa mãm hok xop kopa pip, nũy nũmũtik mõg, puxix ꞌãxop 

putuppax, yã yãy yõg xop putuppax. Pa ꞌãxop pipꞌah nõm xop kopah. Pa ꞌãte 
ꞌãxop yãykutnãhã kuxa mãm hok xop kopah. ꞌÃmũn ꞌap kuxa mãm hok xopꞌah. 
Hã kaxĩy nõm te ꞌãxop putup nõg. 20 Hõmã ꞌãte xa hãmꞌãktux. ꞌÃpu hãmꞌãktuxꞌax 

xaxok hok. ꞌŨxatꞌax xop yãꞌ xexkaꞌ, pa kãmãnat xop yãg-tõgnãg. Tikmũꞌũn 
tek kuteꞌex kummuk, puxix ꞌãxop kuteꞌex kummuk putup kamah. Tikmũꞌũn 
te yõgnũ hãmꞌãktux ꞌãpak, tuꞌ yĩpkox pip, puxix ꞌõg hãmꞌãktux ꞌãpak putup 
kamah, tuꞌ yĩpkox pip. 21 Tikmũꞌũn te ꞌãxop kuteꞌex kummuk te kaxĩy, ꞌãxop 
yõgnũ hah. Yã nõm teꞌ yũmmũg ꞌohnãg Topah. Tute nũgkutnãhãꞌ. 22 Paxpuk 
nũn ꞌohnãg, puxix tikmũꞌũn yãy hãpkummuk mĩyꞌax yũmmũg ꞌohnãg. Pak 
nũn, tu tikmũꞌũn pu hãmyũmmũgãhãꞌ. Nõmhã tikmũꞌũn teꞌ yũmmũg yãy yõg 
hãpkummuk mĩyꞌax. 23 Tikmũꞌũn tek putup nõg, xix yõg ꞌãtak putup nõg kamah. 
24 ꞌÃte hãpxopmã kaꞌok xeꞌẽgnãg tikmũꞌũn kopah, yĩy tikmũꞌũn teꞌ pẽnãhãꞌ, tu 
yãy yõg hãpkummuk mĩyꞌax yũmmũg, huꞌ yãyhãhup. Tik nõy te hãpxopmã kaꞌok 
xeꞌẽgnãg ꞌohnãg, ꞌak putukꞌah. Pa tikmũꞌũn teꞌ pẽnãhã ꞌãte hãpxopmã max, tuk 
putupnõg xix yõg ꞌãtak putup nõg kamah. 25 Hõmã ꞌũhittap Topa yõg tappet 
te: “Tikmũꞌũn tek putup nõg, pa ꞌãte hãpkummuk mĩy ꞌohnãg”. Kaxĩy. Hamũn, 
hõnhã tikmũꞌũn te kaxĩy putuk, yã Topa yõg tappet teꞌ koit ꞌohnãg.

26  — Ta Topa Koxuk te xa hãꞌ tep-tup, yãꞌ xeꞌe Topa Koxuk. Hõnhãꞌ xip 
yõgnũ ꞌãtak mũtik, ha ꞌãte xa nõm nũꞌkutnãp-tup, ha tutek mũn ꞌãktux 
putup. 27 Ha ꞌãxop tek mũn ꞌãktux putup kamah, yã ꞌãxop pip ꞌũgmũtik 
hãmyãxatamuk xohix hã nũnte hãm xexka tuꞌ.

16  1 Ta Yeyox te xe:
— ꞌÃte xaꞌ xuktux hãpxop xohix, xayĩy putat max xak hok. 2 Tikmũꞌũn 

te ꞌãxop xat putup, xa mõxa hok Yoneo yõg Topa pet hã. Hãpxip ꞌĩhã tikmũꞌũn te 
ꞌãxop kix putup, ha ꞌãxop xakix putup, ha tikmũꞌũn te hãmpeꞌpaxex putup Topa puꞌ 
hãm. 3 Yã tikmũꞌũn teꞌ mĩy putup yõgnũ ꞌãtak kopaꞌ kuxa mãm ꞌohnãg tuꞌ, xik mũn 
kopaꞌ kuxa mãm ꞌohnãg tuꞌ. 4 Pa ꞌãte xa hãmꞌãktux tikmũꞌũn te ꞌãxop kummugãp-
tup. Hãpxip ha ta tikmũꞌũn te ꞌãxop kummugãp-tup, ha ꞌãxop teꞌ xuktux putup, hu: 

“Yã hamũn Yeyox te nõm ꞌãktux hõmã. Yã hõnhã te kaxĩy”. Kaxĩy.

Topa Koxuk te hãpxopmãp-tup

Ta Yeyox te xe:
— Hõmã ꞌãte xa nõm ꞌãktux ꞌohnãg, yãk xip ꞌãxop kopah. 5 Pa hãpxip ꞌĩhãg 

mõg putup, yã nõm hak mõg putup, nõm te nũgkutnãhãꞌ, pa ꞌãxop teꞌ yĩkopit 
ꞌohnãg, hu: “Tep hah?” Kaxĩy. 6 Pa hõnhã ꞌãte xa nõm ꞌãktux, ha ꞌãkuxa hittup 
ꞌohnãg. 7 Pa ꞌãte xa hãpxeꞌe ꞌãktux, yãꞌ max noxk xip nũnteh, paꞌ max xeꞌẽgnãg 
ꞌũgmõg. Paxpuk mõg ꞌohnãg, puxix Topa Koxuk nũn putupꞌah, nũy ꞌãxop hã tu 
tehet. Pak mõg, kopxix nũ nõm kutnãp-tup ꞌãxop hah. 8 Ha taꞌ nũn putup Topa 
Koxuk, tu nũktu tikmũꞌũn pu hãm yũmmũgãꞌ, hu: “Tikmũꞌũn te hãpkummuk 
mĩy, tu tikmũꞌũn te hãm yok yũmmũg ꞌohnãg, ha Topa te tikmũꞌũn yõg 
hãpkummuk mĩyꞌax hã yãnãn putup, tu nõm xũygãp-tup.” Kaxĩy. 9 Topa Koxuk 
te hãmꞌãktux putup, hu: “Tikmũꞌũn te hãpkummuk mĩy. Yã Yeyox kopaꞌ kuxa 
mãm ꞌohnãg.” Kaxĩy. 10 Yãy yõg ꞌãtak hak mõg putup, ha ta Topa Koxuk nũn 
putup, tu nũktu tikmũꞌũn pu hãmyok yũmmũgãp-tup, tuꞌ xuktux putup, hu: 

“Yãꞌ yok Yeyox”. Kaxĩy. 11 Topa Koxuk te hãmꞌãktux putup, Topa te tikmũꞌũn 

yõg hãpkummuk mĩyꞌax hã yãnãn putup, tu nõm xũygãp-tup. Hamũn, Topa teꞌ 
kuxa mãm hok xop yõg xatꞌax yãnãn, pu tuꞌ kux, tu nõm xũygãhãꞌ, pu tuꞌ kux.

12 — ꞌŨpip yõgnũ hãmꞌãktux nõy punethok. ꞌÃxop pu nõm yũmmũgãhãꞌ, puꞌ 
max, pa hõnhã ꞌãxop te hamyũmmũgãꞌax xohix hã tot ꞌohnãg. 13 Pa hãpxip ꞌĩhãꞌ 
nũn putup Topa Koxuk, tu xa hãmyok yũmmũgãp-tup. Tute ꞌãxop mõgãp-tup putat 
max hã, yã xaꞌ yũmmũgãp-tup hãmyok xohix xexkah. Tute yãy yõg hãmꞌãktux 
ꞌãktux putupꞌah, pa hãm ꞌãpak ꞌãktux putup, tu xa nõm ꞌãktux putup, tu hãptup 
yõg hãpxopmãꞌax ꞌãktux putup. 14 ꞌÃte tuꞌ popmãp-tup hãmꞌãktux, ha tute xa nõm 
ꞌãktux putup. Hã kaxĩy xateꞌ yũmmũg putup ꞌũgmax xeꞌẽgnãg. 15 Yõgnũ ꞌãtak yõg 
hãpxopmãꞌax xohix xexka yã yõgnũ kamah. Hã kaxĩy ꞌãte xa hãmꞌãktux Topa 
Koxuk teꞌ pop putup yõg hãpxop, tu xa nõm yũmmũgãp-tup. Kaxĩy.

ꞌŨkuxa hittup ꞌohnãg, tuꞌ kuxa hittup
16  Ta Yeyox te xe:
— Hãpxip kutõgnãg yĩy ta ꞌãxop tek pẽnãp-tupꞌah, tu xe hãpxip 

kutõgnãg yĩy ta xek pẽnãp-tup. Kaxĩy.
17 Ha Yeyox yõg tik yãg xop te:
— Teptu hãmꞌãktux? ꞌŨxuktux, hu: “Hãpxip kutõgnãg yĩy ta ꞌãxop tek pẽnãp-

tupꞌah, tu xe hãpxip kutõgnãg yĩy ta xek pẽnãp-tup”. Kaxĩy. Texĩy hãmꞌãktux? 
ꞌŨxuktux, hu: “Hamũn, yõgnũ ꞌãtak hak mõg putup”. Kaxĩy. 18 Teptu ꞌũxuktux, 
hu: “Hãpxip kutõgnãg”? Kaxĩy. ꞌĨntuꞌ, putep mũn ꞌãktux? Yũmũꞌãteꞌ yũmmũgꞌah. 
Kaxĩy. 19 Nõm tep-tup, nũy Yeyox yĩkopit, ha Yeyox teꞌ yũmmũg, tu:

— Hãpxip kutõgnãg yĩy ta ꞌãxop tek pẽnãp-tupꞌah, tu xe hãpxip kutõgnãg 
yĩy ta xek pẽnãp-tup. ꞌOk kaxĩy ꞌãxop te yãy yĩkopit? 20 ꞌÃte xa hãpxeꞌe ꞌãktux. 
ꞌÃte ꞌãxop mũtik tip-tupꞌah, ha ꞌãxop potap-tup, tu ꞌãkuxa hittup ꞌohnãg putup, 
paꞌ kuxa mãm hok xop kuxa hittupꞌax. ꞌÃkuxa hittup ꞌohnãg putup, pa hãpxip 
ꞌĩhã ꞌãkuxa hittup putup. 21 ꞌÃte xaꞌ yũmmũgãp-tup hãpxop. Yã ꞌũn tek-tok put 
putuk, yãk-tok put putup, haꞌ xũy. Pak-tok xip, ha taꞌ xũy xaxok, tuꞌ hittup, 
ꞌũk-tok pit xip hah, yãꞌ xip ꞌũk-tok pit nõy hãm xexka tuꞌ. 22 Yã ꞌãxop putuk. 
Hõnhã ꞌãkuxa hittup ꞌohnãg, pa hãpxip ꞌĩhã ꞌãxop hak nũn putup putpuk, ha 
ꞌãkuxa hittup putup, ha tikmũꞌũn te ꞌãkuxa hittupꞌax nõãꞌ yũmmũg putupꞌah.

23 — Hãpxip ꞌĩhã ꞌãxop tek mũn tuꞌ xak putup hãpxop ꞌohnãg, pa ꞌãte xaꞌ xuktux 
ꞌãxop te yõgnũ ꞌãtak mũn tuꞌ xak putup hãpxop, tu ꞌãkuxa mãm ꞌũgkopah, ha tute 
xaꞌ popmãp-tup hãpxop xohix. 24 Hõmã tu yã hõnhã ꞌãxop te Topa tuꞌ xak ꞌohnãg 
hãpxop, tu ꞌãkuxa mãm ꞌũgkopah. ꞌÃpu ta tuꞌ xax, xayĩy ꞌãkuxa hittup xexkanãm.

Yeyox teꞌ kuxa mãm hok xop pop
25 ꞌÃte xa hãmyũmmũgãhã, tuꞌ xuktux tikmũꞌũn te tox mãg putuk xix 

kahnẽn putuk. Hõnhã ꞌãte hãmꞌãktux hã kaxĩy. Pa hãpxip ꞌĩhã kaxĩyꞌah, 
pa xa yãy ꞌãtak yũmmũgãp-tup mõꞌkaꞌok. 26  ꞌÃmnĩy xupep ꞌĩhã yõgnũ 
ꞌãtak tuꞌ xak putup hãpxop ꞌãxop teꞌ, tu ꞌãkuxa mãm ꞌũgkopah, ha ꞌãte xa 
hãmꞌãktuxꞌah ꞌãte yãy yõg ꞌãtak tuꞌ xak, pu xaꞌ hõm hãpxop. 27 Hamũn, 

yõgnũ ꞌãtak te mõ ꞌãxop yãy xeꞌẽgnãg, ꞌãxop tek putuppax hah, xix ꞌãkuxa 
mãm hah. Yã ꞌãkuxa mãm, tuꞌ yũmmũg ꞌãte Topa tuk nũn. 28  Hamũn, 
ꞌãte Topa tuk nũn, tu nũktuk xupep nũnte hãm xexka tuꞌ, pa hõmãg mõg 
putup, yã hãm xexka nĩm putup, nũy yãy yõg ꞌãtak ha mõg putpuꞌ. Kaxĩy.

29 Ha Yeyox yõg tik xop te:
— Nõmhã xate hãmꞌãktux mõꞌkaꞌok, ꞌap xate hãmꞌãktux nõy hã yũmmũgã 

ꞌohnãg. 30 ꞌŨgmũꞌãteꞌ yũmmũg xateꞌ yũmmũg hãpxop xohix xexkaꞌ. ꞌA xatep-
tupꞌah tikmũꞌũn te xa hãmyũmmũgãhãꞌ. Yã xateꞌ yũmmũg tikmũꞌũn yõg 
hãmpeꞌpaxexꞌax xohix xexkah. Nõmhãg mũꞌãteꞌ yũmmũg Topa tu ꞌãnũn. Kaxĩy.

31 Ha Yeyox te:
— ꞌOk ꞌãkuxa mãm hõnhã. 32  Hãpxip kutõgnãg ꞌihã ꞌãxop te hãpxumãꞌax 

yãy pet tuꞌ, kopxix puxet hã xip putup. Pa ꞌa ꞌũkpuxet xipꞌah, pa yãy yõg 
ꞌãtak xip putup ꞌũgmũtik. 33  ꞌÃte xa nõm ꞌãktux, xayĩy ꞌãkuxa mãm, yã 
ꞌãkuxa mãm kaꞌok ꞌũgkopah. ꞌŨkuxa mãm hok xop te ꞌãxũygãp-tup, pa 
ꞌãkuxa nõg hok, yã ꞌãteꞌ kuxa mãm hok xop pop, yã ꞌãteꞌ xut. Kaxĩy.

Yeyox te Topa pu hãmꞌãktux

17  1 Ta hãmꞌãktux kux Yeyox, tu pepiꞌ pẽnãhã pexkox tuꞌ, tu Topa pu 
hãmꞌãktux, hu:

— Tak, ꞌãmnĩy nõꞌõm xupep xate nõm ꞌãktux. ꞌÃpu ꞌũgxexka xeꞌẽgnãg mĩy, 
puyĩy tikmũꞌũn pẽnã ꞌũgmax xeꞌẽgnãg. Yã tikmũꞌũn teꞌ yũmmũg putup kama 
ꞌãxexka xeꞌẽgnãg xix ꞌãmax xeꞌẽgnãg. 2 Xatek mũn mĩy ꞌũkxexkaꞌ, yã tikmũꞌũn 
xohix yõg xexkaꞌ, tu tikmũꞌũn xohix hĩnnãhãꞌ, hã hi xeꞌẽgnãg mõkumaꞌmõg, haꞌ 
kux ꞌohnãg. Xate ꞌãꞌ popmãhã ꞌũxohix, haꞌ kuxa mãm ꞌũgkopah. Yã ꞌãte nõm 
hĩnnãhãꞌ, haꞌ kux ꞌohnãg. 3 Texĩy tikmũꞌũn hi xeꞌẽgnãg mõkumaꞌmõg, haꞌ kux 
ꞌohnãg? Yã tikmũꞌũn te ꞌãyũmmũg, yã Topa yũmmũg. ꞌAp xipꞌah Topa xeꞌe nõy. 
Texĩy tikmũꞌũn hi xeꞌẽgnãg mõkumaꞌmõg, haꞌ kux ꞌohnãg? Yã tikmũꞌũn tek mũn 
yũmmũg. Xate nũgkutnãhãꞌ. 4 ꞌÃte tikmũꞌũn pu ꞌãmax xeꞌẽgnãg yũmmũgãhãꞌ. 
ꞌÃte hãpxopmã kux xate ꞌã nõm xax. 5 Tak, ꞌũkxip putup nõnteh ꞌãmũtik. ꞌÃpu 
ꞌãꞌ hõm hãpxop max xeꞌẽgnãg nõnteh, yã ꞌũkxexka mĩy. Hõmã ꞌũhittap ꞌa hãm 
xexka xipꞌah, hak max xeꞌẽgnãg xik xexkaꞌ. ꞌÃpu ꞌãm popmã ꞌũxeheh nõꞌõm.

6 — Xate tikmũꞌũn yĩmõgãtux hãm xexka yõg tikmũꞌũn kopah, tu ꞌã 
tikmũꞌũn popmãhãꞌ, pu ꞌũgkopa kuxa mãm, ha ꞌãte tu ꞌãyũmmũgãhãꞌ, yã 
yõgnũ tikmũꞌũn, ha xate ꞌãꞌ popmãhã nõꞌõm, ha nõm te ꞌõg hãmꞌãktux ꞌãpak, 
tuꞌ yĩpkox pip, 7 tu nõm teꞌ yũmmũg xate ꞌãꞌ popmãhã hãmꞌãkux xohix, tuk 
kaꞌogã punethok. 8 Xate ꞌãꞌ popmãhã hãmꞌãktux, ha ꞌãte tikmũꞌũn pu nõm 
ꞌãktux, tuꞌ yũmmũg xeꞌeꞌ, ꞌãtuk nũn, tuꞌ kuxa mãm xate nũgkutnãhãꞌ.

9 — ꞌÃte yãy yõg kuxa mãm xop ꞌãktux. ꞌA ꞌãte puknõg xop ꞌãktuxꞌah. Pa ꞌãte 
yãy yõg xop ꞌãktux xate ꞌã nõm popmãhãꞌ, yã ꞌõg kuxa mãm kaꞌok xop kamah. 
10 ꞌŨxohix xexka yõgnũ tikmũꞌũn xix ꞌõgnũ kamah, ha tikmũꞌũn xohix xexka 
ꞌõgnũ xix yõgnũ kamah, ha tikmũꞌũn teꞌ pẽnãhãꞌ, tuꞌ yũmmũg ꞌãte hãpxopmã 
xeꞌẽgnãg. 11 Hãpxip kutõgnãg ꞌĩhã ꞌã hak mõg putup, tu ꞌap ꞌũkxip putupꞌah 

hãm xexka tuꞌ. Pa yõgnũ xop teꞌ kuxa mãm hok xop mũtik yãy kotĩnnãp-tup. 
ꞌÃpu yõg xop hã ꞌãtehet. ꞌÃpu nõm pẽnã max, ꞌãkaꞌok hah. Yã ꞌãkaꞌok, ha xatek 
kaꞌogãhã hã kaxĩy. ꞌÃpu nõm pẽnã max, puꞌ xohix tuꞌ kuxap-xet, yã yũmũg 
putuk. 12 ꞌŨkxip yõg xop mũtik, tu nõm hãg teheh, tuꞌ pẽnã max. Xatek kaꞌogãhãꞌ, 
hã kaxĩy ꞌãte nõm hãk teheh, tu nõm xaxok ꞌohnãg, yãꞌ kuxa mãm kux putupꞌah, 
pa yã tik puxet xaxok. Yã hõmã ꞌũhittap Topa yõg tappet te: “ꞌŨxaxogãp-tup 
yãp-xet”. Kaxĩy. Hã kaxĩy ꞌãteꞌ xaxok tik puxet. 13 Hõnhã ꞌã hak mõg putup. Tak, 
ꞌãte ꞌãmũtik hãmꞌãktux hõnhã, puyĩyꞌ kuxa mãm xop kuxa hittup xexkaꞌ ꞌũgkuxa 
hittup putuk. 14 ꞌÃte yãy yõg xop pu ꞌõg hãmꞌãktux hõm, haꞌ kuxa mãm hok xop 
teꞌ kuxa mãm xop putup nõg. ꞌAꞌ kuxa mãm hok xopꞌah nõꞌõm, yãg mũn putuk. 
ꞌAꞌ kuxa mãm hok xop yõgꞌah ꞌũgmũn. 15 ꞌA ꞌãte xa tuk kaxꞌah, xayĩy yãy yõg xop 
mõy ꞌũkuxa mãm hok xop kopah. ꞌÃmhok, ꞌũmõy hok. Pa ꞌãte xa tuk kax, xayĩy 
nõm pẽnã max, puyĩy Hãmgãyãgnãg nõm pop hok. 16 ꞌŨgmũn ꞌaꞌ kuxa mãm 
hok xop yõgꞌah. Hã kaxĩy nõm xop ꞌaꞌ kuxa mãm hok xop yõgꞌah kamah. 17 ꞌÃte 
hãpxeꞌe ꞌãktux, ha tikmũꞌũn teꞌ xupak, tuꞌ yĩpkox pip, tuꞌ mĩy, tu ꞌãputuk. ꞌÃtep-
tup nõꞌõm. 18 ꞌÃte yãy yõg xop mõꞌpok hãpxexka xohix tu. Xate nũgkutnãhã hãm 
xexka tuꞌ, yã yãy putuk. 19 ꞌÃte xa yãy mũn hõm, nũy mĩy xate nõm putup, puyĩy 
nõm xa yãy mũn popmãꞌ, nũy mĩy xate nõm putup.

20 — ꞌÃte yãy yõg xop ꞌãktux ꞌãmũtik. Nõm te hãmꞌãpak maxꞌax ꞌãktux putup, 
ha taꞌ nõy xop kuxa mãm putup ꞌũgkopah, ha ꞌãte nõy xop ꞌãktux ꞌãmũtik kamah. 
21 Tak, ꞌãte xa tuk kax, puyĩy nõm xop xohix tu kuxap-xet, nũy yãy putuppax yã 
yũmũg putuk. ꞌÃxip ꞌũgmũtik, hak xip ꞌãmũtik. ꞌÃtep-tup, puyĩy nõm xop tu kuxap-
xet, nũy yãy putuppax, puyĩy hãm xexka yõg tikmũꞌũn yũmmũg xate nũgkutnãhãꞌ. 
22 Xatek mĩy ꞌũkxexkaꞌ, tuk max xeꞌẽgnãg mĩy. Hã kaxĩy ꞌãte yãy yõg xop max 
xeꞌẽgnãg mĩy, puyĩy tu kuxap-xet, nũy yãy putuppax yũmũg putuk. 23 ꞌŨkxip 
nũmũtik, ha ꞌãxip ꞌũgmũtik, puyĩy nõm xop tu kuxap-xehnãg, puyĩy hãm xexka 
yõg tikmũꞌũn yũmmũg xate nũgkutnãhã puyĩy hãm xexka yõg tikmũꞌũn yŨmmũg 
xate mõg mũn yãy xeꞌẽgnãg. 24 Tak, xate ꞌã nõm tikmũꞌũn popmãhãꞌ, ha ꞌãtep-tup, 
puyĩy nõm nox piꞌ ꞌãmũtik ꞌũkxipꞌax tuꞌ, puyĩyꞌ pẽnã ꞌũkxexkah, tuk max xeꞌẽgnãg. 
Yã xatek mĩy ꞌũkxexkah, tuk max xeꞌẽgnãg mĩy. Hamũn, hõmã ꞌũhittap hãm xexka 
ꞌap xipꞌah, ha xate mõg mũn yãy xeꞌẽgnãg. 25 Tak, xate hãpxopmã yok. ꞌŨkuxa mãm 
hok xop te ꞌãyũmmũg ꞌohnãg, ha ta ꞌãte ꞌãyũmmũg, ha yãy yõg xop teꞌ yũmmũg 
xate nũgkutnãhãꞌ. 26 ꞌÃte nõm pu ꞌãmũn yũmmũgãhãꞌ, tu xe nõm xop pu xe ꞌãmũn 
yũmmũgãp-tup punethok, puyĩyꞌ nõy putuppax xatek putuppax putuk. ꞌÃte xe tu 
ꞌãmũn yũmmũgãp-tup punenthok, nũy noxk xip nũmũtik. Kaxĩy.

ꞌŨgãy xop te Yeyox mũg

18  1 Yeyox te Topa pu hãmꞌãktux kux, tu taꞌ mõg yãy yõg tik te 12 xop 
mũtik, tu mõktu kõnãg kox Xet xak, ha taꞌ xip mĩm mãtiknãg max, 

ha Yeyox te nõꞌ mõxakux yãy yõg tik xop mũtik. 2  Pa Yot te mĩm mũtiknãg 
yũmmũg. Tuteꞌ gãy xop mõgãp-tup Yeyox hah, puyĩy Yeyox xũygãꞌ. Yã mĩm 
mũtiknãg yũmmũg. Yã Yeyox xix yãy yõg tik xop te yãy tu nũꞌnã punethok 

ꞌõnteh. 3 Ha taꞌ nũn Yot xonat xop mũtik xix Topa pet xexka yõg xonat xop 
mũtik. Yã ꞌãmãnex xexka xop te nũꞌpok Topa pet xexka yõg xonat xop xix 
Paniye xop te, ha mĩkaxxaxka tahaꞌ xix mĩm topnãg pop xix kuyãnãm tatꞌax 
tat. 4 Ha Yeyox te hãmyũmmũg hãpxopmãꞌax xohix, hu taꞌ nõy haꞌ mõg, tu:

— Tep mũn xak? Kaxĩy.
5 Ha nõm te:

— Yã Yeyox mũn xak kõmẽn Nãyane yõg Yeyox. Kaxĩy.
Ha Yeyox te:

— Yãg mũn. Kaxĩy.
Yãꞌ xip Yot ꞌũgãy xop mũtik.
6  Ha Yeyox te:

— Yãg mũn. Kaxĩy.
Ha nõm xop teꞌ xãm hãꞌ mõg, tu hãm tuꞌ xakux.
7 Ha Yeyox te xe:

— Tep mũn xak? Kaxĩy.
Ha nõm te:
8  — Yã Yeyox xak kõmẽn Nãyane yõg. Kaxĩy.
9 Yã hõmã Yeyox te Topa pu hãmꞌãktux hu: “Tak, xate ꞌãꞌ popmãhã nõm 

xop, ha ꞌãteꞌ xaxok ꞌohnãg”. Kaxĩy. Yã nõmhã putuk hãpxopmãꞌax.
10 Haꞌ xip Xĩmãm Pet, tuꞌ xut yãy yõg mĩkaxxexkaꞌ, tuꞌ xak ꞌãmãnex 

xexka yõg kãmãnat yĩpkox. Yã kãmãnat ꞌũxuxetꞌax Mãꞌok. 11 Ha Yeyox te 
Pet pu hãmꞌãktux, hu:

— ꞌÃpu mõꞌtat ꞌõg mĩkaxxexka ꞌũxax hã. ꞌOk xate hãmpeꞌãpaxex ꞌãte xũy 
hã tot putupꞌah? Yã yõgnũ ꞌãtak te ꞌã xũy hõm putup. Kaxĩy.

Yeyox te ꞌÃnãn haꞌ mõg
12  Hãpxip ꞌĩhã xonat xop te Yeyox mũg xix xonat xop yõg kapitãm 

teꞌ xix Topa pet xexka yõg xonat xop teꞌ, tu Yeyox kĩy, 13  tu taꞌ mõgãhã 
ꞌÃnãn hah. ꞌÃnãn yã Kaxpax xuxyã, ha Kaxpax te ꞌãmãnex xop xat nõm 
hãmyãxatamuk hã. 14 Hõmã Kaxpax te Yoneo xop puꞌ xuktux ꞌũmax, pu 
tik puxet te tikmũꞌũn xohix xexka pupiꞌ xok.

Pet te hãmꞌãktux Yeyox yũmmũg ꞌohnãg
15 Ha Xĩmãm Pet te Yeyox peꞌ mõg, ha taꞌ nõy teꞌ peꞌ mõg, yãꞌ nõy xip 

Yeyox yõg tik xop kopah, yã tik te ꞌãmãnex xop xat hã xapeꞌ hu mõꞌnãhã tik 
te ꞌãmãnex xop xat pet yõg hãmnuhnõg hã, yã Yeyox mũtiꞌ mõxahaꞌ, 16 ha taꞌ 
nox xip Pet hãptopa hãmpakꞌax yĩykox tuꞌ, tu ꞌũn mũtik hãmꞌãktux nõm teꞌ 
yĩykox pẽnãhãꞌ, tu Pet nũnnãhã ꞌũkopah, 17 ha ꞌũn te Pet pu hãmꞌãktux, hu:

— ꞌOk ꞌãxip Yeyox yõg tik xop kopah? Kaxĩy.
Ha Pet te:

— ꞌÃmhok. ꞌAk mũnꞌah. Kaxĩy.

18  ꞌŨxapxũy, yĩꞌ kuhuꞌ xonat teꞌ, xix mĩptut pẽnãꞌax xop teꞌ xix mĩptut 
yõg hãmnuhnõg pẽnãꞌax xop teꞌ, tu kuxap xakot, tu nõ xapuk. Ha Pet te 
kama nũmũtik xip, tuꞌ xapuk.

Yeyox mõg tik te ꞌãmãnex xop xat hah
19 Ha ta tik te ꞌãmãnex xop xat te Yeyox yĩkopit, hu:
— Texĩy ꞌõg tik xop. Xate putep mũn yũmmũgãhãꞌ? Kaxĩy.
20 Ha Yeyox te:

— Hõmã ꞌãte hãmꞌãktux punethok tikmũꞌũn xop kopah, haꞌ xohix teꞌ xupak. 
ꞌÃte Yoneo yõg Topa pet kopa hãmꞌãktux Yoneo xohix puꞌ, haꞌ xohix teꞌ 
xupak. ꞌÃte hãmꞌãktux xaptop ꞌohnãg. 21 Hamũn, teptu xatek yĩkopit? ꞌÃpuꞌ 
xupak xop yĩkopit. Nõm te yõg hãmꞌãktux ꞌãpak, hu hãmyũmmũg. Kaxĩy.

22  Yeyox te hãmꞌãktux, ha xonat xip, yã nõm te mĩptut pẽnãhãꞌ xix 
mĩptut yõg hãmnuhnõg pẽnãhãꞌ, tuꞌ yĩm hã Yeyox kix, tu:

— Texĩy xate hãmꞌãktux kummuk tik te ꞌãmãnex xop xat puꞌ? Kaxĩy.
23  Ha Yeyox te:

— Paxpu hãmꞌãktux kummuk, puxixꞌ max, xa xuktux yã hãmꞌãktux 
kummuk. Pa ꞌãte hãmꞌãktux max. Teptu xatek kix? Kaxĩy.

24 Yĩy ta mõ Yeyox kutnãhã ꞌÃnãn teꞌ, yĩy taꞌ mõg Yeyox, tu pipkup mãkxap 
hãꞌ kĩy, haꞌ mõg, tu mõktu Kaxpax haꞌ xupep. Yã Kaxpax te ꞌãmãnex xop xat.

Pet te xeꞌ xuktux Yeyox yõg tikꞌah
25 Ha taꞌ nox xip tu kuxap hã xapuk, ha nõm te:

— ꞌOk ꞌãxip Yeyox yõg tik te 12 xop kopah? Kaxĩy.
Ha Pet te:

— ꞌÃmhok, ꞌak mũnꞌah. Kaxĩy.
26  Ha taꞌ xip tik te ꞌãmãnex xop xat yõg kãmãnat, yã hõmã Pet teꞌ nõm 

yõg xape yĩpkox xak. Kãmãnat te:
— ꞌÕk ꞌãte ꞌãpẽnãhã Yeyox mũtik mĩptut yõg hãmnuhnõg kopah? Kaxĩy.
27 Ha Pet te:

— ꞌÃmhok! Kaxĩy.
Ha hãpxip ꞌohnãg ꞌĩhã xokakkak pit xatahaꞌ.

Yeyox mõg Pinat hah
28  Mãyõn kutõgnãg ha taꞌ mõg Yeyox gohenanok pet tuꞌ. Pa Yoneo xop 

mõxa ꞌohnãg. Yã Yoneo xop yõg xatꞌax teꞌ tux hok, pu tu mõxa hok Hõm 
xop pet kopah, ꞌĩhã ꞌãmuk xexka mĩy, yã ꞌãmuk xexka ꞌũxuxetꞌax Nõãꞌyẽn. 
29 Ha taꞌ mõg Pinat mĩptut kũnãpah, nũy Yoneo xop mũtik hãmꞌãktux, tu:

— Texĩy huꞌ nũnnãꞌ? Putep kummuk mĩy? Kaxĩy.
30 Ha Yoneo xop te:

— Hãpkummuk mĩy ꞌohnãg, kopxiꞌ nũnnã ꞌohnãg ꞌã hah. Kaxĩy.
31 Ha Pinat te:

— ꞌŨpip ꞌãxop yõg xatꞌax, yã nõm kaxꞌãmi tappet tuꞌ. ꞌÃpu ꞌũyõg 
hãpxopmãꞌax kopit. Kaxĩy.

Ha Yoneo xop te:
— ꞌÃmhok, ꞌãpu ꞌũkopit. ꞌŨgmũ yõg xatꞌax teꞌ xat ꞌohnãg tikmũꞌũn putex. Kaxĩy.
32  Hamũn. Hõmã Yeyox te hãmꞌãktux mĩpkupnix yĩmũꞌ xok putup. Yã 

Hõm xop te tikmũꞌũn kix mĩpkupnix yĩmũꞌ, pa Yoneo xop te tikmũꞌũn kix 
ꞌohnãg mĩpkupnix yĩmũꞌ. Yã Yeyox te hãmꞌãktux xeꞌeꞌ.

33  Ha Pinat te putpu mõꞌnãhã mĩptut hã, tu Yeyox pu hãmꞌãktux hu:
— ꞌÕk xate Yoneo xop xat? Kaxĩy.
34 Ha Yeyox te:

— ꞌOk yã ꞌãp-xet te hãmpeꞌãpaxex, huk yĩkopit, peꞌ nõy te xaꞌ xak, yĩy 
xatek yĩkopit? Kaxĩy.

35 Ha Pinat te:
— ꞌOk hãmpeꞌãpaxex Yoneo xop kopak xip? ꞌÃmhok. ꞌÃxape xop te 

ꞌãnũnnãhã nũnteh. Putep kummuk mĩy xateꞌ? Kaxĩy.
36  Ha Yeyox te:

— ꞌŨkxexkah, tu yãy yõg xop xat. Pa ꞌãte hãm xexka yõg xexka xop 
putukꞌah. Hã kaxĩy ꞌãte xatꞌah. Paxpu hãm xexka yõg xexka xop putuk, 
puxix yõg xop yãykix ꞌũgãy xop mũtik, puyĩꞌ nõy ꞌũgmõgã hok Yoneo xop 
hah. Pa ꞌãmhok. ꞌÃte hãm xexka yõg xexka xop putukꞌah. Kaxĩy.

37 Ha Pinat te:
— ꞌOk ꞌãmũn xexkaꞌ? Kãxĩy.
Ha Yeyox te:

— Hamũn, xate nõm ꞌãktux ꞌũkxexkaꞌ. ꞌŨgnũn hãm xexka tuꞌ, tuk nãhãꞌ, 
nũy hãpxeꞌe ꞌãktux, yã hãpxeꞌẽgnãg. Hãmyoaꞌax yõg tikmũꞌũn te yõgnũ 
hãmꞌãktux ꞌãpak, tuꞌ yĩpkox pip. Kaxĩy.

38  Ha Pinat te:
— Pute ꞌũm hãmyok? Yãꞌ xipꞌah hãmyok. Pute ꞌũm hãpxeꞌe? Yãꞌ xipꞌah 

hãpxeꞌeꞌ. Kaxĩy.

Yoneo xop tep-tup nõg Yeyox

Tu taꞌ mõg hãptopa Pinat, nũy Yoneo xop pu hãmꞌãktux, hu:
— ꞌAp kummukꞌah tihik. 39 Pa ꞌõg hãpxopmãꞌax te kaxĩy. Yã hãmyãxatamuk 

xohix ꞌĩhãꞌ mĩy ꞌãmuk xexka ꞌũxuxetꞌax Nõãꞌyẽn, ꞌĩhã ꞌãte kanet kaꞌok kopaꞌ xut tik 
puxet, pu mõg. Piꞌyã ꞌãxop tep-tup? ꞌOk mõg putup nõm te Yoneo xop xat? Kaxĩy.

40 Ha Yoneo xop te hãmꞌãktux kaꞌok, hu:
— ꞌÃmnok, ꞌaꞌ mõg putupꞌah. ꞌÃpu Mahamax xut, pu mõg. Kaxĩy.
Yãꞌ xupxet Mahamax.

19  1 Ha Pinat teꞌ xat ha xonat te Yeyox kix xikot hã. 2  Ha xonat xop 
teꞌ mĩy ꞌũkuxxax, yã mĩmyãm tox mãg hãꞌ mĩy, tu mõktu Yeyox 

putox yĩmũꞌ xix, puyĩy xexka xop putuk, tu Yeyox pu mõꞌ xax tat topixxax 
ꞌãtaꞌ, puyĩy xexka xop putuk. 3  Tuꞌ nũn xonat, tu hãpkuteꞌex, hu:

— ꞌÃmax. Xate Yoneo xop xat. Kaxĩy.
Tuꞌ yĩm hã Yeyox kix. 4 Ha taꞌ mõg hãptopa ꞌũxehet Pinat, tu Yoneo xop 

pu hãmꞌãktux, hu:
— ꞌŨxupax. ꞌÃte tik yõg hãpkummuk mĩyꞌax xak, paꞌ pipi ꞌohnãg. ꞌAꞌ 

kummukꞌah tihik. ꞌÃte nõm hãꞌ nũnnãp-tup, xayĩy yũmmũg ꞌãte yõg 
hãpkummuk mĩyꞌax pipi ꞌohnãg, ti xũygãp-tupꞌah. Kaxĩy.

5 Ha taꞌ mõg Yeyox hãptopah, hap-tox yĩmũꞌ yũm ꞌũkuxxax, yã 
mĩmyãm tox mãg hãꞌ mĩy, ha mõꞌtat topixxax ꞌãtaꞌ. Ha Pinat te:

— ꞌŨpẽnãꞌ tihik! Kaxĩy.
6  Ha ꞌãmãnex xexka xop te hãmꞌãktux kaꞌok xix Yoneo xexka xop teꞌ, hu:

— ꞌÃpu mĩpkupnix yĩmũp-tex pipkup hã, ꞌãpu mĩpkupnix yĩmũp-tex 
pipkup hã. Kaxĩy.

Ha Pinat teꞌ xat, hu:
— ꞌÃpu ꞌũmõgã, nũy mĩpkupnix yĩmũp-tex pipkup hã. ꞌÃte Yeyox yõg 

hãpkummuk mĩyꞌax pipi ꞌohnãg, huꞌ xũygãp-tupꞌah. Kaxĩy.
7 Pa Yoneo xop te hãmꞌãktux yãnãn, hu:

— ꞌŨkaxꞌãmi ꞌũgmũ yõg xatꞌax, tu nõm teꞌ xat, pup-tex. Hamũn, tute 
hãmꞌãktux, “Ũgmũn yã Topak-tok”. Kaxĩy.

8  Ha Pinat teꞌ xupak, tuꞌ kuxa nõg nõy nãꞌ mõg. 9 Tu xe mĩptut hã 
mõꞌnãhãꞌ, tu Yeyox pu hãmꞌãktux, hu:

— Hãm ꞌũm tu ꞌãnũn? Kaxĩy.
Pa Yeyox te hãmꞌãktux ꞌohnãg.
10 Ha Pinat te:
— ꞌOk hãmꞌãktux ꞌohnãg? ꞌOk xateꞌ yũmmũg, ꞌãteꞌ xat, xa mõg, paꞌ xat 

hok, xa mõg hok. ꞌÃteꞌ xat, puxix xonat ꞌãp-tex mĩpkupnix yĩmũꞌ. Kaxĩy.
11 Ha Yeyox te:
— Topa teꞌ xat, xaꞌ xat, paꞌ xat hok, xaꞌ xat ꞌohnãg. Xate hãpkummuk 

mĩy, paꞌ nõy te hãpkummuk xexka mĩy, nõm te ꞌãhak mõgãhãꞌ. Kaxĩy.
12  Ha Pinat teꞌ xupak, hup-tup, nũy Yeyox xat pu mõg. Pa Yoneo xop te 

hãmꞌãktux kaꞌok, hu:
— Paxpu Yeyox xat, pu mõg, hu ta Hõm xop xape ꞌohnãg ꞌãmũn. Hõm 

xop tep-tup nõg nõm te yãy xexka mĩy. Kaxĩy.
13 Ha Pinat teꞌ xupak, tu ta xe mõꞌnãhã mĩptut hã, tu ta Yeyox mõgãhã 

hãptopah, tu pa te hãmyũmmũg xop yõg mĩmpe yĩmũꞌ yũm hãm tu 
ꞌũxuxetꞌax Mĩkax Pet Xax. Yã ꞌãxetꞌax nõy yã Gabatah, yã Yoneo xop yĩyꞌax 
kopah. 14 Mãyõn te yãykoteꞌ yũmꞌax. Hãpxip ꞌĩhã ꞌãmuk xexka mĩyꞌax, yã 
ꞌãmuk xexka ꞌãxetꞌax Nõãꞌyẽn. Ha Pinat te Yoneo xop pu hãmꞌãktux, hu:

— ꞌŨxip nũnte ꞌohnũ xexkaꞌ. Kaxĩy.
15 Pa Yoneo xop te:
— ꞌÃpu ꞌũp-tex, ꞌãpu ꞌũp-tex, ꞌãpu ꞌũp-tex mĩpkupnix yĩmũꞌ! Kaxĩy.
Ha Pinet te:

— ꞌOk ꞌãtep-texꞌax mĩpkupnix yĩmũ tik te ꞌãxop xat? Kaxĩy.

Ha ꞌãmãnex xexka xop te:
— Yã Hõm xop yõg xexkap-xehnãg tek mũg xat. Puxix. Kaxĩy.
16  Ha Pinat te xonat xop pu Yeyox hõm, pup-tex mĩpkupnix yĩmũ 

pipkup hã. Ha xonat xop te Yeyox pẽnãhãꞌ.

Yeyox putex mĩpkupnix yĩmũꞌ
17 Ha taꞌ mõg Yeyox, tu mĩpkupnix tahaꞌ, tuꞌ mõg, tu mõktuꞌ xupep hãm 

tu, yã hãhãm ꞌũxuxetꞌax putox kup, yã Yonet xop yãy yĩyꞌax tu Gok.
18 Ha xonat te pipkup hãꞌ xuhnĩy Yeyox mĩpkupnix tuꞌ, haꞌ xup. Ha xonat te 

pipkup hãꞌ xuhmĩy kama tik tix nõy mĩpkupnix nõy tuꞌ, hak-tetex tik tix, yãp-
xet xup Yeyox yĩpxax tuꞌ xiꞌ nõy xup Yeyox yĩpxeꞌe tuꞌ, ha Yeyox xup yãykoteꞌ. 
19 Ha Pinat teꞌ kaxꞌãmiꞌ, tuꞌ xat, pu nõm xix Yeyox yõg mĩpkupnix xox putox tuꞌ. 
ꞌŨkaxꞌãmi, hu: “Kõmẽn Nãyane yõg Yeyox. Tute Yoneo xop xat”. Kaxĩy. 20 Ha 
Yoneo punethok te nõ mõkupix. Hãmhũmnãg yũm kõmẽn, tu yõg tikmũꞌũn 
teꞌ yĩyꞌax tikoyuk hã hãmꞌãktux, yĩy ta Pinat te nõm kaxꞌãmi ꞌũyĩyꞌax tikoyuk 
hãꞌ, yã Yoneo xop yõg yĩyꞌax hã xix Hõm xop yõg yĩyꞌax hã xix Genex xop yõg 
yĩyꞌax hã. 21 Pa ꞌãmãnex xexka xop te Pinat pu hãmꞌãktux, hu:

— ꞌŨkaxꞌãmi hok, hu: “Tute Yoneo xop xat”. Kaxĩy. ꞌÃpu ꞌũkaxꞌãmi, hu: 
“Tik te hãmꞌãktux hu: ‘ꞌÃte Yoneo xop xat’ ”. Kaxĩy.

22  Ha Pinat te:
— Puxix. ꞌÃte xe kaxꞌãmip-tupꞌah. Kaxĩy.
23  Yã xonat te pipkup hãꞌ xuhmĩy Yeyox, tu Yeyox yõg topixxax mõy, tu 

mõ topixxax koxip, tu mõktu topixxax xop teꞌ 4 mĩy xonat teꞌ 4 puꞌ. Nõm 
teꞌ paha Yeyox yõg kayak, yã ꞌũyõg xapꞌax xipꞌah. 24 Ha xonat xop te yãy 
mũtik hãmꞌãktux, hu: ꞌÃpu yũmũ kayak koxip hok. ꞌÃpu yũmũ mõ xap 
yõn, puyĩy xonat puxet paꞌ. Yã hõmã ꞌũhittap ꞌũkaxꞌãmi Topa yõg tappet 
tuꞌ, hu: “Nõm te mõꞌkoxip yõgnũ topixxax, tu mõ xap yõn, nũy yõg kayak 
paꞌ”. Kaxĩy. Hamũn, ꞌũkaxꞌãmi xeꞌeꞌ. Hã kaxĩy, yĩy ta xonat teꞌ mĩy.

25 Ha taꞌ xip Yeyox yõg mĩpkupnix yĩkãgnãg hã Yeyox mũktut xix Yeyox 
mũktut tutnõy, yã Mãnix, yã Konop xetut, ha Mãnix Mãnanẽn xip kamah. 
26  Ha Yeyox teꞌ pẽnãhã yãy tut xix tik te Yeyox yõg tik te 12 xop kopaꞌ xip, 
yã Yeyox te mõ nõm yãy xeꞌẽgnãg.

Yeyox te:
— Mãy, nõꞌõm ꞌãk-tok pit. Kaxĩy.
27 Tu xe hãmꞌãktux ꞌũnõy puꞌ, nõm te Yeyox yõg tik te 12 xop kopaꞌ xip, hu:

— Nõꞌõm ꞌãtut. Kaxĩy.
Ha tik te ꞌũn mõgãhã yãy pet hah.

Yeyox xok
28  Ha Yeyox teꞌ yũmmũg ꞌũhãm kux, tu hãmꞌãktux, hu:

— Kõnãg putup tek putex. Kaxĩy.

Yã Topa yõg tappet yõg hãmꞌãktux putuk. Hõmã ꞌũhittap nõm teꞌ 
kaxꞌãmi Topa yõg tappet tuꞌ.

29 Ha taꞌ xip naxtox, ha kopaꞌ xup xupyãg kummuk, ha ꞌõm te tok hã hep tit, 
tu nõm mĩm hãꞌ xuhmĩy, tuꞌ xix Yeyox yĩkox xax tuꞌ. 30 Ha Yeyox te xoꞌop, tu:

— ꞌŨkhãm kux. Kaxĩy.
Tup-tox put xok, tuꞌ xok, ha taꞌ mõg ꞌũkoxuk.

Xonat te Yeyox xuhmĩy
31 Ta Yoneo xop te Pinat puꞌ xak. ꞌŨp-tup, puyĩy xonat xop xakix xop kup 

kũnãkohoh. ꞌŨp-tup kamah, puyĩy mĩpkupnix tuꞌ mõy ꞌũxakix xop. Yã xexta 
pet, ha nõm tep-tup nõg ꞌũxakix xop kutetex pepix mĩpkupnix yĩmũ nit xap hã. 
Nit xap yã Yoneo xop yõg ꞌãmnĩy tuknõg, yã hãm hok, ha nõm nit xap xexkah.

32  Ha taꞌ mõg xonat xop, tu tik puxet kup xaꞌah, tu tik nõy kup xaꞌah 
nõm xakix Yeyox mũtik. 33  Xonat nũn Yeyox hah, tuꞌ pẽnãhãꞌ ꞌũxok 
tãmnãg, yĩyꞌ kup xaꞌa ꞌohnãg. 34 Xonat puxet te Yeyox puka xuhmĩy pox 
xexka hã, tu hãpxip ꞌohnãg ꞌĩhãꞌ xupep hep ꞌãta xix kõnãꞌãg.

35 Tak mũn Yoãm. ꞌÃte hãpxop xohix pẽnãhãꞌ, tu nõm kaxꞌãmi, xayĩy ꞌãkuxa 
mãm Yeyox kopah. ꞌÃteꞌ yũmmũg, yã hãmꞌãktux xeꞌeꞌ. ꞌAp koitꞌah. 36 Yã xonat te 
Yeyox kup xaꞌa ꞌohnãg. Yã Topa yõg tappet te hãmꞌãktux putuk. Yã Topa yõg tappet 
te: “ꞌŨkup xaꞌap-tup hok”. Kaxĩy. 37 Yã Topa yõg tappet hãmꞌãktux nõy putuk. Yã 
Topa yõg tappet te: “Nõm teꞌ pẽnãp-tup, yã ꞌũxuhmĩy pox xexka hã”. Kaxĩy.

Yeyox hãpkot
38  Hõmã kõmẽn ꞌAnimãtex yõg Yoye te Yeyox peꞌ mõg. Pa Yeyox peꞌ 

mõg yãy xaptop, yã Yoneo xexka xop yĩpkutuk. Taꞌ mõg Yoyeꞌ, tu mõktu 
Pinat tuꞌ kax Yeyox yĩn, ha Pinat te:

— Mõy paꞌ. Kaxĩy.
Yĩy taꞌ mõg Yoyeꞌ, tuꞌ paha Yeyox yĩn, tuꞌ mõgãhãꞌ.
39 Hõmã ha taꞌ mõg Nĩkonẽm ꞌãmnĩy ꞌĩhãꞌ, tu Yeyox mũtik hãmꞌãktux. Tu 

taꞌ mõg Nĩkonẽm, yã Yoye mũtik mõg. Nĩkonẽm teꞌ mõgãhã mĩm kõnyõn 
hax max, yãꞌ xohix teꞌ 45 kit, yãꞌ xuxetꞌax ꞌanoex xix mĩhaꞌ. 40 Ta nõm tik 
tix te Yeyox yĩn kĩy topixxax tox hã, tu kopaꞌ mãm mĩm kõnyõn hax max. 
Hã kãxĩy Yoneo xop teꞌ mĩy, nũy yĩn hãpkot. 41 Ha taꞌ yũm xukpot max hãm 
tu Yeyox putex yĩkãgnãg, ha xukpot tuꞌ yũm mĩkaxxap kox, yã mĩkaxxap 
kox tũmnãg. 42  Hãptup yã Yoneo xop yõg ꞌãmniy hãm hok, yã nit xap, ha 
Yeyox yĩn yũm mĩkaxxap kox kopah. Yã hãmhũmnãg mĩkaxxap kox.

Mĩkaxxap kox kox

20  1 Ye nomĩy hãptupꞌax, yã hãpkoxtap ha taꞌ mõg Mãnix Mãnanẽn, tu 
mõktuꞌ xupep mĩkaxxap kox tuꞌ, tuꞌ pẽnãhãꞌ, pap xip hok mĩkaxxap 

xexka hãmmõꞌyĩnnĩn mĩkaxxap yĩkox tuꞌ. Putep-teꞌ xut? 2  Taꞌ mõg mõꞌkaꞌok, 

tu Xĩmãm Pet mũtik hãmꞌãktux, xixꞌ nõy mũtik hãmꞌãktux, yã nõm xip Yeyox 
yõg tik xop kopah, yã Yeyox te mõ nõm yãy xeꞌẽgnãg. Manix Mãnanẽn te:

— Tikmũꞌũn teꞌ xut Yeyox yĩn mĩkaxxap kox kopah, hak mũꞌãteꞌ 
yũmmũgꞌah hãm ꞌũm tuꞌ yũm ꞌũyĩn. Kaxĩy.

3 Ha taꞌ mõg Pet xiꞌ nõy mĩkaxxap kox hah. 4 ꞌŨmõg mõꞌkaꞌok ꞌũtix, paꞌ nõy 
mõg mõꞌkaꞌok xeꞌeꞌ, tu mõktuꞌ xupep hãmãxap, 5 tuꞌ mõꞌ pa yũm, hu mĩkaxxap 
kox hã mõꞌ pa yũm, tuꞌ pẽnãhã topixxax tox, pa mõꞌnã ꞌohnãg. 6 Hãpxip 
kutõgnãg ꞌĩhãꞌ xupep Xĩmãm Pet, tu mõꞌnãhã mĩkaxxap kox hã, tuꞌ pẽnãhã 
topixxax yũm. 7 Haꞌ xip topixxax tox nõy nõm te Yeyox putox kĩy, yãꞌ kĩy, tu 
yãp-xehnãg tuꞌ xip, yã topixxax nõy mũtik xipꞌah. 8 Ha nõm te mĩkaxxap kox 
hãꞌ xupep hãmãxap, tu mõꞌnãhãꞌ, tuꞌ pẽnãhãꞌ, tuꞌ kuxa yũm. 9 Pa nõm xop teꞌ 
yũmmũg xeꞌe ꞌohnãg. Yã Topa yõg tappet te: “ꞌŨputpuꞌ hiꞌax”. Kaxĩy.

10 Tu taꞌ mõg putpuꞌ Yeyox yõg tik xop yãy pet hah.

Yeyox te Mãnix Mãnanẽn puꞌ yãy mũg
11 Ha taꞌ xip Mãnix mĩkaxxap kox yĩkak hãptopah, tu potahaꞌ, tu mõꞌ 

pa yũm, tu kopaꞌ pẽnãhãꞌ. 12  Paꞌ pip pexkox yõg nũꞌpok xop yõg tik tix, 
tu topixxax ponnok mõꞌtat, tuꞌ mãm Yeyox yĩn xipꞌax tuꞌ, yã yãp-xet xip 
Yeyox pata xipꞌax tuꞌ, haꞌ nõy xip Yeyox putox xipꞌax tuꞌ, 13  tu:

— Yãhãg, teptu ꞌãpotahaꞌ? Kaxĩy.
Ha:
Tikmũꞌũn teꞌ mõgãhã ꞌũkxuxyãꞌ. ꞌA ꞌãteꞌ yũmmũgꞌah hãm ꞌũm tuꞌ yũm. Kaxĩy.
14 Tute hãmꞌãktux, tu yõkãnãm, tu Yeyox pẽnãhã, pa Yeyox yũmmũg 

ꞌohnãg. 15 Ha Yeyox te:
— Yãhãg, teptu ꞌãpotahaꞌ? Tep mũn xak? Kaxĩy.
Yã ꞌũn te hãmpeꞌpaxex yã tihik nõm te xukpot pẽnãhãꞌ, tu:
— ꞌOk xate nõm mõgãhãꞌ? ꞌÃpu ꞌãꞌ xuktux. Piꞌyã yũm, hak mõg putup, 

nũy paꞌ. Kaxĩy.
16  Ha Yeyox te:
— Mãnix! Kaxĩy.
Ha Mãnix te hãꞌ yõkanãm, tu hãmꞌãktux Yoneo xop yãy yĩyꞌax hã, hu:

— Hamõn! Kaxĩy.
Yã tikmũꞌũn yĩyꞌax hã, “Yãyã”. Kaxĩy.
17 Ha Yeyox te:
— ꞌÃpu ꞌũgmũg hok. Yãg mõg putup putpuꞌ yõgnũ ꞌãtak hah. ꞌÃpu mõg 

ꞌũkxape xop hah, nũy hãmꞌãktux ꞌũgmõg yãy yõg ꞌãtak hah, yã ꞌõgnũ, yã 
yõgnũ Topa, yã ꞌõgnũ. Kaxĩy.

18  Ha taꞌ mõg Mãnix Mãnanẽn Yeyox yõg tik xop hah, tu mõktu 
hãmꞌãktux, yã yãyã Yeyox pẽnãhãꞌ, tu Yeyox yõg hãmꞌãktux ꞌãktux.

Yeyox te yãy yõg tik xop pu yãy mũg
19 Ye nomĩy yõg ꞌãmãxak, ha taꞌ yãy tu nũꞌnãhã Yeyox yõg tik xop, tu 

mõhãmyĩnnĩn pipkup hã, yã Yoneo xexka yĩpkutuk. Ha taꞌ nũn Yeyox, tu 
nũktuꞌ xip yãy yõg xop kopah, tu:

— ꞌÃkuxa nõg hok. Kaxĩy.
20 Yã tute hãmꞌãktux, tu nõm pu yãy yĩm mũg xix yãy puka mũg, yã 

kayax mũg, ha nõm te yãy xuxyã pẽnãhãꞌ, huꞌ hittup xexkaꞌ. 21 Ha Yeyox te:
— ꞌÃkuxa nõg hok. Yõgnũ ꞌãtak te nũgkutnãhãꞌ. Hã kaxĩy ꞌãte ꞌãxop 

mõꞌpok kamah. Kaxĩy.
22  Tute hãmꞌãktux, tuꞌ nõy yĩmũꞌ xitxok, tu:

— ꞌÃpu ꞌũpa Topa Koxuk. 23 ꞌÃxop te tikmũꞌũn yõg hãpkummuk mĩyꞌax 
xaxok, haꞌ kux, puxix Topa hãpkummuk mĩyꞌax xaxok, haꞌ kux kamah. Pa 
ꞌãxop te tikmũꞌũn yõg hãpkummuk mĩyꞌax xaxok ꞌohnãg, haꞌ kux ꞌohnãg, 
puxix Topa hãpkummuk mĩyꞌax xaxok putupꞌah, haꞌ kux ꞌohnãg kamah. Kaxĩy.

Yeyox xix Tõmẽꞌ
24 Ha taꞌ xip Tõmẽ Yeyox yõg tik xop kopah, yã kama ꞌũxuxetꞌax kutonnix. 

ꞌAp xipꞌah ꞌĩhãꞌ xupep Yeyox. 25 Ha Yeyox yõg tik xop te Tõmẽ pu hãmꞌãktux hu:
— ꞌŨgmũꞌãte yãy xuxyã pẽnãhãꞌ. Kaxĩy.
Ha Tõmẽ te:

— ꞌÃteꞌ pẽnã ꞌohnãg ꞌũyõg kayax ꞌũyĩm tuꞌ, pipkup te nõm xuhmĩy, kopxix 
ꞌũgkuxa yũm putupꞌah. Tuk yĩpkutok hã kayax ꞌãpit ꞌohnãg, kopxix ꞌũgkuxa yũm 
putupꞌah, tuk yĩm hã ꞌãpit ꞌohnãg ꞌũpukaꞌ, kopxix ꞌũgkuxa yũm putupꞌah. Kaxĩy.

26  Xẽmãn puxet nõg, ꞌĩhã yãy tu nũꞌnãhã Yeyox yõg tik xop mĩptut 
kopah, haꞌ xip Tõmẽ nũmũtik. Nõm te mõhãmnĩnyĩn pipkup hã, pa Yeyox 
nũn, tu nũktu nõm xop kopaꞌ xip, tu:

— ꞌÃkuxa nõg hok. Kaxĩy.
27 Tu Tõmẽ pu hãmꞌãktux, hu:

— ꞌÃpu ꞌãyĩm xix nũnte. ꞌÃpu ꞌũgyĩm pẽnãꞌ. ꞌÃpu ꞌãyĩm hãg ꞌãpit 
ꞌũkpukaꞌ. ꞌÃpu ꞌãkuxa yũm ꞌohnãg kuxyãꞌ. ꞌÃpu ꞌãkuxa yũm. Kaxĩy.

28  Ha Tõmẽ te: Yãyã, yõgnũ Topah. Kaxĩy.
29 Ha Yeyox te:

— ꞌOk ꞌãkuxa yũm, xate hãmpẽnãhã tuꞌ? ꞌŨhittup tikmũꞌũn kuxa mãm, 
paꞌ pẽnã ꞌohnãg. Kaxĩy.

30 Ta Yeyox te hãpxopmã kaꞌok xeꞌẽgnãg nõy punethok, pa nõm kaxꞌãmi ꞌohnãg 
nũ tappet tuꞌ. 31 Pa hãpxopmãꞌax kaxꞌãmi, xayĩy ꞌãkuxa mãm, yã Yeyox yã Kunnix, 
yã Topa te nũꞌkutnãhãꞌ. Yãꞌ kaxꞌãmi, xayĩy ꞌãkuxa mãm, yã Yeyox yã Topak-tok. 
ꞌÃkuxa mãm Yeyox kopah, nũy ta hi xeꞌẽgnãg mõkumaꞌ mõg, haꞌ kux ꞌohnãg.

Yeyox te yãy yõg tik te 7 pu yãy mũg

21  1 Ta Yeyox te yãy yõg tik xop pu yãy mũg ꞌũxeheh konãg xexka 
Timenit yõg hãpkux tuꞌ. Yãꞌ yãy mũg hã kaxĩy. 2  ꞌŨpip Xĩmãm Pet, 

xix Tõmẽ ꞌũxuxetꞌax Kutonnix kamah, xix Nãtãnãyet, yã xiptuxexka Kãnã 
yõg tihik hãpxexka Ganinet tuꞌ, xix Yemeneo kutok xop, xix tik tix nõy, 
yã Yeyox yõg tik xop kopaꞌ pip. 3  Ha Xĩmãm Pet teꞌ nõy pu hãmꞌãktux, hu:

— ꞌŨgmõg, nũy mãm xuk. Kaxĩy.
Ha xape xop te:

— ꞌÃpu yũmũ mõg. Kaxĩy.
Tu taꞌ mõg kaꞌmãm, tu mõktu mĩpkox tuꞌ mõxahaꞌ, tuꞌ mõxakux, tu 

taꞌ mõg kõnãg xexka tuꞌ, tu mãm xuk ꞌãmnĩy tox hã, pap xuk ꞌohnãg. 
4 Mãyõn xupep, ꞌĩhãꞌ xip Yeyox hãm kux tuꞌ, pa Yeyox yõg tik xop teꞌ 
yũmmũg ꞌohnãg, yãꞌ xip Yeyox. 5 Ha Yeyox te:

— ꞌŨkxape xop, ꞌok mãm ꞌũm xuk hok? Kaxĩy.
Ha nõm te:

— ꞌAp xukꞌah. Kaxĩy.
6  Ha Yeyox te:

— ꞌÃpu mõ mãpxukꞌax yõn mĩpkox yõg yĩpxeꞌe hãꞌ yũm, tu ꞌãxop teꞌ 
pipip-tup. Kaxĩy.

Ha nõm teꞌ mĩy, ha mãm nũꞌxĩmnãg ꞌũxukꞌax hã, ha tik te mãmxukꞌax 
mõy yũmmũg ꞌohnãg. 7 Haꞌ xip tihik, yã Yeyox yõg tik xop kopaꞌ xip, yã 
Yeyox te mõ nõm yãy xeꞌẽgnãg. Tute Pet pu hãmꞌãktux, hu:

— Yã yũmũg xuxyã nõꞌõm. Kaxĩy.
Ha Xĩmãm Pet xaxtop, hu mõ toppixxax tat, tuꞌ pũn kõnãg kopah. 

8  Ha ta xape te yãꞌ pip mĩpkox kopah. Ha ta mĩpkox xix hãpkux yõg mẽn 
xohix teꞌ 100. Ha taꞌ mõg, tu mãpxukꞌax nũnnãhã kõnãg kopah, yã mãm 
nũꞌxĩmnãg. 9 Tuꞌ mõg, tu mõktuꞌ mõxaha hãpkux tuꞌ, tu hãpkux tuꞌ mõg, 
tu mõktu kuxap pẽnãhãꞌ, tu mãm pugã pẽnãhã xix pãm. 10 Ha Yeyox te:

— Putnũꞌ mãhãm ꞌãxop teꞌ xuk. Kaxĩy.
11 Ha ta mõꞌnãhã Xĩmãm Pet mĩpkox hã, tu mãpxukꞌax yĩkũy, tuꞌ 

nũnnãhãꞌ, yã mãm nũꞌxĩmnãg mãm xohix teꞌ 153. ꞌŨxohix mãhãm, pa 
mãpxukꞌax yãy pot ꞌohnãg. 12  Ha Yeyox te:

— Mã, nũy ꞌãxit. Kaxĩy.
Ha tik teꞌ yĩkopit ꞌohnãg, hu:

— ꞌŨꞌũm ꞌãmũn? Kaxĩy.
Yã hã kaxĩy yĩkopit ꞌohnãg, paꞌ yũmmũg, yãꞌ xuxyãꞌ. 13  Yeyox te pãm 

pop, tu tik puꞌ popmãhãꞌ, tu mãm pop, tu tik puꞌ popmãhãꞌ.
14 Hãmũn, Yeyox te putpuꞌ hiꞌ, tu yãy yõg tik xop pu yãy mũg tikoyuk.

Yeyox xix Pet
15 Taꞌ xit kux, ha Yeyox te Xĩmãm Pet pu hãmꞌãktux, hu:

— ꞌOk xatek putuppax xexka, pa ꞌõm putuppax kutõgnãg? Kaxĩy.
Ha Pet te:

— Yãyã, hamũn, xateꞌ yũmmũg, ꞌãte ꞌãp-tuppax. Kaxĩy.
Ha Yeyox te:

— ꞌÃpu tikmũꞌũn pu yõg hãmꞌãktux yũmmũgãꞌ, nũy nõm pẽnãꞌax putuk. Kaxĩy.
16  Ha Yeyox te:
— Xĩmãm, yã Yoãm Kutok, ꞌok xatek putuppax? Kaxĩy.
Ha:

— Yãyã, hamũn, xateꞌ yũmmũg, ꞌãte ꞌãp-tuppax. Kaxĩy.
Ha Yeyox te:

— ꞌÃpu tikmũꞌũn pẽnãꞌ kahnẽn pẽnãꞌax putuk. Kaxĩy.
17 Ha Yeyox te xe hãmꞌãktux, hu:
Xĩmãm, yã Yoãm kutok, ꞌok xatek putuppax? Kaxĩy.
Ha Pet kuxa hittup ꞌohnãg, Yeyox teꞌ yĩkopit tikoyuk hah tu:

— Yãyã, xateꞌ yũmmũg hãpxop xohix xexkah. Xateꞌ yũmmũg, ꞌãte ꞌãp-
tuppax. Kaxĩy.

Ha Yeyox te:
— ꞌÃpu tikmũꞌũn pẽnãꞌ, kahnẽn pẽnãꞌax putuk. 18  ꞌÃte xa hãpxeꞌe ꞌãktux. 

Hõmã ꞌãtuktup, tu yãy kũnãy hĩy, nũy ta mõg, tu hãpkumep hãm xohix 
tuꞌ xatep-tup. Pa hãpxip ꞌĩhã ꞌãkututꞌax, tu ꞌãyĩm yoap-tup, haꞌ nõy te 
ꞌãyĩm kĩy putup, tu ꞌãmõgãp-tup hãm tu xatep-tupꞌah. Kaxĩy.

19 Hã kaxĩy Yeyox te hãmꞌãktux hã kaxĩy Pet putex putup, puyĩy 
tikmũꞌũn yũmmũg ꞌũxexka Topah. Yeyox te Pet pu hãmꞌãktux hu:

— ꞌÃpu ꞌũkpe mõg. Kaxĩy.

Yeyox te tik nõy ꞌãktux
20 Pa Pet te yõkãnãm, tu tik nõy pẽnãhãꞌ, yã Yeyox te mõ nõm yãy 

xeꞌẽgnãg. Yã hõmã nõm xip Yeyox yĩkãgnãg, tuꞌ yĩkopit, hu: “Yãyã, tep-teꞌ 
gãy xop mõgãp-tup ꞌã ha, puyĩy ꞌãxũygãꞌ?” Hã kaxĩy nõm te hãmꞌãktux 
hõmã. 21 Ha Pet te nõm pẽnãhãꞌ, tu Yeyox pu hãmꞌãktux, hu:

— Yãyã, xix ꞌõhõm tihik. Tikmũꞌũn te nõm pu putep mũn mĩy putup? Kaxĩy.
22  Ha Yeyox te:

— Paxpu ꞌãtep-tup tik nox xihip nũnte, ha mõktuk nũn putpuk, ha ta 
xateꞌ yũmmũg putupꞌah. ꞌÃpu ꞌũkpe mõg! Kaxĩy.

23  Yĩy ta Yeyox mũtik mõg xop kopa hãmꞌãktux punethok, yã 
hãmꞌãktux tik xok putupꞌah. Pa ꞌãmhok. Yeyox ꞌap xuktuxꞌah ꞌũxok 
putupꞌah. Pa Yeyox te: “Paxpu ꞌãtep-tup tik nox xihip nũnteh, ha mõktuk 
nũn putpuk, ha ta xateꞌ yũmmũg putupꞌah”. Kaxĩy.

24 Nõꞌõm tihik yãg mũn. ꞌÃte hãpxop xohix xeꞌe ꞌãktux, tu nõm kaxꞌãmi 
nũnteh. Yũmũꞌãteꞌ yũmmũg ꞌũxeꞌe nũ hãmꞌãktux.

ꞌŨkux
25 Yeyox te hãpxopmã nõy punethok kamah. ꞌŨkaxꞌãmi Yeyox yõg hãpxopmãꞌax 

xohix xexkaꞌ, puxix pipꞌax tappet xohix xexkah. ꞌÃte hãmpekpaxex hãm xexka 
putukꞌah tappet xohix. Yã hãm xexka kutõgnãg, pa nõm tappet xexkah.

Tu ta tuꞌ kux. 

1  1 Teop:
Hõmã ꞌãte xa kaxꞌãmi hãmãxap tappet tuꞌ, nũy Yeyox yõg hãpxopmãꞌax 

xohix ꞌãktux xaꞌ, xiꞌ yõg hãmyũmmũgꞌax xohix ꞌãktux, 2 ha Yeyox te yãy yõg tik 
xop yĩmõgatux, tu mõꞌpok, pu hãmꞌãpak max ꞌãktux, ha Topa Koxuk te Yeyox 
kaꞌogãhãꞌ, ha Topa te Yeyox mõgãhã pepi pexkox tuꞌ, 3 nõm xok, tu putpuꞌ hiꞌ, 
ha tikmũꞌũn punethok teꞌ pẽnãhãꞌ, tu ꞌãmnĩy te 40 hãꞌ pẽnãhãꞌ, yĩy taꞌ xohix te 
hãmyũmmũg, yãꞌ hi putpuꞌ Yeyox. Tute Topa te tikmũꞌũn xat xeꞌẽgnãg ꞌãktux, 
tu Topa te yãy yõg tikmũꞌũn xat ꞌãktux, 4 tu yãy yõg mõꞌpok xop mũtik tihiꞌ, tu:

— Nãy, Yenoyanẽn kopa nox piꞌ. Hõmã ꞌÃtak Topa te hãmꞌãktux xex, 
hu: “ꞌÃte yãy Koxuk Xeꞌẽgnãg nũꞌkutnãp-tup tikmũꞌũn xohix hah,” kaxĩy. 
ꞌÃte xa hãmꞌãktux, haꞌ xupak, huꞌ hip kõmẽn Yenoyanẽn kopah. 5 Yoãm 
te kõnãg hãp-tox pix, pa hãpxip kutõgnãg ꞌĩhã ꞌãte Topa Koxuk xa 
nũꞌkutnãp-tup, ꞌãp-tox pixꞌax putuk nũꞌkutnãp-tup, puyĩy ꞌãkaꞌogãꞌ. Kaxĩy.

Yeyox te pexkox haꞌ mõg
6  Ha mõꞌpok xop te nũ mũtik pip, tu:

— Hãm ꞌũm hã xateꞌ puknõg xop mõy putup, nõm puknõg xop te 
yũmũ yõg hãm tuꞌ pip? ꞌOk hõnhã nõꞌ nõy yãnãn putup, nũy yũmũ yõg 
tikmũꞌũn ꞌIyaet xexkãnãꞌ? Kaxĩy.

7 Ha Yeyox te:
— ꞌÃmnĩy ꞌũm hãꞌ xexkãnãp-tup, ꞌÃtak puxet teꞌ yũmmũg. ꞌAp nõy ꞌũm 

teꞌ yũmmũgꞌah. ꞌA ꞌÃtak Topa te ꞌãyũmmũgãp-tupꞌah. 8  Pa Topa Koxuk 
yĩxop-tup, yã kaxĩy Topa te ꞌãkaꞌogãp-tup, xak mũn ꞌãktux tikmũꞌũn puꞌ, 
kõmẽn Yenoyanẽn kopah hãmꞌãktux putup, xix hãpxexka Yonex tuꞌ, xix 
hãpxexka Xãmãnit tuꞌ, xix hãpxexka xohix tu hãmꞌãktux putup. Kaxĩy.

9 Tu hãmꞌãktux kux, ha Topa teꞌ mõgãhã pepiꞌ, pexkox haꞌ mõg, ha 
yãy yõg mõꞌpok xop teꞌ pẽnãhãꞌ, ha hãmgõy xexka teꞌ xaxogãhãꞌ, pãyãꞌ 
kopaꞌ mõg, tu mõktuꞌ xupep. 10 Ha Yeyox yõg mõꞌpok xop teꞌ pẽnã kaꞌok, 
Yeyox pẽnãp-tup tuꞌ, tu pepi pẽnãꞌ, ꞌĩhã pexkox yõg mõꞌpok xop 2 mõxa 
mõꞌkaꞌok, tu topixxax ponnohnãg mõꞌtat, 11 tu:

— Ganinet yõg tihik, tep mũn xak xate pexkox kopah? Topa te Yeyox mõgãhã 
pexkox hah, ha xateꞌ pẽnãhãꞌ, ha hãmgõy xexka kopaꞌ putpuꞌ nũn putup. Kaxĩy.

Tik xop te Mãtit yãykutnãhãꞌ
12 Ha yĩktix ꞌOnimet tuꞌ pip tik xop, tu taꞌ mõg, tu mõktu Yenoyanẽn tuꞌ 

mõxahaꞌ. Putahat ꞌap toxꞌah, yãꞌ hũmnãg, kinõm puxet. 13 Tu mõktuꞌ mõxaha 
mĩptut tox tuꞌ, tu mĩpkuꞌĩn tu mõꞌkãnĩn, tu mĩptut kox tuꞌ mõgãhãꞌ, tuꞌ 
mõxakux. Tik xohix te: Pet, xix Yoãm, xix Tiak, xix ꞌAneneꞌ, xix Pinip, xix 
Tõmẽꞌ, xix Matẽmẽo, xix Mãteo, xix ꞌAppeo kutok Tiak, xix Xĩmãm, nõm te 
Yoneo xop xexkanãp-tup, xix Tiak nõy kutok Yot. 14 Tuꞌ kuxap-xet, xip-tox puxet, 
ha ꞌũn xop nũ mũtik yãy tu nũꞌnãhãꞌ, xix Mãnix, Yeyox mũg tut, xix Yeyox 
taknõy xop. ꞌŨxohix te Topa xak, tu nõm pu hãmꞌãktux pax.

15 Hãpxip ꞌĩhã yãy tu nũꞌnãhãꞌ, ꞌũkuxa mãm kaꞌok xop xohix te 120, ha 
Pet tek-nĩhãꞌ xip, tu hãmꞌãktux, hu:

16-20 — ꞌŨnõy mũnõp xop, hõmã, hãmyãxatamuk xohix punethok ꞌĩhã, 
Topa Koxuk te hãmꞌãktux, tu mõnãyxop Namix hã hãmꞌãktux, ha kaxꞌãmiꞌ 
ꞌũkteꞌex yõg tappet tuꞌ, hu:

“Pũyã yãy hãmꞌax tuꞌ xut, puyĩy kãmãnat nõy hãm,” kaxĩy. Tu kaxꞌãmiꞌ, ha 
hãmyãxatamuk xohix nõg, ha Topa yõg hãmꞌãktux hittap hãꞌ mĩy nõmhã. Yeyox 
te Yot xãnãhãꞌ, pu yũmũg mũtik ꞌãtiꞌ, tu hãpxopmãhãꞌ, yã yũmũg hãꞌ xapeꞌ.

— Pãyã Yot teꞌ gãyxop mõgãhã Yeyox hah, nũy tayũmak pop, tu hãm hãꞌ 
nõy yãnãn, tu yõkãnãm tuꞌ nãhãꞌ, haꞌ yõn yãy koxyõy. Ha Yenoyanẽn yõg 
tikmũꞌũn xohix teꞌ xupak, tu nõm hãm ꞌãxetꞌax mĩy ꞌAxenãm, yãy yĩyꞌax 
hã: “ꞌŨhep ꞌãtaꞌax tu hahãm,” kaxĩy.

21 — ꞌÃpu, tik nõy yãykutnãꞌ, pu Yot pupi hãpxopmãꞌ, tik te yũmũg 
mũtik hãpkumep hãmyãxatamuk 3 hã, ꞌĩhã Yeyox te yũmũg mũtik 
hãpkumep. 22  Tik te Yoãm putox pixꞌax pẽnãhãꞌ, tu Yeyox te pexkox 
tuꞌ mõg pepiꞌ pẽnãhãꞌ, yãꞌ xohix pẽnãhãꞌ, pu Yeyox yã putpuꞌ hi ꞌãktux, 
yũmũg mũtik tu hãmꞌãktux. Tu ta tuꞌ kux. Kaxĩy.

23  Ha tik xop te tik 2 yĩmõgatux, ꞌũxuxetꞌax Yoye Maxamax, yã ꞌãxetꞌax 
nõy Hãmyok, xix Mãtit, 24 tu Topa pu hãmꞌãktux, hu:

— Topa ꞌãxexkah, yũmũꞌãte xa tuꞌ xak, xate tikmũꞌũn kuxa xohix yũmmũg hah, 
hukmũꞌã yũmmũgãꞌ: Piꞌãꞌ mũn putup xateꞌ? ꞌOk pe Maxamax, ꞌok pe Mãtit? 25 Yot 
te Hãmgãyãgnãg pet haꞌ mõg, ꞌãpu yũmũꞌãꞌ nõy yãykutnãꞌ, pu Yot pupi hãpxopmãꞌ, 
nũy Yeyox yõg mõꞌpok xop kopaꞌ xihip, nũy Yot hãꞌ yãnãn hãpxopmãꞌ, Kaxĩy.

26  Tu mõꞌxap yõn, puyĩꞌ xap hãmyũmmũgãꞌ, haꞌ xut Mãtit, ha Mãtit te 
nõm tik te 11 mũtik hãpxopmãhãꞌ.

Topa Koxuk te tikmũꞌũn ha yĩxohoh

2  1 Hãpxip ꞌĩhã Yoneo xop te ꞌãmuk xexka mĩy, ꞌũxuxetꞌax Pẽtekot, haꞌ kuxa 
mãm kaꞌok xop xohix te yãy kotĩnnãhã mĩptut puxet kopah, 2 tuꞌ mãm, 

tu mõꞌkaꞌok tĩnnã kaꞌok ꞌãpak, yã ꞌãmuuh gãy putuk, tuꞌ xupep mĩptut kopah, 

tu mĩptut kopa nũꞌxip, 3 haꞌ yõyxõg punethok pẽnãhãꞌ, yã kuxap putuk, tu 
hãpxummãhãꞌ, tu mõktu ꞌũp-tox xohix xukaꞌ mãm, 4 ha Topa Koxuk te pexkox 
tuꞌ yĩxohoh, tuꞌ xohix kaꞌogãhãꞌ, pu tu hãmꞌãktux. Yã Topa Koxuk teꞌ yĩgãhãꞌ.

5 Ha hãpxexka xohix yõg Yoneo xop te Yenoyanẽn kopaꞌ tihiꞌ, nõm te 
Topa xak, 6  tuꞌ xupak, tu yãy tu nũꞌnãhãꞌ, tuꞌ nũn, tu nũktu mõxahaꞌ, tu 
yãy yĩyꞌax xohix ꞌãpak, tuꞌ yẽy, 7 tu kuxãnõg, tu:

— Pẽnãꞌ, ꞌõhõm Ganinet yõg tihik, tuꞌ yĩy, pãyãꞌ yĩyꞌax puknõg xohix hã 
hãmꞌãktux. 8 Pute ꞌũm? Yũmũg nũn, tu hãmꞌãpak, tu yãy yĩyꞌax hã hãmꞌãpak. 
9 Yãꞌ yĩyꞌax xohix te: Pat yõg, xix Met yõg, xix ꞌEnamĩt yõg, xix Mẽyopatãm 
yõg, xix Yonex yõg, xix Kapanox yõg, xix Poꞌõn yõg, xix ꞌAx yõg yĩyꞌax, 10 xix 
Pinik yõg, xix Pãnpit yõg, xix ꞌEyit yõg, xix Nip yõg, xix Xinẽn yõg, xix nõm 
te Hõm tuꞌ pip xop yãy yĩyꞌax nõm xop nũn, tu nũktu Yenoyanẽn tuꞌ mõxahaꞌ, 
tuꞌ pip. 11 Yãꞌ yãg Yoneo, xiꞌ yãg yãꞌ puknõg xop, nõm te Topa xak, xix Yoneo 
mõnãyxop yõg hãpxopmãꞌax tat. Yã Kenet yõg, xix ꞌAnap yõg, yũmũꞌãte Topa 
yõg hãpxopmã max xeꞌẽgnãg ꞌãpak, tu yãy yĩyꞌax hãꞌ xupak. Kaxĩy.

12  Hu kuxãnõg, tu yãy pu yĩkopit, hu:
— ꞌĨntuꞌ, pute ꞌũm nũhũꞌ? Kaxĩy.
13  Ha tik yãg kuteꞌex kummuk, tu:
— Yã mĩnta hep xupyãg xoꞌop, hu nõ paptux! Kaxĩy.
Pãyã ꞌap paptuxꞌah.

Pet te hãmꞌãktux
14 Ha Pet yok, tuk-nĩhãꞌ xip tik te 11 kopah, tuꞌ yĩy kaꞌok tu:
— Yonex yõg tihik, xix kõmẽn Yenoyanẽn kopa ti xop kamah: ꞌŨgꞌãpax, 

ꞌãte ꞌũm mũgã ꞌãpax. 15 ꞌA tik xop paptuxꞌah. ꞌÃmhok. Yã hõnhã mãyõn te 
pexkox pukaꞌ yũm. 16 Pa hõmã tik hittap Yoeo te Topa pupi hãmꞌãktux, hu:
 17 “Hõmã, hãmyãxatamuk xohix nõg putup,

ꞌĩhã Topa te yãy Koxuk yĩxõnnãp-tup ꞌũhep xop xohix hah,
ha ꞌãk-tok pit xix ꞌãk-tok hex te Topa pupi hãmꞌãktux putup,
haꞌ xiptap xop te yãy koxuk hãꞌ pẽnãp-tup, ha kutut xop te nõ yõnkup putup.

 18 Ha ꞌãmnĩy ꞌũm ꞌĩhã Topa te yãy Koxuk yĩxõnnãp-tup yãy yõg 
kãmãnat xohix hah, tik xop xix ꞌũn xop,

ha Topa pupi hãmꞌãktux putup.
 19 Ha Topa te hãpxopmã xeꞌẽgnãg xaꞌ mũg putup pexkox tuꞌ xix hãm tuꞌ,

haꞌ hep ꞌãta pẽnãp-tup, xix kuxap, xix kugõy.
 20 Mãyõn yãnãm xok putup hãpkoxtap hah,

ha mãyõn hex yãyhãꞌ hep ꞌãtap-tup,
ha ꞌãmnĩy ꞌũm puxet ꞌĩhã Topa nũn putup,
tu hãm tuꞌ nũn putup, pu hãpxopmãꞌax xohix kopit.

 21 Tikmũꞌũn ꞌũm te Topa ꞌãxetꞌax hãꞌ xãnãꞌ, puꞌ xut, puxix Topa nõm 
xut putup, pe tihik, pe ꞌũhũn.” Kaxĩy.

22  Pet te xe:

— ꞌIyaet yõg tikmũꞌũn, ꞌãyĩpkox piꞌ, tu hãmꞌãpax. Topa mũn te Nãyane yõg Yeyox 
yãykutnãhãꞌ, tu ꞌãxop ha nũꞌkutnãhãꞌ, nũy xaꞌ mũg. Tu Yeyox hã hãpxopmã max 
xeꞌẽgnãg ꞌãxop keppah, ha hãmyũmmũg xateꞌ. 23 Topa te hãmyũmmũg, tu Yeyox 
hõm ꞌãxop xohix puꞌ, ha ꞌãxop tep-tup nõg, tu tik kummuk xop puꞌ hõm Yeyox, 
pu mĩpkupnix tup-tex. 24 Pa Topa te putpuꞌ hĩnnãhãꞌ. ꞌŨxok xeꞌeꞌ, pãyã Topa mũn 
kaꞌok, tu putpuꞌ hĩnnãhãꞌ. Yã Yeyox te Topa hãk-tok xeꞌeꞌ. 25 Hõmã mõnãyxop 
Namix te Topa pupi hãmꞌãktux, tu Yeyox ꞌãktux kamah, ꞌa yãy ꞌãktuxꞌah, hu:

“ꞌÃmnĩy xohix hã ꞌãtek xuxyã pẽnãhãꞌ,
ꞌũgyĩp xeꞌe hãꞌ xip, nũy mõknĩynãm, huk kuxãnõg ꞌohnãg.

 26 Huk kuxa hittup, xik yĩyꞌax hittup.
Hõmãk xok putup, pãyãk kuxa yũm kaꞌok, tu hãmmax hip, tuk hittup.

 27 Xatek koxuk nĩm putupꞌah. ꞌAp xukpot tuk nĩm putupꞌah.
Xatek hep kutox ꞌãta tux hok, puk-tox ꞌohnãg,
yãk mũn tik max xeꞌẽgnãg.

 28 ꞌÕgnũ putat xeꞌẽgnãg hãk mõg. Xate ꞌaꞌ mũg putahat. ꞌŨgyĩkãgnãg 
hã ꞌãxip, yĩk kuxa hittup,” kaxĩy.

29 Tu xe:
— ꞌŨnõy mũnõm xop, ꞌãte xa hãpxeꞌe ꞌãktux: Mõnãyxop hittap Namix xok, ha nõ 

hãpkot, haꞌ yõg hãpkox xip ꞌũxukpot tuꞌ, tu yãꞌ xip hõnhã. 30 Namix te Topa pupi 
hãmꞌãktux, tu Topa te hãmꞌãktux xex yũmmũg, tu Topa yãꞌ koit ꞌohnãg yũmmũg, 
yã yãy ꞌãxet hã Topa te hãmꞌãktux xex, hu: “ꞌÃte ꞌãmõkputox xekanãp-tup, pu 
tikmũꞌũn xohix tu xat,” kaxĩy. 31 Hõmã kumak Namix te hõnhã yõg hãpxopmãꞌax 
pẽnãhãꞌ, tuꞌ koxuk hãꞌ pẽnãhãꞌ, tu Topa yõg hãmyãykutnãꞌax pẽnãhãꞌ, tuꞌ yõg 
putpu hiꞌax pẽnãhãꞌ, ha Topa te Yeyox nĩm ꞌohnãg xukpot kopah, ha Namix teꞌ 
pẽnãhãꞌ, tu Yeyox yãy hep ꞌãta kutox ꞌohnãg pẽnãhãꞌ. 32 Hamũn, Topa te Yeyox 
hĩnnhã putpuꞌ, hak mũg xohix teꞌ pẽnãhãꞌ. 33 Yĩy Topa teꞌ xexkãnãhã ꞌũyĩpxeꞌe hah, 
tu hãmꞌãktux xex, tu hãmꞌãktux, hu: “ꞌÃte Topa Koxuk yĩxõnnãp-tup tikmũꞌũn 
hah,” kaxĩy. Ha hõnhã ꞌãxohix teꞌ pẽnãhãꞌ, tuꞌ xupak. 34 Namix mũn te pexkox ha 
ꞌaꞌ mõgꞌah. ꞌAp pepiꞌ mõgꞌah, pãyã hãmꞌãktux, hu: “Topa te hãmꞌãktux ꞌũkxuxyã puꞌ, 
hu: — ‘ꞌŨgyĩpxeꞌe hã yũhũm. 35 ꞌÃte xa tuꞌ gãy xop hupmãp-tup, xayĩꞌ xat, ha ꞌãmũn 
puꞌ yĩpkox piꞌ,’ ” kaxĩy. 36 ꞌIyaet yõg tikmũꞌũn, ꞌãxop te Yeyox putex mĩpkupnix 
tuꞌ. ꞌÃte xa hãmꞌãktux xeꞌeꞌ, ꞌap koitꞌah: Topa te Yeyox yãykutnãhãꞌ, puyĩy ꞌãxop hã 
ꞌãxuxyã xeꞌẽgnãg. Tu yã Topa yõg hãmyãykutnãꞌax xeꞌeꞌ. Tu ta tuꞌ kux. Kaxĩy.

37 Haꞌ xohix teꞌ xupak, tu yãyhãhup, tuꞌ kuxa teꞌ xak, tu hãmꞌãktux Pet 
puꞌ, xix mõꞌpok xop xohix puꞌ, hu:

— ꞌŨnõy mõnõm xop, putep mũn mĩyꞌax? Kaxĩy.
38  Ha Pet te:

— ꞌÃpu yãyhãhup, nũy hãpkummuk mĩy kux, hap-tox pix, xa Yeyox 
yã ꞌãxuxyã ꞌãktux, ha Topa te ꞌãxop yõg hãpkummuk mĩyꞌax xaxogãp-
tup, pu tuꞌ kux, ha xa nũꞌkutnãp-tup yãy Koxuk Xeꞌẽgnãg. 39 Topa te xa 
hãmꞌãktux xex, hu: “ꞌÃte yãy Koxuk mõꞌkutnãp-tup xaꞌ, xix ꞌãk-tok hah, 
yãꞌ xohix hah, nõm te hãptox tuꞌ pip, Topa te nõm xop xãnãhãꞌ.” Kaxĩy.

40 Ha Pet te hãmꞌãktux punethok, nũy tu kaꞌõgãꞌ, tuꞌ xãnãhãꞌ, hu:
— ꞌÃnũn, tu tikmũꞌũn kummuk nĩm, Topa te tikmũꞌũn kummuk xũygãp-

tup hah. Kaxĩy.
41 Ha tikmũꞌũn xohix xexkah te hãmꞌãpak, tuꞌ yĩpkox pip, hap-tox 

pix, yã yãy koxuk xop xohix te 3.000. 42  Ha Yeyox yõg mõꞌpok xop te 
hãmyũmmũgãhã mõkumaꞌ mõg. Tu ꞌãmnĩy xohix hã Topa pu hãmꞌãktux, 
tu nũ mũtik hãmꞌãktux xiꞌ xit, nũy Yeyox nõm teꞌ pupiꞌ xok peꞌpaxeh.

Tikmũꞌũn kuxa mãm kaꞌok Yeyox Kunnix kopah
43 Ha tikmũꞌũn kuxãnõg, ꞌĩhã Yeyox yõg mõꞌpok xop te hãpxopmã kaꞌok 

xeꞌẽgnãg punethok, 44 haꞌ kuxa mãm kaꞌok Yeyox kopaꞌ, tu yãy mũtik pip, tu 
hãpxop xohix koxip yãy puꞌ, 45 ha tik xop te yãy yõg hãpxop xohix hãmenex, 
nũy ꞌũhok xop xohix puꞌ nĩm, tuꞌ xupkumĩy ꞌohnãg. 46 ꞌÃmnĩy xohix hã yãy tu 
nũꞌnãhãꞌ Topa pet xexka kopaꞌ, tu yãy mũtik xit yãy pet kopaꞌ, nũy Yeyox xokꞌax 
peꞌpaxeh, tuꞌ kuxa hittup, yã kuxap-xet, 47 tu Topa ꞌãktux max, ha tikmũꞌũn 
xohix tep-tup, ha ꞌãmnĩy xohix hã Topa te tikmũꞌũn kuxa kummuk xit, nũy 
yãnãn tuꞌ kuxa max tat, tuꞌ xohix nãg nõy nãꞌ mõgãhãꞌ, tu mõktu xohix.

Topa te tik te hãpkumep hok hittupmãhãꞌ

3  1 Mãyõn he ꞌĩhã Pet mõg xix Yoãm, tu Topa pet xexka haꞌ mõg, nũy Topa 
pu hãmꞌãktux Yoneo xop mũtik. 2 Tik ꞌũm te hãpkumep hok, tuꞌ xip. ꞌŨtut 

teꞌ put tu hãpkumep hok, yãy hiꞌax tox hã. ꞌÃmnĩy xohix hã tikmũꞌũn te Topa pet 
xexka mõꞌyĩnnĩnꞌax tuꞌ tat, nõꞌõm mõꞌyĩnnĩnꞌax ꞌãxetꞌax “ꞌŨmax”, ha tikmũꞌũn 
nũn, ha tik te tuꞌ kax, pu tu hãpxop ꞌũm hok popmãꞌ, 3 ha Pet mõg nõmhã, xix 
Yoãm, tu Topa pet xexka hãꞌ mõxahaꞌ, ha tik te hãpkumep hok teꞌ pẽnãhãꞌ, tu:

— ꞌÃm hok hõm hãpxop ꞌũm! Kaxĩy.
4 Ha tik 2 teꞌ pẽnãhãꞌ, tuꞌ pẽnã kaꞌok, tu:
— Hẽnãꞌ! Kaxĩy.
5 Ha tik te hãpkumep hok teꞌ pẽnã kaꞌok, nũy hãpxop ꞌũm paꞌ. 6  Ha Pet 

te hãmꞌãktux, hu:
— ꞌAp pipꞌah tayũmak, ꞌũyã xa hãpxop ꞌũm nõy hõm. Yã Nãyane yõg 

Yeyox Kunnix tekmũꞌã yãy ꞌãxetꞌax hõm, ꞌũ ꞌãxat, hu: ꞌÃpu, ꞌãk-nĩhã xihip, 
nũy hãpkumep! Kaxĩy.

Tuꞌ yĩyꞌax hãꞌ hittupmãhãꞌ.
7 Tuꞌ yĩpxeꞌe mũg, tuk-nĩhãꞌ xip, haꞌ nõy yok mõꞌkaꞌok, tuꞌ kup kaꞌok xiꞌ 

pata kaꞌok, 8  tuꞌ hittup xexkaꞌ, hu: Pũn, pũn, pũn, kaxĩy, tu Topa ꞌãktux 
max. 9 Ha tikmũꞌũn teꞌ pẽnãhãꞌ, tu hãpkumep pẽnãhãꞌ, tu Topa ꞌãktux 
max ꞌãpak, 10 tu tik tupmãhã yũmmũg, hu hãmꞌãktux, hu:

— ꞌÃmnĩy xohix hãꞌ yũm, tu ta tuꞌ xak Topa pet xexka mõꞌyĩnnĩnꞌax 
ꞌŨmax tuꞌ! Kaxĩy.

Tuꞌ yẽy.

Pet te hãmꞌãktux Topa pet xexka kopaꞌ
11 Ha tik te Pet yãy kep hãꞌ mũg, xix Yoãm, ha tikmũꞌũn kuxãnõg, tuꞌ 

nũn, tu yãy tu nũꞌnãhãꞌ, Xanomãm yõg hãptopa hãmyĩkox tu yãy tu 
nũꞌnãhãꞌ, 12  ha Pet te tikmũꞌũn pẽnãhãꞌ, tu hãmꞌãktux, hu:

— ꞌIyaet yõg tihik: Teptu ꞌãkuxãnõg, tuk pẽnã kaꞌok? Putep peꞌãpaxex? ꞌAk mũg 
kaꞌokꞌah, ꞌak mũg max xeꞌeꞌah, nũy tik hittupmãꞌ. 13 Mõnãyxop hittap ꞌAmanãm 
yõg Topah, xix Mõnãyxop ꞌIyak yõg, xix Mõnãyxop Yako yõg Topah, xix mõnãyxop 
xohix yõg Topah, yã Topa teꞌ yõg Kãmãnat Xeꞌẽgnãg Yeyox xexkanã xeꞌẽgnãg, 
pa ꞌãxop tep-tup nõg, tuꞌ puknõg xop haꞌ mõgãhãꞌ. Pinat pa te hãmyũmmũg, tuꞌ 
xut putup, pu mõg, pãyã xatep-tupꞌah. 14 ꞌŨmax xeꞌẽgnãg Yeyox, pãyã xatep-tup 
nõg, hu Pinat tuꞌ xak, pu tik kummuk xut ꞌũyãnãn tuꞌ, pu mõg, nõm teꞌ nõy putex. 
15 Yeyox teꞌ xohix hĩnnãhãꞌ, ha xatep-tex Yeyox, pa Topa teꞌ putpuꞌ hĩnnãhãꞌ, hak 
mũꞌãteꞌ pẽnãhãꞌ. 16 Yã Yeyox mũn kaꞌok, tu tik hittupmãhãꞌ. Tik kuxa yũm kaꞌok 
Yeyox kopaꞌ, ha tik pata kup kaꞌogã xeꞌeꞌ. ꞌÃxop teꞌ pẽnãhãꞌ, tuꞌ yũmmũg.

17 — ꞌŨnõy mũnõm xop, hõmã ꞌãxop te hãmyũmmũg ꞌohnãg, xix ꞌãxexka xop te 
hãmyũmmũg ꞌohnãg. 18 Hõmã tik xop hittap te Topa pupi hãmꞌãktux, tu tikmũꞌũn 
hittap pu hãmꞌãktux, hu: “Topa te Kunnix yãykutnãhãꞌ, pu nũꞌkutnã ꞌãxop 
hah,” kaxĩy. Yã Topa yõg hãmꞌãktux hittap hã Yeyox xok mĩpkupnix tuꞌ nõmhã. 
19 ꞌÃpu yãyhãhup, nũy ꞌõg hãpkummuk mĩy kux, tu Topa ha mõg, puyĩy Topa 
ꞌõg mĩyꞌax kummuk xaxogãꞌ, pu tuꞌ kux, 20 puyĩy Topa ꞌãkuxa kaꞌogãꞌ, tu Yeyox 
yãykutnã tap, nũy xa nũꞌkutnãꞌ, tu nũꞌkutnãp-tup putpuꞌ, 21 pa hõnhã pexkox 
tuꞌ xip, tu Topa yõg hãptup xeꞌe hip. Yã Topa pupi hãmꞌãktux xop teꞌ xuktux tap. 
22 Mõnãyxop hittap Mõyyex te Yeyox ꞌãktux kamah, tu: “Hõmã Topa te tik te yãy 
pupi hãmꞌãktux yãykutnãp-tup, ꞌãxop kopaꞌ yãykutnãp-tup, tu tik puxet xãnãp-
tup, puyĩꞌ pupi hãmꞌãktux, ꞌũkputuk. ꞌŨxupax, nũy xatꞌax xohix mĩy. 23 Tikmũꞌũn 
te Topa pupi hãmꞌãktux ꞌax ꞌãpax, tu ꞌãyĩpkox hok, puxix nõm xop yĩpkox pip hok 
xop kix putup,” kaxĩy. 24 Ha tik xop xohix te hãmꞌãktux, yãꞌ xohix teꞌ xuktux, yãꞌ 
Xãmõꞌeo, yãꞌ xohix teꞌ xuktux. 25 ꞌÃxop xik mũꞌũg yã nõm tik xop hãk mõkputox, 
ha hõmã Topa te paꞌax mĩy yũmũg mõnãyxop mũtik, tu mõnãyxop ꞌAmanãm pu 
hãmꞌãktux, hu: “ꞌÃmõkputox teꞌ hep xop xohix hã hãmmaxnãp-tup,” kaxĩy.

26  — Tu nũ Kãmãnat Xeꞌẽgnãg Yeyox kutnãhã ꞌãxop ha hãmãxap, pũyĩy 
ꞌãhittupmãꞌ xa hãpxopmã kummuk kux. Kaxĩy.

Pet xix Yoãm te Yoneo xexka xop keppaꞌ tihiꞌ

4  1 Hãpxip ꞌohnãg ꞌĩhã Yoneo yõg ꞌãmãnex xop nũn, xix Topa pet xexka yõg 
xonat xop kapitãm, xix Xanoxeo xop nũn, 2 ha Pet xix Yoãm te hãmꞌãktux 

tikmũꞌũn puꞌ, tu hãmyũmmũgãhã, tu Yeyox yõg putpuꞌ hiꞌax ꞌãktux, haꞌ xexka xop 
gãy, 3 tu Pet mũg xix Yoãm, tu ꞌãmnĩy hã kanet haꞌ mõꞌtat, haꞌ tihiꞌ, ha ꞌãmnĩy, yã 
hãptup hip. 4 Pa nõm te hãmꞌãpak kuxa mãm kaꞌok Pet yõg hãmꞌãktux kopaꞌ, haꞌ 
kuxa mãm tik xop xohix nõy nãꞌ mõg, tu mõktu 5.000, yãꞌ xohix xexka punethok.

5 Hãptup ꞌĩhã Yoneo xexka xop xix tik xop te hãmyũmmũg xop te yãy 
tu nũꞌnãhã Yenoyanẽn kopaꞌ, 6  tu Yoneo ꞌãmãnex xexka xop mũtik pip, 
ꞌũxohix te: ꞌAnãn, yã ꞌãmãnex xop xohix xatꞌax, xix Kaxpax mũtik pip, xix 
Yoãm, xix ꞌAnexãn, xiꞌ xape xop, 7 tu Pet xix Yoãm xãnãhãꞌ, tuꞌ yĩkopit, hu:

— Putep te ꞌãxop xat, xa tik pakut hittupmãꞌ? Putep hã ꞌãxop te nõm tik 
hittupmãhãꞌ? Kaxĩy.

8  Ha Topa Koxuk te Pet kaꞌogãhãꞌ, ha hãmꞌãktux kaꞌok, hu:
— Tikmũꞌũn xexka xop, xix tik xop te hãmyũmmũg xop: ꞌŨgꞌãpax! 9 ꞌÃxop 

tek mũn yĩkopit, hu: “Putep te ꞌãxop xat, xa nõm tik hittupmãhãꞌ? Putep 
hã ꞌãxop teꞌ hittupmãhãꞌ?” Kaxĩy. 10 ꞌŨgꞌãpax, ꞌãte xa hãmyũmmũgãꞌax, xa 
hãmyũmmũg, puyĩy ꞌIyaet yõg tikmũꞌũn hãmyũmmũg. ꞌÃxop te Nãyane yõg 
Yeyox Kunnix putex mĩpkupnix tuꞌ, ha Topa teꞌ hĩnnãhã putpuꞌ, hamũn te 
nõm tik hittupmãhãꞌ, Yeyox ꞌãxetꞌax ꞌãktux hãꞌ hittupmãhãꞌ. Pẽnãꞌ. Nõmhãꞌ 
xip, tu hãpkumep. 11 Yeyox yã mĩptut hãꞌ mãykup putuk, xix koxuk. ꞌA ꞌãxop 
te Yeyox putup nõg, pa Topa teꞌ xexkanãhã xeꞌẽgnãg. 12  ꞌOk xip tik nõy te 
tikmũꞌũn kuxa kummuk xit, nũy yãnãn tuꞌ kuxa max tat? ꞌOk xip hãpxexka 
xohix tuꞌ? ꞌAp xipꞌah. Yeyox yãp-xet xip. Topa te Yeyox ꞌãxetꞌax hõm tikmũꞌũn 
puꞌ, pu Yeyox yũmũg kuxa kummuk tu xit, nũy nõ max tat ꞌũyãnãn tuꞌ. Kaxĩy.

13  Haꞌ xexka xop te Pet pẽnãhã xix Yoãm, haꞌ yĩpkutuk ꞌohnãg, yĩy 
hãmpeꞌpaxex, hu:

— Tappet xax yũmmũg kutõgnãg, pãyã tute Yeyox mũtik hãpkumep, yãꞌ 
yõg tik xop, kaxĩy.

14 Ha tik tupmãhãꞌ xip, haꞌ xexka xop teꞌ pẽnãhãꞌ, hu yãyhãhup, tuꞌ yĩy 
ꞌohnãg, 15 tu:

— ꞌÃpep, nũy hãptopa mõg. Kaxĩy.
Haꞌ mõg, haꞌ xexka xop te yãy mũtik hãmꞌãktux hãꞌ nõy yãnãn, 16  hu:

— Putep mũn mĩyꞌax? Pet xix Yoãm te hãpxopmã kaꞌok xeꞌẽgnãg. Tep 
tu yãꞌ koit? Yã Yenoyanẽn yõg tikmũꞌũn xohix teꞌ pẽnãhãꞌ, tuꞌ yũmmũg. 
17 ꞌÃpu, nõm tik 2 xat hok, pu Yeyox ꞌãxetꞌax ꞌãktux hok tikmũꞌũn puꞌ, pu 
tikmũꞌũn Yeyox xaxok. Kaxĩy.

18  Tu Pet xãnãhã xix Yoãm, tuꞌ xat hok, hu:
— Yeyox ꞌãxetꞌax ꞌãktux hok, xix tikmũꞌũn pu Yeyox yũmmũgã hok. Kaxĩy.
19 Pa Pet xix Yoãm te:
— ꞌÃxop pa te hãmyũmmũg: Piꞌyãꞌ max, ꞌok pe ꞌãxop puk yĩpkox 

pip, ꞌok pe Topa puk yĩpkox pip? ꞌÃxop te hãmyũmmũg. 20 ꞌŨgmũꞌãte 
Yeyox ꞌãxetꞌax ꞌãktux putup mõꞌkumaꞌ mõg, Topa teꞌ xat, hak mũg 
yĩpkox pip Topa pu hãmãxap, hu hãpxopmãꞌax pẽnãhã ꞌãktux putup, xix 
hãpxopmãꞌax ꞌãpak ꞌãktux putup kamah. Kaxĩy.

21-22  Ha tik hittup yõg hãmyãxatamuk te 40, yĩy tikmũꞌũn xohix te 
Topa ꞌãktux max, hãpxopmã kaꞌok xeꞌẽgnãg hah, haꞌ xexka xop te Pet 
xũygãp-tup, xix Yoãm, pãyã tikmũꞌũn yĩpkutuk, huꞌ mĩy ꞌok paꞌ gãy, tu 
Pet xupepmãhã xix Yoãm.

Yeyox yõg tik xop te Topa pu hãmꞌãktux
23  Haꞌ mõg, tu mõktu mõxahaꞌ xape pet tuꞌ, tuꞌ xexka xop yõg 

hãmꞌãktuxꞌax ꞌãktux ꞌũxape xop puꞌ, tu ꞌãmãnex xexka xop yõg 
hãmꞌãktuxꞌax ꞌãktux, xix tik xop te hãmyũmmũg yõg hãmꞌãktuxꞌax ꞌãktux. 
24 Haꞌ xupak, tu Topa pu hãmꞌãktux, tu yãy yĩy puxet hã hãmꞌãktux, hu:

— Topah, ꞌãxexka xeꞌẽgnãg, xate pexkox mĩy, xix hahãm, xix kõnãg xexkaꞌ, 
xix hãpxop xohix te kopaꞌ pip mĩy. 25 Hõmã ꞌÃkoxuk Xeꞌẽgnãg te hãmꞌãktux, tuꞌ 
xat, pu ꞌõg kãmãnat Namix hãmꞌãktux, hu: “Tep tuꞌ puknõg xop gãy? Haꞌ hep 
xop xohix te hãmpeꞌpanõm, hu: ‘ꞌŨkxexkaꞌ’, kaxĩy, pak-tõgnãg, tu xe: ‘ꞌŨgkaꞌok’, 
kaxĩy, pãyãꞌ puꞌũgnãg. 26 Hãpxexka xohix yõg xexka xop te yãy tu nũꞌnãhãꞌ, nũy 
Topa hã kumĩy, nũy Topa yõg hãmyãykutnãꞌax mũtik yãy tuk-mĩy,” kaxĩy.

27 — ꞌAp koitꞌah. Yã Yenoyanẽn yõg xexka xop, yã Yoneo yõg tikmũꞌũn 
xiꞌ puknõg xop, xix Pinat, xix ꞌEnot, tu yãy tu nũꞌnãhãꞌ, nũy ꞌõg Kãmãnat 
Xeꞌẽgnãg hã kumĩy, pãyã xate Yeyox yãykutnãhãꞌ, tu nõm xexkanã xeꞌẽgnãg. 
28 Hõmã xate hãmpeꞌãpaxex, tu hãmꞌãktux tap, yĩy ꞌõgnũ hãmꞌãktux hittap 
hã Yoneo yõg tikmũꞌũn kummuk te Yeyox kummugãhã nõmhã, xiꞌ puknõg 
kummuk xop teꞌ kummugãhã nõmhã. 29 Tuꞌ gãy, tuꞌ yĩy gãynãm, yĩg mũꞌãte 
xa tuꞌ xak, xak mũg kaꞌogãꞌ, ꞌũyĩy hãpxopmã max, nũy nõm xexka xop 
yĩpkutuk hok, nũy ꞌõgnũ hãmꞌãktux ꞌãktux pax. 30 Yã ꞌãkaꞌok, hu tikmũꞌũn 
hittupmãhãꞌ, tu hãpxopmãhãꞌ, xix hãpxopmã kaꞌok xeꞌẽgnãg, pu tikmũꞌũn 
pẽnãꞌ, tu ꞌõg Kãmãnat Xeꞌẽgnãg Yeyox hã hãpxopmãhãꞌ. Kaxĩy.

31 Tu Topa pu hãmꞌãktux kux, ha mĩptut yãy nuhuk, ha Topa Koxuk teꞌ 
xohix kaꞌogãhãꞌ, hu Topa yõg hãmꞌãktux ꞌãktux, tuꞌ yĩpkutuk ꞌohnãg.

ꞌŨkuxa mãm kaꞌok xop te hãpxop xohix koxip
32 Yãꞌ kuxa mãm kaꞌok, tuꞌ kuxap-xet, xip-tox puxet. ꞌAp hãmꞌãktuxꞌah, hu: 

“Yõgnũꞌ”, kaxĩy. ꞌÃmhok. Pãyã hãpxop xohix yã yãy yõg, tuꞌ xupkumĩy ꞌohnãg. 
33 Ha Yeyox yõg mõꞌpok xop te hãmꞌãktux kaꞌok, tu yũmũg xuxyã Yeyox putpu 
hiꞌax ꞌãktux, ha Topa teꞌ kuxa mãm kaꞌok xop kaꞌogãhãꞌ, ha tikmũꞌũn tep-tup pax. 
34 ꞌAp hok xop pipꞌah, pap-te xop te mĩptut hãmenex xix hahãm, tu tayũmak pop, 
tuꞌ xape xop puꞌ popmãhãꞌ, 35 Haꞌ mõꞌpok xop teꞌ pop, tuꞌ hok xop puꞌ popmãhãꞌ.

36  Ha Xip yõg tik yã Nemi hãꞌ mõkputox, tuꞌ xuxetꞌax Yoye Manameꞌ, 
haꞌ xuxetꞌax te tikmũꞌũn yĩyꞌax hã: “Nõm teꞌ nõy kaꞌogãhãꞌ”, 37 tu yãy yõg 
hãm hãmenex, tu tayũmak pahaꞌ, tu mõꞌpok xop puꞌ hõm.

ꞌÃnãnĩn xix Xapit

5  1 Tik ꞌãxetꞌax ꞌÃnãnĩn, xiꞌ xetut ꞌãxetꞌax Xapit, tu yãy yõg hãm 
hãmenex, 2  haꞌ nõmenex, tu tayũmak pahaꞌ, tu mõꞌpot, tuꞌ yãg 

xaptop, tuꞌ yãg nõy paxnũn mõꞌpok xop hah, Yã mõꞌãmãꞌ, hu:
— Yã tayũmak xohix, yãꞌ kux, ꞌap nõy xipꞌah. Kaxĩy.
Haꞌ xetut te yãꞌ koit yũmmũg, tu mõꞌãmã kamah. 3  Pa Pet te:

— ꞌÃnãnĩn, tep tu xate Hãmgãyãgnãg yõg hãmꞌãktux ꞌãpak, tu ꞌãyĩpkox xip 
nõm hãmꞌãktux kummuk puꞌ? Yã Topa Koxuk pu yãꞌ koit, tu tayũmak yãgnãg 
xaptop, tuꞌ yĩy ꞌohnãg! 4 Hahãm ꞌõgnũ, xix tayũmak xohix ꞌõgnũꞌ. Putep mũn 
peꞌãpaxex ꞌãkuxa kopah? Xate tikmũꞌũn puꞌ koitꞌah, pa Topa mũn puꞌ koit. Kaxĩy.

5 Haꞌ xupak, tu hãm tuꞌ nãhãꞌ, tuꞌ xok xeꞌeꞌ, ha nõm teꞌ xupak kuxãnõg 
xexkaꞌ. 6  Tik xiptap te ꞌÃnãnĩn kĩy topixxax hã, tu mõꞌtat, tu nõ hãpkot.

7 Ha ꞌot 3 nõg, ꞌĩhãꞌ xetut mõꞌnãhãꞌ, ꞌap te yĩpxox xokꞌax yũmmũgꞌah, 8 ha Pet te:
— Pu, ꞌãyĩy. ꞌÕgnũ hahãm yõg tayũmak xohix te xĩy? Kaxĩy.
Ha:

— Hamũn. Yã tayũmak xohix, ꞌap nõy xipꞌah. Kaxĩy.
9 Pa Pet te:

— Tep tu ꞌãyĩpxox te koit, xix ꞌãmũn? ꞌOk Topa Koxuk puꞌ koit, nũy nõ 
gãyãꞌ? ꞌŨxupax: Tik te ꞌãyĩpxox nõ hãpkot, tu taꞌ nũn, tu nũꞌ, tu mõꞌãtat 
putup kama hãptopaꞌ. Kaxĩy.

10 Pet te hãmꞌãktux kux, ꞌĩhãꞌ xetut te hãm tuꞌ nãhãꞌ, Pet pata yĩkaꞌ 
nãhãꞌ, tuꞌ xok, ha tik xiptap nũn, tuꞌ pẽnãhãꞌ, tu hãptopa mõꞌtat, tuꞌ 
yĩpxox yõkãmãꞌ xe nõ hãpkot. 11 Haꞌ kuxa mãm kaꞌok xop kuxãnõg xexkaꞌ, 
ha tikmũꞌũn xohix teꞌ xupak, tu kuxãnõg kamah.

Ha hãpxopmã kaꞌok xeꞌẽgnãg
12 ꞌŨkuxa mãm kaꞌok xop te yãy tu nũꞌnãhãꞌ Topa pet kux kaxax kaka hah, haꞌ 

kux kaxax ꞌãxetꞌax Xanomãm yõg, ha Yeyox yõg mõꞌpok xop te hãpxopmã kaꞌok 
xeꞌẽgnãg tikmũꞌũn kopah, puyĩꞌ pẽnãꞌ, 13 yĩy tikmũꞌũn kuxa mãm ꞌohnãg xop 
kuxãnõg, tuꞌ kuxa mãm xop yĩpkutuk, ꞌap te yãy tu nũꞌnãꞌah nõm xop mũtik, 
pãyãꞌ xohix te nõm hãp-tup pax. 14 Ha tikmũꞌũn punethok kuxa mãm kaꞌok 
yũmũg xuxyã kopah, tuꞌ nũn, tuꞌ nõy tuꞌ mõxahaꞌ, tu yãy tu nũꞌ kuxa mãm 
kaꞌok xop xok, tik xop xix ꞌũn xop, 15 ha tikmũꞌũn teꞌ pakut xop tat putat kopah, 
tu mĩm xix ꞌextet tuꞌ xex, pu Pet koxuk kopa nãy, nũy hĩttupmãꞌ. 16 Ha kõmẽn 
punethok te Yenoyanẽn yĩkaꞌ pip, ha kõmẽn nõy yõg tikmũꞌũn nũn Yenoyanẽn 
tuꞌ, tuꞌ pakut xop tat, xix yãmĩy kummuk kopaꞌ pip xop tat, haꞌ hittupmãhãꞌ.

ꞌŨxexka xop te tik xop kummugãhãꞌ
17 Pa tik te ꞌãmãnex xop xatꞌax teꞌ yĩpkumĩy, xix Xanoxeo xop teꞌ yĩpkumĩy, 

18 tuꞌ xat, pu Yeyox yõg mõꞌpok xop mũy, tu kõmẽn yõg kanet ha mõꞌtat, tuꞌ 
xex. 19 Pa ꞌãmnĩy koxtap ꞌĩhã pexkox yõg nũꞌkutnãꞌax nũn, tu hãmyĩnnĩnꞌax 
xõn, tu tik xop mõy kanet kopah, tu hãptopaꞌ mõgãhãꞌ, tuꞌ xat, hu:

20 — Mõg, mõg, Topa pet xexka ha mõg, nũy Yeyox ꞌãktux, nõm te 
tikmũꞌũn xop xohix hĩnnãꞌax. Kaxĩy.

21 Ha hãmꞌãpak, tuꞌ mõg, tu mãyõn xupep ꞌĩhã tikmũꞌũn yũmmũgãhã 
Topa pet xexka kopah.

Ha ta tik te ꞌãmãnex xop xatꞌax nũn, xiꞌ yõg xop xohix, tu Yoneo xexka 
xop xohix xãnãhãꞌ, pu yãy tu nũnnãy, haꞌ xat, hu:

— ꞌÃpu, kanet tu nũnnãy Yeyox yõg mõꞌpok xop. Kaxĩy.
22  Ha xonat xop mõg kanet hah, tuꞌ xak, pãyã ꞌap tiꞌah, yĩy putpuꞌ nũn, 

tuꞌ xexka xop puꞌ xuktux, 23  hu:
— Pipkup kaꞌok hã mõꞌyĩnnĩn, haꞌ xõn haꞌ xĩy ꞌohnãg, ha xonat xop te 

hãmyĩnnĩnꞌax yĩkaꞌ pip, nũy pẽnãꞌ, hak mũꞌãte kanet yõg hãmyĩnnĩnꞌax 
xõn, pãyã ꞌap tik ꞌũm xipꞌah kanet kopah. Kaxĩy.

24 Ha Topa pet xonat xop yõg kapitãm teꞌ xupak, xix ꞌãmãnex xexka xop 
teꞌ xupak kamah, tu:

— ꞌĨhok, pute ꞌũm? Kaxĩy.
25 Ha tik ꞌũm nũn, tu:

— Hõmã ꞌãxop te tik tigãhã kanet kopah, yã hõnhã Topa pet xexka tuꞌ 
pip, tu tikmũꞌũn yũmmũgãhãꞌ. Kaxĩy.

26 Ha xonat xop te tikmũꞌũn yĩpkutuk, tu hãmpeꞌpaxex, hu “Pe yã ꞌã 
mĩkaxxap tux!” kaxĩy. Hu mõꞌpok xop xũygã ꞌohnãg, pãyãꞌ mũg, tuꞌ nũnnãhãꞌ, 
27 tuꞌ xexka xop keppaꞌ xex, ha tik te ꞌãmãnex xop xatꞌax teꞌ yĩkopit, hu:

28 — ꞌOk ꞌãyĩpkox hok? Hõmãg mũꞌãte xaꞌ xat, hu: “ꞌÃyĩy hok, Yeyox ꞌãxetꞌax hã 
yũmmũgã hok!” kaxĩy. Pa ꞌãxop te tikmũꞌũn xohix yũmmũgãhã Yenoyanẽn kopah, 
nũy ꞌũgmũg kupex Yeyox xokꞌax hah, pu tikmũꞌũn ꞌũgmũg ꞌãktux kummuk. Kaxĩy.

29 Pa Pet xix mõꞌpok xop te hãmꞌãktux hãꞌ nõy yãnãn, tu:
— ꞌŨgmũꞌãte Topa yĩyꞌax ꞌãpak, tu Topa puk yĩpkox pip hãmãxap, tuk-

nãy tu tikmũꞌũn puk mũg yĩpkox pip. 30 ꞌÃxop te Yeyox putex mĩpkupnix 
tuꞌ, pipkup hãꞌ xup mĩpkupnix tuꞌ, nũy tup-tex, ha mõnãyxop yõg Topa teꞌ 
putpuꞌ hĩnnãhãꞌ, 31 tuꞌ xexkanãhã yãy yĩpxeꞌe hãꞌ, nũy hãpkummuk mĩyꞌax 
xaxogãꞌ, pu tuꞌ kux. 32  ꞌŨgmũꞌãteꞌ pẽnãhãꞌ, xix Topa Koxuk teꞌ pẽnãhãꞌ, tu 
hãmꞌãpak, tu xe hãmꞌãktux, ha Topa te yãy Koxuk Xeꞌẽgnãg nũꞌkutnãhã 
tikmũꞌũn hah, nõm xop kuxa mãm kaꞌok xop ha nũꞌkutnãhãꞌ. Kaxĩy.

33 Haꞌ xupak, tuꞌ gãynãm, tuꞌ kix putup, 34 pa Paniye xop yõg tik xip, 
ꞌũxuxetꞌax Gãmãniet. ꞌÕhõm tik te hãmyũmmũg xexkaꞌ, tu Topa yõg xatꞌax 
yũmmũgãhãꞌ, ha tikmũꞌũn xohix tep-tup pax. Hak-nĩhãꞌ xip, tuꞌ xat, hu:

— ꞌÃpu, tik xop hãptopa mõgãꞌ. Kaxĩy.
Haꞌ mõgãhã Yeyox yõg mõꞌpok xop. 35 Ha Gãmãniet teꞌ xexka xop pu 

hãmꞌãktux, hu:
— ꞌIyaet yõg tik xop, ꞌõg pa mõxip, xayĩy ꞌãmpeꞌãpaxeh, nũy hãpkummuk 

ꞌũm mĩy hok. 36 Hõmã Teot te tikmũꞌũn xat putup, tu tik xop te 400 mõgãhãꞌ, 
hap-tex, ha nõm xop teꞌ peꞌ mõg teꞌ xaxok, haꞌ kux. 37 Ha hãpxip ꞌĩhã gohet 
te tikmũꞌũn mõꞌkupix, tu tikmũꞌũn xohix te xĩy yũmmũg putup, hu mõꞌkupix, 
ꞌĩhã Ganinet yõg Yot xip, ha tikmũꞌũn punethok te Yot peꞌ mõg, haꞌ xok, ha 
tikmũꞌũn te yĩkãm xupmãhãꞌ. 38-39 Yĩy hõnhã ꞌãte xa hãmꞌãktux, hu: Tik xop 
nĩm, tuꞌ kummugã hok. Piꞌyãꞌ? ꞌOk pe Topa te nõm nũꞌpok, ꞌok pe tik ꞌũm te 
nũꞌpok? ꞌÃteꞌ yũmmũgꞌah. Yĩꞌ hip, ka Topa mũtik yũmũg yãy tuk-mĩy. Kaxĩy.

Haꞌ xexka xop te Gãmãniet yõg hãmꞌãktux ꞌãpak, tuꞌ yĩpkox pip, 40 tu 
Yeyox yõg mõꞌpok xop xãnãhãꞌ, tuꞌ kix xokxax hãꞌ, tuꞌ xat, hu:

— Yeyox ꞌãxetꞌax ꞌãktux hok! Kaxĩy.
Tuꞌ tux hok, pu mõg.
41 Haꞌ mõg, tuꞌ kuxa hittup. Yãꞌ xexka xop teꞌ xũygãhãꞌ, Yeyox xũy 

putuk tuꞌ xũygãhãꞌ, yĩꞌ hittup. 42  Tu ꞌãmnĩy xohix hã hãmyũmmũgãhã 
Topa pet xexka kopah, xix mĩptut xohix kopah, tu Yeyox yã Kunnix 
ꞌãktux. Topa te nõm yãykutnãhã xeꞌẽgnãg.

Tik te 7 te mõꞌpok xop hãꞌ teheꞌ

6  1 Hãpxip ꞌĩhãꞌ kuxa mãm kaꞌok xop xohix nõy nãꞌ mõg. Ha Genex 
yĩyꞌax yõg tikmũꞌũn te:

— ꞌÃmnĩy xohix hã ꞌãxop tek xitꞌax popmãhã yũmũ yõg hok mãm xop 
puꞌ, pãyã ꞌũgmũg yĩyꞌax xop xateꞌ xaxok, tuk xitꞌax ꞌohnãg hõm, ꞌĩhã 
Yoneo yĩyꞌax hok mãm xop puꞌ popmãhãꞌ. Kaxĩy.

2  Ha mõꞌpok xop te 12 teꞌ kuxa mãm kaꞌok xop xohix xãnãhãꞌ, tu:
— Topa tek-mũg xat, ꞌũyõg hãmꞌãktux yũmmũgãꞌ, hak mũꞌãte Yeyox tu 

hãpxopmãhãꞌ. ꞌAp hãmyũmmũgã kux putupꞌah, nũy kuxa mãm kaꞌok xop 
tuꞌ xitꞌax popmãꞌ. 3  ꞌÃpu, tik max te 7 yĩmõgatux ꞌãxop kopah, pu hãpxop 
popmãꞌ, puyĩy ꞌũn xop xaxogã hok, 4 pak mũꞌãte Topa pu hãmꞌãktux pax 
putup, tu Topa yõg hãmꞌãktux yũmmũgãp-tup. Kaxĩy.

5 Haꞌ xohix te nõm hãmꞌãktux putup, huꞌ kuxa hittup, tu tik xop yĩmõgatux, 
tu ꞌExtep yãykutnãhã hãmãxap. Yãꞌ kuxa yũm kaꞌok, ha Topa Koxuk teꞌ 
kaꞌogãhãꞌ. Ha tik nõy yĩmõgatux ꞌExtep mũtik, tik xohix te: Pinip, xix Ponok, 
xix Nĩkãnõg, xix Tĩmãm, xix Pãm, xix kõmẽn ꞌÃtikit yõg Nĩkonao, yã 
Nĩkonao te Yoneo xop hãꞌ puknõg tap, pãyã hõmã nõm xop kopa mõꞌnãhãꞌ, 
tu mõnãyxop yõg hãpxopmãꞌax tat. 6 Ha tik te 7 mõgãhã mõꞌpok xop hah, tuꞌ 
keppa tigãhãꞌ, ha Topa pu hãmꞌãktux, tup-tox yĩmũꞌ yĩm nõm, pu Topa Koxuk 
kaꞌogãꞌ. 7 Ha tikmũꞌũn punethok te Topa yõg hãmꞌãktux ꞌãpak, ha Yenoyanẽn 
yõg tikmũꞌũn punethok kuxa mãm kaꞌok, haꞌ kuxa mãm kaꞌok xop xohix nõy 
nãꞌ mõg. ꞌÃmãnex xop kama te Topa yõg hãmꞌãktux puꞌ yĩpkox pip.

ꞌŨgãy xop te ꞌExtep mũg kaꞌok
8 Ha ꞌExtep te hãpxopmã xeꞌẽgnãg, pu tikmũꞌũn pẽnãꞌ, ha Topa teꞌ kaꞌogãhãꞌ, 

tup-tup pax, 9 ha Topa pet ꞌãxetꞌax Nimet yõg, haꞌ yõg xop nũn, tu hãmꞌãktux hãꞌ 
nõy yãnãn ꞌExtep mũtik, ha tik xohix te: Xinẽn yõg, xix ꞌAnexanit yõg, xix Xinix 
yõg, xix ꞌAx yõg. ꞌŨxohix te hãmꞌãktux hãꞌ nõy yãnãn nãm ꞌExtep mũtik. 10 Pa 
ꞌExtep te hãmyũmmũg xexkaꞌ, yã Topa Koxuk te nõm pu hãmyũmmũgãhãꞌ, haꞌ 
nõy xop teꞌ yẽy, tuꞌ gãy. 11 Tuꞌ nõy xop pu tayũmak xaptop hãꞌ hõm, tuꞌ xat, hu:

— ꞌÃmõg, nũy yãꞌ koit. Kaxĩy.
Haꞌ mõg, tuꞌ koit, hu:

— ꞌExtep te hãmꞌãktux kummuk, tu Topa ꞌãktux kummuk xix Mõnãyxop 
Mõyyex ꞌãktux kummuk. Kaxĩy.

12  Tuꞌ yĩy hã tikmũꞌũn gãyãhãꞌ, xiꞌ xexka xop, xix hãmyũmmũg xop, tuꞌ 
koit hãꞌ xohix gãyãhãꞌ, tu ꞌExtep mõꞌtat, tuꞌ xexka xop keppaꞌ xix, 13  ha tik 
xop te koit hã hãmꞌãktux, hu:

— ꞌExtep te hãmꞌãktux kummuk, tuꞌ xuktux pax, haꞌ kux ꞌohnãg, tu 
Topa pet xexka ꞌãktux kummuk, xix Mõyyex yõg xatꞌax ꞌãktux kummuk. 
14 Kãy te hãmꞌãktux, hak mũꞌãte hãmꞌãpak, ha: Nãyane yõg Yeyox te Topa 
pet xexka koxyõy putup, tu Mõyyex yõg hãpxopmãꞌax hittap nõãp-tup, 
nũy yãꞌ xatꞌax puknõg hãꞌ nõy yãnãn. Kaxĩy.

Pãyãꞌ koit.
15 Ha tikmũꞌũn xexka xop te ꞌExtep pẽnã kaꞌok, haꞌ pa hittup xeꞌẽgnãg, 

tu pexkox yõg mõꞌkutnãꞌax putuk.

ꞌExtep te yãy pupi hãmꞌãktux

7  1 Ha tik te ꞌãmãnex xop xatꞌax te ꞌExtep yĩkopit, hu:
— ꞌOk tik te hãpxeꞌe ꞌãktux? Kaxĩy.

2  Ha ꞌExtep te:
— ꞌŨkxape xop xiꞌ tak mũnõm xop, ꞌũgꞌãpax: Topa xexka xeꞌẽgnãg te pexkox 

kopaꞌ xip, tu hãmꞌãktux mõnãyxop ꞌAmanãm puꞌ, ha hãpxexka Mẽyopotãm 
tuꞌ xip hãmãxap. 3 Ha hãmꞌãktux, hu: “ꞌÕg hãm nĩm, xix ꞌãxape xop nĩm, nũy 
mõg hãm ꞌũm tu ꞌãte xaꞌ mũg putup,” kaxĩy. 4 Haꞌ xip hãpxexka Kãnet tuꞌ, tuꞌ 
mõg, tu mõktu xupep kõmẽn ꞌAnãg tuꞌ, tuꞌ tihiꞌ, ha yãy tak xok, ha Topa te 
mõꞌkutnãhã ꞌõg hãm hah, nũnteꞌ. 5 Pa Topa te ꞌAmanãm pu hãm ꞌohnãg hõm, 
hãm ꞌũm kutõgnãg tuꞌ hõm ꞌohnãg, ha ꞌAmanãm teꞌ puknõg yõg hãm tuꞌ xip, pa 
Topa te hãmꞌãktux xex, hu: “Hõmã ꞌãte xa nũ hãm hõm putup, tu ꞌãxok tehomip, 
ꞌãmõkputox puꞌ hõm putup,” kaxĩy. Pãyã ꞌAmanãm kutok hok. 6 Ha Topa te xe 
hãmꞌãktux ꞌAmanãm puꞌ, hu: “ꞌÃk-tok xupep-tup xop teꞌ puknõg yõg hãm tuꞌ 
pip putup, ha hãmyãxatamuk xohix te 400 hãꞌ puknõg xop teꞌ xũygãp-tup, haꞌ 
hok hãꞌ hãm putup. 7 ꞌŨkpa te hãmyũmmũg, ha hãmyãxatamuk te 400 nõg, ꞌĩhã 
ꞌãteꞌ gãy xop ꞌũyãnãn tuꞌ xũygãp-tup, ha ꞌãmõkputox xupepmãp-tup, puk xax 
nũnte, nũy tu nũk tetex,” kaxĩy. 8 Ha Topa te paꞌax mĩy ꞌAmanãm mũtik, pu tuk-
tok xupep-tup xop xohix hãmyũmmũg, yã Topa yõg tikmũꞌũn xeꞌeꞌ, ha Topa teꞌ 
xat, hu: “ꞌÃxop yãy nãg xax xak kutõgnãg ꞌũyĩmap. Puyã ꞌãk-tok pit xupep-tup 
xop xohix yãy xax mep, ha ꞌaꞌ kuxꞌah,” kaxĩy. Ha ꞌAmanãm tek-tok ꞌIyak put, ha 
ꞌãmnĩy te 8 nõg, ꞌĩhãk-tok pit yãy xax yĩmap tuꞌ xak, ha ꞌIyak tek-tok pit Yako put, 
ha Yako tek-tok put te 12, tuk-tok pit xohix yãy xax ꞌũyĩmap tuꞌ mep kutõgnãg.

9 — Ha mõnãyxop Yako kutok pit xop teꞌ taknõy yĩpkumĩy, tuꞌ taknõy Yoye 
putup nõg, huꞌ nõmenex hãpxexka ꞌEyit yõg puknõg xop puꞌ, tu tayũmak pop, 
haꞌ mõgãhãꞌ, tu ta tuꞌ mõg, tu mõktu xupep ꞌEyit tuꞌ, ha Yoye kuxa teknõg, 
pãyã Topa te Yoye mũtik tihiꞌ, 10 tu hãpkummuk tuꞌ xut, tu mõꞌnĩynãm, puyĩy 
hãmyũmmũg xexkaꞌ, ha ꞌEyit yõg tik te tikmũꞌũn xatꞌax te Yoye putup pax, tuꞌ 
xexkanãhã yãy pet kopah, xix hãpxexka ꞌEyit kopah. 11 Ha hãmyãxatamuk 
ꞌũm hã hãmhõgnãg, ꞌap xitꞌax pipꞌah, ha putup teꞌ kix ꞌEyit yõg tikmũꞌũn, xix 

Kãnãꞌãg yõg tikmũꞌũn, ha mõnãyxop te yãy xitꞌax xak, pãyã xipiꞌah. 12 Pa tik 
ꞌũm te hãmꞌãktux Yako puꞌ, hu: “Yãꞌ pip xitꞌax ꞌEyit kopah.” Kaxĩy. Ha Yako 
tek-tok pit te 10 mõꞌpok ꞌEyit tuꞌ, haꞌ taknõy te 10 mõg hãmãxap, tu ta tuꞌ xitꞌax 
xak. 13 Tuk-nãy tuꞌ mõg ꞌũxeheh, ha Yoye te hãmꞌãktux yãy taknõy xop puꞌ, hu: 

“ꞌŨgmũn yã ꞌãtaknõy Yoye!” kaxĩy. Ha tik teꞌ xatꞌax ꞌãxetꞌax Panaꞌoꞌ, tu Yoye xape 
xop yũmmũg. 14 Ha Yoye te yãy tak xãnãhãꞌ, xiꞌ xape xop xohix, pu nũꞌ, ꞌũxohix 
te 75. 15 Huꞌ nũn, tu ta tuꞌ nũn tu nũktu mõxaha ꞌEyit tuꞌ, ha hãpxip ꞌĩhã Yako 
xok xix Yoyeꞌ, xiꞌ taknõy xop. 16 Haꞌ yĩnxax tat Xikẽg tu putpuꞌ, tu nõ hãpkot. 
Hõmã ꞌAmanãm te nõm xukpot pop, tu tayũmak hãꞌ yãnãn ꞌEmõg kutok mũtik.

17 — Ha ꞌIyaet yõg tikmũꞌũn xop xohix nõy nãꞌ mõg, tu mõktu xohix xexkaꞌ, ha 
hãmyãxatamuk xohix nõg, ꞌĩhã Topa te yãy yõg hãmꞌãktux xutigãhãꞌ, tu hãm 
xexka hõm ꞌAmanãm mõkputox puꞌ. 18 Ha tik puknõg nõy xip ꞌEyit tuꞌ, nõm te 
Yoye yũmmũg ꞌohnãg, 19 tu kokexmax putuk, tuꞌ gãynãm, tu yũmũg mõnãyxop 
xũygãhãꞌ, tuꞌ xat ꞌũgãy tuꞌ, hu: “ꞌŨtut tek-tok pit put, puyãꞌ nĩm hãptopaꞌ, puyĩꞌ 
xok!” kaxĩy. 20 Ha Mõyyex mũg tut teꞌ put, haꞌ mãynãg, Topa te nõm putup 
pax, ha mãyõn hex ꞌãnuk te 3 hã yãy tak pet kopaꞌ xip, 21 ha hãptopaꞌ xupep, 
tuꞌ xex, ha nõm xatꞌax kutok hex teꞌ xipihiꞌ, tup-tup, ꞌũmax hah, tuꞌ nõy yãy. 
22 Haꞌ puknõg xop te Mõyyex pu hãmyũmmũgꞌax hãmyũmmũgãhãꞌ, puyĩy 
hãmyũmmũg xexkaꞌ, ha hãmꞌãktux kaꞌok, xix hãpxopmã kaꞌok kamah. Kaxĩy.

23  ꞌExtep te xe:
— Hãmyãxatamuk te 40 nõg, ꞌĩhã Mõyyex mõg, nũy xape xop pẽnãꞌ, 

24 tuꞌ pẽnãhãꞌ, ha tik puknõg te ꞌIyaet yõg tik kummugãhãꞌ, ha Mõyyex 
teꞌ xape mõꞌnĩynãm, tu ꞌEyit yõg puknõg ꞌũyãnãn tuꞌ kix, haꞌ xok. 25  Ha 
Mõyyex te hãmpeꞌpaxex, hu: “Topa tek putup, ꞌũxape xop mõꞌnĩynãm,” 
kaxĩy. Pãyã tik ꞌũm te Mõyyex yõg hãmpeꞌpaxex yũmmũg ꞌohnãg. 26  Ha 
hãptup nõy ꞌĩhã tikmũꞌũn yãykix, ha Mõyyex teꞌ pẽnãhãꞌ, tuꞌ nõy nĩmãp-
tup, hu: “ꞌÃxop yã xapeꞌ. Putep tu yãykix?” kaxĩy.

27 — Paꞌ nõy tep-tup nõg, tu: “ꞌŨ ꞌũm ꞌãmũn? ꞌŨ ꞌũm te ꞌãxexkanãhãꞌ, xayĩy 
hãpxopmãꞌax tu kopit? ꞌÃpa te hãmyũmmũg ꞌohnãg. 28 Hõmã xate ꞌEyit yõg tik 
putex. ꞌOk hõnhã xatek mũn putexꞌax?” kaxĩy. 29 Ha Mõyyex kuxãnõg, tuꞌ xupaha 
hãptox hah, tuꞌ nõy yõg hãpxexka Mĩniꞌãn tuꞌ xip, tu hãpkumep, tuk-tok pit 2 pop.

30 — Ha hãmyãxatamuk te 40 nõg, ha pexkox yõg nũꞌkutnãꞌax nũn, ha 
Mõyyex teꞌ pẽnãhãꞌ, tu hãm panip xexka yõg yĩktix Xĩnãy yĩmũꞌ pẽnãhãꞌ, ha 
mĩxux te kuxap xakot, ha pexkox yõg nũꞌkutnãꞌax teꞌ kopaꞌ xip, 31 haꞌ pẽnãhãꞌ, 
tu kuxãnõg, tu hũmnãg tuꞌ mõg, tu Topa yĩyꞌax ꞌãpak, ha: 32  “ꞌŨgmũn yã 
Mõnãyxop hã Topah, xix Mõnãyxop ꞌAmanãm hã Topah, xix Mõnãyxop ꞌIyak 
hã, xix Mõnãyxop Yako hã Topa kamah,” kaxĩy. Ha Mõyyex kuxãnõg xexkaꞌ, 
tu yãy puxuꞌux nãm, ꞌap pẽnãp-tupꞌah, 33 ha Topa te: “Hãm te ꞌãk-nĩhã ꞌãxip 
hãm tuꞌ, mõꞌãnã hok, Topa xip tuꞌ. 34 ꞌÃte yãy yõg tikmũꞌũn xũy pẽnãhã ꞌEyit 
kopah, huꞌ kokõn ꞌãpak, tuk nũn, ꞌãhak nũn, nũy mõꞌãkutnã ꞌEyit tuꞌ.” kaxĩy.

35  ꞌExtep te xe:

— Hõmã tikmũꞌũn te Mõyyex putup nõg, tu: “ꞌŨ ꞌũm te ꞌãxexkanãhãꞌ, xayĩy 
kopit?” kaxĩy. Pa hõnhã Topa te Mõyyex nũꞌkutnãhã tikmũꞌũn hah, nũy Mõyyex 
xexkãnãꞌ, nũy tikmũꞌũn mõy hãm puknõg kopah, ha Topa te pexkox yõg 
nũꞌkutnãꞌax nũꞌkutnãhãꞌ, nõm te mĩxux kopaꞌ xip, pu Mõyyex mũtik tu tiꞌ, tu 
mõꞌnĩynãm. 36 Ha Mõyyex te ꞌIyaet yõg tikmũꞌũn hittap mõy hãpxexka ꞌEyit kopah, 
tu hãmyãxatamuk te 40 hãꞌ mõgahãꞌ, tu hãpxopmã kaꞌok xeꞌẽgnãg hãpxexka ꞌEyit 
tuꞌ, xix kõnãg xexka ꞌÃta tuꞌ, xix hãm panip xexka tuꞌ, puyĩy nõm tikmũꞌũn pẽnãꞌ. 
37 Hamũn, Mõyyex te tikmũꞌũn hittap pu hãmꞌãktux, hu: “Topa te tik yãykutnãp-
tup puyĩy tu pupi hãmꞌãktux, ꞌãxape xop kopa yãykutnãp-tup, ꞌãnõy, ꞌũkputuk,” 
kaxĩy. 38 Mõyyex xix tikmũꞌũn te hãm panip xexka tuꞌ pip, ha pexkox yõg 
nũꞌkutnãꞌax te hãmꞌãktux yĩktix Xĩnãy yĩmũꞌ, tu Mõyyex pu hãmꞌãktux, xix yũmũg 
mõnãyxop puꞌ, ha Mõyyex te Topa yõg xatꞌax pop, nũy yũmũg xohix puꞌ popmãꞌ.

39 — Mõnãyxop te Mõyyex yõg hãmꞌãktux ꞌãpak, pãyãꞌ yĩpkox ꞌohnãg, tuꞌ nĩm, 
tu hãpxexka ꞌEyit xak, tu ꞌEyit tuꞌ mõg putup putpuꞌ, 40 tu hãmꞌãktux ꞌAnãm puꞌ, 
ha ꞌAnãm te ꞌIyaet yõg tikmũꞌũn hã ꞌãmãnex xatꞌax hãmãxap, ha hãmꞌãktux, 
hu: “ꞌÃpu, Topa komut ꞌũm pipkup hã mĩy, ꞌũyĩy heyah, puyĩy yũmũg xohix 
tu mõgãꞌ. Piꞌyãꞌ mõg Mõyyex, nõm tek mũg mõgãhãꞌ? ꞌAp yũmmũgꞌah,” kaxĩy. 
41 Ha mũnũytut kutok komut mĩy, pipkup yãnãmnãg ꞌãta hãꞌ mĩy, hu nõ heyah, 
ha xokxop mõꞌhap nõm mũnũytut kutok komut keppah, tuꞌ haxyãhãꞌ, tuꞌ kuxa 
hittup. 42 Pa Topa te nõm topa komut xop putup nõg, hu tikmũꞌũn nĩm, ꞌũgãy tuꞌ, 
haꞌ kuxa mãm kaꞌok mãyõn kopah, xix mãyõn hex kopah, xix mãyõnnãg kopah, 
ha Topa pupi hãmꞌãktux xop hittap te tappet tu kaxꞌãmiꞌ, Topa pupi kaxꞌãmiꞌ, hu:

“Hãmyãxatamuk te 40 hã ꞌãxop te ꞌaꞌ mõꞌhap ꞌohnãg xokxop, ꞌũhax, 
hãm panip xexka kopah ꞌa mõꞌhapꞌah. ꞌÃmhok.

 43 ꞌÃxop tep-tup puknõg xop yõg topahnãg komut xop, ꞌũxuxetꞌax Mõnok,
yã topahnãg komut Hẽnpãg yõg mãyõnnãg ꞌãxop tep-tup pax,
tu hãpxop ꞌũm ꞌãyĩm hãꞌ mĩy putup, hu nõ heyah.
ꞌÃte mõꞌãkutnãp-tup Maminõn kũnãpaꞌ, hãptox tuꞌ.” Kaxĩy.

44 — Mõnãyxop te Topa pet mĩy hãm panip xexka kopah, ha Topa te Mõyyex 
yũmmũgãhãꞌ, haꞌ mĩy, topixxax kaꞌok xexka hãꞌ mĩy. 45 Ha mõnãyxop te Topa 
pet tat, ha Yoyoe te mõnãyxop mõgãhãꞌ, ha yãy yõg hãm tu nũꞌtat, ꞌĩhã Topa 
teꞌ puknõg xop xohix hãm kopaꞌ mõy, nũy mõnãyxop puꞌ hõm. Ha mõnãyxop 
pip, ha hãmyãxatamuk xohix mõg, ha Namix te ꞌIyaet yõg tikmũꞌũn xat. 46 Ha 
Topa te Namix putup pax, ha Topa pet max xexka mĩy putup, mõnãyxop Yako 
yõg Topa puꞌ mĩy putup, 47 pãyãk-tok Xanomãm teꞌ mĩy.

48  — Pa Topa xexka xeꞌẽgnãg te mĩptut ꞌũm kopaꞌ tiꞌah, nõm mĩptut yĩm 
hãꞌ mĩy, ha tik te Topa pupi hãmꞌãktux, tu:
 49 “Pexkox xexka yãk xipꞌax xeꞌẽgnãg,

ha hahãm yãk mũn hã hãptonnokꞌax.
Xate ꞌa mĩptut ꞌũm mĩy putup, puk pipꞌax? ꞌAk pip putupꞌah.

 50 ꞌŨgyĩm te hãpxop xohix mĩy.” Kaxĩy.
51 Yã ꞌExtep te hãmꞌãktux kux, tu:

— ꞌÃyĩpkox ꞌohnãg! ꞌÃkuxa mãm ꞌohnãg Topa kopah! Yã ꞌãmnĩy xohix 
hã Topa Koxuk pu ꞌãyĩpkox ꞌohnãg, mõnãyxop yĩpkox hok, xix ꞌãxop. 
52  Mõnãyxop te Topa pupi hãmꞌãktux xop kix, nõm te Yeyox nũnꞌax ꞌãktux, 
ha ꞌãxop te Topak-tok hõm hãm puknõg yõg xop puꞌ, puyĩp-tex. 53 Pexkox yõg 
nũꞌpok xop te xa Topa yõg xatꞌax hõm, pa ꞌãxop tep-tup nõg. ꞌŨkux. Kaxĩy.

54 Haꞌ xexka xop te hãmꞌãpak, tuꞌ gãynãm, tuꞌ xox kãyãnãm, ꞌũgãy tuꞌ. 55 Pa 
Topa Koxuk te ꞌExtep kaꞌogãhãꞌ, tu mõ pexkox kãgmãg, tu Topa yõg yãnãm 
xeꞌẽgnãg pẽnãhãꞌ, tu Yeyox pẽnãhã kamah, ha Topa yĩpxeꞌe hãk-nĩhãꞌ xip, 56 tu:

— ꞌÃte pexkox kopaꞌ pẽnãhãꞌ, tu Yeyox pẽnãhãꞌ, yã Tikmũꞌũn Kutok, tu 
Topa yĩpxeꞌe hãk-nĩhãꞌ xip. Kaxĩy.

57 Pa Yoneo xexka xop gãynãm, tuꞌ yĩy kaꞌok, tu mõ yĩpkox yĩnnĩn, nũy 
hãmꞌãpak hok, tu mõꞌ nũꞌpahaꞌ, 58  tu kõmẽn Yenoyanẽn kopaꞌ xut, hak-
nãpaꞌ mõg, ha mĩkax xexka tux, nũy putex, ha tik xop teꞌ pẽnãhãꞌ, tuꞌ xax 
mõy, tu tik xiptap ꞌãxetꞌax Xaot pata yĩka mõꞌyõn. 59 Ha mĩkaxxap xexka 
tux nãm, ꞌĩhã ꞌExtep te Yeyox xãnãhãꞌ, hu:

— Yãyã Yeyox, ꞌãte xa ꞌũgkoxuk hõm, paꞌ! Kaxĩy.
60 Tuꞌ kopaxux hãꞌ xip, tuꞌ yĩy kaꞌok, hu:

— Yãyãꞌ, ꞌãpu ꞌũyõg hãpkummuk mĩyꞌax xaxogãꞌ, pu tu kux! Kaxĩy.
Tu hãmꞌãktux kux, tuꞌ xok.
Ha Xaot teꞌ pẽnãhãꞌ, tu ꞌExtep xokꞌax putup, yĩꞌ kuxa hittup.

Ha Xaot teꞌ kuxa mãm kaꞌok xop kummugãhãꞌ

8  1 Ha Yoneo xop teꞌ kuxa mãm kaꞌok xop kummugãhãꞌ kõmẽn 
Yenoyanẽn kopah, ha nũꞌpahaꞌ, tu mõ tikaꞌ mõg hãpxupmãhã tuꞌ, 

hãpxexka Yonex tuꞌ mõg, xix hãpxexka Xãmãnit tuꞌ mõg, ha mõꞌpok 
xop te 12 nox pip Yenoyanẽn kopah. 2  Tik xop max te Topap-tup pax, tu 
ꞌExtep nõ hãpkot, tu mõꞌnĩy, tu ta pota kaꞌok.

3  Pa Xaot te hãpkummugãhãꞌ, tuꞌ kuxa mãm kaꞌok xop xũygãhãꞌ, tuꞌ pet 
kopaꞌ mõy, tuꞌ yĩm kĩy kaꞌok, tu kanet kopaꞌ xex, tik xop xix ꞌũn xop.

Tik xop te hãmꞌãpak max ꞌãktux kõmẽn Xãmãnit kopah
4 Ha nõm nũꞌpaha te Topa yõg hãmꞌãktux ꞌãktux putat tox hã, xix kõmẽn 

xohix kopah. 5 Ha taꞌ mõg Pinip, tu mõktu Xãmãnit tuꞌ xupep, tu Yeyox yã 
Kunnix ꞌãktux. Yã ꞌõhõm Yoneo yõg tikmũꞌũn xatꞌax xeꞌẽgnãg. 6 Ha Xãmãnit yõg 
tikmũꞌũn kuxap-xet, xip-tox puxet, tu Pinip yõg hãmꞌãktux ꞌãpak, tu hãpxopmã 
xeꞌẽgnãg pẽnãhãꞌ. 7 Ha Pinip te yãmĩy kummuk mõy Xãmãnit yõg tikmũꞌũn 
kopah, ha yãmĩy kummuk yĩy kaꞌok, tuꞌ mõg, ha hãpkumep hok xop hittup, tu 
hãpkumep, yãy hi haꞌ mõg. 8 Yĩy Xãmãnit yõg tikmũꞌũn kuxa hittup xexkah.

9-11 Pa tik ꞌãxetꞌax Xĩmãm teꞌ xut mĩhĩm, tu hãmyãxatamuk xohix hã 
kugõy hãp-tex, tu yãy ꞌãktux xexkaꞌ, ha Xãmãnit yõg tikmũꞌũn kuxãnõg 
Xĩmãm hã, ꞌũxut mĩhĩm hah, tuꞌ yĩpkox pip Xĩmãm puꞌ, tu: “Yã Topa mũn 
te Xĩmãm kaꞌogãhã xexkaꞌ!” kaxĩy.

12  Pa Pinip nũn, tu Yeyox yõg hãmꞌãpak max ꞌãktux, tu Topa te yãy yõg 
tikmũꞌũn xat ꞌãktux, tu Yeyox yã Kunnix ꞌãktux, ha tikmũꞌũn kuxa mãm 
kaꞌok Yeyox kopah, hap-tox pix, tik xop xix ꞌũn xop. 13  Ha Xĩmãm kuxa 
yũm kaꞌok kamah, hap-tox pix, ha Pinip peꞌ mõg, tu hãpxopmã xeꞌẽgnãg 
pẽnãhãꞌ, tu tikmũꞌũn hittupmãꞌax pẽnãhãꞌ, tu kuxãnõg.

14 Ha Yeyox yõg mõꞌpok xop pip Yenoyanẽn kopah, tu Xãmãnit yõg 
tikmũꞌũn yãyhã Yeyox yõg xop yũmmũg, tu Pet xix Yoãm mõꞌpok. 15 Haꞌ 
mõg, tu mõktu mõxaha Xãmãnit tuꞌ, tu Topa tuꞌ xak, puyĩy yãy Koxuk 
nũꞌkutnã nõm tikmũꞌũn hah. 16  Hõmã xix hõnhã Topa te yãy Koxuk 
Xeꞌẽgnãg nũꞌkutnã hok Xãmãnit yõg tikmũꞌũn hah, pa kõnãg hãp-tox pix 
puxehnãg, ꞌĩhã Yeyox yã yãy xuxyã ꞌãktux. 17 Ha Pet xix Yoãm tep-tox 
yĩmũꞌ yĩm xex, ha Topa te tikmũꞌũn ha nũꞌkutnãhã yãy Koxuk Xeꞌẽgnãg.

18-19 Ha Xĩmãm teꞌ pẽnãhãꞌ, tu mõꞌpok xop tep-tox yĩmũꞌ yĩm xex 
pẽnãhãꞌ, yã Topa te yãy Koxuk nũꞌkutnãhã tikmũꞌũn hah, ha Xĩmãm teꞌ 
pẽnãhãꞌ, hu hãmꞌãktux, hu:

— ꞌAꞌ nõmenex nõm hãpkaꞌokꞌax, yĩy xa tayũmak hãꞌ nõy yãnãn ꞌũyĩy 
tikmũꞌũn putox yĩmũg yĩm xeh, puyĩy Topa Koxuk ꞌũkaꞌogãꞌ. Kaxĩy.

20-21 Pa Pet teꞌ mãnõg, tu:
— Topa te ꞌõg tayũmak nõãp-tup, xix ꞌãmũn nõãp-tup kamah! Xate 

hãmpeꞌãpaxex tayũmak hãꞌ nõy yãnãn, nũy Topa Koxuk paꞌ. Topa teꞌ hok tu 
nũꞌkutnãhãꞌ, pãyã xa nũꞌkutnã hok, ꞌãkuxa kummuk hah. Topa te ꞌãkaꞌogãp-
tup ꞌohnãg. 22  ꞌÃpu, yãyhãhup, tu hãpkummuk mĩy kux, tu Topa tuꞌ xax, 
pu ꞌõgnũ hãpkummuk mĩyꞌax xaxogãꞌ, pu tuꞌ kux. 23 ꞌÃte ꞌãyũmmũg. ꞌÕgnũ 
hãpkummuk mĩyꞌax te ꞌãhĩy yãy puꞌ. ꞌÃmũn yĩpkumĩy xexka nãm. Kaxĩy.

24 Ha Xĩmãm te tuꞌ xak, hu:
— ꞌÃpu, Topa tuꞌ xax, ꞌũgmũn pupi tuꞌ xax, pu tu nũ hok hãpxopmãꞌax 

kummuk, nõm hãpxopmãꞌax kummuk xate hãmꞌãktux. Kaxĩy.
25 Ha Pet xix Yoãm te Topa yõg hãmꞌãktux ꞌãktux, tu taꞌ mõg putpu 

Yenoyanẽn tuꞌ, hu putat tox hã Yeyox yõg hãmꞌãpak maxꞌax ꞌãktux, nũy 
xip tu xexka xohix kopaꞌ xuktux.

Pinip te hãpkumep
26  Ha pexkox yõg nũꞌkutnãꞌax te Pinip pu hãmꞌãktux, hu:

— ꞌÃyok, nũy mõg Yenoyanẽn yõg putat hã, nũy mõy kõmẽn Gayat tu 
ꞌãpep. Kaxĩy.

Ha putat te hãm panip xexka kopaꞌ xip.
27 Ha taꞌ yok, tuꞌ mõg, tu hãpxexka yõg ꞌEtxop yõg tapãyõg pẽnãhãꞌ, 

ha tapãyõg yã ꞌEnnõk, tu ꞌEtxop yõg xatꞌax hex Kãnax hã kãmãnat, tu 
hãpxexka yõg tayũmak xex, tuꞌ pẽnã max, tuꞌ mõg Yenoyanẽn tuꞌ, nũy 
Topa xax, nũy Topa pu nũꞌ xup. 28  Tu putpuꞌ nũn, tu te hãpxop yĩkũyꞌax 
yĩmũꞌ yũm, tuꞌ nũn, tu mõꞌkupix, tu Topa pupi hãmꞌãktuxꞌax ꞌIyait yõg 
tappet mõꞌkupix, 29 ha Topa Koxuk te Pinip pu hãmꞌãktux, hu:

— Mõg, nũy nũ mũtik mõg hãpxop yĩkũyꞌax yĩmũꞌ. Kaxĩy.
30 Haꞌ mõg mõꞌkaꞌok, tu tapãyõg mõꞌkupix ꞌãpak, tu:

— ꞌOk yũmmũg xate hãpxop mõꞌkupixꞌax? Kaxĩy.
31 Haꞌ nõy yãnãn, tu:

— ꞌAp yũmmũgꞌah. ꞌA tik ꞌũm tek yũmmũgãꞌah. Kaxĩy.
Tuꞌ xãnãhãꞌ, pu mõg, pu yãy mũtik mõg. Ha hãpxop tatꞌax yĩmũꞌ mãm, 

tuꞌ nõy mũtik mõg. 32  Ha mõꞌkupix hã kaxĩy:
“Tikmũꞌũn te kahnẽn mõgãhãꞌ, nũy putex, hã kaxĩy tikmũꞌũn te nõm 

tik mõgãhãꞌ, nũy putex.
Tikmũꞌũn te kahnẽn kutok xax xaxit, haꞌ yĩy hok, yã kaxĩy nõm tik yĩy ꞌohnãg.

 33 Tuꞌ hok tu yãyhãhup, hãpkummuk mĩy ꞌohnãg tuꞌ, yĩy tik xop te 
hãpkoheꞌ mĩy, ꞌĩhã tik max pu hãpkummugãhãꞌ.

ꞌŨ ꞌũm te tik mõkputox ꞌũm pẽnãhãꞌ? ꞌAp xipꞌah, tik xok hah.” Kaxĩy.
34 Ha tapãyõg te:

— ꞌÃyĩy, tik ꞌũm ꞌõhõm? ꞌOk pe ꞌIyait te yãy kaxꞌãmiꞌ, ꞌok peꞌ nõy pupi 
kaxꞌãmiꞌ? Kaxĩy.

35 Ha Pinip te hãmꞌãktux, tu hãmyũmmũgãhãꞌ, tu nõm tappet hittap 
hã Yeyox ꞌãktux, tu Yeyox yõg hãmꞌãpak maxꞌax ꞌãktux, tu Topa yõg 
hãmꞌãktux hittap hã hãmyũmmũgãhãꞌ.

36  Haꞌ mõg putat hã, tu kõnãgkox pẽnãhãꞌ, ha tapãyõg te:
— Pẽnãꞌ! Kõnãgkox! ꞌÃpu, kõnãg hãk putox pix! Kaxĩy.
37 Ha Pinip te:

— ꞌÃte ꞌãp-tox pixꞌax. ꞌOk ꞌãkuxa yũm kaꞌok xeꞌeꞌ? Kaxĩy.
Haꞌ nõy te:

— Hamũn! ꞌŨgkuxa yũm kaꞌok Yeyox Kunnix kopah. ꞌÕhõm yã Topak-
tok xeꞌẽgnãg. Kaxĩy.

38  Ha hãpxop yĩkũyꞌax tuꞌ xakux, ha Pinip te tapãyõg putox pix kõnãg hã.
39 Ha kõnãgkox tuꞌ xupep, tu putpuꞌ nũn, ha Topa Koxuk te Pinip putmõg, 

yĩy tapãyõg teꞌ pẽnã hok, tuꞌ kuxa hittup hãꞌ mõg yãy pet hah. 40 Ha tik ꞌũm 
te Pinip pẽnãhã kõmẽn ꞌAyot tuꞌ, ha kõmẽn xohix tu hãmꞌãktux hãꞌ mõg, tu 
Yeyox yõg hãmꞌãpak maxꞌax ꞌãktux, tuꞌ mõg, tu mõktu xupep Xeyanet tuꞌ.

Xaot te hãpkummuk mĩyꞌax hã yãyhãhup

9  1 Pa Xaot gãy, tuꞌ yĩy gãynãm, tu:
— ꞌÃte Yeyox mũtik mõg xop xohix kix putup! Kaxĩy.

Tuꞌ mõg tik te ꞌãmãnex xop xatꞌax hah, 2  tu tappet pop, pu kõmẽn 
Namãn yõg xexka xop tuꞌ mũg, nũy Yeyox yõg putat hãꞌ mõg xop mũy, 
nũy tik xop xix ꞌũn xop mũy, nũy kĩy, tu nũktu Yenoyanẽn haꞌ mõgãꞌ.

3  Tu taꞌ mõg Namãn yõg putat hãꞌ mõg, ha kõmẽn hãmhũmnãg tuꞌ xip, 
ha hãpxip ꞌohnãg ꞌĩhã kuyãnãm xexka xakot Xaot yĩmap. 4 Ha Xaot te 
hãm tuꞌ nãhãꞌ, tu yãnmũn xupepꞌax ꞌãpak, ha:

— Xaot, Xaot, tep tu xatek xũygãhãꞌ? Kaxĩy.

5 Ha Xaot kuxãnõg, tu:
— ꞌŨ ꞌũm ꞌãmũn? Kaxĩy.
Haꞌ nõy te:

— ꞌŨgmũn yã Yeyox. Xatek mũn xũygãhãꞌ, 6 pa ꞌãyok, nũy ꞌãk-nĩhã xihip, tu mõg 
tu mõktu kõmẽn Namãn tu xupep. ꞌÕnte tik ꞌũm te xa hãmyũmmũgãp-tup. Kaxĩy.

7 Ha tikmũꞌũn te Xaot mũtik hãpkumep, tuꞌ hip, tuꞌ yẽy. Tuꞌ yĩyꞌax ꞌãpak, 
pãyã ꞌa tik ꞌũm pẽnãꞌah. 8  Ha Xaot yok, tuk-nĩhãꞌ xip, pãyã hãmpẽnã hok, 
ha tik te Xaot yĩm mũg, tuꞌ mõgãhãꞌ, tu mõktu mõxaha Namãn tuꞌ. 9 Ha 
ꞌãmnĩy 3 hã Xaot te hãmpẽnã hok, tuꞌ xit hok, xiꞌ xoꞌop hok kamah.

10 Ha kõmẽn Namãn kopaꞌ xip tik kuxa yũm kaꞌok Yeyox kopah, ꞌũxuxetꞌax 
ꞌÃnãnĩn, ha yãy koxuk hã hãmꞌãpak, ha yũmũg xuxyã teꞌ xãnãhãꞌ, hu:

— ꞌÃnãnĩn! Kaxĩy.
Ha:

— Te ꞌũm? Kaxĩy.
11 Ha yũmũg xuxyã teꞌ xat, hu:
— ꞌÃyok, nũy mõg putat yok hã Yot pet hah, nũy Tax yog tik ꞌãxetꞌax Xaot 

xax. ꞌŨpẽnãꞌ! Tute Topa mũtik hãmꞌãktux! 12 Tuꞌ yõtkup hã tik ꞌãxetꞌax ꞌÃnãnĩn 
pẽnãhãꞌ, haꞌ nũn, tuꞌ xupep, tup-tox yĩmũꞌ yĩm xex, pu xe hãmpẽnãꞌ. Kaxĩy.

13  Pa ꞌÃnãnĩn teꞌ yãnãn, hu:
— Yãyãꞌ, tikmũꞌũn te Xaot ꞌãktux kummuk. Tute ꞌõg tikmũꞌũn xũygãhã 

Yenoyanẽn kopah, 14 tu Yenoyanẽn tuꞌ xip, tu tappet pop Yoneo yõg ꞌãmãnex 
xexka xop tuꞌ, tuꞌ nũn, nũy mũy, nũy kĩy, nõm xop te ꞌãxãnãhãꞌ. Kaxĩy.

15 Pa yũmũg xuxyã te:
— ꞌÃmõg. ꞌÃte Xaot yãykutnãhã, puk mũn ꞌãktux hãmpuknõg xop puꞌ, xiꞌ 

xexka xop puꞌ, xix Yoneo yõg tikmũꞌũn puꞌ, 16  tuꞌ xũy putup ꞌũgmũn hã, 
ha ꞌãte tu nõm ꞌãktux putup. Kaxĩy.

17 Ha ꞌÃnãnĩn mõg, tu mĩptut tuꞌ xupep, tu mõꞌnãhãꞌ, tu Xaot putox 
yĩmũꞌ yĩm xex, tu:

— ꞌŨgnõy Xaot, xate yũmũg xuxyã Yeyox pẽnãhã putat kopah, hak xat 
xaꞌ, pu xe pẽnãꞌ, pu Topa Koxuk ꞌãkuxa kaꞌogãꞌ. Kaxĩy.

18  Hãpxip ꞌohnãg ꞌĩhã ꞌũxax ꞌũm te Xaot pa tuꞌ nãhãꞌ, haꞌ xax yã mãpxax 
putuk, ha Xaot te hãmpẽnã max, tuꞌ yok, tuk-nĩhãꞌ xip, hãp-tox pix, 19 haꞌ 
xit, xiꞌ xoꞌop, tu mõktu kaꞌok.

Xaot te kõmẽn Namãn tuꞌ xip

ꞌÃmnĩy kutõgnãg ꞌĩhã Xaot te nõm xop kuxa mãm kaꞌok xop mũtik tihi Namãn 
kopah. 20 Tuꞌ mõg Topa pet hah, nũy Yeyox ꞌãktux, tu hãmyũmmũgãhãꞌ, hu:

— Yeyox yã Topak-tok xeꞌẽgnãg! Kaxĩy.
21 Haꞌ xohix kuxãnõg, hu yãy pu hãmꞌãktux, hu:

— ꞌOk yã Xaot xeꞌeꞌ? Hõmã Xaot kuxa yũm ꞌohnãg Yeyox kopah, tuꞌ 
gãynãm nõm xop tuꞌ, nõm xop te Yeyox ꞌãxetꞌax hã Topa xãnãhãꞌ, haꞌ 

nũn, nũy mũy, nũy kĩy, nũy Yenoyanẽn yõg ꞌãmãnex xop haꞌ mõgãꞌ. Pãyã 
hõnhã Xaot kuxa yũm kaꞌok Yeyox kopah, tu Yeyox ꞌãktux! Kaxĩy.

Tuꞌ kuxa teꞌ yẽy.
22  Ha Xaot kaꞌok, tu hãmꞌãktux max, tu Yeyox yã Kunnix ꞌãktux, tu yã 

Topa yõg hãmyãykutnãꞌax ꞌãktux, ha tikmũꞌũn te Namãn kopaꞌ pip teꞌ yẽy.
23 Hãpxip kutõgnãg ꞌĩhã Yoneo gãy xop te yãy tu nũꞌnãhãꞌ, nũy Xaot putex. 

24 Tuꞌ xaptop hãꞌ pip Namãn yõg mõꞌyĩnnĩnꞌax tuꞌ, tuꞌ Xaot hip, tu ꞌãmnĩy 
xohix hãꞌ hip, xix hãptup xohix hã mõꞌyĩnnĩnꞌax hã pẽnãnãꞌ pip, nũy Xaot mũy, 
nũy putex, pa tik ꞌũm te Xaot puꞌ xuktux. 25 Ha ꞌãmnĩy koxtap ꞌĩhã tik xop 
te Xaot mũtik hãpkumep te Xaot xix manax kopah, puꞌ gãy xop ꞌũp-tex hok, 
ꞌũxaptop tuꞌ xix, tu hãpxux ꞌĩhãꞌ yũm, pu tu xupmãn, haꞌ xut, haꞌ xupahaꞌ.

Xaot te kõmẽn Yenoyanẽn tuꞌ xip
26 Tu taꞌ mõg, tu mõktu xupep Yenoyanẽn tuꞌ, tu nõm xape xop pẽnãp-

tup, pãyã nõm xop kuxãnõg, tu hãmpeꞌpaxex, hu: “Xaot te yã mõꞌãmãꞌ. Tuteꞌ 
koit. ꞌA Yeyox yõgꞌah.” Kaxĩy. Tuꞌ yĩpkutuk. 27 Pa Maname nũn, nũy Xaot 
mõꞌnĩynãm, tuꞌ mõgãhã mõꞌpok xop hah, ha mõꞌpok xop teꞌ pẽnãhã, ha 
Maname te nõm xop pu hãmyũmmũgãhãꞌ. Yã hõnhã Xaot te Yeyox ꞌãktux, tu 
yũmũg xuxyã yõg hãmꞌãktuxꞌax ꞌãktux Namãn kopah, tuꞌ yĩpkutuk ꞌohnãg.

28 Ha Xaot te nõm xop mũtik nox tihiꞌ, tu yũmũg xuxyã ꞌãktux Yenoyanẽn 
xohix kopah, 29 tuꞌ yĩpkutuk ꞌohnãg, tu hãmꞌãktux hãꞌ nõy yãnãn Genex yĩyꞌax 
xop mũtik, ha nõm gãy xop te Xaot putex putup. 30 Pãyãꞌ xape xop teꞌ yũmmũg, 
tu Xaot mõgãhã Xeyanet tuꞌ, tu yãy yõg hãm haꞌ kutnãhã kõmẽn Tax tuꞌ.

31 Ha hãpxexka Yonex yõg kuxa mãm kaꞌok xop hittup, tuꞌ kuxa mãm, 
xix hãpxexka Ganinet yõg xop kuxa mãm, xix hãpxexka Xãmãnit yõg xop, 
tuꞌ hittup, ꞌũgãy nõg hah, tu Topa xak, tuꞌ kuxa teꞌ yẽy Topa keppah, tu 
yũmũg xuxyã Yeyox yõg putat hãꞌ mõg, ha Topa Koxuk teꞌ kaꞌogãhãꞌ, ha 
tikmũꞌũn nũn, tu nõm xop xohix nõy nãꞌ mõg.

Pet te kõmẽn Nit tuꞌ mõg, xix kõmẽn Yop tuꞌ
32  Ha Pet te hãpkumep punethok, tu kõmẽn xohix tuꞌ mõg, tu ꞌãmnĩy 

ha taꞌ mõg, tu mõktu xupep kõmẽn Nit tuꞌ, tuꞌ kuxa mãm xop xape xop 
mũtik pip. 33  Ha tik ꞌũm ꞌãxetꞌax ꞌẼnẽy xip, tu hãmyãxatamuk xohix te 8 
hã hãpkumep hok, tu mĩmpe mõꞌyõnꞌax yĩmũꞌ pip. 34 Ha Pet te:

— ꞌẼnẽy, Yeyox Kunnix te ꞌãhittupmãhãꞌ. ꞌÃyok, nũy ꞌãk-nĩhã xip, xa ꞌõg 
komenok yũm. Kaxĩy.

Haꞌ yok, tuk-nĩhãꞌ xip. 35 Ha Nit yõg tixmũꞌũn xohix teꞌ pẽnãhãꞌ, xix 
Xanõn yõg xop teꞌ pẽnãhãꞌ, huꞌ kuxa mãm kaꞌok yũmũg xuxyã kopah, tu 
yãyhã Yeyox yõg tikmũꞌũn.

36 Ha ꞌũn ꞌũm xip, Yop kopaꞌ xip, tuꞌ xuxetꞌax Tamit, yãꞌ xuxetꞌax nõy Nok, 
nõm tikmũꞌũn yĩyꞌax hã: “Mũnũy.” Kaxĩy. Ha Nok kuxa yũm kaꞌok Yeyox 
kopah. Nõm ꞌũn max, tu hãpxopmã max, ha tikmũꞌũn teꞌ yũmmũg, ha hãpxop 

hok popmãhãꞌ, ꞌũhok xop puꞌ nĩm. 37 Tu ꞌãmnĩy ꞌũm ꞌĩhãꞌ pakut, tuꞌ xok, haꞌ 
pix, tu mĩpkuꞌĩn yĩmũꞌ put mõg, tuꞌ mõg, tu mõꞌtat pepi mĩptut nõy yĩmũꞌ 
mõgꞌax kopah, tuꞌ xex. 38 Ha Pet te Yop tuꞌ yĩkãꞌ xip, haꞌ kuxa mãm kaꞌok xop 
te tik 2 mõꞌpok, ha Pet xãnãhãꞌ, tu taꞌ mõg, tu mõktu Pet ha mõxahaꞌ, tu:

— Mãꞌ! ꞌÃnũn mõꞌkaꞌok! Kaxĩy.
39 Haꞌ yok, tu yõkãmũꞌ nũn, tu nũktu mõxaha mĩptut tuꞌ, ha ꞌũn hok 

mãm xop te Pet yĩmap hãꞌ potahaꞌ. Hõmã Nok te topixxax xap, ꞌũhok 
mãm xop pupiꞌ xap, yã hõnhã Pet tu nõm xax mũg, nũy Pet tu Nok mũn 
max mũgãꞌ. 40 Ha Pet teꞌ xohix xat, hu:

— Hãptopa ꞌãmõxãn. Kaxĩy.
Haꞌ mõg, yĩy Pet teꞌ kopaxux hãꞌ xip, tu Topa pu hãmꞌãktux, tu 

hãmꞌãktux kux, tu pepiꞌ mõg, tu Nok yĩnxax xat, hu:
— Tamit, ꞌãyok, nũy pepi xip. Kaxĩy.
Haꞌ pa koꞌaꞌ, tuꞌ yũm. 41 Ha Pet teꞌ yĩm hãꞌ mũg, tuꞌ yoaꞌ, tu ꞌũn xop 

xãnãhãꞌ, xiꞌ kuxa mãm kaꞌok xop, tu:
— ꞌŨpẽnãꞌ! Yãꞌ hiꞌ! Kaxĩy.
42  Ha Yop yõg tikmũꞌũn xohix teꞌ yũmmũg, huꞌ kuxa mãm kaꞌok yũmũg 

xuxyã Yeyox kopah, 43 ha ꞌãmnĩy xohix hã Pet te Yop kopaꞌ nox xip, Xĩmãm 
mũti tiꞌ, ha xokxax hã hãm Xĩmãm, tu xokxax xut, tuꞌ hĩy, tuꞌ xup, haꞌ nak.

Pet xix Kohnẽn

10  1 Ha tik puknõg ꞌũm ꞌãxetꞌax Kohnẽn, tu kõmẽn xexka Xeyanet 
kopaꞌ pet, tu ꞌItat yõg xonat xop hã kapitãm. 2  Tu Topa xak, tuꞌ 

kuxa teꞌ yẽy Topa keppah, xik-tok teꞌ, xiꞌ xetut teꞌ, xiꞌ xape xop xohix te 
Topa xak, nõm te Kohnẽn pet kopaꞌ tihiꞌ. Tu Yoneo hok pip xop pu hãpxop 
hok nĩm, tuꞌ xupkumĩy ꞌohnãg, tu ꞌãmnĩy xohix hã Topa pu hãmꞌãktux. 
3  Ha mãyõn he ꞌĩhã Kohnẽn te pexkox yõg nũꞌkutnãꞌax pẽnãhãꞌ, yãykoxuk 
hãꞌ pẽnãhãꞌ, tuꞌ pẽnã max, haꞌ nũn Kohnẽn hah, tu hãmꞌãktux, hu:

— Kohnẽn. Kaxĩy.
4 Haꞌ nõy teꞌ yẽy, tu kuxãnõg xexkaꞌ, tuꞌ pẽnã kaꞌok, tu:
— Pute ꞌũm nũhũꞌ? Kaxĩy.
Haꞌ nõy te:

— Topa te ꞌõg hãmꞌãktuxꞌax ꞌãpak, tu ꞌõg hãpxopmã max pẽnãhãꞌ, tu 
ꞌãxaxok ꞌohnãg. 5 ꞌÃpu, tik ꞌũm mõꞌpok kõmẽn Yop tuꞌ, pu Xĩmãm Pet xãnãꞌ, 
6  ha Xĩmãm nõy pet tuꞌ xip, nõm Xĩmãm nõy te xokxax hãꞌ hãm, tuꞌ xut, 
tuꞌ hĩy, tuꞌ xup, haꞌ nak, ha Xĩmãm pet te kõnãg xexka kux tuꞌ yũm. Kaxĩy.

7 Tuꞌ mõg, pexkox yõg nũꞌkutnãꞌax mõg, ha Kohnẽn teꞌ yõg kãmãnat 2 
mõꞌpok, xix xonat xeꞌep-xet mõꞌkutnãhãꞌ, ha xonat te Topa xak kamah. 
8  Ha Kohnẽn te mõꞌpok xop pu hãmyũmmũgãhãꞌ, tu tu pexkox yõg 
nũꞌkutnãꞌax te hãmꞌãktux ꞌãktux, tu Yop tu mõꞌpok.

9 Ha hãptup ha taꞌ mõg, tu mõktu mõxaha kõmẽn Yop tuꞌ, ꞌĩhã Pet te 
mãyõn te yãy koteꞌ yũm ꞌĩhã pepiꞌ mõg, tu mĩptut xanep yĩmũꞌ yũm, nũy 

Topa pu hãmꞌãktux. 10 ꞌŨp-tup tep-tex, haꞌ xit putup, paꞌ xitꞌax puk ꞌohnãg, 
yĩꞌ hip, tu yãy koxuk hãꞌ pẽnãhãꞌ, ha pexkox xõn, 11 ha Pet teꞌ pẽnãhãꞌ, ha 
pexkox tu topixxax xexka yĩxohoh, tuꞌ kuxyã hãꞌ hĩy, 12  tu xokxop kopaꞌ 
xex, xix putuxnãg, xiꞌ kep hãꞌ mõg xop. 13  Ha yãnmũn xupepꞌax te:

— Pet, ꞌãyok, nũy kix, nũy mãꞌ! Kaxĩy.
14 Pa Pet te:
— ꞌAk mũnꞌah. ꞌÃteꞌ mã xetꞌah xokxop mã hok xop. Kaxĩy.
15 Haꞌ yãnmũn xupepꞌax te xeꞌ:
— Topa te nõm putup, yĩꞌ max. Kaxĩy.
16 Haꞌ yĩxohoh, tuꞌ nũn tehomip tikoxyuk, ha pexkox tuꞌ mõg, tu yãy xaxogãhãꞌ.
17 Pa Pet teꞌ yẽy, tu:
— Topa tep-tep ꞌũgyũmmũgãp-tup? Kaxĩy.
Tu hãmpeꞌpaxex, ꞌĩhã Kohnẽn yõg kãmãnat nũn, tu nũktu mõxahaꞌ, tu Xĩmãm 

pet xak, tu yãꞌ xipiꞌ, tu mĩptut yõg mõꞌyĩnnĩnꞌax tuꞌ tihiꞌ, 18 tuꞌ xãnãhãꞌ, hu:
— ꞌOk xip Xĩmãm Pet? Kaxĩy.
19 Ha Pet te hãpxopmãꞌax peꞌpaxex, ꞌĩhã Topa Koxuk te:
— ꞌŨpẽnãꞌ! Yã tik 3 te ꞌãxak. 20 ꞌÃpu, nãhãy, nũy nõm xop mũtik mõg. 

ꞌÃkuxãnõg hok, ꞌãte nõm tik nũꞌpok ꞌãhã. Kaxĩy.
21 Ha Pet yĩxohoh, tu:

— Yãk mũn Xĩmãm Pet. Tep ha ꞌãnũn? Kaxĩy.
22  Haꞌ nõy te:

— ꞌÃhak nũn. Kapitãm Kohnẽn tek mũg nũꞌpok, yãꞌ mãx, tu hãmyok mĩy, tu 
Topa xak, tuꞌ kuxa teꞌ yẽy Topa keppah, ha ꞌIyaet yõg tikmũꞌũn xohix te nõm 
putup pax, ha pexkox yõg nũꞌkutnãꞌax teꞌ xat, hãk mũg nũꞌpok, ha ꞌãxãnãhãꞌ, 
pu Kohnẽn pet ha mõg, ꞌũyĩy ꞌognũ hãmꞌãktuxꞌax ꞌũm ꞌãpax. Kaxĩy.

23  Ha Pet te tik 3 tuꞌ kax, puꞌ xit, nũy mõhõn yãy pet kopah.
Hãptup ha taꞌ mõg Kohnẽn yõg tik mũtik, haꞌ xape xop mõg kamah, 

24 tu mõktu hãptup nõy ꞌĩhãꞌ mõxaha Xeyanet tuꞌ, ha Kohnẽn teꞌ hip, tuꞌ 
xape xop xohix mũtik hip, 25 ha Pet nũn tu nũktu mõꞌnãhãꞌ, ha Kohnẽn teꞌ 
kopaxux hãꞌ nãhãꞌ, tu nũꞌxup, nũy heyak, 26  pa Pet te:

— Xihip ꞌãk-nĩhãꞌ. Yãk mũn tihik kamah. Kaxĩy.
27 Tu hãmꞌãktux hãꞌ nõy yãnãn, tu mõꞌnãhãꞌ, tu tikmũꞌũn punethok 

pẽnãhãꞌ, 28  tu hãmꞌãktux, hu:
— Yoneo yõg xatꞌax xateꞌ yũmmũg, haꞌ xat hok, hu: “Mõnã hok 

tik puknõg pet kopah,” kaxĩy. Pa Topa tek mũn yũmmũgãhãꞌ, hu: 
“Hãmpeꞌãpaxeh hok, hu: — Topa teꞌ puknõg xop putup nõg, kaxĩy. ꞌÃmhok. 
Topa te nõm putup, puyĩy yãyhã yãy yõg tikmũꞌũn,” kaxĩy. 29 Xatek 
xãnãhãꞌ, ꞌãhak nũn. Putep hã xatek xãnãhãꞌ? Kaxĩy.

30 Ha Kohnẽn te:
— Hõmã, ꞌãmnĩy te 4 ꞌĩhã, mãyõn he ꞌĩhã, ꞌãte Topa pu hãmꞌãktux, tu tik 

ꞌũm pẽnãhãꞌ, haꞌ yõg topixxax te yãnãm putuk, 31 ha: “Kohnẽn, Topa te ꞌõg 
hãmꞌãktuxꞌax ꞌãpak, tu ꞌõg hãpxop popmãꞌax pẽnãhãꞌ. 32 ꞌÃpu, Yop tu mõꞌpok, pu 

Xĩmãm Pet xãnãꞌ, ha kõnãg xexka kux tuꞌ xip Xĩmãm nõy pet kopah, ha Xĩmãm te 
xokxax hãꞌ hãm, tuꞌ xut, tuꞌ hĩy, tuꞌ xup, haꞌ nak,” kaxĩy. 33 Hãpxip ꞌohnãg ꞌĩhã ꞌãte 
ꞌãxãnãhãꞌ, ha ꞌãnũn, hak mũg hittup. Hõnhãk mũg pip, ha Topa tek mũg pẽnãhãꞌ, 
hak mũꞌãte ꞌõgnũ hãmꞌãktuxꞌax ꞌãpak putup, Topa te nõm ꞌãxat, xaꞌ xuktux. Kaxĩy.

Pet te puknõg xop pu hãmyũmmũgãhãꞌ
34 Ha Pet te hãmꞌãktux, hu:

— Hõnhã ꞌãte hãmyũmmũg. Yã Topa teꞌ xohip-tup, ꞌok pe Yoneo yõg tikmũꞌũn, 
ꞌok peꞌ puknõg, ha Topa puꞌ nõy putuk. 35 Topa te hãmyok mĩyꞌax xop xohip-tup 
pax, ha tikmũꞌũn ꞌũm xohix te Topa xak, tuꞌ kuxa teꞌ yẽy Topa keppah, puxix 
Topa nõm putup, 36 tu yãy pupi hãmꞌãktuxꞌax nũꞌkutnãhã ꞌIyaet yõg tikmũꞌũn hah, 
tu Yeyox Kunnix nũꞌkutnãhãꞌ, ha Yeyox teꞌ kuxa mãm yũmmũgãhãꞌ, xix yãy kep 
hãꞌ mũgꞌax kama yũmmũgãhãꞌ, ꞌũyĩy yũmũg hittup. Yã Yeyox yũmũg xohix hãg 
xuxyãꞌ. 37 Yoãm te hãmꞌãpak maxꞌax ꞌãktux hãmãxap, tup-tox pix, tu Topa yõg 
hãmꞌãktuxꞌax ꞌãktux hãpxexka Ganinet kopah, xix hãpxexka Yonex xohix kopah. 
38 Hak-nãy tu Topa te Nãyane yõg Yeyox ha yãy Koxuk nũꞌkutnãhãꞌ, nũy nõ kaꞌogãꞌ, 
ha yãyhã kaꞌok xeꞌẽgnãg, tu hãpkumep hãpxexka xohix tuꞌ, tu hãpxopmã max, tu 
tikmũꞌũn xohix hittupmãhãꞌ, Hãmgãyãgnãg te nõm xop kummugãhãꞌ, yã Topa te 
Yeyox mũtik xip. 39 Hak mũꞌãteꞌ pẽnãhã Yoneo yõg hãpxexka tuꞌ, xix Yẽnoyãnẽn 
kopah, pa Yoneo yõg tikmũꞌũn te Yeyox putex mĩpkupnix tuꞌ. Kaxĩy.

40 Tu xe:
— Pa ꞌãmnĩy 3 nõg, ꞌĩhã Topa teꞌ hĩnnãhã putpuꞌ, hak mũꞌãteꞌ pẽnãhãꞌ. 41 Yãk 

mũg xit xiꞌ xoꞌop Yeyox mũtik. ꞌAp tikmũꞌũn xohix teꞌ pẽnãꞌah. 42 Ha Topa 
tek mũg xat, ꞌũ hãmꞌãpak maxꞌax ꞌãktux, nũy tikmũꞌũn xohix pu hãmꞌãktux, 
nũy tikmũꞌũn xohix yũmmũgaꞌ, ha Topa te Yeyox putpu nũꞌkutnãp-tup, pu 
tikmũꞌũn yõg hãpxopmãꞌax kopit, xiꞌ puknõg yõg, ꞌũxakix xop, xiꞌ hi xop yõg 
hãpxopmãꞌax kopit putup. 43 Hõmã Topa pupi hãmꞌãktux xop te Yeyox ꞌãktux, 
hu: “Topa te tikmũꞌũn yõg hãpkummuk mĩyꞌax xaxogãꞌax, pu tuꞌ kux, nõm 
xop kuxa mãm kaꞌok Kunnix kopah, ꞌũkaꞌok hah,” kaxĩy.

Topa Koxuk te Yoneo hãꞌ puknõg xop kaꞌogãhãꞌ
44 ꞌAp Pet te hãmꞌãktux kuxꞌah, ꞌĩhã Topa Koxuk teꞌ puknõg xop ha yĩxohoh, 

nõm te hãmꞌãpak haꞌ yĩxohoh, 45 ha Yoneo yõg kuxa mam kaꞌok xop teꞌ yẽy, tu:
— Topa te kamaꞌ puknõg xop ha yãy Koxuk nũꞌkutnãhãꞌ! Kaxĩy.
46  Haꞌ puknõg xop te yãy puꞌ puknõg yĩyꞌax hã hãmꞌãktux, Topa teꞌ 

kaꞌogãhã, puyĩꞌ xuktux, nũy Topa ꞌãktux max nõmhãꞌ. 47 Ha Pet te:
— ꞌŨ ꞌũm teꞌ puknõg xop pup-tox pixꞌax xat hok? ꞌAk mũnꞌah. Yã Topa te 

yãy Koxuk nũꞌkutnãhãꞌ puknõg xop hah, ꞌũgmũg putuk! Kaxĩy.
48  Huꞌ xat, hu:
— Kõnãg hãp-tox pix, puyĩy Yeyox yã yãy xuxyã ꞌãktux. Kaxĩy.
Ha Kohnẽn teꞌ xak, pu tu ꞌãmnĩy kutõgnãg hãꞌ nox xihip yãy pet kopah, 

haꞌ nox xip.

Pet te hãpxopmãꞌax ꞌãktux

11  1 Ha hãpxexka Yonex kopaꞌ pip Yeyox yõg mõꞌpok xop, xiꞌ xape 
xop, tuꞌ puknõg xop kuxa mãm kaꞌokꞌax ꞌãpak, 2  ha Pet nũn, tu 

nũktu xupep Yenoyanẽn tuꞌ, haꞌ xape xop teꞌ puknõg xop te yãyhã Yoneo 
hãmãxap putup, huꞌ mãnõg, 3  tu:

— Tep mĩy xateꞌ? Tep tu ꞌãxit hãmpuknõg xop mũtik, nõm te yãy xax 
yĩmap tuꞌ mep ꞌohnãg? Kaxĩy.

4 Pa Pet te tik xop yũmmũgãhãꞌ, hu:
5 — ꞌÃte Topa pu hãmꞌãktux Yop kopah, tu yãy koxuk hãꞌ pẽnãhãꞌ, ha 

pexkox tu topixxax xexka yĩxohoh, tuꞌ kuxyã hãꞌ hĩy, tuꞌ nũn tu nũktu ꞌũghaꞌ 
nũn. 6 ꞌÃteꞌ pẽnã kaꞌok, ha xokxop gãy xop kopaꞌ xuk, xiꞌ kep hãꞌ mõg xop, xix 
putuxnãg, 7 haꞌ yãnmũn xupepꞌax te: “Pet, ꞌãyok, nũy kix, nũy mãꞌ!” kaxĩy. 8 Pa 
ꞌãte: “ꞌAk mũnꞌah. ꞌÃteꞌ mã xet xokxop nõm mã hok xop,” kaxĩy. 9 Haꞌ yãnãn, 
hu: “Topa te nõm putup, yĩꞌ max,” kaxĩy. 10 Haꞌ xe yĩxohoh te 3, ha pexkox tuꞌ 
mõg putpuꞌ, tu yãy xaxogãhãꞌ. 11 Ha Xeyanet yõg tik 3 nũn, tu nũktu mõxahãꞌ, 
tik puknõg te nõm mõꞌpok ꞌãꞌ, 12 ꞌĩhã Topa Koxuk te: “Mõy, ꞌãmõg, tuꞌ yĩkopit 
hok.” Kaxĩy. Ha tak mũg mõg, nũꞌ xape te 6 mũtik mõg, tu mõktu mõxaha tik 
puknõg pet tuꞌ. 13 Ha tik puknõg te hãmꞌãktux, hu: “Hõmã ꞌãte pexkox yõg 
nũꞌkutnãꞌax pẽnãhã mĩptut kopah, haꞌ xat, hu: ‘ꞌÃpu, tik ꞌũm Yop tu mõꞌpok, pu 
Xĩmãm Pet xãnãꞌ. 14 Pet te xa Topa yõg hãmꞌãpakꞌax yũmmũgãp-tup, xix ꞌãxape, 
pu ꞌãkuxa mãm kaꞌok nõm hãmꞌãktuxꞌax kopah, pu Topa ꞌãkuxa kummuk xit, 
nũy nõ max tat ꞌũyãnãn tuꞌ,’ kaxĩy.” 15 Yĩy ꞌãte hãmꞌãktux, ꞌĩhã Topa Koxuk 
teꞌ puknõg xop tuꞌ yĩxohoh, ꞌũgmũg putuk. Hõmã Topa Koxuk te yũmũꞌã tuꞌ 
yĩxohoh, tu yũmũꞌã tuꞌ xip hãm tu kamah. 16 ꞌÃte hãmpeꞌpaxex. Yũmũg xuxyã 
te hãmꞌãktux, hu: “Yoãm tep-tox pix kõnãg hã, pa ꞌãte xa nũꞌkutnãp-tup Topa 
Koxuk, puyĩy ꞌãkaꞌogãꞌ,” kaxĩy. 17 Hõmã yũmũg kuxa mãm kaꞌok yũmũg xuxyã 
Yeyox kopah, ha Topa te yũmũꞌã nũꞌkutnãhã yãy Koxuk. Yã hõnhãꞌ puknõg xop 
kuxa mãm kaꞌok yũmũg xuxyã kopa kamah, ha Topa te yãy Koxuk nũꞌkutnãhã 
kamah, yãꞌ nõy putuk. ꞌÃte Topa mutik yãy tuk-mĩy putupꞌah. Kaxĩy.

18 Haꞌ mõꞌpok xop teꞌ xupak, tuꞌ mãnõg kux, tuꞌ yẽy. Tu Topa ꞌãktux max, hu:
— Yã Topa teꞌ puknõg xop pu hũpmãhãꞌ, pu hãpkummuk mĩy kux, nũy 

hi xeꞌẽgnãg! Kaxĩy.

ꞌÃtikit yõg xop kuxa mãm kaꞌok Yeyox kopah
19 Tikmũꞌũn te ꞌExtep putex Yenoyanẽn tuꞌ, haꞌ gãy xop teꞌ kuxa mãm 

kaꞌok xop kummugãhãꞌ, tuꞌ xũygãhãꞌ, haꞌ xupmãhã hãptox tuꞌ, hãpxexka 
Penix tuꞌ, xix hãmyĩn yũm Xip tuꞌ, xix kõmẽn ꞌÃtikit tuꞌ, tu hãmꞌãpak maxꞌax 
ꞌãktux hãꞌ mõg, tu Yoneo yõg tikmũꞌũn pu hãmꞌãktux, ꞌap puknõg xop pu 
hãmꞌãktuxꞌah. 20 Pãyã Xip yõg tihik, xix kõmẽn Xinẽn yõg tik mõg, tu taꞌ mõg, 
tu mõktu mõxaha ꞌÃtikit tuꞌ, tu hãmꞌãktux hãꞌ mõg, tu yũmũg xuxyã Yeyox 
yõg hãmꞌãpak maxꞌax ꞌãktux Genex yõg puknõg xop puꞌ kamah, 21 ha Topa 

teꞌ kuxa mãm kaꞌok xop mõꞌnĩynãm, tuꞌ kaꞌogãhãꞌ, haꞌ puknõg xop punethok 
kuxa mãm kaꞌok yũmũg xũxyã Yeyox kopah, tu hãpkummuk mĩy kux.

22  Haꞌ kuxa mãm kaꞌok xop teꞌ xupak Yenoyanẽn kopah, tu mõ 
Maname kutnãhã ꞌÃtikit tuꞌ. 23  Ha taꞌ mõg, tu mõktu xupep ꞌÃtikit tuꞌ, 
tu Topa te nõm xop ha hãmmaxnã pẽnãhãꞌ, haꞌ kuxa hittup xexkaꞌ, tu 
hãmyũmmũgãhãꞌ, nũy kaꞌogãꞌ, puyĩꞌ kuxa mãm xeꞌe yũmũg xuxyã kopah, 
mõ kumaꞌ mõg. 24 ꞌŨmax Manameꞌ, yã Topa Koxuk teꞌ kaꞌogãhãꞌ, haꞌ kuxa 
yũm kaꞌok xeꞌeꞌ, haꞌ puknõg xop xohix nũktu Yeyox tu yãy kotĩnnãhãꞌ.

25 Ha taꞌ mõg Manameꞌ, tu mõktu xupep Tax tuꞌ, nũy Xaot xax, 26  tuꞌ 
xipihiꞌ, tuꞌ nũnnãhã ꞌÃtikit tuꞌ, ha hãmyãxatamuk puxet hã Xaot xix 
Maname teꞌ kuxa mãm kaꞌok xop mũtik nũn tu nũꞌnãhãꞌ, tu nõm xop 
xohix pu hãmyũmmũgãhãꞌ, ha nũ mũtik yãy kotĩnnãhãꞌ, ha ꞌÃtikit yõg 
tikmũꞌũn teꞌ xuxetꞌax mĩy kõnãmãhãꞌ, tu: “Kunnix yõg xop.” Kaxĩy.

27 Ha Topa pupi hãmꞌãktux xop te Yenoyanẽn tuꞌ pip, tu taꞌ nũn tu 
nũktu mõxaha ꞌÃtikit tuꞌ, 28  ha tik te Topa pupi hãmꞌãktux ꞌãxetꞌax ꞌÃg, tuꞌ 
yok, tuk-nĩhãꞌ xip, tu hãmꞌãktux, Topa Koxuk teꞌ yũmmũgãhãꞌ, ha ꞌÃg te:

— ꞌŨxitꞌax nõg putup, yã hãmhõgnãg, ha putup teꞌ kix putup tikmũꞌũn 
xop xohix te hãm xexka xohix kopaꞌ pip. Kaxĩy.

Ha hãmhõgnãg, ꞌĩhã Kanao te Hõm yõg tikmũꞌũn xat.
29 Ha ꞌÃtikit yõg kuxa mãm kaꞌok xop te:

— ꞌÃpu, yũmũg tayũmak ꞌũm mõgãꞌ, pu Yenoyanẽn yõg xape xop puꞌ 
popmãꞌ. Kaxĩy.

30 Haꞌ mõgãhãꞌ, ha Maname xix Xaot mõg Yonex tuꞌ, nũy tayũmak 
mõgã tik pẽnã maxꞌax xop puꞌ.

ꞌŨgãy xop te xe hãpkummugãhãꞌ

12  1 Yã ꞌEnot te Yoneo yõg tikmũꞌũn xat, tu hãpkummugãhãꞌ, tuꞌ kuxa mãm 
kaꞌok xop xũygãhãꞌ, 2 tu Yoãm taknõy Tiak putex mĩkax xexka hã. 3 Ha 

Yoneo xop hittup, yĩy ꞌEnot teꞌ pẽnãhãꞌ, tu xeꞌ nõy putex putup, hu Pet mũg kamah, 
ha kanet ha mõꞌtat, ꞌĩhã Yoneo yõg ꞌãmuk xexka ꞌãxetꞌax Pãm Tokatok Hok mãhãꞌ.

4-6 Ha ꞌEnot te Pet xix kanet kopah, ha xonat xop yãg te 4 teꞌ pẽnãnãꞌ pip, 
ha ꞌEnot te Pet putex putup hãptup ꞌĩhãꞌ, ꞌãmuk xexka kux, ꞌĩhãp-tex putup, yĩꞌ 
kuxa mãm kaꞌok xop te Topa pu hãmꞌãktux, tu ꞌãmnĩy tox hã Topa tuꞌ xak, Pet 
pupiꞌ xak, ꞌĩhã Pet mõꞌõn kanet kopah, ha pipkup mãg xap 2 hãꞌ hĩy, ha xonat 
2 te hãmyĩnnĩnꞌax yĩkaꞌ tihiꞌ, nũy pẽnãnãꞌ tiꞌ. 7 Hãpxip ꞌohnãg ꞌĩhã pexkox yõg 
nũꞌkutnãꞌax xip, ha kuyãnãm xexkaꞌ, ha pexkox yõg mõꞌkutnãꞌax te Pet nuhuk, tu:

— ꞌŨpitnãy, nũy mõg mõꞌkaꞌok! ꞌÃyok, nũy ꞌãk-nĩhã xihip! Kaxĩy.
Ha pipkup mãg xap 2 teꞌ yĩy yãy koꞌaꞌ.
8  Ha nũꞌkutnãꞌax te:

— ꞌÃxax mõꞌtat, tu ꞌãpata xax tat. Kaxĩy.
Haꞌ tat, ha nũꞌkutnãꞌax te:

— Kap mõꞌtat tu mõyãy nĩy, tuk pe mõg. Kaxĩy.

9 Haꞌ peꞌ mõg, pa Pet te hãmpeꞌpaxex, tu yãy koxuk hãꞌ pẽnãꞌax 
peꞌpaxex. 10 Ha tik te xonat hãꞌ yẽn, tuꞌ mõg, tu xonat nõy hãꞌ yẽn, ha 
pipkup mõꞌyĩnnĩnꞌax yãy xõn, ha kõmẽn kotit hãꞌ mõg, ha nũꞌkutnãꞌax te 
yãy xaxogãhãꞌ. 11 Ha Pet te hãmyũmmũg, ꞌap yõtkupꞌah, tu:

— Topa te pexkox yõg nũꞌkutnãꞌax nũꞌkutnãhã ꞌũghah, pu ꞌEnot yõg 
kanet kopak xut, ha ꞌEnot tek xũygãp-tup hok! ꞌAp Yoneo yõg tikmũꞌũn 
tek xokꞌax pẽnãp-tupꞌah. Kaxĩy.

12  Tu taꞌ mõg, tu hãmpeꞌpaxex, tu mõktu xupep Mãnix pet tuꞌ, yã Yoãm 
Mãꞌak mũg tut, haꞌ kuxa mãm kaꞌok xop xohix te yãy tu nũꞌnãhãꞌ, tu Topa pu 
hãmꞌãktux pax, tu Pet pupi hãmꞌãktux. 13 Ha Pet te hãptopa tuꞌ xãnãhãꞌ, hu:

— Hãpxõn! Kaxĩy.
Ha kakxop hex ꞌãxetꞌax Hone nũn, 14 tu Pet yĩyꞌax yũmmũg, tuꞌ kuxa 

hittup xexkaꞌ, huꞌ mõg mõꞌkaꞌok ꞌũxape xop tuꞌ, tu:
Yaꞌ xip Pet! Kaxĩy.
15 Haꞌ kuxa mãm kaꞌok xop te:
— ꞌÃp-tox kummuk! ꞌAp hamũnꞌah! Kaxĩy.
Pa Hone te:

— Hamũn! ꞌÃteꞌ yĩyꞌax ꞌãpak! Kaxĩy.
Tu xeꞌ xuktux, haꞌ xape xop te:
— ꞌÕhõm yã pexkox yõg nũꞌkutnãꞌax, nõm te Pet pẽnã max. Kaxĩy.
16  Pãyã Pet te:
— Hãpxõn, hãpxõn! Kaxĩy.
Tu xe:
— Hãpxõn! Kaxĩy.
Ha hãpxõn, tuꞌ pẽnãhãꞌ, tuꞌ yẽy. 17 Ha Pet teꞌ yĩm nuhuk, tu:

— ꞌÃyĩy hok, pu xonat xop nũn hok. Kaxĩy.
Tu hãmꞌãktux puꞌuk, hu:
— Topa te hãpxopmã max, puk mũn xut. Mõg, Tiak pu hãmꞌãktux, nũy 

kanet kopak xut ꞌãktux ꞌũxape xop puꞌ. Kaxĩy.
Tuꞌ mõg, tu mõktu xupahaꞌ.
18  Ha hãptup ha ta xonat xop te Pet xak kanet kopah, pãyã ꞌap xipꞌah, 

ha xonat xop kuxãnõg, tu:
— Piꞌyãꞌ xip Pet? Kaxĩy.
19 Ha ꞌEnot teꞌ xat, pu tu Pet xax, haꞌ xak, pãyã ꞌaꞌ pẽnãꞌah, yĩy ꞌEnot 

gãy xexkaꞌ, tu xonat xop mũg, tuꞌ yĩkopit, tuꞌ kix kakixnãg, haꞌ xakix.
Ha ꞌEnot mõg, tu taꞌ mõg tu mõktu Xeyanet tuꞌ, tu ꞌãmnĩy xohix hãꞌ nox xip.

ꞌEnot xok
20 Tu ta tuꞌ gãy Tinok yõg tikmũꞌũn tuꞌ, xix Xinõm yõg tikmũꞌũn tuꞌ, hu 

ꞌap hãpxop mõgãp-tupꞌah. Ha nõm tikmũꞌũn kuxãnõg, tuꞌ gãy kux xak, pu 
ꞌEnot te hãpxop xe mõgãꞌ. Ha yãy tu nũꞌnãhãꞌ ꞌEnot pet xexka kopah, tu 
ꞌEnot yõg kãmãnat Manax yũmmũgãhãꞌ, pu ꞌEnot pu nõm tikmũꞌũn pupi 

hãmꞌãktux. 21 Hãptup nõy ꞌĩhã ꞌEnot te tik teꞌ xatꞌax yõg topixxax max 
mõꞌtat, tuꞌ xatꞌax yõg mĩmpeꞌ yũmꞌax yĩmũꞌ yũm, nũy tu tikmũꞌũn xat, tu 
hãmꞌãktux tox, tu hãmꞌãktux kux, 22  ha tikmũꞌũn yĩy kaꞌok, tu:

— Topahnãg ꞌũm yĩyꞌax putuk, ꞌap tik yĩyꞌah. Kaxĩy.
23  Ha hãpxip ꞌohnãg ꞌĩhã pexkox yõg nũꞌkutnãꞌax te ꞌEnot kix, tuꞌ 

pakutnãhãꞌ, ha puxõꞌõy teꞌ mãhãꞌ, haꞌ xok, Topa ꞌãktux max ꞌohnãg tuꞌ.
24 Haꞌ kuxa mãm kaꞌok xop mõg hãptox tuꞌ, tu Yeyox yõg hãmꞌãpak 

maxꞌax ꞌãktux, ha tikmũꞌũn punethok kuxa mãm kaꞌok Yeyox Kunnix kopah.
25 Ha Maname xip Yenoyanẽn tuꞌ, xix Xaot, tuꞌ yõg hãmꞌax kux, tuꞌ mõg, 

tu taꞌ mõg tu mõktu mõxaha ꞌÃtikit tuꞌ, tu Yoãm Mãꞌak mõgãhãꞌ.

Maname xix Xaot te hãpkumep kõnãmãhãꞌ

13  1 ꞌÃntikit yõg kuxa mãm kaꞌok xop kopaꞌ xip Topa pupi hãmꞌãktuxꞌax 
xop, xix hãmyũmmũgãꞌax xop. ꞌŨxohix te: Manameꞌ, xix Xĩmãm 

Tapãyõg, xix Xinẽn yõg Noxit, xix Xaot, xix Mãnãꞌẽm. Hõmã ꞌEnot mũg tut 
te Mãnãꞌẽm pahaꞌ, ha ꞌEnot mũtik yãy tu tittap, tuꞌ taknõy putuk, pãyã ꞌaꞌ 
taknõyꞌah. 2  Hãptup ꞌũm ꞌĩhã nõm tik xop te Topa pu nũktettex, tuꞌ kuxa teꞌ 
yẽy, tuꞌ xit hok, nũy Topa pu hãmꞌãktux, ha Topa Koxuk te:

— ꞌÃte Maname yãykutnãhã, xix Xaot yãykutnãhãꞌ, tu nõm xãnãhãꞌ, pu 
tu hãpxopmãꞌ, nũy hãmꞌãpak maxꞌax ꞌãktux hãptox tuꞌ. Kaxĩy.

3  Haꞌ xohix te Topa pu hãmꞌãktux, huꞌ xit hok, tu Maname putox yĩmũꞌ 
yĩm xex, xix Xaot, tu hãptox tu mõꞌpok.

Tu Xip tuꞌ tihiꞌ
4 Topa Koxuk te mõ Maname kutnãhãꞌ, xix Xaot, haꞌ mõg tu mõktu mõxaha 

kõmẽn Xeneo tuꞌ, tu mĩpkox hãꞌ mõg, nõm mĩpkox te kõnãg yĩmũꞌ mõg, tu mõktu 
mõxaha hãmyĩn yũm Xip tuꞌ, 5 tu taꞌ mõg, tu mõktu mõxaha kõmẽn Xanamĩn tuꞌ, 
tu Topa yõg hãmꞌãktuxꞌax ꞌãktux Yoneo yõg Topa pet kopah, ha Yoãm Mãꞌak te 
mõꞌnĩynãm. 6 Tu taꞌ mõg hãmyĩn yũm tuꞌ, tu mõktu mõxaha kõmẽn Pap tuꞌ.

Ha Yoneo yõg tik yãꞌ xut mĩhĩm, ꞌũxuxetꞌax Mayeyox, tu Topa pupi 
hãmꞌãktuxꞌax putuk, pãyã mõꞌãmãꞌ. ꞌAꞌ maxꞌah Mayeyox. 7 Tu tik nõy mutik xip, 
ꞌãxetꞌax Xet Paot, tu Xip yõg tikmũꞌũn xat, tu hãmyũmmũg xexkah, tu Maname 
tuꞌ xãnãhã xix Xaot, nũy Topa yõg hãmꞌãktuxꞌax ꞌãpax max. 8 Ha Mayeyox 
ꞌãxetꞌax nõy ꞌEnip, ha tikmũꞌũn yĩyꞌax hã: “ꞌŨxut mĩhĩm,” kaxĩy. Tutep-tup nõg, 
tu Xet Paot xut putup, puyĩy Topa yõg hãmꞌãktux ꞌãpax hok. 9 Ha Xaot ꞌãxetꞌax 
nõy yã Paot kamah, ha Topa Koxuk teꞌ kaꞌogãhãꞌ, yĩy mĩm pẽnã kaꞌok, 10 tu:

— ꞌÃmũn yã Hãmgãyãgnãg yõg. ꞌÃkuxa kummuk, yã hãmmax hã ꞌãpuknõg. 
Xate koit pax. Topa teꞌ yõg putat yok mĩy, pãyã xateꞌ koheꞌ mĩy. Paxĩp! 
ꞌÃhup! 11 Hõnhã Topa te ꞌãkix, ha hãpxip kutõgnãg ꞌĩhã xate hãmpẽnã hok 
putup, tu ꞌãmnĩy xohix hã mãyõn ꞌũm pẽnãp-tup ꞌohnãg. Kaxĩy.

Ha hãpxip ꞌohnãg ꞌĩhã hãmpẽnãmnok, tuꞌ pa hok, tu tikmũꞌũn xak, puyiꞌ 
yĩm hãꞌ mõgãꞌ, 12 Ha Xet Paot te Topa yõg hãpxopmãꞌax kaꞌok xeꞌẽgnãg pẽnãhãꞌ, 
huꞌ kuxa yũm kaꞌok Yeyox kopah, tu Topa yõg hãmyũmmũgãꞌax ꞌãpak, tuꞌ yẽy.

Tu hãpxexka Pixit yõg kõmẽn ꞌÃtikit tuꞌ tihiꞌ
13 Ha kõmẽn Pap tuꞌ tihiꞌ, ha taꞌ mõg Paot xiꞌ xape xop, tu mĩpkox hãꞌ 

mõg, tu mõktu mõxaha hãpxexka Pãnpit yõg kõmẽn Pehek tuꞌ, tu mĩpkox 
hãꞌ mõg ꞌũxeheh, pa Yoãm Mãꞌak teꞌ nĩm, tu putpuꞌ mõg, tu mõktuꞌ xupep 
Yenoyanẽn tuꞌ. 14 Ha taꞌ mõg Maname xix Paot, Pehek tuꞌ pip, tuꞌ mõg, tu 
mõktu mõxaha hãpxexka Pixit yõg kõmẽn ꞌÃtikit tuꞌ, tu Yoneo yõg Topa pet 
hãꞌ mõxakux, nit xap ꞌĩhãꞌ, ha Yoneo xop yõg hãptup xeꞌeꞌ, haꞌ mãm, 15 ha 
Yoneo yõg tik te Mõyyex yõg xatꞌax mõꞌkupix, xix Topa pupi hãmꞌãktux xop 
yõg tappet mõꞌkupix, tu mõꞌkupix kux, ha Topa pet yõg tik teꞌ nõy xat, te:

— ꞌŨgnõy xop, ꞌãyĩy, nũy ꞌõgnũ hãmꞌãktux hã tikmũꞌũn kaꞌogãꞌ. Kaxĩy.
16  Ha Paot tek-nĩhãꞌ xip, tuꞌ yĩm xix, puꞌ nõy tu: “ꞌĨy hok!” kaxĩy. Tu 

hãmꞌãktux, hu:
— ꞌIyaet yõg tihik, xik nõy xop, nõm te Topa xak, nõm kuxa teꞌ yẽy Topa 

keppah, ꞌũg ꞌũm ꞌãpax: 17 Hõmã hãmyãxatamuk punethok hã, ꞌĨyaet yõg 
Topa te mõnãyxop hittap yĩmõgatux, tu ꞌIyaet yõg tikmũꞌũn xexkanãhã 
hãpxexka ꞌEyit kopah, tuꞌ puknõg yõg hãpxexka tuꞌ mõy, tu yãy yõg 
kaꞌokꞌax hãꞌ mõy. 18  Ha tikmũꞌũn max ꞌohnãg, pãyã hãmyãxatamuk te 40 
hã Topa te hãpkummuk mĩyꞌax xop hãꞌ tot, hãm panip xexka tu nõꞌãtot, 
tu mõꞌnĩynãm, tuꞌ nĩm ꞌohnãg, 19 tuꞌ puknõg hep xop te 7 kix hãpxexka 
Kãnãꞌãg kopah, tuꞌ yõg hãm pop, tu tikmũꞌũn puꞌ hõm, pu tikmũꞌũn 
mõkputox xohix piꞌ 20 hãmyãxatamuk te 450 hã.

Ha hãmyãxatamuk te 450 nõg, ha Topa te tikmũꞌũn pa te hãmyũmmũg 
kaꞌok xop yĩmõgatux, puyĩy tikmũꞌũn xat, xix Topa pupi hãmꞌãktuxꞌax Xãmõꞌeo 
yãykutnãhã, puyiꞌ xat. 21 Pa tikmũꞌũn te tik teꞌ xat xexka xak, ha Topa te Xao 
yãykutnãhãꞌ, yã Meyamĩy yõg Kix kutok pit, haꞌ xexkanãhãꞌ, tu tikmũꞌũn puꞌ hõm, 
ha hãmyãxatamuk te 40 hã Xao mũn te ꞌIyaet yõg tikmũꞌũn xat. 22 Ha Xao xok, ha 
Topa te Namix yãykutnãhãꞌ, puyĩy tikmũꞌũn xat, tu hãmꞌãktux, hu: “ꞌÃte Namix 
putup pax, tuk kuxa hittup Yexe kutok pit hã. Yãꞌ max. ꞌÃteꞌ xat, haꞌ mĩy.” kaxĩy. 
23 Ha Namix mõkputox yã Yeyox, ha Topa te ꞌIyaet yõg tikmũꞌũn ha nũꞌkutnãhãꞌ, 
pu tikmũꞌũn kuxa kummuk xit, nũy kuxa max mõꞌtat ꞌũyãnãn tuꞌ. 24 Yoãm nũn 
hãmãxap, tup-tox pix, tu ꞌIyaet yõg tikmũꞌũn xohix pu hãmꞌãktux, hu: “ꞌÃpu, 
yãyhãhup, nũy hãpxop kummuk mĩy kux,” kaxĩy. 25 Pãyã Yoãm te hãpxopmã 
kux, tu: “Tep kunãy tu hãmpeꞌãpaxex? ꞌAk mũn yã Topa yõg hãmyãykutnãꞌaxꞌah, 
paꞌ nõy tek peꞌ nũn putup, nõm ꞌũm xexka xeꞌẽgnãg. ꞌÃte yãy kopaxux hãk yũm 
putup, nũy tu pataxax koaꞌ, pãyãk kutõgnãg, hu yãyhãhup.” Kaxĩy.

26  Yã Paot te xe:
— ꞌŨgnõy mũnõm xop, ꞌAmanãm mõkputox, xix nõm nõy xop te Topa xak, nõm 

kuxa teꞌ yẽy Topa keppah: Topa te hãmꞌãpak maxꞌax nũꞌkutnãhã ꞌãhah. 27 Pãyã 

Yenoyanẽn kopa tihi tikmũꞌũn te hãmyũmmũg ꞌohnãg, xiꞌ yõg xexka xop, ha 
nit xap xohix ꞌĩhã Topa pet haꞌ mõg, Yoneo xop yõg hãptup xeꞌe ꞌĩhãꞌ mõg, tu 
Topa yõg tappet mõꞌkupixꞌax ꞌãpak, pãyãꞌ yĩpkox ꞌohnãg, hu Yeyox putup nõg. 
Hõmã Topa pupi hãmꞌãktux xop hittap te Yeyox xokꞌax ꞌãktux, ha hõnhã Yoneo 
yõg tikmũꞌũn gãy xop tep-tex, Topa yõg hãmꞌãktux hittap hãp-tex. 28 Yãꞌ gãy 
nãm Yeyox tuꞌ, tu Pinat tuꞌ xak, pu Yeyox putex, pãyã Yeyox te hãpkummuk 
ꞌũm mĩy ꞌohnãg. 29 Ha hõmã, Yeyox mũg tut te nõm put ꞌohnãg, ꞌĩhã Topa pupi 
hãmꞌãktux xop te Yeyox xũyꞌax kaxꞌãmiꞌ, tu tappet tuꞌ kaxꞌãmiꞌ, ha hõnhã Yoneo 
yõg tikmũꞌũn te Yeyox putex mĩpkupnix tuꞌ, Topa yõg hãmꞌãktux hittap hãp-tex, 
ha mĩpkupnix tuꞌ xut, tu nõ hãpkot. 30 Pa Topa teꞌ putpuꞌ hĩnnãhãꞌ, 31 ha ꞌãmnĩy 
xohix hãꞌ mõg, haꞌ xape xop teꞌ pẽnãhãꞌ, nõm te hãmyãxatamuk 3 hã hãpkumep 
Yeyox mũtik, tu Ganinet tuꞌ pip hãmãxap, tuꞌ nũn, tu nũktu Yenoyanẽn tuꞌ, tu 
Yeyox putpu hi yãꞌ pẽnãhãꞌ, nũy tikmũꞌũn nõy pu hãmꞌãktux.

32  — Hak mũꞌãte hãmꞌãpak max. ꞌax xa nũnnãhãꞌ. Hõmã Topa te yũmũg 
mõnãyxop pu hãmꞌãktux xex, 33  tu hõnhãꞌ mĩy Yeyox hĩnnãꞌax hã, ha 
hõmã Topa te hãmꞌãktux xex, ha Topa yõg hãmꞌãktuxꞌax kaxꞌãmi ꞌũktex 
yõg tappet 2 kopah, hu:

“ꞌÃmũn yã ꞌũgkutok.
Hõnhã ꞌãte ꞌãmũn yãg kutok ꞌãktux.” Kaxĩy.

34 — Tu Yeyox kutox ꞌohnãg ꞌãktux, tu putpuꞌ hi ꞌãktux, hu:
“Hõmã ꞌãte Namix pu hãmꞌãktux xex, nũy tu hãmmaxnã xeꞌẽgnãg.” Kaxĩy.

35 Tu xe hãmꞌãktux, hu:
“Xatek hep kutox putupꞌah, tuꞌ tux hok puk hep kutox hok, ꞌũgmũn 

yã ꞌõg kãmãnat max xeꞌẽgnãg hah.” Kaxĩy.
36  Tu xe:

— Ha Namix te Topa pu hãpxopmãhãꞌ, tu hãpxopmã kux, tuꞌ xok, ha 
mõnãyxop mũtik nõ hãpkot, hak-tox, 37 pãyã Topa te Yeyox hĩnnãhã 
putpuꞌ, ꞌak-toxꞌah. 38  ꞌŨnõy mũnõm xop, ꞌãte xa hãmyũmmũgãp-tup: Topa 
te ꞌõg hãpkummuk mĩyꞌax xaxogãp-tup, tu Yeyox puxet hãꞌ xaxogãp-tup, 
pu tuꞌ kux. 39 Tikmũꞌũn kuxa yũm kaꞌok Yeyox kopah, puxix Topa nõm 
hãpkummuk mĩyꞌax xaxogãꞌ, pu tuꞌ kux. Mõyyex yõg xatꞌax hittap puꞌuk, 
tu hãpkummuk mĩyꞌax ꞌũm xaxogã hok, pãyã Yeyox kaꞌok. 40 ꞌÕg pa 
mõxip! ꞌÃyĩpkox pip, nũy Topa gãyꞌax pẽnã hok, ha Topa tappet te:
 41 “Nãy, xa hip, ꞌãxop yĩxix kummuk xop, ꞌãxop kuxa mãm ꞌohnãg xop.

ꞌÃpu ꞌãkuxa yẽy, nũy yãy xaxogãꞌ, haꞌ kux.
Hõnhã ꞌãte hãpxopmãp-tup,
ha tik ꞌũm te xa hãmꞌãktuxꞌax,
pãyã ꞌãkuxa mãm ꞌohnãg. ꞌŨkux. Kaxĩy.”

42  Tu hãmꞌãktux kux, ha tikmũꞌũn te Paot tuꞌ xak, pu nit xap nõy 
ꞌĩhã hãmꞌãktux ꞌũxeheh. Tuꞌ mõg. 43  Ha Yoneo yõg tikmũꞌũn punethok 
yĩpkox pip, xiꞌ puknõg te Topa xak xop, nõm te Yoneo xop hãꞌ mõxakux, 

tu Paot peꞌ mõg, xix Manameꞌ, nũy hãmꞌãktuxꞌax ꞌãpax, ha tikmũꞌũn 
yũmmũgãhãꞌ, puyĩꞌ kuxa mãm kaꞌok xeꞌẽgnãg Yeyox kopah.

44 Ha nit xap nõy ꞌĩhã kõmẽn ꞌÃtikit yõg tikmũꞌũn xohix te yãy tu 
nũꞌnãhãꞌ, nũy Topa te hãmꞌãktux ꞌãpax, 45 ha Yoneo xop teꞌ xohix pẽnãhãꞌ, 
tuꞌ yĩpkumĩy, tu Paot mãnõg, hu:

— Paot te mõꞌãmãꞌ, yãꞌ kummuk. ꞌŨxupax hok. Kaxĩy.
46  Pa Paot te hãmꞌãktux kaꞌok xix Manameꞌ, tuꞌ yĩpkutuk ꞌohnãg, tu:
— Hõmã Topa tek xat, hu: “ꞌÃpu, yõgnũ hãmꞌãktuxꞌax ꞌãktux Yoneo xop pu 

hãmãxap,” kaxĩy. Pãyã ꞌãyĩpkox ꞌohnãg, tu ꞌãkuxa hi xeꞌẽgnãg putup nõg, yĩk 
mũg mõg hãmpuknõg xop hah, ꞌũyĩy hãmꞌãpak maxꞌax ꞌãpax, nũy yĩpkox piꞌ, 
nũy kuxa mãm kaꞌok Yeyox kopah. 47 ꞌŨgmũg xuxyã tek xat, hu: “ꞌÃte mõꞌãpok 
puꞌ puknõg xop pu hãmyũmmũgãꞌ, xaꞌ hittupmãꞌ, nũy nõm xop pu Topa yõg 
hãmꞌãpak maxꞌax ꞌãktux, xix hãpxexka xohix yõg xop pu hãmꞌãktux, ꞌũyĩy 
tikmũꞌũn kuxa kummuk xit, nũy kuxa max tat ꞌũyãnãn tuꞌ,” kaxĩy. ꞌŨkux.

48  Haꞌ puknõg xop te hãmꞌãpak, tuꞌ kuxa hittup, tu Topa yõg hãmꞌãktux 
ꞌãktux max. Hõmã Topa te nõm yĩmõgatux, puꞌ kuxa tu mãm kaꞌok Yeyox 
kopah, nũy hi xeꞌẽgnãg mõꞌkumaꞌ mõg.

49 Ha Topa yõg hãmꞌãktuxꞌax ꞌãktux hãpxexka xohix tuꞌ, 50 pãyã Yoneo 
xop te Yoneo xexka xop xix ꞌũn xexka xop pu hãmꞌãktux, hu:

— ꞌÃpu, tik kummuk xat, pu mõg hãptox tuꞌ. Kaxĩy.
Ha ꞌũn xop te Paot putup nõg, xix Manameꞌ, tuꞌ xat, pu mõg hãptox tuꞌ. 

51 ꞌŨmõg, tu hãmnak ha pataxax mõy, tuk-toꞌok, pu hãpkõnõn nũnnãy, 
nũy Yoneo xop yõg hãpkummuk mĩyꞌax ꞌãktux. Tuꞌ mõg, tu mõktu 
mõxaha kõmẽn ꞌIkõn tuꞌ, 52  haꞌ kuxa mãm kaꞌok xop kuxa hittup xeꞌẽgnãg, 
yã Topa Koxuk teꞌ kaꞌogãhãꞌ.

Tu ꞌIkõn tuꞌ tihiꞌ

14  1 Tu kõmẽn ꞌIkõn tuꞌ tihiꞌ, tu Topa pet hãꞌ mõꞌnãhãꞌ, tu hãmꞌãktux 
max, yĩy Yoneo yõg tikmũꞌũn xohix xexkaꞌ, xix Genex yõg puknõg 

xop xohix xexka kuxa mãm kaꞌok Yeyox kopah. 2 Pa Yoneo yõg tik ꞌũm kuxa 
mãm ꞌohnãg, tuꞌ kuxa mãm xop putup nõg, huꞌ kummuk ꞌãktux ꞌũpuknõg 
xop puꞌ, nũy gãyãꞌ. 3 Ha ꞌãmnĩy punethok hãꞌ tihiꞌ, tu yũmũg xuxyã ꞌãktux, tuꞌ 
xuxyã te hãmmaxnã ꞌãktux, yã hãpxeꞌe ꞌãktux, ha Yeyox te mõꞌpok xop yõg 
hãmꞌãktux putup, huꞌ kaꞌogãhãꞌ, puyĩy hãpxopmã kaꞌok xeꞌẽgnãg, pu tikmũꞌũn 
xohix pẽnãꞌ. 4 Ha tikmũꞌũn te hãmpeꞌpanõm, haꞌ yãg te: “Yoneo xop mũn max,” 
kaxĩy. Haꞌ yãg nõy te: “Hamũnꞌah. Pãyã Yeyox yõg tik xop mũn max,” kaxĩy.

5 Haꞌ puknõg xop xix Yoneo xop xiꞌ yõg xexka xop te mõꞌpok xop 
kummugãp-tup, tu mĩkaxxap xexka hãꞌ tux putup, nũy kix, 6 haꞌ xupak, tu 
nũꞌpahaꞌ, tu mõktu mõxaha hãpxexka Nikõn yõg kõmen Nixtat tuꞌ, xix kõmẽn 
Nep tuꞌ, xix hãm yĩmap tuꞌ, 7 tu Yeyox yõg hãmꞌãpak maxꞌax ꞌãktux.

Tu kõmẽn Nixtat xix kõmẽn Nep tuꞌ tihiꞌ
8  Ha Nixtat kopaꞌ xip tik ꞌũm te hãpkumep ꞌohnãg, ha hãmyãxatamuk 

xohix hãꞌ mõg ꞌohnãg, ꞌũhiꞌax tox hã, yãꞌ yũm kaꞌok, 9 tu Paot yõg 
hãmꞌãktuxꞌax ꞌãpak, tuꞌ kuxa yũm kaꞌok ꞌũhittupmãꞌax kopah, ha Paot teꞌ 
pẽnã kaꞌok, tuꞌ nõy kuxa yũm kaꞌok pẽnãhãꞌ, 10 tuꞌ yĩy kaꞌok, tu:

— ꞌÃk-nĩhã xihip! Kaxĩy.
Haꞌ yok, tuk-nĩhãꞌ xip mõꞌkaꞌok, tuꞌ mõg kõnãmãhã nõmhã, tu hãpkumep. 

11 Ha tikmũꞌũn teꞌ pẽnãhãꞌ, tuꞌ yĩy kaꞌok, tu hãmꞌãktux Nikõn yĩyꞌax hã, hu:
— Yã topahnãg te mõxahaꞌ, tu tikmũꞌũn mũtik yãy putuk! Kaxĩy.
12 Tu Maname puꞌ mĩy ꞌũxuxetꞌax nõy, hu: “Yop”, xix Paot puꞌ, hu: “Mẽkot”, 

hãmꞌãktux punethok hah. 13 Ha topahnãg Yop yõg ꞌãmãnex nũn, ha topahnãg 
pet te kõmẽn kunãpaꞌ yũm, ha mũnũytut pit nũnnãhãꞌ, xix mĩnnut max, tu 
hãmpeꞌpaxex, hu: “Nõm tik 2 yã topahnãg, ha ꞌãte mũnũytut pit kix putup, nũy 
nõm topahnãg 2 pu mõꞌhap, nũy haxyãꞌ, nũy heyah Nixtat yõg tikmũꞌũn mũtik,” 
kaxĩy. 14 Pa tik nõy te mõꞌpok xop puꞌ xuktux, haꞌ xupak, hu yãy tu topixxax pot, 
nũy kuxa hittup ꞌohnãg ꞌãktux, tu tikmũꞌũn haꞌ mõg, tuꞌ yĩy kaꞌok, tu:

15 — ꞌÃhup! Putep mũn mĩy putup? ꞌAk mũn yã Topaꞌah, yãk mũn tihik, 
ꞌãxop putuk, tu hãmꞌãpak maxꞌax ha xaꞌ nũnnãhãꞌ, xa ꞌãnĩm hãpxop ꞌũm 
ꞌãyĩm hãꞌ mĩy, nũy heyah, xa Topa xeꞌẽgnãg xax, yãꞌ hi xeꞌẽgnãg, nõm te 
hãmnõgnõy mĩy, xix hahãm, xix kõnãg xexkaꞌ, xix hãpxop xohix kopaꞌ pip. 
16  Hõmã tikmũꞌũn xop xohix te hãpxopmã xohix, ꞌap Topa teꞌ kuxyãꞌah, paꞌ 
tux hok pu mĩy, nũy yãy putat hãꞌ mõg, 17 ha xaꞌ nũꞌkutnãhã tehex, xayĩy 
hãpxop ta nũnnãy ꞌãpet hah, nũy ꞌãxit, nũy ꞌãkuxa hittup. Kaxĩy.

18 Ha Paot te Nixtat yõg tik xat hok, pu mõꞌhap hok yãy puꞌ, xix Maname puꞌ, nũy 
heyah. 19 Ha ꞌÃtikit yõg Yoneo xop nũn, xix ꞌIkõn yõg xop, tu Nixtat yõg tikmũꞌũn 
pu hãmꞌãktux, tuꞌ gãyãhã Yeyox yõg mõꞌpok xop hãꞌ, ha tikmũꞌũn te mĩkaxxap 
xexka tux punethok, nũy Paot putex, ha hãm tuꞌ nãhãꞌ, tuꞌ xok putũmnãg, ha 
tikmũꞌũn te Paot hãm manit haꞌ mõg, tu kõmẽn kotit hãꞌ xut, tuk-nãpaꞌ mõg, tu 
hãmpeꞌpaxex, hu: “Nõmhãꞌ xok xeꞌeꞌ,” kaxĩy. 20 Paꞌ kuxa mãm kaꞌok xop te yãy 
tu nũꞌnãhãꞌ, tu Paot yĩmap hãꞌ pip, ha Paot yũm, tuꞌ yok, tuk-nĩhãꞌ xip, tuꞌ xupep 
putpu kõmẽn tuꞌ, tu hãptup ꞌĩhã Maname mũtik mõg, tu mõktu mõxaha Nep tuꞌ.

Tu Xit xix ꞌÃtikit ha putpuꞌ mõg
21 Tu Yeyox yõg hãmꞌãpak maxꞌax ꞌãktux, ha Nep yõg tikmũꞌũn punethok 

kuxa mãm kaꞌok Yeyox kopah, ha hãmꞌãktux kux, ha putpuꞌ mõg, tu 
mõktu mõxaha Nixtat tuꞌ, tuꞌ mõg tu mõktu mõxaha ꞌIkõn tuꞌ, tuꞌ mõg, tu 
mõktu mõxaha ꞌÃtikit tuꞌ. 22  Tu hãmꞌãktux xeꞌeꞌ, tu hãmyũmmũgãhãꞌ, puyĩꞌ 
kaꞌogãꞌ, nũy kuxa mãmmã kaꞌok Yeyox kopah, ha hãmꞌãktux, hu:

— Nõm xop te Yeyox pu yĩpkox pip, puxiꞌ xũyꞌax hãꞌ tot, ꞌĩhã pexkox haꞌ 
mõg. Kaxĩy.

23  Ha Paot te tik pẽnã max xop yĩmõgatux, ꞌũkuxa mãm kaꞌok xop 
xohix kopaꞌ yĩmõgatux, tuꞌ xat, puꞌ nõy xop pẽnã max, nũy tu xeh, ha 
Topa pu hãmꞌãktux, huꞌ xit hok hã hãmꞌãktux, tuꞌ pẽnã max xop pu:

— ꞌÃkuxa mãm kaꞌok Topa kopah. Pũyã hõnhã Topa ꞌãmõgãꞌ, xix ꞌãpẽnãꞌ, 
xix ꞌãnĩm hok! Kaxĩy.

24 Tu taꞌ mõg, Pixit kotit hãꞌ mõg, tu mõktu mõxaha Pãnpit tuꞌ. 25 Tuꞌ mõg, tu 
mõktu mõxaha Pehek tuꞌ, tu Topa yõg hãmꞌãktuxꞌax ꞌãktux, tuꞌ mõg, tu mõktu 
mõxaha ꞌAtat tuꞌ, tu hãpxopmãhãꞌ, tu yãꞌ kux, 26 tu mĩpkox hãꞌ mõg, nõm te 
kõnãg yĩmũꞌ mõg, ha mõktu mõxaha hãpxexka Xit yõg kõmẽn ꞌÃtikit tu putpuꞌ, 
nũy Topa yõg hãpxopmãꞌax kaꞌok xeꞌẽgnãg ꞌãktux, nũy kuxa mãm kaꞌok xop puꞌ 
xuktux. Hõmã ꞌÃtikit yõg kuxa mãm kaꞌok xop te Topa tuꞌ xak, pu Paot pẽnã 
max, xix Maname pẽnã max, ha mõꞌpok, pu hãmꞌãpak maxꞌax ꞌãktux kõmẽn 
xohix tuꞌ, tuꞌ mõg tap, tu hãpxopmãhãꞌ, tu ta putpuꞌ nũn ꞌũxeheh. 27 Ha ꞌÃtikit 
tuꞌ mõxahaꞌ, tuꞌ kuxa mãm kaꞌok xop xãnãhãꞌ, haꞌ nũn tu nũktu nũꞌnãhãꞌ, ha 
tik te hãmꞌãktux, tu Topa yõg hãpxopmãꞌax xohix ꞌãktux, tu Topa teꞌ puknõg 
xop pu yãy yõg putat yok mĩy ꞌãktux, tuꞌ puknõg kuxa mãm kaꞌok Yeyox kopa 
ꞌãktux. 28 Tu ꞌãmnĩy xohix hãꞌ nox ti kuxa mãm kaꞌok xop mũtik ꞌÃtikit kopah.

Tu Kõmẽn Yenoyanẽn xop mũtik yãykotĩnnãhãꞌ

15  1 Hãpxip kutõgnãg ꞌĩhã Yonex yõg tikmũꞌũn nũn, tu nũktu 
mõxaha ꞌÃtikit tuꞌ, tuꞌ nõy xop yũmmũgãhãꞌ, hu:

— ꞌÃxop yã puknõg. ꞌÃpu, tik xop nãg xax mep ꞌũyĩmap, puyĩy Topa 
ꞌãxop kuxa kummuk xit, nũy ꞌãkuxa max tat ꞌũyãnãn tuꞌ. Mõyyex 
yõg xatꞌax hittap te ꞌãxat, yĩy hõmã xix hõnhã, hãmyãxatamuk xohix 
punethok hã, Yoneo tik xop xohix teꞌ mĩy, yã kakxop pit ꞌĩhãꞌ mĩy. Kaxĩy.

2  Pa Paot xix Maname te:
— Kaxĩy hok! ꞌÃmhok! Topa teꞌ puknõg xop xat ꞌohnãg, pu yãy xax xak. Kaxĩy.
Tu hãmꞌãktux hãꞌ nõy yãnãn nãm punethok, haꞌ kuxa mãm kaꞌok xop te 

Paot xix Maname yĩmõgatux, tu mõꞌpok, xix ꞌÃtikit yõg nõy xop mõꞌpok, 
puꞌ mõg Yenoyanẽn tuꞌ, nũy Yeyox yõg tik xop yĩkopit, xix tik pẽnã max 
xop yĩkopit. 3  Tu taꞌ mõg, Penix kotit hãꞌ mõg, xix Xãmãnit kotit hãꞌ mõg, 
tuꞌ puknõg xop te Topa haꞌ mõg ꞌãktux, haꞌ kuxa mãm xop xohix hittup 
xexkaꞌ. 4 Ha mõktu mõxaha Yeyoyanẽn tuꞌ, haꞌ kuxa mãm kaꞌok xop hittup 
xexka kamah, xix Yeyox yõg mõꞌpok xop, xix tik pẽnã max xop, ha Paot te 
Topa yõg hãpxopmãꞌax ꞌãktux, Topa te hãpxopmã Paot hã, xix Maname hã, 
yĩꞌ xuktux. 5 Pa Paniye yõg kuxa mãm kaꞌok xop tek-nĩhãꞌ pip, tu:

— Topa teꞌ xat, pu tik xop nãg xax yĩmap mep. ꞌÃpu, hãmpuknõg yõg 
tik xop xax mep kutõgnãg, nõm xop kuxa mãm kaꞌok Yeyox kopah, puyĩy 
Mõyyex yõg xatꞌax hittap xohix puꞌ yĩpkox piꞌ. Kaxĩy.

6 Ha mõꞌpok xop, xix tik pẽnã max xop nũn, tu nũktu nũꞌnãhãꞌ, nũy hãmpe 
tu pãnõm. 7 Tu hãmꞌãktux hãꞌ nõy yãnãn nãm, ha Pet tek-nĩhãꞌ xip, tu:

ꞌAT 14 ,  15

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



272

— ꞌŨkxape xop: Hõmã Topa tek yãykutnãhã ꞌãxop kopah, ꞌãxop teꞌ yũmmũg, 
ha mõgkutnãhãꞌ, ꞌũ hãmꞌãpak maxꞌax ꞌãktux hãmpuknõg xop puꞌ, haꞌ puknõg 
xop te hãmꞌãpak, tuꞌ yĩpkox pip, tuꞌ kuxa mãm kaꞌok Yeyox kopah. 8 Topa te 
tikmũꞌũn xop kuxa yũmmũg, tu Topa Koxuk nũꞌkutnãhãꞌ puknõg xop hah, 
ꞌũgmũg putuk, 9 haꞌ puknõg xop te Yoneo yõg tikmũꞌũn mũtik yãy putuk Topa puꞌ, 
tuꞌ kuxa mãm kaꞌok Yeyox kopah, ha Topa teꞌ yõg hãpkummuk mĩyꞌax xaxogãhãꞌ, 
pu tuꞌ kux. 10 Tep tu ꞌãkuxa mãm ꞌohnãg Topa yõg hãpxopmãꞌax kopah? Mõyyex 
yõg xatꞌax xohix tox xexkaꞌ, yũmũgꞌãte yãy yũmmũgã hok, ꞌap mĩy yũmmũgꞌah, 
xix mõnãyxop teꞌ mĩy hok kamah. Tep tu ꞌãxop teꞌ puknõg xop xat, ꞌĩhãg mũꞌãte 
Mõyyex yõg xatꞌax xohix mĩy hok? ꞌAp maxꞌah nũhuꞌ. 11 Pãyã yũmũg xuxyã 
Yeyox teꞌ hok hã hãmmaxnãhãꞌ, tu yũmũg kuxa kummuk xit, xiꞌ puknõg xop 
kuxa kummuk xit kamah, nũy yãnãn tuꞌ kuxa max tat, yã yãy putuk. Yũmũg 
xuxyã Yeyox teꞌ hok hãꞌ yãnãn, nõm xop kuxa mãm kaꞌok nõm kopah. Kaxĩy.

12  Ha tik xop yĩy ꞌohnãg, yĩy Maname yõg hãmꞌãktuxꞌax ꞌãpak, xix 
Paot yõg, ha Topa te hãpxopmã xeꞌẽgnãg, puyĩꞌ puknõg xop pẽnãꞌ, ha tik 
mõꞌpokꞌax teꞌ xuktux, 13  tu hãmꞌãktux kux, ha Tiak te:

— ꞌŨkxape xop, ꞌũgꞌãpax: 14 Xĩnãm te xa hãmꞌãktux, hu: “Topa teꞌ 
puknõg xop mõꞌyãy xeꞌẽgnãg, tu ꞌãꞌ hãmyũmmũgãhã hãmãxap, tu nõm 
xop yĩmõgatux hãmpuknõg xop kopah, ha yãyhã Topa yõg tikmũꞌũn,” 
kaxĩy. 15 Hõmã tik hittap te Topa pupi hãmꞌãktux kamah, hu:
 16-18 “Hõmã, hãmyãxatamuk xohix ꞌĩhã, Topa te hãmꞌãktux, hu:

‘Hõmã ꞌãte mõnãyxop Namix xexkanãhãꞌ,
haꞌ yõg tikmũꞌũn tek xak,
ha hõnhãk nũn putup,
tu Namix mõkputox puxet xexkanãp-tup, puyĩꞌ hep xohix xop ꞌũk xax,
ha ꞌãte nõm puknõg xop mõꞌyãy xeꞌẽgnãg,
tuꞌ nõy yãy, nũy yãy ꞌãxetꞌax mĩy yõgnũ tikmũꞌũn,’ ” kaxĩy. ꞌŨkux.

19 Ha Tiak te xe hãmꞌãktux, hu:
— ꞌÃte ꞌãpekpaxex. Yãꞌ max hãmpuknõg xop kuxa mãm kaꞌok xop te Yoneo yõg 

xatꞌax mĩy hok, xix mõnãyxop yõg hãpxopmãꞌax tat hok kamah, nũy kuxa mãm 
puxehnãg Yeyox kopah. 20 ꞌÃpu, yũmũꞌãte tappet kaxꞌãmiꞌ kuxa mãm kaꞌok xop 
puꞌ, nũy tuꞌ xat hok, puꞌ mã hok topa komut xop xitꞌax, xix xok xop ꞌũm mãy mũg 
tup-tex mã hok, xix xokxop hep ꞌãta mã hok, xiꞌ nõy hãꞌ xupxet hok. 21 Yã nit xap 
xohix ꞌĩhã Yoneo xop te Mõyyex yõg xatꞌax mõꞌkupix Topa pet kopah, tu Mõyyex 
te hãmꞌãktux ꞌãktux kõmẽn xohix kopah. Yãꞌ puxiꞌ. ꞌŨkux. Kaxĩy.

Tu tappet tu kaxꞌãmiꞌ
22  Ha mõꞌpok xop, xix tik pẽnã max xop, xiꞌ kuxa mãm kaꞌok xop xohix te 

Tiak yõg hãmꞌãktuxꞌax ꞌãpak, tup-tox puxet, hu tik 2 yĩmõgatux, pu Paot xix 
Maname mũtik mõg, tu ꞌÃtikit tu mõꞌpok, ha tik 2 ꞌãxetꞌax Yot Maxamax, xix 
Xinax, haꞌ xape xop tep-tup pax, tu nõm peꞌpaxex max. 23 Ha kaxꞌãmiꞌ kuxa 
mãm kaꞌok xop puꞌ, tu tik hã mõ tappet kutnãhãꞌ, ha tappet tu kaxꞌãmiꞌ, hu:

ꞌAT 15

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



273

“Yeyox yõg mõꞌpok xop xix tik pẽnã max xop te ꞌãneo, ꞌũkxape xop pu 
ꞌãneo, ꞌÃtikit yõg kuxa mãm kaꞌok xop, xix Xit yõg kuxa mãm kaꞌok xop, 
xix Xinix yõg kuxa mãm kaꞌok xop pu ꞌãneo.

24 ꞌŨgmũꞌãteꞌ nõy xop yõg hãmꞌãktuxꞌax ꞌãpak, nõm te nũnteꞌ tihiꞌ, tu 
ꞌãhãꞌ mõg, tu ꞌãxat, hu: ‘ꞌÃpu, tik xop xohix yãy xax mep kutõgnãg, pu Topa 
ꞌãkummuk mĩyꞌax xaxogã ꞌũyãnãn tuꞌ,’ kaxĩy. Ha ꞌãkuxa hittup ꞌohnãg. ꞌAk 
mũꞌãte nõm Yoneo tik xop mõꞌpokꞌah, ꞌak mũn te ꞌãxatꞌah. 25 Hu hõnhãk mũꞌãte 
xohix te tik 2 yĩmõgatux, pu xa mõꞌpok, ha Paot, xix Maname mũtik mõg. 
ꞌÃxohix te Paot putup pax, xix Manameꞌ, tu nõm peꞌpaxex max. 26 Yãꞌ hi Yeyox 
tuꞌ, yã yãy xuxyãꞌ, yĩy xe yãy yõgꞌah. Yeyox teꞌ xat, pu mõg, haꞌ mõg, ꞌok peꞌ hiꞌ, 
ꞌok peꞌ xok. 27 Hak mũꞌãte Xinax mõꞌpok, xix Yot, ha xaꞌ xohix hãmyũmmũgãp-
tup. 28 Ha Topa Koxuk te ꞌãxat hãmãxap, hak-nãy tuk mũꞌãte, hu: 29 ꞌŨmã hok 
topa komut xop xitꞌax, xix xokxop ꞌũm mãy mũg tup-tex mã hok, xix xokxop 
hep ꞌãta mã hok, tu ꞌãnõy hã xupxet hok. Puxiꞌ, yãꞌ max. Haꞌ kux.” Kaxĩy.

30 Ha taꞌ mõg tik xop, tu mõktu mõxaha ꞌÃtikit tuꞌ, haꞌ kuxa mãm kaꞌok 
xop te yãy tu nũꞌnãhãꞌ, nũy mõꞌpok yõg tappet mõꞌkupix, 31 tu mõꞌkupix 
kux, haꞌ kuxa hittup xexkaꞌ. 32  Ha Yot xix Xinax yã Topa pupi hãmꞌãktux 
xeꞌeꞌ, tuꞌ xape xop kaꞌogãhãꞌ. 33 ꞌÃmnĩy kutõgnãg ꞌĩhãꞌ tihiꞌ, tu putpuꞌ mõg, 
tu mõktu mõxaha Yenoyanẽn tuꞌ. 34 Pa Xinax mõgꞌah, tuꞌ nox xip ꞌÃtikit tuꞌ.

35 Ha Paot xip ꞌÃtikit tuꞌ, xix Manameꞌ, tuꞌ nox tihiꞌ, tu 
hãmyũmmũgãhãꞌ, nũy Topa yõg hãmꞌãktuxꞌax ꞌãktux, ꞌũnõy xop mũtik.

Paot xix Maname te yãy xatat
36  Ha ꞌãmnĩy punethok nõg, ha Paot te Maname pu hãmꞌãktux, hu:

— ꞌÃpu, yũmũ mõg putpuꞌ, nũy xape xop xohix pẽnãꞌ, nũy kõmẽn xohix 
kopaꞌ pẽnãꞌ, nũy Topa yõg hãmꞌãktuxꞌax xe ꞌãktux. Kaxĩy.

37 Ha Maname te Yoãm Mãꞌak mõgãp-tup, 38  pa Paot tep-tup nõg. 
Hõmã Yoãm Mãꞌak teꞌ nĩm Pãnit tuꞌ, tu hãpxopmã ꞌohnãg. 39 Ha Paot te 
hãmꞌãktux hãꞌ nõy yãnãn Maname mũtik, tuꞌ gãy, ha Maname gãy, tu yãy 
xatat, ha Maname te Yoãm Mãꞌak mõgãhãꞌ, tuꞌ mõg, tu mĩpkox hãꞌ mõg, 
nõm te kõnãg xexka yĩmũꞌ mõg, tu mõktu mõxaha hãmyĩn yũm ꞌãxetꞌax 
Xip tuꞌ. 40 Pa Paot te Xinax yãykutnãhã pu mõg, haꞌ nõy xop te:

— Pũyã Topa ꞌãmũtik mõg. Kaxĩy.
41 Haꞌ mõg, tu Xit kotit hãꞌ mõg, xix Xinit kotit hãꞌ mõg, tuꞌ kuxa mãm 

xop kaꞌogãhãꞌ.

Tĩmõn te Paot mũtik mõg, xix Xinax

16  1 Tuꞌ mõg, tu mõktu mõxaha kõmẽn Nep tuꞌ, xix kõmẽn Nixtat tuꞌ, 
ha tik ꞌũm xip, ꞌũxuxetꞌax Tĩmõn, tuꞌ kuxa yũm kaꞌok Yeyox kopah, 

tuꞌ mũg tut Yoneo hex, pãyãꞌ tak Genex yõg, tu Yoneo xop hãꞌ puknõg. 2  Ha 
Nixtat tuꞌ pip xape xop te Tĩmõn putup pax, xix ꞌIkõn yõg xop teꞌ, 3 ha Paot 
teꞌ mõgãp-tup yãy mũtik, huꞌ nõy yãy xax yĩmap xak kutõgnãg, nũy Yoneo 

xop gãyã hok, yãꞌ xohix te Tĩmõn mũg tak yãꞌ puknõg yũmmũg. 4 Ha taꞌ 
mõg kõmẽn tuꞌ, tu Yeyox yõg mõꞌpok xop, xix Yenoyanẽn yõg tik pẽnã max 
xop pupi hãmyũmmũgãhãꞌ, tuꞌ xape xop pu hãmyũmmũgãhãꞌ, 5 Haꞌ xape 
xop kuxa mãm kaꞌok Yeyox kopah, ꞌĩhãꞌ xohix nõy nãꞌ mõg.

Tik xop te kõmẽn Tonot haꞌ mõg
6  Ha taꞌ mõg, tu mõktu hãpxexka Pinik kotit hãꞌ mõg, xix hãpxexka 

Ganax kotit hãꞌ mõg, ha Topa Koxuk te hãmꞌãktux xat hok, hu:
— ꞌAx yõg kõmẽn kopa hãmꞌãktux hok! Kaxĩy.
7 Ha taꞌ mõg, tu mõktu mõxaha Mĩy tuꞌ, tuꞌ mõg putup Mitĩn tuꞌ, pa 

Yeyox Koxuk teꞌ xat hok, pu mõg hok. 8  ꞌAp mõgꞌah, tu Mĩy hãꞌ yẽn hãꞌ 
mõg, tu mõktu Tonot tuꞌ mõxahaꞌ. 9 Ha ꞌãmnĩy hã Paot te yãy koxuk hã 
hãpxexka Mãxenõn yõg tik pẽnãhãꞌ, hak-nĩhãꞌ xip, tu Paot tuꞌ xak, hu:

— Mãꞌ! Mãxenõn tu ꞌãnũꞌ, nũy mõy ꞌũgmũg nĩynãm. Kaxĩy.
10 Hãpxip ꞌohnãg ꞌĩhã Paot koxuk teꞌ pẽnã kux, hak mũg mõg putup Mãxenõn 

tuꞌ, tu hãmpeꞌpaxex, hu: “Topa tek mũg xãnãhãꞌ, ꞌũ Yeyox yõg hãmꞌãpak maxꞌax 
ꞌãktux Mãxenõn yõg tikmũꞌũn puꞌ,” kaxĩy. (Hak mũn Nok te kaxꞌãmiꞌ.)

Tu kõmẽn Pinio tuꞌ tihiꞌ
11 Tuk mũg pip Tonot kopah, tuk mũg mõg mĩpkox hã, kõnãg xexka yĩmũꞌ 

mõg, tu mõktu hãmyĩn yũm ꞌãxetꞌax Xãmõtanax tuꞌ mõxahaꞌ. Hãptup ꞌĩhãg mũg 
mõg, tu mõktu mõxaha kõmẽn Nẽyap tuꞌ. 12 Tuk mũg mõg, tu mõktu mõxaha 
hãpxexka Mãxenõn yõg kõmẽn te mãxap Pinio tuꞌ, haꞌ yõg gohet yã hãpxexka 
Hõm yõg, ha ꞌãmnĩy punethok hak mũg tihi Pinio kopah. 13 Tu nit xap ꞌĩhãk mũg 
mõg kõmẽn kunãpaꞌ, tu Topa yõg hãmꞌãktuxꞌax pet xak, nũy Topa pu hãmꞌãktux, 
ꞌĩhã kõnãgkox tuꞌ mõxahaꞌ, hu kõnãg kux tuk mũg mãm, ha ꞌũn pip, hak mũꞌãte 
ꞌũn mũtik hãmꞌãktux. 14 Ha kõmẽn Tittit yõg ꞌũn xip, tu topixxax max hãmenex, 
ꞌũxuxetꞌax Nit, tu Topa xak, tuꞌ kuxa teꞌ yẽy Topa keppah, tu Yeyox hãmꞌãpak 
maxꞌax ꞌãpak, ha Topa teꞌ kuxa tupmãhãꞌ, yĩy Paot yõg hãmꞌãktuxꞌax ꞌãpak, tuꞌ 
yĩpkox xip, 15 hap-tox pix, xiꞌ xape xop ꞌũpet kopa tihiꞌ xop putox pix, haꞌ xak, hu:

— ꞌŨgkuxa yũm kaꞌok Yeyox kopah, yĩy ꞌũkpet ha mõg, nũy nox piꞌ. Kaxĩy.
Hak mũg mõg Nit pet hah.

Tu kanet kopaꞌ tihi kõmẽn Pinio tuꞌ
16 ꞌÃmnĩy kutõgnãg nõg, ꞌĩhãk mũg mõg Topa pet hah, haꞌ mĩm hex te 

putat hãꞌ nũn, tu yãmĩy pupi hãmꞌãktux, tu hãpxopmãꞌax pẽnã hok ꞌãktux, tu 
hãmꞌãktux hã tayũmak xexka pop, tu tik xop ꞌũm puꞌ popmãhãꞌ, tu nõm tik 
xop puꞌ hok hãꞌ hãm. 17 Tu Paot peꞌ mõg, xik mũg peꞌ mõg, tuꞌ yĩy kaꞌok, hu:

— Nũ tik xop te Topa xeꞌẽgnãg hã kãmãnat, hu xa hãmyũmmũgãp-tup, 
nũy Topa yõg putat hã ꞌãmõgãꞌ. Kaxĩy.

18  Tu xe hãmꞌãktux hã kaxĩy, ꞌãmnĩy xohix hãꞌ xuktux, ha hãmꞌãktux 
kux ꞌohnãg, yĩy Paot gãy, tuꞌ yõkãnãm, tu yãmĩy kummuk mãnõg, hu:

— Hõmã Yeyox te yãmĩy kummuk mõy tikmũꞌũn kopah, tuꞌ mõg pexkox 
tuꞌ, tuk mũꞌã yãy ꞌãxetꞌax hõm, pu yãmĩy kummuk mõy, hu ꞌãte ꞌãxat, hu: 
ꞌÃpep, nũy mĩm hex ꞌãpeꞌ nĩm. Kaxĩy.

Haꞌ nĩm, tuꞌ mõg xupahaꞌ. 19 Pa tik xop nõy te mĩm yõg tayũmak xak, 
huꞌ gãy xexkah, tu Paot mũg, xix Xinax, tuꞌ xexka xop keppaꞌ mõgãhãꞌ, haꞌ 
xexka xop te kõmẽn yõg hãmnuknõg tuꞌ pip, 20 ha tik xop gãy, tuꞌ kupex, hu:

— Nũ tik yã Yõneo yõg xop, tu kõmẽn Pinio yõg tikmũꞌũn gãyãhãꞌ, tu 
hãpxopmã kummuk yũmmũgãhãꞌ, 21 ha Hõm yõg gohet te nõm hãpxopmãꞌax 
putup nõg, tuꞌ xat hok, ꞌũ mĩy hok, hak mũꞌãte Hõm yõg tikmũꞌũn. Kaxĩy.

22 Ha tikmũꞌũn te yãy tu nũꞌnãhãꞌ, tup-tox puxet, nũy Paot kix, xix Xinax kix, 
ha kõmẽn yõg xexka xop te tik yõg topixxax koxip, tuꞌ mõy, tuꞌ xat, pu kix mĩm 
mũnãg hã. 23 Tuꞌ kix kakixnãg, tu kanet haꞌ mõgãhãꞌ, tu kanet yõg xonat xat, hu:

— Pẽnã kaꞌok, pu tu xupa hok! Kaxĩy.
24 Ha hãmꞌãpak, tu kanet hã mõꞌtat, tuꞌ kopa tigãhãꞌ, tuꞌ xex, tu tik kup 

hĩy mĩm kaꞌax tuꞌ, haꞌ mõg ꞌohnãg, tuꞌ pip.
25 Ha ꞌãmnĩy kote ꞌĩhã Paot xix Xinax te Topa pu hãmꞌãktux, tuk-tex, nũy 

Topa ꞌãktux max, ha kanet kopaꞌ pip tikmũꞌũn teꞌ xupak. 26 Hãpxip kutõgnãg 
ꞌĩhã hãm yãy nuhuk nãm, ha mĩptut yõg hãpkopa mĩkaxxap nuhut, ha 
mõꞌyĩnnĩnꞌax te yãy xõn, ha tikmũꞌũn te kanet kopaꞌ pip, haꞌ hĩyꞌax koaꞌ, nõm 
te kanet kopaꞌ xup, haꞌ mõxahaꞌ. 27 Ha kanet yõg xonat te yãy koxak, tu kanet 
mõꞌyĩnnãꞌax pẽnãhãꞌ, pa yãy xõn, ha xonat te hãmpeꞌpaxex, hu: “Yãꞌ xohix 
nũꞌpahaꞌ!” Kaxĩy. Hu yãy putex putup mĩkax xexka hã, 28 pa Paot yĩy kaꞌok, tu:

— Yãy xuhmĩy hok! Yãg mũg xohiꞌ pip! Kaxĩy.
29 Haꞌ nõy te:

— Kuyãnãm paxnũꞌ. Kaxĩy.
Tu mõꞌnãhãꞌ, tu kuxãnõg, tu yãy puxuꞌuxnãm, tuꞌ kopaxux hãꞌ nãhã Paot 

keppah, xix Xinax keppah, 30 tuꞌ yok, tuk-nĩhãꞌ xip, tu hãpkopaꞌ mõy, tu:
— ꞌŨgnõy, ꞌãte putep mĩyꞌax, puyĩy Topa ꞌũgkuxa kummuk xit, nũy ꞌãtuꞌ 

gãy hok? Kaxĩy.
31 Ha Paot xix Xinax te:

— ꞌÃkuxa yũm kaꞌok ꞌũgmũg xuxyã Yeyox kopah, puxix Topa ꞌãkuxa kummuk 
xit, nũy yãnãn tu ꞌãkuxa max tat, ꞌãmũn, xix ꞌãxape te ꞌãpet kopaꞌ pip. Kaxĩy.

32  Ha tik xop te Topa yõg hãmꞌãktuxꞌax ꞌãktux kanet yõg xonat puꞌ, xixꞌ 
xape xop puꞌ. 33 ꞌÃmnĩy kote ꞌĩhãꞌ xonat teꞌ nõy yõg kayax pix, ha Paot xix 
Xinax te xonat putox pix, xiꞌ xape xop, nõm xop kuxa mãm kaꞌok Yeyox 
kopah. 34 Ha xonat te yãy pet haꞌ mõgãhãꞌ, tu hãpxop pop nũn, haꞌ mãhãꞌ, 
ha xonat kuxa yũm kaꞌok Topa kopah, xiꞌ xape xop kamah, huꞌ kuxa hittup.

35 Hãptup ha ta Hõm yõg xexka xop teꞌ xat, hu:
— Kanet kopaꞌ mõy tik 2, pu mõg, tu nũmãn. Kaxĩy.
36  Ha xonat te Paot pu hãmꞌãktux, hu:

— Tik xexka xop te ꞌãmõy putup, ha ꞌãnũpap-tup, hu mõy, xa ꞌãkuxa 
mãm. Kaxĩy.

37 Pa Paot te:
— ꞌÃmhok! Kaxĩy hok! Hõmã tik tek mũg kix kakixnãg, ha kõmẽn Pinio 

yõg tikmũꞌũn teꞌ pẽnãhãꞌ. Hak mũg yĩkopit ꞌohnãg, tuk mũ yõg hãpxopmãꞌax 
kopit, ꞌokpak mũg hãpxexka Hõm yõg tihik, ha kanet kopak mũg tigãhãꞌ, yã 
hõnhã nũmãn yãy xaptop tuꞌ! ꞌÃmhok! ꞌAk mũg mõg putupꞌah. ꞌÃpu, tik xãnãꞌ, 
pu nũꞌ, pu nũy ꞌũgmũg mõy kanet kopah, nũy hãptopak mũg mõgãꞌ. Kaxĩy.

38  Ha xonat xop te Hõm yõg xexka xop pu hãmꞌãktux, haꞌ xexka xop 
kuxãnõg, Paot xix Xinax yã hãpxexka Hõm yõg tik hah. 39 Haꞌ nũn, tu tik 
2 pu hãmꞌãktux, hu:

— ꞌÃgãy hok ꞌãtuꞌ. ꞌÃte nũktu yãyhãhup hokꞌah. Kaxĩy.
Tu kanet kopaꞌ mõy, tu taꞌ mõg, tu kõmẽn kunãpaꞌ mõgãhãꞌ, tu:
— ꞌÃmõg. Kaxĩy.
40 Haꞌ mõg, tu Nit pet haꞌ mõg, tuꞌ xape xop mõꞌnĩynãm, tuꞌ mõg.

Tu kõmẽn Texanõn tuꞌ tihiꞌ

17  1 Tu taꞌ mõg, kõmẽn ꞌÃppip kotit hãꞌ mõg, xix kõmẽn ꞌAponõn kotit hãꞌ mõg, 
tu mõktu mõxaha kõmẽn Texanõn tuꞌ, ha Yoneo yõg Topa pet yũm, 2 ha nit 

xap yã Yoneo yõg hãptup xeꞌeꞌ, yĩy nit xap xohix ꞌĩhã Paot te Yoneo yõg Topa pet haꞌ 
mõg, hu hõnhãꞌ mõg, tu nit xap 3 ꞌĩhã hãmꞌãktux hãꞌ nõy kutnãhãꞌ. Kaxĩy.

4 Ha tik ꞌũm te:
— Hamũn! Kaxĩy.
Hu Paot xix Xinax mũtik yãy kotĩnnãhãꞌ, ha Genex yõg puknõg xop te 

Topa xak, xix ꞌũn xexka xop, tu nõm tik mũtik yãy kotĩnnãhãꞌ.
5 Pa Yoneo xop teꞌ yĩpkumĩy, tu tik kummuk yĩmõgatux, nõm hãm 

hok xop, tu hãpkuteꞌex kummuk pax, ꞌap maxꞌah, tu kõmẽn xohix kopa 
hãpkummugãhãꞌ, tu kõmẽn xohix gãyãhãꞌ, tu Paot xak xix Xinax, hu Yaxãm 
pet hãꞌ mõxakux. 6 Pãyã ꞌap tiꞌah, yĩy Yaxãm mũg, tuꞌ xut yãy pet kopah, tuꞌ 
xape xop mõy kamah, tu kõmẽn yõg xexka xop keppaꞌ mõgãhãꞌ, tu:

— Nũ tik te hãm xexka xohix tu hãpkummugãhãꞌ, tu nũktu nũn kamah, 
7 tu Yaxãm pet kopaꞌ tihiꞌ, haꞌ xohix te hãpxexka Hõm yõg Xex putup pax, 
pa tik xop kummuk te hãpkummuk yũmmũgãhãꞌ, hu: “Hõm yõg Xex tek 
mũg xat ꞌohnãg. Yã Yeyox tek mũg xat xeꞌẽgnãg! Kaxĩy.”

8  Ha Texanõn yõg tikmũꞌũn te hãmꞌãpak, xix kõmẽn yõg xexka xop, huꞌ 
gãy, 9 tu tayũmak xak Yaxãm tu hãmãxap, xiꞌ nõy xop tuꞌ, puyĩy Paot xix 
Xinax mõy, puyĩy kõmẽn Texanõn nĩm. Ha pago, tu nũꞌpahaꞌ.

Tu kõmẽn Menet tuꞌ tihiꞌ
10 Ha ꞌãmnĩy hãꞌ kuxa mãm kaꞌok xop te Paot xix Xinax mõgãhãꞌ, tuꞌ mõg tu 

moktu mõxaha kõmẽn Menet tuꞌ, tu Yoneo yõg Topa pet hãꞌ mõxakux. 11 Ha 
Menet yõg Yoneo xop te hãmyok mĩy, pa Texanõn yõg xop te hãpkoheꞌ mĩy. Yã 
Menet yõg tikmũꞌũn te Topa yõg tappet mõꞌkupix nãm, puyĩy Paot yõg hãmꞌãktux 
kopit, nũy hãmyũmmũg, nũy hãpxeꞌe yũmmũg. 12 Hũ Menet yõg tikmũꞌũn 

punethok kuxa mãm kaꞌok Yeyox kopah, xix Genex yõg ꞌũn xexka xop, xix tik xop. 
13 Ha Paot te hãmꞌãpak maxꞌax ꞌãktux, ha Texanõn yõg Yoneo xop te hãmꞌãpak, 
huꞌ gãy, tuꞌ nũn, tu nũktu tikmũꞌũn gãyãhãꞌ. 14 Haꞌ xape xop te Paot xut, tu:

— Mõg, mõg, pu ꞌãp-tex hok! Kaxĩy.
Haꞌ mõg, kõnãg xexka haꞌ mõg, pãyã Xinax nox xip, xix Tĩmõn, tu 

Menet kopaꞌ tihiꞌ. 15 Ha nõm xape xop te Paot mõgãhã kõmẽn xexka ꞌAtẽn 
tuꞌ, tu putpuꞌ mõg Menet tuꞌ, tu Paot pupi hãmꞌãktux, nũy Xinax xãnãꞌ, 
xix Tĩmõn, pu kõmẽn ꞌAtẽn tuꞌ mõg mõꞌkaꞌok.

Tu kõmẽn ꞌAtẽn tuꞌ xip
16 Ha Paot te ꞌAtẽn tu tik 2 hip, tu kõmẽn xexka pẽnãhãꞌ, tu topahnãg 

komut pẽnãhãꞌ, ha nõm komut yĩm hãꞌ mĩy, nũy heyah, ha kõmẽn nũꞌxip 
nõm hãpxop hã, yĩy Paot kuxa hittup ꞌohnãg. 17 Tuꞌ mõg Yoneo yõg Topa pet 
hah, nũy Yoneo xop mũtik hãmꞌãktux hãꞌ nõy yãnãn nãm, xix nõm xop te 
Topa xak xop mũtik hãmꞌãktux hãꞌ nõy yãnãn. Tu nãpet haꞌ mõg kamah, ha 
ꞌãmnĩy xohix hã hãmꞌãktux hãꞌ nõy yãnãn ꞌAtẽn yõg tikmũꞌũn mũtik. 18 Tu 
hãmꞌãktux, tu hãmyũmmũgꞌax xop ꞌãxetꞌax ꞌEpikoneo xop mũtik hãmꞌãktux, 
xix ꞌExtox xop mũtik hãmꞌãktux hãꞌ nõy yãnãn, haꞌ yãg teꞌ yĩkopit, hu:

— Kãy te hãmꞌãktux punethok. Putep mũn ꞌãktux putup? Kaxĩy.
Haꞌ yãg nõy teꞌ yãnãn, hu:

— Tute topahnãg puknõg ꞌãktux. Kaxĩy.
Ha Paot te Yeyox ꞌãktux, tu Yeyox putpuꞌ hi ꞌãktux. 19 Ha tik xop te 

hãmyũmmũg te Paot yĩm mũg, tu ꞌAxenop yõg hãmyũmmũg xop haꞌ 
mõgãhãꞌ, pu hãmꞌãktuxꞌax ꞌãpax, tuꞌ yĩkopit, hu: koneo xop mũtik hãmꞌãktux, 
xix ꞌExtox xop mũtik hãmꞌãktux hãꞌ nõy yãnãn, haꞌ yãg teꞌ yĩkopit, hu:

— Kãy te hãmꞌãktux punethok. Putep mũn ꞌãktux putup? Kaxĩy.
Haꞌ yãg nõy teꞌ

— ꞌOk hãmyũmmũgꞌax tup nũhũ xate hãmyũmmũgãhãꞌ? 20 ꞌÃpu, ꞌãyĩy, tu 
hãmyũmmũgꞌax puknõg ꞌãktux, nũy ꞌũgmũ yũmmũgãꞌ. Kaxĩy. 21 Yã ꞌAtẽn 
yõg tikmũꞌũn hãm hok, xix puknõg xop te kõmẽn kopaꞌ tihiꞌ hãm ꞌohnãg, pa 
hãmꞌãpak pax, nũy tu xeꞌ xuktux, tu ꞌãmnĩy xohix hã hãmꞌãpak tup ꞌãpak, xiꞌ 
xeꞌ xuktux. 22  Ha Paot te hãmꞌãktux, ha ꞌAnenop xop te Paot xakot, ha Paot te:

— ꞌAtẽn yõg tikmũꞌũn: ꞌÃxop te ꞌõg topahnãg komut xop xohix xak. 23 ꞌÃte 
hãpkumep, tu topahnãg komut punethok pẽnãhãꞌ, nõm mĩy nũy heyah, ha 
ꞌãte topahnãg yõg mĩmpe pẽnãhãꞌ, ha tikmũꞌũn te topahnãg pu hãpxop ꞌũm 
hõm, tu mĩmpe yĩmũꞌ xix, ha tik ꞌũm te mĩmpe yĩmũꞌ kaxꞌãmiꞌ, hu: “Nũhũ 
topa puknõg puꞌ,” kaxĩy. ꞌÃte xa nõm puknõg ꞌãktux putup.

24 — Topa xeꞌẽgnãg te hãm xexka mĩy, xix hãpxop xohix mĩy, hu pexkox 
xix hahãm xat. ꞌAꞌ pet mĩy xakꞌah tikmũꞌũn yĩm hã. Yã mĩptut kopa ti ꞌohnãg. 
ꞌŨxexka xeꞌẽgnãg Topah. 25 Tu hãpxop ꞌũm xak ꞌohnãg, yã hãpxop xohix mĩy, nũy 
tikmũꞌũn puꞌ xit xut popmãhãꞌ, xiꞌ hiꞌax, xix hãpxop xohix yãꞌ hok popmãhãꞌ. 
26 Tu tik puxet mĩy hãmãxap, tu nõm hãꞌ mĩy tikmũꞌũn xohix, xiꞌ hep xohix, pu 

yõg hãm tu ꞌãtiꞌ, ha Topa te tikmũꞌũn pu hãm ꞌũm hãꞌ xakuxꞌax xat, xix hãm 
ꞌũm hãꞌ xakixꞌax xat, tuꞌ pipꞌax ꞌũm xat, pu mõg hãpxexka pu kopa ꞌãtiꞌ. 27 Puyĩy 
tikmũꞌũn Topa xax, nũy xipiꞌ, pãyã tikmũꞌũn yĩka hã Topa xip. 28 Hõmã ꞌõgnũ tik 
te hãmyũmmũg te kaxꞌãmiꞌ, hu: “Topa hã yũmũꞌãteꞌ xit xut, xix yũmũg mõg, xix 
yũmũg tihiꞌ,” kaxĩy. Haꞌ nõy te: “Yũmũꞌã Topa hã kutok xeꞌeꞌ,” kaxĩy. 29 Hamũn, 
yũmũꞌã Topa hã kutok, hu hãmpeꞌãpaxex hok, hu: “Topa te pipkup yãnãm putuk,” 
kaxĩy. Xix hãmpeꞌãpaxex hok, hu: “Topa te mĩkaxxap putuk,” kaxĩy. ꞌÃmhok. Tik 
ꞌũm te Topa xeꞌe mĩy ꞌohnãg. 30 Hõmã tikmũꞌũn te hãmyũmmũgꞌah, ha Topa te 
nõãꞌtot, pa nõmhã Topa teꞌ xat, xa yãyhãhup, tu hãpkummuk mĩy kux, pu Topa 
ꞌãxop yõg hãpkummuk mĩyꞌax xaxogãꞌ, pu tu kux. 31 Yã Topa pa te hãmyũmmũg, 
tu hãptup puxet yãykutnãhãꞌ, ꞌĩhãꞌ tute hep xop xohix yõg hãpxopmãꞌax kopit 
putup, tu tik te hãmyok mĩy hãꞌ kopit putup, tu Yeyox yãykutnãhã, pu tu kopit, 
haꞌ putpu nõm hĩnnãhãꞌ, nũy tikmũꞌũn xohix pu hãmyũmmũgãꞌ. Kaxĩy.

32  Ha tikmũꞌũn teꞌ xupak, haꞌ yãg te:
— Putep te hãmꞌãktux? ꞌŨxok, tu putpuꞌ hiꞌ?” Kaxĩy.
Tuꞌ yĩxix kummuk. Haꞌ yãg nõy te:
— Yãꞌ max. Hãptup ꞌũm nõy ꞌĩhã xe xa ꞌãpak putup. Kaxĩy.
33  Ha Paot mõg, 34 pãyã tik ꞌũm kuxa mãm kaꞌok, ꞌũxohix te: ꞌAxenop 

yõg Nionĩy, xix ꞌũn Nãm, xiꞌ nõy xop kuxa mãm kaꞌok.

Tu kõmẽn Konĩn tuꞌ tihiꞌ

18  1 Ha Paot te ꞌAtẽn tuꞌ xip, tu taꞌ mõg, tu mõktu xupep kõmẽn Konĩn tuꞌ. 
2 Ha Põꞌõn yõg Yoneo xip, ꞌãxetꞌax ꞌAk, xiꞌ xetut Pinixit, tu hãpxexka 

ꞌItat tuꞌ tihiꞌ, tu hãpxip kutõgnãg nũn. Hõmã hãpxexka Hõm yõg tik te tikmũꞌũn 
xatꞌax Kanao Xex te Yoneo xop nũmãhãꞌ, ha hõnhã Paot mõg ꞌAk hah, xiꞌ xetut 
hah. 3 Ha Paot xix ꞌAk te yĩmãgkox xexka mĩy hãꞌ hãm, tu topixxax kaꞌok hãꞌ 
mĩy, tuꞌ nõmẽnex, tu tayũmak pop, ha Paot te ꞌAk mũtik tihiꞌ. 4 Ha nit xap 
xohix ꞌĩhã Paot mõg Yoneo yõg Topa pet hah, tu hãmꞌãktux hãꞌ nõy yãnãn nãm 
Yoneo xop mũtik, xix Genex yõg xop mũtik hãmꞌãktux, nũy hãmyũmmũgãꞌ.

5 Ha Xinax xix Tĩmõn te Mãxenõn tuꞌ tihiꞌ, tuꞌ nũn, tu nũktu mõxaha 
Konĩn tuꞌ, ꞌĩhã Paot te hãmꞌãktux Yoneo xop puꞌ, hu:

— Yeyox yã Kunnix, yã Topa teꞌ yãykutnãhãꞌ. Kaxĩy.
6  Pa tikmũꞌũn tep-tup nõg, tuꞌ yĩpkox ꞌohnãg, tuꞌ mãnõg, tu Yeyox 

ꞌãktux kummuk, yĩy Paot te yãy yõg topixxax kutoꞌok, tu:
— Topa te ꞌõg hãpxopmãꞌax kopit putup, nũy hãpkummuk mĩyꞌax hãꞌ 

yãnãn. Kaxĩy.
Tu xe hãmꞌãktux, hu:
— Xate Topa yõg putat yok max putup nõg. ꞌAk yãy kuxopꞌah, huk mõg 

Yoneo xop hãꞌ puknõg xop hah. Kaxĩy.
7 Tuꞌ mõg Tix Yox pet hah, ha Topa xak, tuꞌ kuxa teꞌ yẽy Topa keppah, yã 

yãy pet te Yoneo yõg Topa pet yĩkaꞌ yũm. 8 Ha Kinix te Topa pet yõg xop xat, 

tuꞌ kuxa yũm kaꞌok Yeyox kopah, xiꞌ xape xop kamah, ha Konĩn yõg tikmũꞌũn 
punethok te Paot yõg hãmꞌãktuxꞌax ꞌãpak, tuꞌ kuxa mãm kaꞌok, hap-tox pix.

9 Ha ꞌãmnĩy koxtap ꞌĩhã Yeyox te Paot pu hãmꞌãktux, ha Paot te yãy 
koxuk hãꞌ xupak, yĩy:

— ꞌÃkuxãnõg hok, xix yãy xaptop hok. 10 Yã ꞌãmũtik ꞌũktihiꞌ, tu ꞌãpẽnãnãg xip, 
pu tik ꞌũm ꞌãmũy hok. Yã yõgnũ tikmũꞌũn punethok pip nũ kõmẽn tuꞌ. Kaxĩy.

11 Haꞌ xip hãmyãxatamuk puxet xiꞌ xahiꞌ, tu Topa yõg hãmꞌãktuxꞌax 
yũmmũgãhã Konĩn yõg tikmũꞌũn puꞌ.

12  Ha Gat te hãpxexka Genex yõg tikmũꞌũn xat, ha Yoneo xop te yãy tu 
nũꞌnãhãꞌ, nũy Paot kupeh, tuꞌ mũg, tuꞌ mõgãhã kõmẽn yõg xexka xop keppah, 
nõm xop pa te hãmyũmmũg keppah, puyĩꞌ yĩkopit. 13 Haꞌ kupex, hu:

— Kãy te Topa xakꞌax yũmmũgãhã tikmũꞌũn puꞌ, pãyã tik te yũmũg xat 
teꞌ xat hok, kãy te hãmyũmmũgã kummuk hah. Kaxĩy.

14 Ha Paot teꞌ yĩkox xix, ꞌũyĩy putup tuꞌ, pãyã Gat te hãmꞌãktux Yoneo 
xop puꞌ, hu:

— Nãy. ꞌOk pe kãy tep-tex, ꞌok pe nõ xupxet, kopxiꞌ kopit, 15 pãyã ꞌãxop 
yĩyꞌax ꞌãte yũmmũgꞌah, xix ꞌõg xatꞌax puknõg ꞌãte kama yũmmũgꞌah, xiꞌ 
xuxetꞌax ꞌũm ꞌãteꞌ yũmmũgꞌah. ꞌAk kopit putupꞌah ꞌãteꞌ. Kaxĩy.

16  Tu papuk hãpxupmãhãꞌ, haꞌ mõg, tuꞌ gãy. 17 Haꞌ xohix te Topa pet 
xop xatꞌax Xox mũg, tuꞌ kix Gat keppah, pãyã Gat teꞌ pẽnã hok, tu nũpe 
mõꞌkep, tu nũpe mõꞌkut.

Tu kõmẽn ꞌÃtikit tu putpuꞌ mõg
18  Ha ꞌãmnĩy xohix nõg, ꞌĩhã Paot te mĩpkox hãꞌ mõg, nõm te kõnãg yĩmũꞌ 

mõg, ha mõktu xupep hãpxexka Xit tuꞌ, ha Pinixit xix ꞌAk te nũmũtik mõg, 
tu mõktu mõxaha kõmẽn Xẽnkenex tuꞌ, ha Paot teꞌ xe mep, tuꞌ xut xok 
nãm, Topa pu hãmꞌãktux xex tuꞌ. 19 Tuꞌ mõg, tu mõktu mõxaha kõmẽn ꞌEp 
tuꞌ, tu Pinixit xix ꞌAk nĩm, tuꞌ mõg Yoneo yõg Topa pet hah, tu hãmꞌãktux 
hãꞌ nõy yãnãn Yoneo xop mũtik. 20 Tuꞌ mõg putup, pa Yoneo xop te:

— Nãy! ꞌÃmõg hok! Kaxĩy.
21 Pãyãꞌ mõg putup, hu:

— Topa tek putup, kopxix putpu ꞌãhãk nũꞌ. Kaxĩy.
Tu mĩpkox hãꞌ mõg. 22  tu mõktu xupep kõmẽn Xeyanet tuꞌ, haꞌ mõg 

kuxa mãm kaꞌok xop hah, tuꞌ mõg, tu mõktu mõxaha ꞌÃtikit tuꞌ, 23  tu 
ꞌãmnĩy punethok hãꞌ tihiꞌ, tuꞌ mõg, tu hãpxexka Ganax kotit hãꞌ mõg, xix 
Pinik kotit hãꞌ mõg, tuꞌ kuxa mãm kaꞌok xop kaꞌogãhãꞌ.

ꞌApot te kõmẽn ꞌEp tuꞌ xip
24 Ha kõmẽn xexka ꞌAnexãnit yõg Yoneo pit nũn kõmẽn ꞌEp tuꞌ, ꞌũxuxetꞌax 

ꞌApot, tute Topa yõg hãmꞌãktuxꞌax ꞌãktux max, tu Topa yõg tappet hittap 
yũmmũg xeꞌeꞌ. 25 Tu Topa yõg putat yũmmũg, tuꞌ hittup, tu Yeyox ꞌãktux, tu 
Topa yõg hãmyũmmũgꞌax yũmmũgãhãꞌ, pa Yoãm puxet yõg putox pixꞌax 

yũmmũg, tup-tox pixꞌax nõy yũmmũgꞌah, ꞌũp-tox pix nũy Yeyox yã yãy xuxyã 
ꞌãktux yũmmũgꞌah. 26 Tu hãmꞌãktux, tuꞌ yĩpkutuk ꞌohnãg Yoneo yõg Topa pet 
kopah, ha Pinixit xix ꞌAk teꞌ xupak, tu yãy pet haꞌ mõgãhãꞌ, nũy Topa yõg putat 
yũmmũgã xeꞌeꞌ. 27 Ha ꞌApot te hãpxexka Genex tuꞌ mõg putup, ha ꞌEp yõg kuxa 
mãm kaꞌok xop te mõꞌnĩynãm, tu tappet kaxãmi Genex yõg kuxa mãm kaꞌok 
xop puꞌ, puyĩꞌ nũꞌ nũnãnãm yãy nõy putuk. Haꞌ mõg, tu mõktu xupep Genex 
tuꞌ, tu nõm xop mõꞌnĩynãm punethok ꞌũyãnãn tuꞌ, tu hãmyũmmũgãhãꞌ, tuꞌ 
kaꞌok, tuꞌ nõy xop kaꞌogãhãꞌ, ha Topa te hãmmaxnãhãꞌ. 28 Ha Yoneo xop mũtik 
hãmꞌãktux hãꞌ nõy yãnãn nãm, tu Topa yõg tappet hã Yeyox yã Kunnix ꞌãktux, 
tu Topa te nõm yãykutnãhã ꞌãktux, ha Yoneo xop teꞌ yẽy, tuꞌ yĩy ꞌohnãg.

Paot te ꞌEp tuꞌ xip

19  1 ꞌApot te Konĩn tuꞌ xip, ꞌĩhã Paot yĩnãpaꞌ nũn kõmẽn xohix yĩktix 
yĩmũꞌ pip tuꞌ, tu nũktu xupep ꞌEp tuꞌ, tuꞌ kuxa mãm xop pipihiꞌ, 

2  tuꞌ yĩkopit, hu:
— ꞌOk Topa Koxuk te ꞌãkuxa kaꞌogãhãꞌ, ꞌĩhã ꞌãkuxa mãm kaꞌok tap Yeyox 

kopah? Kaxĩy.
Haꞌ nõy te:

— Topa Koxuk ꞌũm? ꞌAk mũꞌãteꞌ yũmmũgꞌah. Kaxĩy.
3  Ha Paot te:

— ꞌÃp-tox pixꞌax te xĩy? Kaxĩy.
Haꞌ nõy te:

— Yoãm yõg putox piꞌax. Kaxĩy.
4 Ha Paot te:
— Yoãm tep-tox pix, xa yãyhãhup, nũy hãpkummuk mĩy kux, xa kuxa 

mãm kaꞌok Yeyox kopah, nõm te Yoãm peꞌ nũn. Kaxĩy.
5 Haꞌ xupak, hap-tox pix, ꞌĩhã Yeyox yã yãy xuxyã ꞌãktux. 6 Ha Paot tep-tox 

yĩmũꞌ yĩm xex, ha Topa Koxuk te nõm xop ha yĩxohoh, haꞌ yĩyꞌax puknõg xohix 
hã hãmꞌãktux, tu Topa yõg hãmꞌãktuxꞌax ꞌãktux. 7 Ha tik xohix yaꞌomiꞌ mõg te 12.

8 Ha Paot mõg Yoneo yõg Topa pet hah, tu mãyõn ꞌãnuk 3 hã hãmꞌãktux 
hãꞌ nõy yãnãn tikmũꞌũn mũtik, nũy Topa te yãy yõg tikmũꞌũn xat ꞌãktux. 9 Pa 
tikmũꞌũn yĩpkox pip ꞌohnãg, tuꞌ kuxa mãm ꞌohnãg Yeyox kopah, tu Topa yõg 
putat ꞌãktux kummuk tikmũꞌũn nõy puꞌ, yĩy Paot mõg, tuꞌ kuxa mãm kaꞌok xop 
mõgãhãꞌ, tu ꞌãmnĩy xohix hã Tinãn yõg tappet mĩyꞌax pet kopa hãmyũmmũgãhãꞌ. 
10 Hãmyãxatamuk 2 hã hãmyũmmũgãhãꞌ, ha hãpxexka ꞌAx yõg tikmũꞌũn xohix 
te Topa yõg hãmꞌãktuxꞌax ꞌãpak, Yoneo xop teꞌ xupak, xiꞌ puknõg xop.

Xep kutok put te 7
11 Ha Topa te hãpxopmã kaꞌok xeꞌẽgnãg, tu Paot kaꞌogãhã, pu 

hãpxopmãꞌ. 12  Ha nõm tikmũꞌũn te Paot yõg topixxax yãg pop, tuꞌ pakut 
xop puꞌ popmãhãꞌ, ha hãmpakutꞌax teꞌ pakut xop tuꞌ xupepmãhãꞌ, haꞌ 
hittup, xix yãmĩy kummuk xop tuꞌ xupepmãhã kamah. 13-14 Ha Yoneo 

yõg taknõy xop te 7 pip, tu Yoneo yõg ꞌãmãnex xop xatꞌax Xep kutok, tu 
hãpkumep pax, nũy yãmĩy kummuk xupepmãꞌ, tu Yeyox ꞌãxetꞌax yũmmũg, 
ꞌĩhã hãmpeꞌpaxex, hu: “Yeyox ꞌãxetꞌax yãꞌ kaꞌok. ꞌApu, yãmĩy kummuk 
tikmũꞌũn kopaꞌ xut Yeyox ꞌãxetꞌax ꞌãktux hãꞌ,” kaxĩy. Hu yãmĩy tuꞌ xat, hu:

— ꞌÃte ꞌãxat, Yeyox ꞌãxetꞌax hã, yã Paot te nõm ꞌãktux. Pu ꞌãpep xa mõg. Kaxĩy.
15 Pãyã yãmĩy kummuk te:
— Yeyox ꞌãteꞌ yũmmũg, xix Paot yũmmũg, pa ꞌũ ꞌũm ꞌãxop? ꞌÃte 

ꞌãyũmmũgꞌah. Yeyox te ꞌãxop pu yãy ꞌãxetꞌax hõm ꞌohnãg. Kaxĩy.
16 Ha tik nõm yãmĩy kummuk kopaꞌ xip teꞌ yok mõꞌkaꞌok, tu nõm taknõy 

xop te 7 kix kakixnãg, yĩy kayax tahaꞌ, tuꞌ xax top hã mĩptut tu nũꞌpahaꞌ. 
17 Ha ꞌEp yõg tikmũꞌũn xohic teꞌ yũmmũg, Yoneo xop xix Genex yõg xop teꞌ 
yũmmũg, tuꞌ kuxãnõg, tu Yeyox ꞌãxetꞌax kaꞌok ꞌãktux, tuꞌ kuxa teꞌ yẽy. 18 Ha 
tikmũꞌũn punethok kuxa mãm kaꞌok Yeyox kopah, tuꞌ nũn, ha nõm te hõmã 
mĩhĩm, tu hõnhã yãyhãhup, tu yãy yõg hãpkummuk mĩyꞌax ꞌãktux, nũy tu 
mĩy kux. 19 Tuꞌ mĩm xop yõg tappet xax xohix popnũn, tu kuxap kopa mõꞌpok, 
haꞌ mõꞌxut, ha tikmũꞌũn xohix teꞌ pẽnãhãꞌ, ha tappet xax xohix yõg tayũmak 
te 50.000. 20 Yã kaxĩy hã tikmũꞌũn te Topa yõg hãmꞌãktuxꞌax ꞌãpak, tu xe 
hãmꞌãktux hãptox tuꞌ, ha tikmũꞌũn punethok kuxa mãm kaꞌok, tuꞌ yĩpkox pip.

Nemẽn te ꞌEp yõg tikmũꞌũn gãyãhãꞌ
21 Ha hãpxip kutõgnãg ꞌĩhã Paot mõg putup Yenoyanẽn tuꞌ, Mãxenõn kotit 

hãꞌ mõg putup, xix hãpxexka ꞌAkax kotit hãꞌ mõg putup, tu hãmꞌãktux, hu:
— Yenoyanẽn tuk mõg, nũy mõy tu ꞌãpep, tuk-nãy tu ꞌãte Hõm pẽnãp-

tup kamah. Kaxĩy.
22  Tu Timõn xix ꞌEnax mõꞌpok hãpxexka Mãxenõn tuꞌ, tu hãpxip 

kutõgnãg ꞌĩhã Hõm yõg hãpxexka ꞌAx tuꞌ tihiꞌ.
23  Ha ꞌEp yõg tikmũꞌũn te Topa yõg putat tuꞌ gãy, 24 ha tik ꞌũm ꞌãxetꞌax 

Nemẽn, tu topahnãg hex Niãm komut mĩy, xiꞌ pet komut mĩy, pu heyeh, 
tu pipkup yãnãm ponnok hãꞌ mĩy, tu tayũmak xexka pop. 25 Tu tik te 
topahnãg komut mĩy xop xãnãhãꞌ, ha yãy tu nũꞌnãhãꞌ, ha Nemẽn te:

— Tik xop: Yũmũg hãm, nũy tayũmak xexka pop, ꞌãxop teꞌ yũmmũg. 
26 Pa Paot te hãmꞌãktux, ha tikmũꞌũn xohix te hãmꞌãpak, ha hãmꞌãktux, 
hu: “Tik teꞌ yĩm hãꞌ mĩy nõm topahnãg komut. ꞌAp Topa xeꞌeꞌah, yã hãpxop 
mõꞌãmãꞌax, yĩy hãpxop te mõꞌãmãꞌax nĩm,” kaxĩy. Ha tikmũꞌũn punethok 
yĩpkox pip, hu topahnãg komut xop hãmenex putupꞌah. 27 Hak kuxãnõg, 
pu tikmũꞌũn topahnãg ꞌa pop putup hok, xix Niãn pet ꞌaꞌ putup hok, xix 
topahnãg hex Niãn mũn putup hok, ꞌĩhã hãpxexka ꞌAx xohix te nõm pu 
heyah, xix hãpxexka nõy xohix teꞌ. Yĩy yũmũꞌãte tayũmak xak. Kaxĩy.

28  Haꞌ xupak, tuꞌ gãy xexkah, tuꞌ yĩy kaꞌok, hu:
— ꞌEp yõg Niãn xexka xeꞌẽgnãg! Kaxĩy.
29 Ha tikmũꞌũn xohix te hãmꞌãktux punethok kõmẽn xohix kopah, hu 

hãmꞌãpak ꞌohnãg, tu yãy tu nũꞌnãhã mĩptut xexka kopah, tixmũꞌũn yõg yãy 

tu nũꞌnãꞌax pet kopah, ha Mãxenõn yõg tik 2 tihiꞌ. Yã Paot mũtik hãpkumep, 
ha tikmũꞌũn gãy, tu nõm tik 2 mõgãhã tikmũꞌũn yõg yãy tu nũꞌnãꞌax pet hah, 
30 ha Paot mõg putup, nũy tikmũꞌũn pu hãmꞌãktux, paꞌ kuxa mãm kaꞌok xop 
teꞌ tux hok, pu mõg hok. 31 Ha ꞌAx yõg xexka xop te Paot hãꞌ xape, tuꞌ xak, hu:

Tikmũꞌũn yõg yãy tu nũꞌnãꞌax pet ha ꞌãmõg hok pu gãyxop ꞌãpenã hok! Kaxĩy.
32 Ha tikmũꞌũn yĩy kaꞌok, tu hãmꞌãktux punethok, hu hãmꞌãpak ꞌohnãg, tu 

tep tu yãy tu nũꞌnãhãꞌ yũmmũg ꞌohnãg. 33 Ha Yoneo xop te Topa pet xop xatꞌax 
ꞌAnexãn xut, tuꞌ kopaꞌ mõgãhãꞌ, pu hãmꞌãktux tikmũꞌũn puꞌ, ha ꞌAnexãn yĩm 
xix, hãmꞌãktux putup tuꞌ, pu ꞌEp yõg tikmũꞌũn gãy hok Yoneo xop tuꞌ. 34 Pa 
tikmũꞌũn te ꞌAnexãn yã Yoneo yũmmũg, tuꞌ yĩy kaꞌok, tu xeꞌ yĩy xexkaꞌ, tu xeꞌ 
yĩy, tu yãnmũn xupepꞌax puxet putuk, tu ꞌot 2 hã te:

— ꞌEp yõg Niãn yãꞌ xexka xeꞌẽgnãg. Kaxĩy.
35 Ha kõmẽn yõg kaxãmiꞌax te:

— ꞌÃhup, ꞌãhup! Kaxĩy.
Tu xeꞌ xuktux, hu:
— ꞌEp yõg tikmũꞌũn: ꞌŨ ꞌũm te kõmẽn ꞌEp yũmmũg hok? Yãꞌ xohix teꞌ yũmmũg, 

ha ꞌEp te topahnãg hex Niãn pet xexka xix, tu topa xap xix, nõm te pexkox tuꞌ 
nãhãꞌ, yãꞌ xohix teꞌ yũmmũg, 36 yãꞌ yũmmũg tap, yĩy ꞌãhup, nũy hãpkummuk 
mĩy hok. 37 Xate tik 2 nũnnãhãꞌ, ha ꞌap kummukꞌah, tu topa hex Niãn ꞌãktux 
kummuk ꞌohnãg, tu topa hex Niãn yõg hãpxop ꞌũm hãꞌ xupxet ꞌohnãg. 38 Nemẽn 
te hãmꞌãktux ꞌũm putup, xix yãy xop teꞌ, puxix tik pa te hãmyũmmũg tuꞌ xax, 
puyĩꞌ kopit, yĩy mõg, nũy tik ꞌũm kupeh. 39 Pe hãpxopmãꞌax nõy kopit putup, 
puxix tikmũꞌũn xohix kopit. 40 ꞌÃte koitꞌah, pa ꞌãte gohet yõg hãmpeꞌpaxex 
yĩpkutuk, pax pu: “ꞌEp yõg tikmũꞌũn yãykix kakixnãg,” kaxĩy, puxix xonat xop 
nũꞌpok ꞌEp tu, puyĩk yĩkopit, tep tu ꞌãgãy nãm. Pãyã ꞌap yũmmũgꞌah ꞌãteꞌ. Kaxĩy.

41 Tu hãmꞌãktux, tu:
— Mõg. Kaxĩy.
Haꞌ mõg.

Paot te Mãxenõn tuꞌ xip, xix Genex tuꞌ xip

20  1 Ha Paot teꞌ kuxa mãm kaꞌok xop xãnãhãꞌ, tu hãmꞌãktux hãꞌ kãꞌogãhãꞌ, tu:
— ꞌŨgmõg. Kaxĩy.

Tu taꞌ mõg hãpxexka Mãxenõn tuꞌ. 2 Tu hãm xohix kotit hã hãpkumep, tu 
hãmꞌãktux hãꞌ kuxa mãm kaꞌok xop kaꞌogãhãꞌ, tuꞌ mõg tu mõktu hãpxexka Genex 
tuꞌ xupep. 3 Tuꞌ xip mãyõn ꞌãnuk 3 hã, haꞌ mõg, ha Yoneo xop tep-tex putup, ha 
mĩpkox te kõnãg yĩmũꞌ mõg hãꞌ mõꞌnãhãꞌ, nũy hãpxexka Xit kotit hãꞌ mõg, tu 
Mãxenõn tu putpuꞌ nũn putup. 4 Ha Paot mũtik nũn kõmẽn Menet yõg Pihok-
tok Xopat, xix kõmẽn Texanõn yõg ꞌÃnixtah, xiꞌ yõg Xegõn, xix kõmẽn Nep yõg 
Gax, xiꞌ yõg Tĩmõn, xix hãpxexka ꞌAx yõg Tikik, xiꞌ yõg Tonop, 5 tu Paot keppaꞌ 
mõg, hak mũn Nok te kaxꞌãmiꞌ, hak mũꞌãte Paot hip kõmẽn Tonot tuꞌ. 6 Ha Yoneo 
xop yõg ꞌãmuk xexka ꞌãxetꞌax “pãm tokatok hok” kux, hak mũg pip Pinio tuꞌ, tu 

mĩpkox hãk mũg mõg, tu kõnãg yĩmũꞌ mõg, ha ꞌãmnĩy te 5 nõg, ꞌĩhãk mũg mõg tu 
mõktu mõxaha Tonot tuꞌ, haꞌ nõy xop mũtik yãy tu nũꞌnãhãꞌ, tuꞌ pip ꞌãmnĩy te 7 hã.

Paot te Tonot tuꞌ xip
7 Tu yenomĩy ꞌĩhãk mũg yãy tu nũꞌnãhãꞌ, tu pãm koxip, nũy mãꞌ, nũy Yeyox yã 

yũmũg pupiꞌ xok pekpaxeh, ha Paot mõg putup hãptup ꞌĩhãꞌ, hu hãmꞌãktux tox, 
tu ꞌãmnĩy kote ꞌĩhã hãmꞌãktux, tuꞌ kux ꞌohnãg. 8 Ha kuyãnãm tatꞌax punethok te 
mĩptut nõy yĩmũꞌ mõgꞌax kopaꞌ pip, hak mũg yãy tu nũꞌnãhãꞌ, 9 ha tik xiptap ꞌEttik 
xip, tu mĩptut tox yãy yĩmũꞌ mõgꞌax 3 kopaꞌ xip, tu yanẽn kox yĩmũꞌ yũm, ha 
kũmĩm tep-tex, ha mõꞌyõn, Paot yõg hãmꞌãktux tox hah, ha hãm tuꞌ nãhãꞌ, tuꞌ xok. 
10 Ha Paot te mĩptut yĩmũ tuꞌ yĩxohoh, tu ꞌEttik mũg, tuꞌ nõy xop pu hãmꞌãktux, hu:

— Kuxãnõg hok! Yãꞌ koxuk teꞌ kopaꞌ xip, yãꞌ hiꞌ! Kaxĩy.
11 Tu xe pepiꞌ mõg, tu pãm koxip, tuꞌ mãhãꞌ, nũy Yeyox peꞌpaxeh, tu 

hãmꞌãktux yũmũg xape xop mũtik, ha xokakkak xatahaꞌ, ꞌĩhã hãmꞌãktux kux, 
tuꞌ mõg. 12  Ha ꞌEttik hiꞌ, yĩy tikmũꞌũn kuxa hittup xexkaꞌ, tuꞌ yãy pet haꞌ mõg.

Tu Mĩnet haꞌ mõg
13 Hak mũn Nok te xe kaxãmiꞌ, tuk mũg mõg mĩpkox hã, tuꞌ mõg, tu 

mõxaha hãmyĩn yũm ꞌAxox tuꞌ, tu Paot hip, ꞌĩhã Paot te hãm tu yãꞌ mõg. 14 Tuꞌ 
xupep, ꞌũgmũꞌãte ta tu yãy tu nũꞌnãhãꞌ, hak mũg mõg, tu mõktu mõxaha 
kõmẽn Mĩtinẽn tuꞌ. 15 Tuk mũg mõg mĩpkox hã, tu Kiox hãꞌ yẽn, tu hãptup 
nõy kõmẽn Xãmõy tuꞌ mõxahaꞌ, tuk mũg mõg, tu mõktu mõxaha kõmẽn 
Mĩnet tuꞌ. 16 Ha Paot mõg putup nõg kõmẽn ꞌEp tuꞌ, nũy mõg mõꞌkaꞌok, nũy 
kõmẽn Yenoyanẽn tu ꞌãmõxãn, nũy Yoneo yõg ꞌãmuk xexka Pẽtekot mĩy.

Paot te hãmꞌãktux
17 Tu kõmẽn Mĩnet tuꞌ xip, tu ꞌEp yõg tik pẽnã max xop xãnãhãꞌ, 18  haꞌ 

nũn, ha Paot te:
— Hõmãg nũn ꞌAx tu hãmãxap, ha xatek yũmmũg, tu yõgnũ hãpxopmãꞌax 

yũmmũg kamah, ꞌĩhã hãmyaxatamuk xohix hãk xip ꞌãxop mũtik. 19 Tu 
hãpxopmãhã Topa tuꞌ, tuk kutõgnãg, tuk kuxa hittup ꞌohnãg, yã Yoneo xop tek 
kummugãhãꞌ. 20 Ha xa hãmꞌãktux xeꞌe, tu Topa yõg hãmꞌãktuxꞌax xohix ꞌãktux, 
tuꞌ xaxok ꞌohnãg, tu xa hãmyũmmũgãhãꞌ, nũy ꞌãkaꞌogãꞌ, nũy mõꞌãnĩynãm, ha 
tikmũꞌũn tek xupak, ꞌĩhã ꞌãte kõmẽn kotit hã xa hãmyũmmũgãhãꞌ, xix mĩptut 
xohix kopa hãmyũmmũgãhã kamah. 21 Tu xa hãmꞌãktux xeꞌeꞌ, tu Yoneo yõg 
tikmũꞌũn pu hãmꞌãktux, xix Genex yõg tikmũꞌũn pu hãmꞌãktux, tu Topa pu 
yãyhãhup ꞌãktux, tu ꞌõg hãpkummuk mĩy kux ꞌãktux, tu ꞌãkuxa mãm kaꞌok 
Yeyox kopa ꞌãktux. 22 Yã hõnhã ꞌũgꞌãpax: ꞌŨgmõg Yenoyanẽn tuꞌ, ha Topa Koxuk 
tek xat, ha nõm puk yĩpkox xip, tu ꞌaꞌ hãmyũmmũgꞌah, ꞌok pek hip-tup, ꞌok pek 
xok putup, 23 pãyã Topa Koxuk te ꞌã hãmꞌãktux kõmẽn xohix tuꞌ, hu: “Kanet 
kopa ꞌãxix putup, xix ꞌãxũy putup,” kaxĩy. 24 Pa ꞌak kuxãnõgꞌah, ꞌa yãy mũn tuk 
hiꞌah, pãyã Topa tuk hiꞌ. ꞌOk pek hiꞌ, yãꞌ mãx, pek xok, yãꞌ max, ꞌũyĩy yãy yõg 

hãpxopmãꞌax kux. Yeyox tek yãykutnãhãꞌ, ꞌũyĩy Yeyox yõg hãmꞌãpak maxꞌax 
ꞌãktux, haꞌãte hãpxõpmãhãꞌ, yã Topa teꞌ hep xop xohix pu hãmmaxnãhãꞌ.

25 — Hõmã ꞌãte Topa te yãy yõg tikmũꞌũn xat ꞌãktux, tu nũktu ꞌãxop pu 
hãmꞌãktux, tu hõnhã hãmyũmmũg: Yã ꞌãxop tek ꞌũm pẽnãp-tupꞌah ꞌũxeheh. 
26-27 ꞌŨgꞌãpax: ꞌÃte xa hãpxeꞌe ꞌãktux, ꞌãte ꞌãxop pu hãmꞌãktux, tu Topa yõg 
hãmꞌãktuxꞌax xohix ꞌãktux, tu Topa yõg hãmꞌãktux ꞌũm xaxok ꞌohnãg. Tik 
ꞌũm yĩpkox hok, puxix yãy yõg hãpkummuk mĩyꞌax tat. 28 Pẽnã kaꞌok! Topa 
Koxuk te ꞌãxat, puꞌ kuxa mãm kaꞌok xop pẽnã max, nũy kaꞌogãꞌ; Yã Topak-
tok xok nõm pupiꞌ, tu yãy hep ꞌãta nũꞌnãhãꞌ, nũy nõm xop kuxa tupmãꞌ. 
29 ꞌŨgmõg, ha nõm ꞌãkopaꞌ pip putup, kokex gãy nãm putuk, tuꞌ nũn putup, 
nũy kuxa mãm kaꞌok xop kix ꞌãxop kopah. Kokex gãy te kahnẽn kix, hã kaxĩy 
nõm gãy xop teꞌ kuxa mãm kaꞌok xop kix putup. 30 Ha tik kummuk te ꞌãxop 
kopaꞌ pip putup, tu hãmꞌãktux hã mõꞌãmãp-tup, haꞌ kuxa mãm kaꞌok xop 
mõgãp-tup, pu Topa yõg putat xax. 31 ꞌÕg pa mõxip! Pẽnã max! ꞌŨxaxok hok! 
Hãmyãxatamuk tikoyuk hã ꞌãte xa hãmyũmmũgãhãꞌ, ꞌok pe ꞌãmnĩy tox hã, 
ꞌok pe hãptup tox hã, ꞌãteꞌ xohix yũmmũgãhãꞌ, tuk potahaꞌ, ꞌãp-tup pax tuꞌ.

32 — Yã hõnhã ꞌãte: ꞌÃxop yã Yeyox yõg tikmũꞌũn. Pũyã Topa ꞌãpẽnã max, xix nũ 
mũtik tiꞌ, xix xa hãmyũmmũgãꞌ, xix ꞌãxex, xix xa hãmmaxnãꞌ, xix xa pexkox yõg 
hãpxop popmãꞌ yãy yõg tikmũꞌũn mũtik. 33 ꞌAk xupkumĩyꞌah, tuk nõy yõg hãpxop 
putup ꞌohnãg, tuk nõy yõg tayũmak yĩpkumĩy ꞌohnãg, tuk nõy yõg topixxax 
yĩpkumĩy ꞌohnãg. 34 ꞌÃmhok. ꞌŨghãm punethok, nũy tayũmak pop, nũy hãpxop 
ꞌũm pop, nũy mãꞌ, tuꞌ nõy xop puꞌ popmãhãꞌ, 35 nũy xa hãmyũmmũgã ꞌũghãmꞌax 
hã, xayĩy nõm hãpxop ꞌũm pip hok xop puꞌ hõm, xiꞌ pakut xop puꞌ hõm, nũy Yeyox 
yõg hãmꞌãktuxꞌax xutigãꞌ, hu: “Tikmũꞌũn te hãpxop ꞌũm paꞌ, puxiꞌ kuxa hittup 
kutõgnãg, pa tikmũꞌũn te hãpxop ꞌũm hõm, puxiꞌ kuxa hittup xexkaꞌ,” kaxĩy. ꞌŨkux.

36  Tu hãmꞌãktux kux, tuꞌ kopaxux hãꞌ xip, tu Topa pu hãmꞌãktux ꞌũnõy 
xop mũtik. 37 Haꞌ potahaꞌ, tu yãy kep hãꞌ mũg. 38  Yãꞌ kuxa te Paot xak, 
hãmꞌãktuxꞌax hah. Yãꞌ xuktux, hu: “ꞌA xe xatek ꞌũm pẽnãp-tupꞌah,” kaxĩy. 
Haꞌ mõgãhã mĩpkox hah.

Paot te Yenoyanẽn haꞌ mõg

21  1 Hak mũg mõg mĩpkox hã, tu kõnãg xexka xak, mĩpkox te kõnãg 
yĩmũꞌ mõg hãꞌ xak, tuk mũg mõg tu mõktu hãmyĩn yũm Kox tuꞌ 

mõxahaꞌ, tu hãptup nõy ha tak mõg tu mõktu mõxaha hãmyĩn yũm Honex 
tuꞌ, tu xek mũg mõg, tu mõktu kõmẽn Paꞌat tuk mũg mõxahaꞌ. 2  Ha mĩpkox 
nõy mõg Penix tuꞌ, hak mũꞌãteꞌ xipihiꞌ, tu nõm mĩpkox hãk mũg mõg, 3 tu 
hãmyĩn yũm Xip pẽnãhãꞌ, tu ꞌĩpxax haꞌ mõg, tu mõktu mõxaha hãpxexka Xit 
tuꞌ, tu kõnãg hãꞌ mõg, tu mõktu mõxaha kõmẽn Tinok tuꞌ, pu mĩpkox hãpxop 
popꞌax xupepmãhã kõmẽn Tinok tuꞌ, 4 haꞌ kuxa mãm kaꞌok xop pipihiꞌ, tu 
ꞌãmnĩy xohix te 7 hãꞌ nox pip kuxa mãm kaꞌok xop mũtik, ha Topa Koxuk te 
Paot xũyꞌax yũmmũgãhãꞌ kuxa mãm kaꞌok xop puꞌ, yĩy: “Yenoyanẽn tu ꞌãmõg 
hok!” kaxĩy. 5 Pa xemãn nõg, ꞌĩhãk mũg mõg, haꞌ nõy xop tek mũg mõgãhã 

kõmẽn kunãpaꞌ, xiꞌ xetut xop teꞌ, xix kakxop teꞌ, hak mũg kopaxux hãꞌ pip, tu 
Topa pu hãmꞌãktux hãpkux tuꞌ, 6 tu yãy kep mũg, xix yãy hax, tu ꞌãneo, nũy 
mõg, hak mũg mõg mĩpkox hã, paꞌ nõy xop te putpuꞌ mõg yãy pet hah.

7 ꞌŨgmũg pip kõmẽn Tinok tuꞌ, tu mõktu mõxaha kõmẽn Tonẽmãy tuꞌ, tuꞌ 
kuxa mãm xop yõg xape xop pẽnãhãꞌ, tuꞌ nox pip ꞌãmnĩy tox hã. 8  Hãptup 
ꞌĩhãk mũg mõg, tu mõktu mõxaha kõmẽn Xeyanet tuꞌ, tu Pinip pet tuꞌ nox 
pip. Pinip te hãmꞌãpak max ꞌãktux pax. Hõmã ꞌũkuxa mãm kaꞌok xop te tik 
te 7 yĩmõgatux, pu hãpxop xitꞌax popmãꞌ, nũy hok xop puꞌ popmãꞌ, tu Pinip 
yãykutnãhã kamah. 9 Ha Pinip kutok hex te 4, ꞌap yãytaꞌah, ꞌũxohix yã Topa 
pupi hãmꞌãktux. 10 Hak mũg nox pip Pinip pet kopah, ꞌihã tik te Topa pupi 
hãmꞌãktux nũn, ꞌũxuxetꞌax ꞌAg, tu Yonex tuꞌ xip, 11 tuꞌ nũn, tu nũktu xupep 
Xeyanet tuꞌ, tu Paot yõg nãy hĩyꞌax pahaꞌ, tu nõ yãy yĩm kĩy, xiꞌ kup kĩy, tu:

— Topa Koxuk te hãmꞌãktux, hu: “Hã kaxĩy Yenoyanẽn yõg Yoneo gãy 
xop te Paot kĩy putup, nũy puknõg xop ha mõgãꞌ,” kaxĩy.

12  Haꞌ xupak, ha tikmũꞌũn xik mũꞌãte Paot tuꞌ xak, hu:
— Yenoyanẽn tu ꞌãmõg hok! Kaxĩy.
13  Ha Paot te:
— ꞌÃxop tep-tep mũn mĩy? Tep tu ꞌãpotahaꞌ, tuk kuxa xũygãhãꞌ? ꞌAk 

kuxãnõgꞌah. ꞌOk pe kanet kopak xip, ꞌok pek xok Yenoyanẽn tuꞌ, ꞌãte 
Yeyox tu hãpxopmãhãꞌ, nũy Yeyox ꞌãxetꞌax ꞌãktux max. Kaxĩy.

14 Tu hãmꞌãktux kux, hak mũꞌãteꞌ hup, tu:
— Pũyã Topa yãy putupꞌax mĩy. Kaxĩy.
15 Tuk mũg mõg, tu yãy yõg hãpxop pop, tuꞌ xuk, nũy Yenoyanẽn tuꞌ 

mõg. 16  Ha kõmẽn Xeyanet yõg kuxa mãm kaꞌok xop ꞌũm ꞌũgmũg mũtik 
mõg, tuk mũg mõgãhã hãmyĩn yũm Xip yõg Mẽnãn hah, haꞌ kuxa yũm 
kaꞌok tap, hãmyãxatamuk xohix hãꞌ yũm, haꞌ pet kopak nox pip.

Paot te Tiak pẽnãhãꞌ
17 Tuk mũg mõg, tu mõktu mõxaha kõmẽn Yenoyanẽn tuꞌ, haꞌ nõy xop tek mũg 

pẽnãhãꞌ, tuꞌ kuxa hittup. 18 Hãptup ꞌĩhãk mũg mõg Tiak pet hah, ha Paot tek mũg 
mũtik mõg, ha tik pẽnãmax xop xohiꞌ pip. 19 Ha Paot te ꞌãneo, tu Topa te hãpxopmã 
max xohix ꞌãktux, tu Paot kaꞌogãhã pu hãpxopmãꞌax hãmpuknõg xop kopa ꞌãktux. 
20 Haꞌ xupak, tuꞌ kuxa hittup xexkaꞌ, tu Topa ꞌãktux max, tu Paot pu hãmꞌãktux, hu:

— ꞌŨgnõy: Yoneo xop punethok kuxa mãm kaꞌok Yeyox kopah, ha xateꞌ 
yũmmũg, ha Mõyyex yõg xatꞌax xohix puꞌ yĩpkox pip kamah, nũy mãynãg mĩy. 
21 Ha tikmũꞌũn te ꞌãmũn ꞌãktux, tu ꞌãkupex, hu: “Paot te Yoneo xop yũmmũgã 
kummuk, tu nõm xop te hãmpuknõg kopaꞌ pip pu hãmyũmmũgãhãꞌ, hu: “ꞌÃpu, 
Mõyyex yõg xatꞌax nĩm, tuk-tok pit nãg xax yĩmap mep hok, tu mõnãyxop yõg 
hãpxopmãꞌax hittap tat hok kamah,” kaxĩy. Pãyã tikmũꞌũn te koit. 22 Putep mũn 
mĩy? ꞌÃnũn, haꞌ xohix te hãmyũmmũg putup. 23 Nãy, ꞌũgꞌãpax, nũy mĩy: Nũnteꞌ 
pip tik te 4, nõm tik te Topa pu hãmꞌãktux xex. 24 ꞌÃmõg, tu nõm tik mõgãhãꞌ, 
tu tik xemepꞌax hãꞌ pago, pu Yoneo yõg tikmũꞌũn xohix pẽnãꞌ, nũy ꞌãyĩpkox xip 

Mõyyex yõg xatꞌax puꞌ yũmmũg. 25 Yãk mũꞌãteꞌ puknõg xop pu tappet kaxꞌãmiꞌ, 
tuꞌ xat, pu topa komut xop xitꞌax mã hok, xix xokxop hep ꞌãta mã hok, xix 
xokxop ꞌũm mãy mũg tup-tex mã hok, xiꞌ nõy hãꞌ xupxpet hok. Kaxĩy.

26  Yĩy Paot mõg, tu tik te 4 mõgãhãꞌ, tu hãptup nõy ꞌĩhã yãy pix 
tik te 4 mũtik, tu Mõyyex yõg xatꞌax puꞌ yĩpkox xip, tuꞌ mĩy, tu tik te 
Topa pet xexka xop xatꞌax puꞌ xuktux, tu ꞌãmnĩy ꞌũm pixꞌax kux putup 
yũmmũgãhãꞌ, ha ꞌãmnĩy te 7 mõꞌnãp-tup, ꞌĩhã yãy pix kux putup. Ha Paot 
te xokxop ꞌũm putex putup, nũy Topa pu mõꞌhap, nũy tuꞌ hãxyãꞌ.

Yoneo gãy xop te Paot mũg
27 Ha xemãn puxet hãꞌ nõg putup, ha Paot te Yoneo yõg Topa pet xexka 

kopaꞌ xip, ꞌĩhã ꞌAx yõg Yoneo xop teꞌ pẽnãhãꞌ, tu Yoneo yõg tikmũꞌũn 
gãyãhãꞌ, tu hãmꞌãktux hã nũktuꞌ xohix gãyãhãꞌ, tu Paot mũg, 28  tu:

— ꞌIyaet yõg tihik, mãꞌ! Nũ tik te hãmyũmmũgã kummuk hãpxexka xohix 
tuꞌ, pu Mõyyex yõg xatꞌax xaxogãꞌ, tu Topa pet xexka ꞌãktux kummuk, tu 
Genex yõg puknõg xop nũnnãhãꞌ, pu Topa xipꞌax yãyhãp-tup-tũynãg. Kaxĩy.

29 Hõmã Yoneo yõg tikmũꞌũn te Paot pẽnãhã kõmẽn kopah, ha ꞌEp yõg tik 
puknõg ꞌãxetꞌax Tonop mõgãhãꞌ, ha hãmpeꞌpaxex, hu: “Paot teꞌ mõgãhã Topa 
pet xexka kopa kamah,” kaxĩy. Pãyãꞌ mõgãꞌah. 30 Ha nõm tikmũꞌũn xohix gãy, tu 
yãy tu nũꞌnãhã mõꞌkaꞌok, tu Paot mũg, tu Topa pet xexka kopaꞌ xut, tu yãykumĩy 
hãptopah, ha hãpxip ꞌohnãg Topa pet xexka mõꞌyĩnnĩn. 31 Ha tikmũꞌũn te Paot 
putex putup, ha tik ꞌũm te xonat yõg Kononeo pu hãmꞌãktux, hu:

— Yenoyanẽn yõg tikmũꞌũn xohix gãy nãm! Kaxĩy.
32 Ha xonat xop yõg Kononeo te xonat xop xat, xix kapitãm xop, haꞌ nũn 

mõꞌakꞌok, ha Yoneo yõg tikmũꞌũn teꞌ pẽnãhãꞌ, hu Paot kix kux. 33 Ha Kononeo 
te Paot mũg, tuꞌ xut gãy xop kopah, tu pipkup mãg xap hãꞌ hĩy, tuꞌ yĩkopit, hu:

— ꞌŨ ꞌũm nũhũꞌ? Kaxĩy.
Tu xe:
— Putep mũn mĩy? Kaxĩy.
34 Ha nõm tikmũꞌũn gãy te hãmꞌãktux hãꞌ yãnãn, yĩy Kononeo te 

hãmꞌãpak ꞌohnãg, huꞌ xat, hu:
— Kãy mõgã xonat pet kaꞌok hah. Kaxĩy.
35 Haꞌ mõgãhã mĩptut mĩpkuꞌĩn tuꞌ, pa nõm tikmũꞌũn tep-tex putũmnãg, 

yĩy xonat xop te Paot pupi tu pepiꞌ xup, tu mĩptut hã mõxakux. 36  Ha 
Yoneo yõg tikmũꞌũn xohix teꞌ peꞌ mõg, tuꞌ yĩy kaꞌok, tu:

— ꞌŨp-tex! ꞌŨp-tex! Kaxĩy.

Paot te yãy pupi hãmꞌãktux
37 Ha xonat pet haꞌ mõgãhãꞌ, ꞌĩhã Paot te:

— ꞌOk xatek tux hok ꞌũ hãmꞌãktux? Kaxĩy.
38  Ha Kononeo te:

— Xate Genex yĩyꞌax yũmmũg. ꞌOk ꞌãmũn yã ꞌEyit yõg tihik, nõm te tik 
te 4.000 mõgãhã hãm panip tuꞌ, nũy gohet mũtik yãykix? Kaxĩy.

39 Ha Paot te:
— ꞌAk mũnꞌah. Yãk mũn Tax yõg Yoneo, tu hãpxexka Xinit tuk nãhãꞌ, 

ha Tax mũn kõmẽn xexka hokꞌah. ꞌOk xatek tux hok, ꞌãte hãmꞌãktux 
tikmũꞌũn puꞌ? Kaxĩy.

40 Ha Kononeo te:
— ꞌÃpu, ꞌãyĩy. Kaxĩy.
Ha Paot te mĩpkuꞌĩn yĩmũꞌ xip, ꞌĩhãꞌ yĩm xix, pu tikmũꞌũn yĩy hok, ha 

Paot te hãmꞌãktux tikmũꞌũn puꞌ, Yoneo xop yãy yĩyꞌax hã hãmꞌãktux, hu:

22  1 — ꞌŨnõy mũnõm xop, xiꞌ tak mũnom xop, ꞌũgꞌãpax ꞌãte 
hãmꞌãktux. Kaxĩy.

2  Ha Yoneo yõg tikmũꞌũn te yãy yĩyꞌax ꞌãpak, tu:
— Nãy, hup, nũy ꞌĩy hok. Kaxĩy.
Tuꞌ yĩy ꞌohnãg, ha Paot te:
3  — ꞌŨgmũn Yoneo, tu kõmẽn Tax yõg tihik, tu hãpxexka Xinit tuk 

nãhãꞌ, pa kõmẽn Yenoyanẽn kopak tittap, ha hãmyũmmũgãꞌax Gãmãniet 
te ꞌã hãmyũmmũgãhãꞌ, tu mõnãyxop hittap yõg hãpxopmãꞌax xohix ꞌã 
hãmyũmmũgãhãꞌ, ha ꞌãte Topa xak ꞌãxop xohix putuk, tuꞌ xatꞌax mĩy 
mãynãg. 4 Hõmãg gãy, tuꞌ kuxa mãm kaꞌok xop kix putup, Yeyox yõg 
putat putup nõg tuꞌ. ꞌAteꞌ mũg, tu kanet kopaꞌ xex nõm xop, ꞌok pe 
tihik, ꞌok pe ꞌũhũn. 5 Ha tik te ꞌãmãnex xop xatꞌax teꞌ yũmmũg, xix tik te 
hãmyũmmũg xop teꞌ yũmmũg. ꞌA ꞌãte mõꞌãmãꞌah, pãyã hãpxeꞌe ꞌãktux. 
Nõm xop te ꞌaꞌ popmãhã tappet, tu kõmẽn Namãn yõg Yoneo xop pu 
kaxꞌãmiꞌ, ꞌũyĩy kuxa mãm kaꞌok xop mũy, tuꞌ kĩy, nũy kix. Kaxĩy.

6  Tu xe hãmꞌãktux, hu:
— Tu tak mõg, tu kõmẽn Namãn tu hãmhũmnãg tuk xip, mãyõn yãy 

koteꞌ yũm ꞌĩhãk xip, ha hãpxip ꞌohnãg ꞌĩhã kuyãnãm xexka te pexkox tuꞌ 
xakot. 7 Hak nãhã hãm tuꞌ, tu yãnmũn xupepꞌax ꞌãpak, ha: “Xaot, Xaot, 
teptu xatek xũygãhãꞌ?” Kaxĩy.

8  — Ha ꞌãte: “ꞌŨ ꞌũm ꞌãmũn?” kaxĩy.
— Ha tute: “ꞌŨgmũn Nãyane yõg Yeyox. Xatek xũygãhãꞌ,” kaxĩy.
9 — Ha tikmũꞌũn te ꞌũgmũtik mõg te kuyãnãm pẽnãhãꞌ, pãyã ꞌaꞌ yĩyꞌax ꞌũm 

ꞌãpakꞌah. 10 Ha ꞌãteꞌ yĩkopit, hu: Yãyãꞌ, putep xatek putup ꞌũ mĩy xaꞌ?” kaxĩy.
— Ha: “ꞌÃyok, nũy mõg, tu mõktu xupep Namãn tuꞌ, ha tik ꞌũm te xa 

hãmꞌãktux putup, tu Topa yõg xatꞌax xa hãmyũmmũgãp-tup,” kaxĩy.
11 — Yã ꞌãte hãmpẽnã hok nõm kuyãnãm xexka hah, yĩy tikmũꞌũn tek mõgãhãꞌ, 

yĩm hã Namãn tuꞌ. 12 Ha tik te Topa xak, ꞌũxuxetꞌax ꞌÃnãnĩn, ha Namãn yõg 
Yoneo xop xohix te nõm ꞌãktux max. 13 Hak haꞌ nũn, tuk yĩkãgnãg xip, tu 
hãmꞌãktux, hu: “ꞌŨgnõy Xaot, Topa te ꞌãpa maxnãhãꞌ, xa xe hãmpẽnãꞌ,” kaxĩy.

— Hak pa max, ha ꞌãte ꞌÃnãnĩn pẽnãhãꞌ, 14 ha: “Hõmã hãmyãxatamuk xohix 
ꞌĩhã mõnãyxop yõg Topa te xa yãykutnãhãꞌ, xa Topa yõg putupꞌax mĩy, nũy 

tik te hãmyok mĩy ꞌãxetꞌax Yeyox pẽnãꞌ, nũy nõm yĩyꞌax ꞌãpax, ha hõnhã 
xateꞌ xupak, xiꞌ pẽnãhãꞌ, xix hãmyũmmũg, 15 tu Yeyox yõg hãmꞌãpak mãxꞌax 
ꞌãktux putup tikmũꞌũn xohix puꞌ, tu hãpxopmãꞌax xohix pẽnãꞌax ꞌãktux putup. 
16 Putep hip xateꞌ? ꞌÃpu, ꞌãte ꞌãp-tox pix putup, pu Topa ꞌãkuxa maxnãꞌ, nũy 
ꞌõg hãpkummuk mĩyꞌax xaxogãꞌ, ꞌĩhã Yeyox yã ꞌãxuxyã ꞌãktux,” kaxĩy.

17 Tu xe hãmꞌãktux, hu:
— Tuk nũn putpuꞌ, tu nũktu xupep kõmẽn Yenoyanẽn tuꞌ, tu Topa pu hãmꞌãktux 

Topa pet xexka kopah, tu yãy koxuk hã Yeyox pẽnãhãꞌ, 18 ha hãmꞌãktux, hu: “Mõg, 
Yenoyanẽn kunãpa ꞌãmõg, yã tikmũꞌũn tek mũn ꞌãktuxꞌax putup nõg,” kaxĩy.

19 — Ha ꞌãte: “Yãyãꞌ, tikmũꞌũn te ꞌãte hãpkummugãhã yũmmũg, ha ꞌãteꞌ 
kuxa mãm kaꞌok xop mũg Topa pet kopah, haꞌ yũmmũg kamah, yã ꞌãte kanet 
haꞌ mõꞌtat, tuꞌ kix nõm xop kuxa mãm kaꞌok ꞌãkopah, ha tikmũꞌũn xohix teꞌ 
yũmmũg. 20 Tikmũꞌũn te ꞌõg nũꞌkutnãꞌax ꞌExtep putex, ꞌĩhãk xip, tu pekpaxex 
max, tup-tup, tu tikmũꞌũn yõg topixxax pẽnãhãꞌ nõm te ꞌExtep putex,” kaxĩy.

21 — Ha Yeyox te: “ꞌÃmõg, ꞌãte ꞌãmõgãp-tup hãptox tuꞌ, hãmpuknõg xop 
hah,” kaxĩy. Tu ta tuꞌ kux. Kaxĩy.

22-23 Ha tikmũꞌũn te Paot yõg hãmꞌãktuxꞌax ꞌãpak, tuꞌ yĩy ꞌohnãg, pa Paot 
teꞌ puknõg xop ꞌãktux, yĩy ta tikmũꞌũn gãy, tup-tup nõg, tuꞌ yĩy kaꞌok tu:

— ꞌŨp-tex! ꞌŨp-tex! Kaxĩy.
— Tik kummuk putex! Kaxĩy.
— Pũyã tu xok! Kaxĩy.
Tu topixxax tox mahap, tu hãpkõnõn mõꞌpok pepiꞌ, ꞌũgãy tuꞌ. 24 Ha 

xonat xop yõg Kononeo teꞌ pẽnãhãꞌ, hu Paot xut mõꞌkaꞌok, tuꞌ xat, pu 
xonat pet xexka kaꞌok haꞌ mõgãꞌ, ha xeꞌ xat, puꞌ kix xokxax hã, ha:

— ꞌŨxũy hã hãmꞌãktux putup, tu ꞌõg hãpxopmãꞌax kummuk ꞌãktux putup. Kaxĩy.
25 Ha xokxax xit hãꞌ hĩy, nũy nõꞌ kix ꞌĩhãꞌ Paot te Kapitãm yĩkopit, hu:

— ꞌOk Hõm yõg gohet teꞌ xat, pu Hõm yõg tik ꞌũm kix, ꞌĩhã hãpkummuk 
mĩy ꞌohnãg? Kaxĩy.

26  Ha xonat xop yõg Kapitãm teꞌ xupak, tu Kononeo pu hãmꞌãktux, hu:
— Nãy, paxip. Putep mũn mĩy putup? Kãy yã Hõm yõg tihik! Kaxĩy.
27 Ha nõm Kononeo nũn, tu Paot yĩpkopit, hu:

— ꞌÃyĩy. ꞌOk ꞌãmũn yã Hõm yõg tihik? Kaxĩy.
Ha:

— Ya hamũn. Kaxĩy.
28  Ha Kononeo te:

— ꞌÃte tayũmak xexka hã pago, nũy yãyhã Hõm yõg tihik. Kaxĩy.
Pa Paot te:

— Yã Hõm yõg ꞌũgnãhãꞌ, xik mũg tak, xik mũg tut. Yãk mũn Hõm yõg 
tik xeꞌeꞌ. Kaxĩy.

29 Ha xonat xop nõm teꞌ kix putup nũꞌpahaꞌ, ꞌũkuxãnõg tuꞌ, ha Kononeo 
kuxãnõg kamah, Paot kĩy huh, ꞌĩhã Hõm yõg gohet teꞌ xat hok puyĩy Hõm 
yõg tik kix hok.

Paot teꞌ xexka xop keppaꞌ xip
30 Hãptup ꞌĩhã Kononeo te Paot xut, tu Yoneo xop yõg tik xop pa te 

hãmyũmmũg haꞌ mõgãhãꞌ, xix ꞌãmãnex xexka xop keppah, puꞌ yĩkopit, nũy 
Paot yõg hãpkummuk mĩyꞌax yũmmũg. Ha Paot te Yoneo xexka xop keppaꞌ xip.

23  1 Tu tik xop pa te hãmyũmmũg pẽnã kaꞌok, tu:
— ꞌŨnõy mũnõm xop, Topa tek kuxa yũmmũg, ha hãmyok mĩy 

ꞌũghiꞌax tox hã. Kaxĩy.
2 Ha tik te ꞌãmãnex xop xatꞌax ꞌÃnãnĩn, tuꞌ xat, pu Paot yĩkox kix, 3 ha Paot te:

— Pũyã Topa ꞌãkix! ꞌÃpa max, pãyã ꞌãkuxa kummuk! Xateꞌ nõy mõgãhã 
mõꞌãmãꞌax hã. ꞌÃyũm, nũy hãpxopmãꞌax kopit, nũy Mõyyex yõg xatꞌax hãꞌ 
kopit, pa Mõyyex teꞌ kixꞌax xat hok. Kaxĩy.

4 Ha tik nõy te:
— Teptu xate ꞌãmãnex xop xatꞌax mãnõg? Kaxĩy.
5 Ha Paot te:

— ꞌŨgnõy, ꞌãteꞌ yũmmũgꞌah. ꞌOk tik te ꞌãmãnex xop xatꞌax nõꞌõm? Topa yõg 
tappet tek xat, hu: “Tik te ꞌãxop xatꞌax ꞌũm ꞌãktux kummuk hok,” kaxĩy.

6-8 Tuꞌ xexka xop pẽnãhãꞌ, haꞌ yãg Paniye xop, haꞌ yãg Xanoxeo xop. Paniye 
xop xohix kuxa mãm kaꞌok putpuꞌ hiꞌax kopah, hu: “Tikmũꞌũn xohix xakix, 
tuꞌ putpuꞌ hip-tup,” tu xe: “Yãꞌ pip koxuk, xix pexkox yõg nũꞌpok xop,” kaxĩy. 
Pa Xanoxeo xop xohix kuxa mãm ꞌohnãg, tu: “ꞌÃmhok. ꞌAꞌ koxuk ꞌũm xipꞌah. 
Yãꞌ xakix xeꞌeꞌ, tu putpuꞌ hip-tup ꞌohnãg,” kaxĩy. Yĩy Paot yĩy kaꞌok, tu:

— ꞌŨnõy mũnõm xop: ꞌŨgmũn Paniye yõg, huk kuxa yũm kaꞌok putpuꞌ hĩnnãꞌax 
kopah. Xatek yĩkopit, ꞌok peꞌ xakix xop putpuꞌ hip-tup, ꞌok peꞌ hip-tup hok. Kaxĩy.

Ha Paniye xop te hãmꞌãktux hãꞌ nõy yãnãn Xanoxeo xop mũtik, tuꞌ gãy 
nãm. 9 Tuꞌ yĩy kaꞌok, tu yãykix putup Paot hã, ha tik te hãmyũmmũg yok, 
yã kama Paniye yõg, tu:

— Yãꞌ max Paot! ꞌOk pe koxuk ꞌũm, ꞌok pe pexkox yõg nũꞌkutnãꞌax ꞌũm 
te kãy pu hãmꞌãktux, kopxix Topa mũtik yũmũg kumĩy putup hok. Kaxĩy.

10 Haꞌ gãy xexkah, yĩy xonat yõg Kononeo te Paot hãꞌ yĩpkutuk, tuꞌ xat, 
puꞌ xut, tu xonat pet kaꞌok haꞌ mõgãhãꞌ.

11 ꞌÃmnĩy koxtap ꞌĩhã Yeyox xip Paot yĩkaꞌ, tu:
— ꞌÃkuxãnõg hok! ꞌÃmũn tek mũn pupi hãmꞌãktux, tu ꞌũgmũn ꞌãktux 

putup kõmẽn Yenoyanẽn tuꞌ, xix hãpxexka Hõm tu kamah. Kaxĩy.

Haꞌ xaptop hã Paot putex putup
12  Hãptup ꞌĩhã Yoneo xop te yãy tu nũꞌnãhãꞌ, tu hãmꞌãktux xex, tu Topa 

ꞌãxetꞌax ꞌãktux hã hãmꞌãktux xex, tu:
— Paot putex hok, kopxik xit hok! Kaxĩy.
13  Yã tik te 40 tep-tex putup, 14 tuꞌ mõg ꞌãmãnex xexka xop hah, xix tik 

xop te hãmyũmmũg hah, tu:

— ꞌŨgmũꞌãte hãmꞌãktux xex Topa puꞌ, hu: “Paot putex hok, kopxik xit 
hok,” kaxĩy. 15 ꞌÃmõg, Hõm yõg xonat xop yõg Kononeo hah, nũy tuꞌ xax, 
pu Paot nũnnãy, ꞌũyĩkopit nũy, pãyã mõꞌãmãꞌ. ꞌŨgmũꞌãtep-tex putup putat 
hã, ꞌũxaptop huh ꞌũp-tex putup. Kaxĩy.

16  Pa Paot ꞌũptix teꞌ xupak, tuꞌ mõg tu mõktu xupep xonat pet kaꞌok 
xexka tuꞌ, tu Paot puꞌ xuktux, 17 ha Paot te xonat yõg Kapitãm xãnãhãꞌ, hu:

— Nũ tik tuktup mõgã ꞌãxop yõg Kononeo hah, puyĩy hãmꞌãpakꞌax ꞌãpax. 
Kaxĩy.

18  Haꞌ mõgãhãꞌ nõm Kononeo hah, tu:
— Paot te kanet kopaꞌ xup, tuk xãnãhãꞌ pu tik tuktup mõgã ꞌãhah. Kaxĩy.
19 Ha Kononeo te tik tuktup yĩm hãꞌ mũg, tuꞌ xut, tuꞌ yĩkopit, hu:
— Xate putep ꞌãktux putup? Kaxĩy.
20 Ha tik tuktup te:

— Yoneo xop te yãy tu nũꞌnãhãꞌ, nũy ꞌãmũn tuꞌ xax, xa hãptup ꞌĩhã 
Paot mõgãꞌ, pu xeꞌ yĩkopit. Pãyã mõꞌãmãꞌ. ꞌAꞌ yĩkopit putupꞌah, pãyãp-tex 
putup. 21 Yã tik te 40 te hãmꞌãktux xex Topa puꞌ, tuꞌ xit hok xiꞌ xoꞌop hok, 
nũy Paot putex. Yã hõnhãp-tex putup. Kaxĩy.

22  Ha Kononeo te tik tuktup pu hãmꞌãktux, hu:
— Hãmꞌãktux hok, ꞌaꞌ xaptop hokꞌah. Kaxĩy.

Ha Paot mõgãhã Gohenanok Penik hah
23  Tu Kapitãm 2 xãnãhãꞌ, tuꞌ xat, hu:

— ꞌÃmnĩy koxtap ꞌĩhã mõg kõmẽn Xeyanet tuꞌ, yã hõnhã kãmãnok te 
200 pop, xix xonat xop te 200 pop kamah, pu kãmãnok yĩmũꞌ mãm, ha 
xonat nõy te 200, te yãꞌ pata hãꞌ mõg, tu pox tox tat pop. 24 Ha Paot pu 
kãmãnok nũnnãy, tu Gohenanok Penik haꞌ mõgãꞌ. Kaxĩy.

25 Tu Gohenanok Penik pu tappet kaxꞌãmiꞌ, hu:
26  “ꞌŨgmũn Kononeo Kanao Nix, ꞌãte Gohenanok xeꞌe Penik pu kaxꞌãmiꞌ, 

nũy hãmyũmmũgãꞌ, tu ꞌãneo.
27 Yoneo xop te nũ tik mũg, nũy putex, hak xut Yoneo gãy xop kopah. Yã 

hãpxexka Hõm yõg tik ꞌãxa. 28  Tuꞌ mõgãhã Yoneo yõg pa te hãmyũmmũg 
xop hah, nũy Paot yõg hãpkummuk mĩyꞌax yũmmũg. 29 Ha Yoneo xop 
te yãy yõg xatꞌax hãꞌ yĩkopit, tuꞌ kupex, tu Paot yõg hãmyũmmũgꞌax 
puknõg ꞌãktux, pãyã kãy te tik ꞌũm putex ꞌohnãg, tu yãꞌ xupxet ꞌohnãg, ꞌaꞌ 
kummukꞌah, ꞌap putex putupꞌah ꞌãteꞌ, yã kanet kopaꞌ xix ꞌap putupꞌah ꞌãte 
kamah. 30 Ha Yoneo xop tep-tex putup ꞌũxaptop huh, yĩy hãpxip ꞌohnãg ꞌãte 
xa mõgãp-tup, pu Yoneo xop kupeh, ha xateꞌ kopit. Tu ta tuꞌ kux.” Kaxĩy.

31 Ha ta ꞌãmnĩy koxtap ꞌĩhã xonat xop te kãmãnok yĩmũꞌ mãm xop mõg, 
ha xonat xop te pox tox tat mõg, tuꞌ pata hãꞌ mõg, tu putpuꞌ mõg Yenoyanẽn 
tuꞌ, 32 ha kãmãnok yũmũꞌ mãm xop te Paot mũtik mõg. Tuꞌ mõg, 33 tu mõktu 
mõxaha kõmẽn Xeyanet tuꞌ, tu Gohenanok Penik pu tappet hõm, tu Paot 
mõgãhã Penik keppah. 34 Ha tappet mõꞌkupix hãmãxap, tuk-nãy tuꞌ yĩkopit, hu:

ꞌAT 23

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



291

— Piꞌyã ꞌõgnũ hahãm? Kaxĩy.
Ha Paot te:

— Yã Xinit. Kaxĩy.
35 Ha Penik te:

— Nãy, ꞌãte ꞌõg hãmꞌãktuxꞌax ꞌãpak putup, ꞌĩhã kupexꞌax xop nũꞌ. Kaxĩy.
Tuꞌ xat, pu Paot xix ꞌũxatꞌax ꞌEnot yõg kopitꞌax pet kopah, haꞌ mõgãhãꞌ, tuꞌ xix.

Yoneo xop te Paot kupex

24  1 ꞌÃmnĩy te 5 nõg, ꞌĩhã tik te ꞌãmãnex xop xatꞌax ꞌÃnãnĩn nũn, tu 
nũktu xupep kõmẽn Xeyanet tuꞌ, xix Yoneo xexka xop nũn, xix 

tik gãy xop yõg hãmꞌãktuxꞌax Tet nũn, nũy Paot kupeh. 2  Haꞌ xãnãhãꞌ, ha 
Tet te nõm Gohenanok pu hãmyũmmũgãhãꞌ hu:

— Gohenanok Penik: Tikmũꞌũn xohix te ꞌãp-tup pax, ꞌõg hãpxopmãꞌax max 
hah, ha Yoneo yõg tikmũꞌũn kuxa xohix mãm, tuꞌ hittup, xate hãmyũmmũg hah, 
3 yĩy tikmũꞌũn xohix te ꞌãmũn ꞌãktux max. Yãꞌ puxiꞌ. 4 ꞌÃte hãmꞌãktux kutõgnãg 
putup. ꞌŨgꞌãpax, kopxix hãpxip kutõgnãg hãmꞌãktux kux. 5 Paot te hãmꞌãktux 
kummuk, tuꞌ yĩy hã nũktu tikmũꞌũn xohix gãyãhãꞌ, tu hãpxexka xohix tuꞌ mõg, 
yã Nãyane yõg xop xohix xat. 6 Hõmã tute Yoneo yõg Topa pet xexka yãyhãp-
tũynãg putup, tu tik puknõg mõgãhã Topa pet xexka kopah, pak mũꞌãteꞌ mũg, 
nũy hãpxopmãꞌax kummuk kopit ꞌũgmũ yõg xatꞌax hã. 7 Pa ꞌãxop yõg Kononeo 
gãy, tu Paot xut, tuꞌ mõgãhãꞌ, tuꞌ xat, pu nũ nõm xop kãy kupeh, nũy Paot kupeh 
ꞌãkeppah. 8 ꞌÃpu, ꞌũyĩkopit, nũy hãpxopmãꞌax kummuk yũmmũg. Kaxĩy.

9 Ha Yoneo xop te:
— Ya hamũn! ꞌAp koitꞌah! Kaxĩy. Pãyãꞌ koit.

Paot te yãy ꞌãktux Penik keppah
10 Ha Gohenanok Penik te tuꞌ yĩm xix, nũy Paot puꞌ:
— ꞌÃyĩy, kaxĩy.
Ha Paot te:

— Gohenanok Penik, hãmyãxatamuk xohix hã xatek mũ yõg tikmũꞌũn yõg 
hãpxopmãꞌax kopit max, yãk hittup, nũy xa hãmꞌãktux. 11 ꞌÃmnĩy xohix te 12 
ꞌĩhã ꞌãte Yenoyanẽn tuꞌ xupep nũy nũk xup Topa puꞌ, ꞌũxohix teꞌ yũmmũg. 12 ꞌÃte 
hãmꞌãktux hãꞌ nõy yãnãn ꞌohnãg tikmũꞌũn mũtik, tuk yĩy hã gãyã ꞌohnãg Topa 
pet xexka kopah, ꞌa kõmẽn kopa hãk ꞌũm gãyãꞌah. 13 Yoneo xexka xop te koit. 14 Pa 
Yeyox yõg putat hãk xip, tu Topa xak, tu nõm pu nũk xup, tuk yĩpkox xip Mõyyex 
yõg xatꞌax xohix puꞌ, xix Topa pupi hãmꞌãktux xop xohix puꞌ. 15 Tuk kuxa yũm 
kaꞌok: yã tikmũꞌũn te hãmyok mĩy te putpuꞌ hip-tup, xix tikmũꞌũn te hãpkohe mĩy 
te putpuꞌ hip-tup kamah, ha nõm Yoneo xop te yãy putpuꞌ hiꞌax hip kamah, tu 
hãmmax hip. 16 Yãk hãmyok mĩy, ha Topa tek yũmmũg, xix tikmũꞌũn. Kaxĩy.

17 Tu xe hãmꞌãktux, hu:
— Ha hãmyãxatamuk xohix nõg, ꞌĩhãk nũn, tu nũktu xupep yõgnũ 

hãpxexka tuꞌ, nũy hãpxop hok popmã Topa puꞌ, xix yõgnũ tikmũꞌũn puꞌ, 

18  ꞌĩhã ꞌAk yõg Yoneo xop nũn, tuk pẽnãhã Topa pet xexka kopah, ha ꞌãte 
yãy pix, Topa yõg xatꞌax tek xat hah, hak yĩy ꞌohnãg, yãk puxehnãg xip. 
19 Piꞌyãꞌ pip ꞌAx yõg Yoneo xop hõnhã? ꞌAp nũnꞌah, nũy ꞌũgkupeh. 20 Hõmã 
Yoneo xexka xop tek yĩkopit. ꞌÃpu, nõm xexka xop ꞌũyãnãn tuꞌ yĩkopit, ꞌok 
pe ꞌãte hãpxeꞌe ꞌãktux, ꞌok pe ꞌãte koit. 21 Pãyã hõmã nõm xop te yõgnũ 
hãmꞌãktuxꞌax putup nõg, ꞌĩhã ꞌãte hãmꞌãktux, hu: “Hõnhã xatek yĩkopit, ꞌok 
pe xakix xop putpuꞌ hip-tup, ꞌok pe putpuꞌ hip-tup hok,” kaxĩy. Tu ta tuꞌ kux.

22  Ha Penik te hãmyũmmũg, tu Topa yõg putat yũmmũg max, pãyã ꞌap 
Paot yĩkopit putupꞌah, hu:

— Nãy, ꞌũhip, pu xonat xop yõg Kononeo Nix nũꞌ. ꞌŨnũn, yĩy ta ꞌãte ꞌãkopit. Kaxĩy.
23  Tuꞌ xat, ha Paot xix mĩptut kopah, pu xonat pẽnãꞌ, pãyã hãpkumep 

mĩptut xexka kopah, tu hãpxopmãp-tup, puxiꞌ mĩy, haꞌ tux hok kamah puꞌ 
xape xop pẽnãꞌ, nũy hãpxop ꞌũm popmã Paot puꞌ.

Paot te yãy pupi hãmꞌãktux Penik keppah, xix Nonoxit keppah
24 ꞌÃmnĩy kutõgnãg ꞌĩhãꞌ nõg, ha Penik nũn, xiꞌ xetut Nonoxit nũn 

kamah, nõm Yoneo hex, ha Paot xãnãhãꞌ, ha Paot te tikmũꞌũn kuxa yũm 
kaꞌok Yeyox Kunnix kopa ꞌãktux, haꞌ xupak. 25 Ha Paot te:

— Topa teꞌ xak, pu tikmũꞌũn xohix hãmyok mĩy, haꞌ yõg hãpxopmãꞌax 
xohix kopit putup, ꞌok peꞌ max, ꞌok peꞌ kummuk. Kaxĩy.

Ha Penik kuxãnõg, tu Topa teꞌ kopitꞌax yĩpkutuk, hu:
— Mõg, mõg! Kaxĩy.
Tu xe:
— Hãptup nõy kopxix ꞌãxãnãꞌ. Kaxĩy.
26 Pãyã tayũmak ꞌũm hip, pu Paot tu tayũmak ꞌũm xax, yĩy xãnã 

punethok, hãmꞌãktux hãꞌ nõy yãnãn nãm huh, pa yã Paot te tuꞌ hõm ꞌohnãg.
27 Ha hãmyãxatamuk 2 nõg, ha Penik mõg kumaꞌ mõg, ha Pox Pex nũn 

ꞌũyãnãn tuꞌ, ha Penik te Paot xix mĩptut kopah, nũy Yoneo xop kuxa hittupmãꞌ.

Paot te Hõm yõg tik teꞌ xohix xatꞌax tuꞌ xak, puyĩꞌ xut pu mõg

25  1 Ha Pex nũn tu nũktu kõmẽn Xeyanet tuꞌ xupep, ha ꞌãmnĩy 3 
nõg, ꞌĩhãꞌ mõg tu mõktu Yenoyanẽn tuꞌ xupep. 2  Ha ꞌãmãnex 

xexka xop te hãmyũmmũgãhãꞌ, xix Yoneo xexka xop te hãmyũmmũgãhãꞌ, 
tu Paot ꞌãktux, tuꞌ kupex, tuꞌ xak, 3  pu Paot nũnnãy Yenoyanẽn tuꞌ, 
ꞌũxaptop putex putup ha putat kopah. 4 Pa Pex te:

— ꞌÃmhok. Yãꞌ xip Xeyanet tuꞌ, hak mõg putup putpu Xeyanet tuꞌ. 5 Nãy, 
pax xa Paot kupex, hu ta mõg ꞌũgmũtik, nũy kupeh. Kaxĩy.

6 Ha ꞌãmnĩy te 10 nõg, ꞌĩhã Pex te Xeyanet tu putpuꞌ nũn, tu hãptup nõy ꞌĩhãꞌ 
xat pu Paot nũnnãy. 7 Haꞌ nũn, ha Yenoyanẽn yõg Yoneo xop teꞌ kupex nãm, tu 
yĩkopit, pãyã hãmꞌãktux hã koit, ha Pex teꞌ gãy xop yõg hãmꞌãktux ꞌãpak, tu:

— ꞌĨntuꞌ. ꞌÃte hãmyũmmũgꞌah, ꞌok pe Paot te hãpkummuk mĩy, ꞌok peꞌ 
mĩy hok? Kaxĩy.

8  Ha Paot te:
— ꞌÃte hãpkummuk ꞌũm mĩy ꞌohnãg, ꞌok pe Yoneo yõg Topa pet xexka 

tuꞌ, ꞌok pe Hõm yõg gohet puknõg tuꞌ. Kaxĩy.
9 Pa Pex te Yoneo xop kuxa hittupmãp-tup, hu:

— ꞌOk mõg putup Yenoyanẽn tuꞌ, ꞌãte ꞌãyĩkopit? Kaxĩy.
10 Pa Paot te:
— ꞌAk mõg putupꞌah. ꞌÃte Xex putup, pu yõgnũ hãpxopmãꞌax kopit. Yãꞌ 

max. ꞌÃte hãpkummuk ꞌũm mĩy ꞌohnãg, ha xateꞌ yũmmũg. 11 Pax pu Yoneo 
xop koit hok, kopxix xupap-tup hok. Yã ꞌãteꞌ xokꞌax yĩpkutuk ꞌohnãg. Pax pu 
Yoneo xop koit, ha ꞌãte hãpkummuk ꞌũm mĩy hok, ꞌãpuꞌ xat puk putex hok. 
ꞌÃte Hõm yõg tik teꞌ xohix xatꞌax putup, yã ꞌãte Xex putup, puk yĩkopit. Kaxĩy.

12  Ha Pex teꞌ xexka xop mũtik hãmꞌãktux hãꞌ nõy yãnãn, ha hãmꞌãktux 
kux, tu Paot pu hãmꞌãktux, hu:

— Xate Xex mũn putup, hu Xex ha ꞌãmõg. Kaxĩy.

Paot te ꞌAginip keppaꞌ xip
13 Hãpxip kutõgnãg ꞌĩhãꞌ ꞌAginip nũn, tu tikmũꞌũn xat, tuꞌ nũn tu nũktu 

kõmẽn Xeyanet tuꞌ xupep, xix Menenĩn, tu Pex haꞌ nũn, nũy ꞌãneo. 14 Tuꞌ tihiꞌ, 
ꞌãmnĩy xohix hãꞌ tihiꞌ, ha Pex te Paot ꞌãktux ꞌAginip tuꞌ, tu hãmꞌãktux, hu:

— Tik ꞌũm xip, ha Penik te mĩptut kopaꞌ xix, tuꞌ xut pu mõg ꞌohnãg. 15 Hõmã 
ꞌũkxip Yenoyanẽn tuꞌ, ha Yoneo yõg ꞌãmãnex xexka xop teꞌ kupex, tup-tex putup, 
16 pa ꞌãte: “Hõm yõg gohet teꞌ xat hok pu tik ꞌũm ꞌũhok tup-tex hok. ꞌÃmhok. Hõm 
yõg gohet teꞌ xat, puꞌ kupeh xop kãy haꞌ nũn, nũy kupeh, pu kãy yã yãy ꞌãktux, 
nũy kupex xop yõg hãmꞌãktux hãꞌ yãnãn,” kaxĩy. 17 Haꞌ nũn yãy tu nũꞌnãhãꞌ, ha 
ꞌãteꞌ hip putupꞌah, tu hãptup nõy hãꞌ xat, pu Paot nũnnãy, ꞌũyĩꞌ yĩkopit. 18 Haꞌ 
kupex xop teꞌ kupex, pa kãy te hãpkummuk mĩy ꞌohnãg, tup-tex ꞌohnãg, tuꞌ 
xupxet ꞌohnãg, 19 pãyã Yeyox ꞌãktux, nõm xok, ha Yoneo xop te hãmꞌãktux hãꞌ nõy 
yãnãn nãm Paot mũtik, ha Paot te: “Yeyox hi putpuꞌ. ꞌŨgkuxa yũm kaꞌok Yeyox 
putpuꞌ hiꞌax kopah,” kaxĩy. 20 ꞌÃte hãmpeꞌpaxex, hu: “Pute ꞌũm nũhũꞌ? Kaxĩy. Tuk 
yĩkopit, pãyãꞌ yĩkopit yũmmũgꞌah, hu Paot puꞌ: “ꞌOk mõg putup Yenoyanẽn tuꞌ, 
ꞌãte ꞌãyĩkopit?” kaxĩy. 21 Pa Paot te: “ꞌÃmhok. ‘Ak mõg putupꞌah. ꞌÃte Xex putup, 
puk yĩkopit,” kaxĩy. ꞌÃteꞌ xat, pu nũnteꞌ xix, pu Xex ha mõꞌkutnãꞌ. Kaxĩy.

22  Ha ꞌAginip te:
— ꞌÃte kãy yõg hãmꞌãktux ꞌãpak putup. Kaxĩy.
Ha Pex te:

— Hãptup ꞌĩhã hãmꞌãpak putup. Kaxĩy.
23  Hãptup ꞌĩhã ꞌAginip nũn, tu tik teꞌ xatꞌax yõg topixxap max mõꞌtat, 

tu Pex yõg mĩptut hãmꞌãta kox xexka hãꞌ mõꞌnãhãꞌ, tu kõmẽn yõg xexka 
xop xix xonat yõg Kononeo xop mũtik mõxakux, ha Pex teꞌ xat, pu Paot 
nũnnãy, haꞌ nũn. 24 Ha Pex te:

— ꞌÃxexka ꞌAginip, xix ꞌãxexka xop xohix: ꞌÃxop te kãy pẽnãhãꞌ, yã Yoneo 
yõg tikmũꞌũn xohix teꞌ xak, nũy tup-tex. 25 Ha ꞌãteꞌ yĩkopit, ha hãpkummuk 

xexka ꞌũm mĩy ꞌohnãg, pup-tex, ha yũmũg xatꞌax xexka Xex mũn putup, 
puꞌ yĩkopit, yĩy Xex ha ꞌãte mõꞌkutnãp-tup. 26 Tu tappet tu kaxꞌãmi putup 
Xex pu kamah. Pute ꞌũm ꞌãte kaxꞌãmiꞌ? ꞌAp yũmmũgꞌah ꞌãteꞌ. Hu ꞌãte Paot 
xat, pu hãmꞌãktux, xayĩy yĩkopit. Tuꞌ yĩkopit kux, kopxix kaxꞌãmiꞌ, 27 nũy 
tappet hã Paot yõg hãpkummuk mĩyꞌax Xex pu hãmyũmmũgãꞌ. Kaxĩy.

Paot te yãy pupi hãmꞌãktux ꞌAginip keppah

26  1 Ha ꞌAginip te Paot pu hãmꞌãktux, hu:
— ꞌÃpu, ꞌãyĩy. Kaxĩy.

Ha Paot teꞌ yĩm pepiꞌ xix, tu hãmꞌãktux, hu:
2-3 — ꞌÃxexka ꞌAginip, xate Yoneo xop xat, tu Mõyyex yõg xatꞌax yũmmũg, yĩk 

kuxa hittup, tu kupex xop pu hãmꞌãktux hãꞌ yãnãn putup. ꞌŨghip, nũy ꞌũgꞌãpax.
4 — Yoneo xop xohix tek yũmmũg, yã yõgnũ hãm tuk xip hãmãxap, tuk 

nũn Yenoyanẽn tuꞌ, ꞌihãk mũn kakxop tuktup, xiꞌ xiptap. 5 Yoneo xop tek 
yũmmũg, hak mũn Paniye xop yõg, nõm xop te Topa xak xeꞌẽgnãg. 6 Yã 
hõnhã xatek yĩkopit Topa te hãmꞌãktux xex hã, ha Topa te mõnãyxop pu 
hãmꞌãktux xex, hu: “Tikmũꞌũn xohix te putpuꞌ hip-tup,” kaxĩy. 7 Hõmã Topa 
te hãmꞌãktux xex, ha Yoneo yõg tikmũꞌũn xohix teꞌ xak, tu ꞌãmnĩy xohix hã 
Topa pu nũk tetex, pa Yoneo xop tek kupex, ꞌĩhãk kux yũm kaꞌok putpuꞌ hiꞌax 
kopah, xix hãmmax hip. 8 Teptu hãmpeꞌãpanõm? ꞌOk Topa te hãpxopmãꞌax 
kaꞌok mĩy hok? Yãꞌ mĩy. ꞌOk Topa te putpu ꞌãhĩnnꞌãp-tup hok? Yãp-tup. Kaxĩy.

9-10 Tu xe hãmꞌãktux, hu:
— Hõma ꞌãte hãmpeꞌpaxex, hu: “Yeyox mũn kummuk,” kaxĩy. Tu Yeyox 

ꞌãktux kummuk, tuꞌ kuxa mãm kaꞌok xop xex kanet kopah, ha Yoneo yõg 
ꞌãmãnex xop tek xat, tu ꞌãꞌ hõm yãy ꞌãxetꞌax, ꞌũyĩy tu xeh, tuꞌ kix, tuk 
hittup. 11 Tuꞌ kix kakixnãg Yoneo yõg Topa pet kopah, tu Yeyox ꞌãktux 
kummuk yĩgãhãꞌ, tuꞌ gãynãm, tuꞌ pek mõg hãptox tuꞌ, nũy mũy, nũy xũygãꞌ.

Paot te yãy kuxa yũm ꞌãktux
12  — Yã ꞌãmãnex xexka xop te ꞌãꞌ hõm yãy ꞌãxetꞌax, tu kaxꞌãmi tappet tuꞌ, 

ha ꞌãte nõm tappet mõgãhãꞌ, tuk mõgꞌax Namãn tuꞌ, 13  tu putat hãk mõg, 
mãyõn te yãy koteꞌ yũm ꞌĩhãꞌ, ꞌãte kuyãnãm kaꞌok pẽnãhãꞌ, ha pexkox tuꞌ 
xakot, ha mãyõn yãnãm kutõgnãg, pa Topa yõg yãnãm xexkaꞌ, hak nõy 
xop teꞌ pẽnãhã kamah. 14 Hak mũg xohix hãm tuꞌ xakux, ha ꞌãte yãnmũn 
xupepꞌax ꞌãpak, ha Yõneo xop yãy yĩyꞌax hã hãmꞌãktux, hu: “Xaot, Xaot: 
Teptuk xũygãhãꞌ? Yã tu nõ yãy mũn xũygãhãꞌ,” kaxĩy.

15 — Ha ꞌãte: “ꞌŨ ꞌũm ꞌãmũn?” kaxĩy.
— Ha:
“ꞌŨgmũn yã Yeyox, ha xatek xũygãhãꞌ kuxa mãm kaꞌok xop hã. 16 Pa ꞌãyok, 

tuk-nĩhã xip. ꞌÃhak nũn, nũy xã yãykutnãꞌ, xak mũn pu hãpxopmãꞌ, xak mũg 
pẽnãhã hãmãxap, ha xaꞌ mũg putup ꞌũxeheh, xak mũn ꞌãktux tikmũꞌũn puꞌ. 
17 Yã ꞌãte mõꞌãkutnãp-tup Yoneo yõg tikmũꞌũn hah, xix hãmpuknõg xop hah, 

ꞌAT 25 ,  26

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



295

tu ꞌãpẽnãnãꞌ xip, nũy ꞌãxut nõm gãy xop kopah. 18 ꞌÃte nõm tikmũꞌũn kuxa 
hittupmãp-tup, ꞌõg hãmꞌãktuxꞌax hãꞌ hittupmãp-tup, pu hãpkoxtap ꞌũkuxa 
nĩm, ha Topa yõg yãnãm xeꞌe teꞌ kuxa hittupmãp-tup, pu yõgnũ putat hãꞌ 
mõg, ha xate hãmꞌãktux hã, ꞌãte nõm tikmũꞌũn mõy putup Hãmgãyãgnãg 
tuꞌ, puyĩy Topaꞌ kummuk mĩyꞌax xaxogãꞌ, pu tu kux, puyĩy yãyhã Topa yõg 
tikmũꞌũn, nõm xop kuxa mãm kaꞌok ꞌũgmũn kopah.” ꞌŨkux. Kaxĩy.

19 Tu xe:
— ꞌOk yũmmũg, ꞌãxexka ꞌAginip? ꞌŨgmũg xuxyã tek xat pexkox tuꞌ, hak 

yĩpkox xip. 20 Tu hãmꞌãktux Namãn tu hãmãxap, tuk-nãy tu Yenoyanẽn tu 
hãmꞌãktux, xix hãpxexka Yonex tuꞌ, xiꞌ puknõg xop punethok puꞌ, tu yãyhãhup 
yũmmũgãhãꞌ, pu hãpkummuk mĩy kux, nũy Topa ha mõg, puyĩy hãmyok mĩy, 
puꞌ xohix te yãyhãhup pẽnãꞌ. 21 Pãyã Yoneo xop tek putup nõg, tuk mũg, ꞌĩhã 
Topa pet xexka kopak xip, hak putex putup. 22 Pa Topa tek kaꞌogãhãꞌ, yĩy ꞌãte 
hãmꞌãktux kux ꞌohnãg, tuꞌ xohix pu hãmyũmmũgãhãꞌ, tu Topa tappet hittap 
puxehnãg hã hãmyũmmũgãhãꞌ. Hõmã Mõyyex te hãmꞌãktux, xix Topa pupi 
hãmꞌãktux xop te hãmꞌãktux kamah, yĩy ꞌãte tikmũꞌũn xohix pu hãmꞌãktux 
hãmãxap, 23 nũy Yoneo yõg tikmũꞌũn kuxa kummuk xit, xiꞌ puknõg xop kuxa 
kummuk xit, yã hõnhãꞌ hep xop xohix kuxa max yãnãnꞌax. Tu ta tuꞌ kux. Kaxĩy.

24 Tu hãmꞌãktux kux, ha Pex yĩy kaꞌok, tu:
— Paot, ꞌãp-tox kummuk! Xate tappet punethok mõꞌkupix, ha tappet te 

ꞌãp-tox kummugãhãꞌ! Kaxĩy.
25 Pa Paot te:

— ꞌAp ꞌũkputox kummukꞌah. Yã hãpxeꞌe ꞌãktux. Kaxĩy.
26  Tu ꞌAginip pu hãmꞌãktux, hu:

— ꞌÃte yãyhãhup ꞌohnãg, ha tikmũꞌũn xohix teꞌ yũmmũg. ꞌAginip, xate 
hãmyũmmũg kamah. Topa teꞌ xaptop hãꞌ mĩy ꞌohnãg. 27 Hõmã Topa pupi 
hãmꞌãktux xop te Topa te hãmꞌãktux ꞌãktux. ꞌAginip, ꞌok ꞌãkuxa yũm 
kaꞌok Topa pup hãmꞌãktux xop kopah? Yãꞌ yũm. ꞌAꞌ yũmmũg. Kaxĩy.

28  Ha ꞌAginip te:
— Nãy, ꞌok ꞌãpeꞌãpaxex, hu: “Hãpxip kutõgnãg ꞌĩhã ꞌAginip te yãhãp-tup 

Kunnix yõg”? ꞌÃmhok! ꞌA yãyhãp-tupꞌah ꞌãteꞌ. Kaxĩy.
29 Ha Paot te:

— Yãꞌ max ꞌãmũn yãyhã Kunnix yõg. ꞌOk pe hãpxip kutõgnãg ꞌĩhãꞌ, ꞌok 
pe hãpxip tap ꞌĩhãꞌ, ꞌãtep-tup ꞌãxohix yãyhã Kunnix yõg, ꞌũkputuk, pa 
kupuk mãg xap hãꞌ hĩyꞌax ꞌaꞌ putupꞌah. Kaxĩy.

30 Ha ꞌAginip tek-nĩhãꞌ xip, xix Pex, xix Menenĩn, xiꞌ xexka xop xohix te 
nũ mũtik mãm xop, 31 tuꞌ mõg, tu hãmꞌãktux hãꞌ nõy yãnãn, hu:

— Nũhũ tik max, haꞌ maxꞌah tik xix kanet kopah, tup-tex mũn kummuk. 
Yã tik te hãpxopmã max. Kaxĩy.

32  Ha ꞌAginip te Pex pu hãmꞌãktux, hu:
— Kãy xupaꞌax, pãyã Xex mũn haꞌ mõg putup, pu hãpxopmãꞌax tuꞌ kopit. 

Pũyãꞌ mõg! Kaxĩy.

Paot te kõmẽn Hõm haꞌ mõg

27  1 Ha Paot mõgãp-tup hãpxexka ꞌItat tuꞌ (hak mũn Nok te xe kaxꞌãmiꞌ, 
tuk mõg Paot mũtik), mĩpkox hãk mũg mõg, nõm mĩpkox te kõnãg 

yĩmũꞌ mõg, ha xonat xop te 100 yõg kapitãm te Paot pẽnãnãꞌ xip, tuꞌ kãy nõy 
xop pẽnãhã kamah, yã Kapitãm Yot te xonat xop ꞌĨpet yõg. 2 Hak mũg mõg 
kõmẽn ꞌAnamãtĩn yõg mĩpkox hã, tu hãpkux te hãpkũyãgnãg hãk mũg mõg, ha 
hãpxexka Mãxenõn yõg ꞌAnixtah te kõmẽn Texanõn, tuꞌ xip, tuꞌ nũn, tuk mũg 
mũtik mõg. 3 Ha hãptup ꞌĩhã kõmẽn Xinõm tuꞌ mõxahaꞌ, ha Yot max Paot tuꞌ, tu 
hãm tuꞌ mõg tux hok, pu mõg, nũy xape xop pẽnãꞌ, pu nõm Paot mõꞌnĩynãm, nũy 
nõ hãpxop tuꞌ popmãꞌ, ha ꞌãmnĩy hãꞌ xape pet tuꞌ nox xip, tu mõꞌyõn. 4 Tu hãptup 
ꞌĩhãk mũg mõg mĩpkox hã, tu hãmyĩn yũm Xip tuꞌ yĩpxeꞌe hãk mũg mõg, ꞌãmuuh 
kaꞌok tuꞌ keppa mõꞌkouk hah. 5 Hak mũg mõg kõnãg xexka xak tuꞌ, ha hãpxexka 
Xinix yĩkãgnãg, xix hãpxexka Pẽnpit, tuk mũg mõg, tu mõktu mõxaha hãpxexka 
Nix yõg kõmẽn Mĩha tuꞌ. 6 Ha xonat yõg Kapitãm te kõmẽn ꞌAnexãnit yõg mĩpkox 
xipihiꞌ, haꞌ nũn, tu hãpxexka ꞌItat haꞌ mõg putup, hak mũg mõg nõm mĩpkox hã.

7 Tuk mũg mõgnãg, pak mũg mõg puꞌũgnãg, ꞌãmuuh kaꞌok hah, ha 
ꞌãmnĩy punethok ꞌĩhã mõxaha hãmyok tu, kõmẽn Xinit keppah, pa 
ꞌãmuuh gãy, ha mĩpkox mõg ꞌohnãg, hak mũg mõg yĩpxax hah, hãmyĩn 
yũm Kenet tuꞌ, ha kõmẽn Xanmõn yĩkãgnãg. 8  Ha mĩpkox te hãm tuꞌ 
xupep, tu hãpkux yĩkãgnãg hãꞌ xip, tuꞌ mõgnãg mõg, tu mõktu mõxaha 
hãmyĩkox Kõnãg Xexka Yĩkox Max tuꞌ, ha kõmẽn Nayet te hãmhũmnãg.

9 Tuk mũg pip ꞌãmnĩy xohix hã, ha hãmyãxatamuk kaꞌax, yã Yoneo xop 
te ꞌãmuk xexka ꞌãxetꞌax “yãy kuxa mãxnãꞌax” mĩy tap, ha hõnhã ꞌãmuuh 
gãy ꞌãxi mõꞌkouk, ha tex gãy, hu kõnãg xexka gãyãhãꞌ, ha Paot te tik te 
mĩpkox mõgãhã pu hãmꞌãktux, hu:

10 — Tihik, hõnhã mĩpkox hãk mõg maxꞌah, ꞌãmuuh kaꞌok hah, Tuꞌ gãy, 
hak mũg kix putup kõnãg gãy hã, ha kõnãg te mĩpkox kopaꞌ pip hãpxop 
koxyõy putup, xix mĩpkox, xix tikmũꞌũn kix putup kamah. Kaxĩy.

11 Pãyã Kapitãm Yot te hãmpeꞌpaxex, hu:
— Paot te mĩpkox mõgꞌax yũmmũg kutõgnãg, pa mĩpkox xuxyã teꞌ 

yũmmũg xexkaꞌ, xix mĩpkox yõg tik mõgãꞌax. Kaxĩy.
Huꞌ yĩpkox pip ꞌohnãg Paot puꞌ. Ha mĩpkox xuxyã xiꞌ mõgãꞌax mõg putup. 

12  Hãmyĩkox Kõnãg Xexka Yĩkox Max mũn maxꞌah, pu mãyõn ꞌãnuk mẽy 
3 hãk nox piꞌ, nũy ꞌãmuuh gãy kuxꞌax hip, nũy hãmꞌãxi hãk pip, hu kõmẽn 
Penix tuꞌ mõg putup, nũy hãmyĩn yũm Kenet yõg hãmyĩkox tuk nox piꞌ. 
Penix te mõꞌkouk yok haꞌ yũm, huꞌ max, pu mãyõn ꞌãnuk nũn 3 hãk pip.

ꞌAmuuh gãy te mõꞌkouk
13 Ha ꞌãmuuh te mõꞌkouk haꞌ xuxiꞌ, ha hãmpeꞌpanõm, hu: “Yã hõnhãꞌ max 

ꞌãmuuh,” kaxĩy. Ha pipkup putux te mĩpkox hãm tuꞌ xup kõnãg kopah, haꞌ 
xut, tuꞌ mõg, tu Kenet yõg hãpkux hãmhũmnãg hãꞌ mõg. 14 Hãpxip kutõgnãg 

ꞌĩhã ꞌãmuuh gãy te hãm tuꞌ xupep, ꞌãmuuh ꞌãxetꞌax Nõnet, tuꞌ gãy xeꞌẽgnãg, 
15 ha tik te mĩpkox ꞌũm mõgã hok, yã ꞌãmuuh te nuhuknãm, yĩy mĩpkox yãy 
tuꞌ mõgãhãꞌ. 16 Ha hãmyĩn yũm Kanap tuk mũg mõg, pu ꞌãmuuh hẽnãhãꞌ, haꞌ 
mõg, ꞌĩhã ꞌãmuuh te xuxik-tõgnãg, mĩpkox kutõgnãg te kõnãg kopaꞌ xip, haꞌ 
xut, kõnãg hã nõm nũnnãhãꞌ, tu mĩpkox xexka kopa pepiꞌ xex, tuꞌ hĩy. 17 Haꞌ hĩy 
kux, hak mũg mĩpkox xexka hĩy kaꞌok poxit xexka kaꞌok hã, nõm kup tuꞌ hĩy 
kaꞌok, pu ꞌãmuuh koxyõy hok, hak mũg kuxãnõg, Nip yõg hãpkux kummuk 
yĩpkutuk tuꞌ, tu mĩpkox yõg topixxax xexka keppa nũnnãhãꞌ, ꞌãmuuh te nõm 
mõꞌkouk, tuꞌ mõgãhãꞌ, pu Nip tu mõg hok. 18 Ha ꞌãmuuh gãy te mĩpkox mõꞌyõn, 
tu mahamnãm kõnãg yĩmũꞌ, ha mĩpkox te hãpxop punethok tat, tup-tux, hak 
mũg kuxãnõg, tuk mũꞌãte nõm hãpxop mõꞌpok kõnãg tuꞌ, pu mĩpkox te tutnap. 
19 Tu ꞌãmnĩy 3 hãk mũꞌãte yãy yõg yĩm hã mĩpkox yõg hãpxop xupepmãhãꞌ.

20 ꞌÃmnĩy xohix hãk mũꞌãte mãyõn pẽnã ꞌohnãg xix mãyõnnãg, ha ta 
ꞌãmuuh kaꞌok, hak mũꞌãte hãmpekpaxex xakix putup.

21 ꞌÃmnĩy punethok hãk mũg xit ꞌohnãg, yĩy Paot yok, tuk-nĩhãꞌ xip 
nõm tik xop kopah, tu:

— ꞌÃxop, teptu ꞌãyĩpkox ꞌohnãg ꞌũgmũn puꞌ? Teptu Kenet tuꞌ nox ꞌãpip 
hok? ꞌÃte ꞌãyummũgãp-tup, pãyã xatep-tup nõg, yã hõnhã hãpxop punethok 
xaxogãhãꞌ kõnãg xexka kopah. 22  Pa ꞌãkuxãnõg hok! ꞌAp tik ꞌũm xok 
putupꞌah, pa mĩpkox mũn yãy koxyõy putup. 23 ꞌÃte Topa pu hãpxopmãhãꞌ, 
yĩy ꞌãmnĩy koxtap hã pexkox yõg nũꞌkutnãꞌax tek haꞌ nũn, tuk yĩkaꞌ xip, 24 tu 
ꞌã hãmꞌãktux, hu: “Paot, ꞌãkuxãnõg hok. Xate Xex keppa xip putup, ha Topa 
te mĩpkox kopa tikmũꞌũn pẽnãnãꞌ xip, xayĩy ꞌãxakix hok, yãꞌ hip-tup,” kaxĩy. 
25 Yĩy ꞌãkuxa hittup, Topa te hãmꞌãktux xex hah, ꞌĩhãk kuxa yũm kaꞌok Topa 
kopah. 26 Pa mĩpkox te hãmyĩn yũm yõg hãpkux haꞌ mõg putup. Kaxĩy.

27 Ha ꞌãmnĩy te 14 nõg, ꞌĩhãk mũꞌãte kõnãg xexka Mẽnitehãn tuk 
mõxahaꞌ, ha ꞌãmuuh kaꞌok te mĩpkox yãy mõgãhãꞌ, ha ꞌãmnĩy kote ꞌĩhã 
mĩpkox yõg tik xop te hãmpeꞌpaxex, hu:

— Hãm ꞌũm xip tu hãmhũmnãg. Kaxĩy.
28 Tu kõnãg yõg mẽt mõꞌkupix, ha kõnãg xet yõg mẽt xohix te 36, ha xeꞌ 

mõg, tu kõnãg yõg mẽt xe mõꞌkupix, ha mẽt te 27. 29 Ha hãpkux yõg mĩkaxxap 
xexka yĩpkutuk, tu mĩpkox te mĩkax tu yãy koxyõy yĩpkutuk, yĩy mĩpkox 
yõg pipkup putux te 4 kõnãg kopa mõꞌpok, nõm poxit hĩyꞌax mĩpkox nãꞌkup 
tu nõꞌhãp, pu mĩpkox tu mõg hok. Ha Topa tuꞌ xak, pu hãptup mõnãy. 30 Pa 
mĩpkox yõg tik xop te nũꞌpap-tup, tu mĩpkox kutõgnãg te kõnãg yĩmũ mõg hãꞌ 
mõxakux, tu tuꞌ xaptop hãꞌ mõgãp-tup, tu hãmꞌãktux, nũy mõꞌãmãꞌ, hu:

— ꞌŨgmũg mõg, nũy pipkup nõy mõꞌyõn kõnãg xexka kopah, pu mĩpkox 
tu mõg kux. Kaxĩy.

Pãyãꞌ koit. 31 Ha Paot te xonat yõg Kapitãm pu hãmꞌãktux, xix xonat xop puꞌ, hu:
— ꞌŨxat, puꞌ xohix mĩpkox kopaꞌ piꞌ, ka ꞌãxop xakix. Kaxĩy.
32  Ha Kapitãm teꞌ xat, pu mĩpkox kopaꞌ piꞌ, ha xonat xop te mĩpkox 

kutõgnãg xit xak, ha yãy xeꞌe tuꞌ mõg, ha kõnãg gãy teꞌ xupepmãhãꞌ.

33  Ha hãptup ꞌĩhã Paot te:
— ꞌÃpu, ꞌãxit. ꞌÃmnĩy te 14 hã ꞌãxop xit ꞌohnãg, ꞌãkuxãnõg tuꞌ. 34 Yĩy xa 

hãmꞌãktux, xa ꞌãxit, nũy yãy kaꞌogãꞌ. Topa te hãmꞌãktux xex, ꞌap ꞌãxaxok 
putupꞌah, ꞌap xakix putupꞌah, xix ꞌap xũy putupꞌah. Kaxĩy.

35 Tu hãmꞌãktux kux, tu pãm pahaꞌ, tu Topa ꞌãktux max, tuꞌ koxip, tuꞌ 
mãhãꞌ, haꞌ xohix teꞌ pẽnãhãꞌ. 36  Tuꞌ kuxa hittup, tuꞌ xit. 37 Yã nõm xop te 
mĩpkox kopaꞌ pip xop xohix te 276. 38  Tuꞌ xit, tuꞌ hi kaꞌok, tu pãm xap 
xuxnãg te xetox pop, tu kõnãg xexka tu mõꞌpok, pu mĩpkox tu tutnep.

Tikmũꞌũn xohix te hãmnak tuꞌ mõxahaꞌ
39 Tu hãptup ha ta hãm pẽnãhãꞌ, hãm ꞌũm ꞌap yũmmũgꞌah, pa hãpkux pẽnãhãꞌ, 

haꞌ max, ha hãpkux tu mĩpkox mõgãp-tup. 40 Ha pipkup te nĩpkox putux yãhãꞌ, 
haꞌ mõg ꞌohnãg, ha kõnãg xexka kopa mõꞌpok, tu mĩmpe nõm mĩpkox mõgãꞌax 
koꞌaꞌ, ha topixxax xexka hĩy ꞌãmuuh te nõm tõmãhãꞌ, tu hãpkux haꞌ mõg. 41 Pa 
mĩpkox xupup te ꞌãmot yĩmũꞌ pip, tuꞌ mõg ꞌohnãg, ha mĩpkox ta kup te kõnãg 
yĩmũꞌ xup, tu yãy mahap, ha kõnãg xexka gãy teꞌ koxyõy.

42  Ha xonat xop te tikmũꞌũn nõm kanet kopaꞌ pip xop kix putup, pu tu 
nũꞌpa hok, 43  pãyã xonat yõg Kapitãm te Paot putup pax, tup-tex putupꞌah, 
huꞌ xat hok, pu nõm xop kix hok, tu xeꞌ xat, pu kõnãg tu tuk-nĩhãm mõg. 
44 Ha nõm mõg yũmmũg hok xop te mĩmpe hãꞌ mõg, haꞌ xohix te nũꞌpahaꞌ, 
tu hãpkux tuꞌ mõxahaꞌ.

Paot te Mãot tuꞌ xip

28  1 Hak mũg nũꞌpahaꞌ, tu hãm ꞌũm yũmmũg, ha hãmyĩn yũm ꞌãxetꞌax 
Mãot. 2 Ha Mãot yõg tikmũꞌũn tek mũg kuxa kaꞌ, tu kuxap xexka mĩy, 

hãm ꞌãxi hah, ha tex tihix, haꞌ xap tep-tex. 3 Ha Paot te kuh pop, tu kuxap yĩmũ 
mõꞌpok, ha kãyã gãy kuh tuꞌ xupep, pukpex tuꞌ xupep hah, tu Paot yĩm putop, 
tu ta tuꞌ xup. 4 Ha Mãot yõg tikmũꞌũn teꞌ pẽnãhãꞌ, tuꞌ nõy pu hãmꞌãktux, hu:

— ꞌÕhõm tik kummuk putuk. ꞌÃte nõm tik teꞌ nõy putex pekpaxex. Kõnãg 
xexka gãy tuꞌ xupahaꞌ, pa Topa tep-tup nõg, tu kãyã pup-tõmãhãꞌ. Kaxĩy.

Ha kaxĩy nõm tikmũꞌũn te Paot peꞌpaxex kummuk.
5 Pãyã Paot teꞌ yĩm puhmĩy, tu nõ kãyã mõꞌyõn kuxap kopah, tuꞌ pakut ꞌohnãg, 

tuꞌ xũy ꞌohnãg. 6 Ha tikmũꞌũn te Paot yĩm mõm hip, tuꞌ xok tuꞌ nãꞌ pẽnãp-tup, tu 
xeꞌ hip, pãyã Paot hittup pax, tuꞌ pakut ꞌohnãg, yĩy tikmũꞌũn teꞌ yẽy, hu:

— Hamũn yã topahnãg ꞌũm! Kaxĩy.
7 Ha Mãot yõg xexka Pup, tup-texop xexkah, yãꞌ yõg hãm punethok 

pip, tu yãy pet ha tuk mũg xãnãhãꞌ, ꞌũ non pix, ha ꞌãmnĩy 3 hãk mũg 
pip. 8  Ha Pup mũg tak pakut, haꞌ xax pukpex, tuꞌ xakuk xiꞌ ta hep, ha 
Paot mõg, tup-tox yĩmũꞌ yĩm xex, tu Topa pu hãmꞌãktux hãꞌ hittupmãhãꞌ, 
hã xax xuxiꞌ. 9 Ha Mãot yõg tikmũꞌũn pakut xop teꞌ xupak, tuꞌ nũn, haꞌ 
hittupmãhãꞌ. 10 Haꞌ kuxa hittup xexkaꞌ, tuk mũg hãpxop hok põpmãhãꞌ, ha 
mĩpkox kopak mũg mõg, ha nõm xop te hãpxop punethok ꞌũgmũꞌãꞌ nĩm.

ꞌAT 27 ,  28

Tu Mãot nĩm, nũy Hõm haꞌ mõg
11 Ha mĩpkox nõy te hãmyĩn yũm Mãot tuꞌ xip, hãm ꞌãxiꞌ yõg mẽy 3 hãꞌ xip, 

tu kõmẽn xexka ꞌAnexãnit tuꞌ nũn, ha mĩpkox ꞌãxetꞌax “topak-tonnix”, kaxĩy. 
Ha mẽy 3 nõg, hak mũg mõg mĩpkox hã. 12 Tu ta kõmẽn Xinakox tuk-mũg 
mõg, tuk pip ꞌãmnĩy 3 hã. 13 Tu hãmhũmnãg tuꞌ mõg, tu ꞌItat yõg kõmẽn Hey 
pẽnãhãꞌ, ha hãptup nõy ꞌĩhã ꞌãmuuh max te mõꞌkouk, tuk mũg mõgã mõꞌkaꞌok, 
tu mõktu ꞌãmnĩy 2 hã kõmẽn Potep tuk mũg mõxahaꞌ. 14 Tuk mũg kuxa mãm 
kaꞌok xop xape pipihiꞌ, hak mũꞌãteꞌ pet tuꞌ pip ꞌãmnĩy te 7 hã, tuk mũg mõg, tu 
mõktu mõxaha kõmẽn xexka Hõm tuꞌ. 15 Hak xape xop teꞌ xupak, tuꞌ nũn, tu 
nũktu ꞌAp yõg hãm nãkox tuꞌ mõxahaꞌ, xix Mẽn tikoyuk tuꞌ mõxahaꞌ, ha Paot 
kaꞌogãhãꞌ, ha Paot te Topa ꞌãktux max, tu yãy kuxa hittup xexkah.

Tu Hõm tuꞌ xip
16  Tu Hõm kopak mũg mõxahaꞌ, ha Paot te xonat puxehnãg mũtik tihi 

mĩptut kopah, pu pẽnãnãꞌ xip. Ha Paot te mĩptut xuxyã pu tayũmak hõm 
nũy mĩptut kopa ꞌãtiꞌ.

17 Ha ꞌãmnĩy 3 nõg, ꞌĩhã Paot te Hõm yõg Yoneo xop xãnãhãꞌ, ha yãy tu 
nũꞌnãhãꞌ, ha Paot te:

— ꞌŨnõy mũnom xop, Yoneo xop tek mũg, pãyã ꞌãte hãpxopmã ꞌũm kummuk 
ꞌohnãg tikmũꞌũn tuꞌ, xix mõnãyxop yõg hãpxopmãꞌax ꞌãte kummugã ꞌohnãg, ha 
kanet kopak xix, tuꞌ puknõg xop hak mõgãhãꞌ. 18 Hak yĩkopit, tuk xupagãp-tup, 
ꞌãte hãpkummuk ꞌũm mĩy ꞌohnãg hah, ꞌũyĩk xok. 19 Pa Yoneo xop tek putup nõg, 
yãk putex putup, yĩy ꞌãte tuꞌ xak, pu Xex ꞌũgyĩkopit, yãg gãy ꞌohnãg Yoneo yõg 
tikmũꞌũn tuꞌ. 20 Tu ꞌãpẽnãp-tup, nũy xa hãmꞌãktux, hak hĩy kupuk mãg xap ha 
Yeyox hã, yã ꞌIyaet yõg tikmũꞌũn xohix te nõm hip, hãmmax hip tuꞌ. Kaxĩy.

21 Haꞌ nõy te:
— ꞌAk mũꞌãte tappet ꞌũm mõꞌkupixꞌah, ha Yonex yõg xop te nũ tappet 

kutnã ꞌohnãg, ha Hõm yõg nõy xop te ꞌãkummuk ꞌãktux ꞌohnãg. 22  Hak 
mũꞌãte ꞌõg hãmꞌãktuxꞌax ꞌãpak putup, nũy hãmyũmmũg. Teptu Yoneo xop 
xohix te Yeyox xop putup nõg? Kaxĩy.

23 Ha Yoneo xop te hãptup ꞌũm nũn, Yoneo xop punthok nũn, nũy hãmꞌãpax, tu 
yãy tu nũꞌnãhã Paot pet tuꞌ, ha Paot te Topa te yãy yõg tikmũꞌũn xat yũmmũgãhãꞌ, 
tu hãptup tox hã hãmꞌãktux, tu ꞌãmnĩy ꞌĩhã hãmꞌãktux kux, tu Yeyox ꞌãktux, 
tu Mõyyex yõg xatꞌax hã hãmyũmmũgãhãꞌ, xix Topa pupi hãmꞌãktux xop hã 
hãmyũmmũgãhã kamah, nũy Yeyox yã Topa yõg hãmyãykutnãꞌax ꞌãktux. 24 Haꞌ 
yãg kuxa mãm kaꞌok, paꞌ yãg kuxa mãm ꞌohnãg, 25 tu yãy pu hãmꞌãktux, tu 
hãmꞌãktux hãꞌ nõy yãnãn, tu hãmꞌãktux ꞌĩhãꞌ mõg, Ha Paot te:

— Hõmã Topa Koxuk te hãmyũmmũg, yĩy ꞌIyait te Topa pupi hãmꞌãktux, 
tu mõnãyxop pu hãmꞌãktux, hu:
 26 “ꞌÃmõg, tikmũꞌũn hah, tu hãmꞌãktux, hu:

ꞌÃxop te hãmꞌãpak, pãyã hãm ꞌũm ꞌãpak ꞌohnãg,

tu hãmpenãhãꞌ, pãyã hãm ꞌũm pẽnã ꞌohnãg.
 27 Yã tikmũꞌũn putox kaꞌok,

tu mõꞌyãy yĩpkox yĩnnĩn, nũy hãmꞌãpak hok,
xiꞌ pa kĩy kamah, nũy hãmpẽnã hok,
ka hãmyũmmũg, xix yãyhãhup,
ka Topa yõg putat hãꞌ mõg ꞌũxeheh, ꞌãte nõm hittupmãꞌax,
pãyãp-tup nõg. Yã Topa teꞌ xuktux tap.” Kaxĩy.

28  Ha Paot xe hãmꞌãktux, hu:
— ꞌÃte xa hãpxeꞌe ꞌãktux: Topa te hãmꞌãpak maxꞌax nũꞌkutnãp-tup 

hãmpuknõg xop hah, haꞌ yĩpkox pip, puyĩy Topa ꞌũkuxa kummuk xit, nũy 
kuxa max tat ꞌũyãnan tuꞌ. Kaxĩy.

29 Ha Yoneo xop mõg, tu hãmꞌãktux hãꞌ nõy yãnãn nãm hãꞌ mõg.
30 Hãmyãxatamuk 2 hã Paot teꞌ yõg mĩptut kopaꞌ xip, haꞌ xape xop nũn, 

nũy Paot pẽnãꞌ, haꞌ kuxa hittup, tu Topa te yãy yõg tikmũꞌũn xat ꞌãktux 
pax. 31 Tu Topa te Yeyox yãykutnãhã ꞌãktux tikmũꞌũn puꞌ, haꞌ puknõg xop 
teꞌ tux hok, pu mĩy, ꞌĩhãꞌ xohix teꞌ yũmmũg.

Ha Nok te Yeyox yõg mõꞌpok xop yõg hãpxopmãꞌax ꞌãktux kux. 

1  1 ꞌŨgmũn yã Paot, Yeyox Kunnix tu hãpxopmãhãꞌ, ha Topa tek 
yãykutnãhãꞌ, tuk xãnãhãꞌ, nũy mõgkutnãꞌ, ꞌãte hãmꞌapak maxꞌax 

ꞌãktux, hu xa kaxꞌãmi nũhũ tappet.
2 Hõmã, hãmyãxatamuk xohix ꞌĩhã Topa te mõnãyxop hittap pu hãmꞌãktux xex, 

ha Topa yõg pupi hãmꞌãktux xop hittap teꞌ xuktux, tu tappet tu kaxꞌãmiꞌ, hu: “Topa 
te tik xop mõꞌ pok putup, pu xa hãmꞌãpak maxꞌax ꞌãktux,” kaxĩy. 3 Yĩy Topa tappet 
te Topak-tok ꞌãktux, tu yũmũg xuxyã Yeyox Kunnix ꞌãktux, hak mũ yõg tikmũꞌũn 
kutok pit, yã mõnãyxop hittap Namix mõkputox Yeyox. 4 Tuꞌ max xeꞌẽgnãg, Topa 
putuk tuꞌ, yã Topak-tok xeꞌeꞌ, tuꞌ xok xeꞌe, yĩy Topa te hãpxopmã kaꞌok xeꞌẽgnãg, 
tuꞌ hĩnnãhã putpuꞌ, puꞌ xohix yũmmũg, yã Yeyox mũn Topa hãk-tok. 5 Yã Topa 
tek yãykutnãhãꞌ, nũy nũgkutnãꞌ, tu ꞌã yãy ꞌãxetꞌax hõm ꞌũ puknõg xop xohix kuxa 
mãmmã kamah, pu tuꞌ yĩpkox pi hãmꞌãpak maxꞌax puꞌ, 6 ha ꞌãxop kuxa mãm kaꞌok 
kamah, kõmẽn Hõm tu ꞌãpip, ha Topa te ꞌãxãnãhãꞌ, xa Yeyox Kunnix hã ꞌãxapeꞌ.

7 Kaxĩy ꞌãte kaxꞌãmi tappet, tu kõmẽn Hõm yõg kuxa mãm kaꞌok xop pu kaꞌãmiꞌ, 
yã Topa te mõ ꞌãxop yãy xeꞌẽgnãg, tu ꞌãxop xãnãhãꞌ, xayĩy yãyhãꞌ yõg tikmũꞌũn.

Pũyã Topa yũmũg Tak xik-tok Yeyox Kunnix xa hãmmaxnãꞌ, xix ꞌãkuxa 
mãmmãꞌ.

Paot te Topa pu hãmꞌãktux, tuꞌ max ꞌãktux
8 ꞌÃte Topa pu hãmꞌãktux pax hãmãxap, hu: ꞌÃmax, Topah! kaxĩy. Tu Yeyox 

Kunnix hãꞌ xuktux, tu xa hãk hittup kamah. Yã hãm xexka xohix yõg tikmũꞌũn 
xa hãmꞌãktux max, ꞌãkuxa mãm kaꞌok hah. 9 Topa tu ꞌãte hãpxopmãhã, nũy mĩy 
mãynãg, tu hãmꞌãpak maxꞌax ꞌãktux, tu Topak-tok ꞌãktux, haꞌ yũmmũg Topa teꞌ, tu 
ꞌãte hãpxeꞌe ꞌãktux yũmmũg. ꞌAp ꞌãte koitꞌah, yã ꞌãxaxok ꞌohnãg. 10 Tu Topa tuꞌ xak 
pax, puyĩy kaꞌogãꞌ, tuꞌ xak kamah, pu tu mõgkutnã ꞌãhah, yã Topa te mõ yũmũg 
yãy xeꞌẽgnãg. 11 ꞌÃhak mõg putup pax. ꞌÃteꞌ xak, ꞌũyĩy ꞌãhak mõg, nũy xa hãmmax 
nãꞌ, nũy ꞌãkaꞌogãꞌ 12 pu yũmũg xohix mõꞌ yãy nĩynãm: ꞌÃxop te mõgnĩynãm, xik 
mũn te mõꞌãnĩynãm, hu Topa yõg putat hã yũmũg mõg kumak mõg.

PAOT TE HÕM YÕG 
KUXA MÃM KAꞌOK 
XOP PU KAXꞌÃMIꞌ

13 ꞌŨkxape xop, ꞌãte xa hãmꞌãktux xeꞌeꞌ: ꞌŨgmõg putup ꞌãhah, yã ꞌãmnĩy 
xohix hãk mõg putup, pak mõg ꞌohnãg. ꞌÃhak mõg, ꞌokpa ꞌãteꞌ xak, nũy kama 
ꞌãmõgãꞌ. Hõmã ꞌãteꞌ puknõg xop mõgãhãꞌ, nõm xop te Yoneo yõg tikmũnꞌũn hãꞌ 
puknõg, Topa yõg putat hãꞌ mõgãhãꞌ, yã kaxĩy ꞌãteꞌ xak, nũy ꞌãmõgã kamah. 
14 Topa te mõgkutnãhã, ꞌãte hãmꞌãpak maxꞌax ꞌãktux, huk yĩy hokꞌah. Yã 
hãmꞌãktux putup Yoneo yõg tikmũꞌũn puꞌ, xix puknõg xop xohix puꞌ. ꞌÃte ta 
nemẽn, nũy hãmꞌãpak maxꞌax ꞌãktux ꞌũxohix puꞌ. ꞌAp tayũmak ta nẽmẽnꞌah. 
Yãꞌ nõy, yĩy hãmyũmmũg xop pu ꞌãte hãmꞌãktux, xix hãmyũmmũg ꞌohnãg xop 
pu ꞌãte hãmꞌãktux kamah, tu hãmꞌãpak maxꞌax ꞌãktux putup ꞌũxohix puꞌ, 15 xix 
ꞌãxop puꞌ xuktuxꞌax kamah, ha kõmẽn xexka Hõm tu ꞌãpip, yĩk mõg putup 
ꞌõgnũ kõmẽn Hõm tuꞌ, nũy xa hãmꞌãktux hãmꞌãpak max.

Hãmꞌãpak maxꞌax mũn kaꞌok
16 Topa tek xat ꞌãte hãmꞌãpak max ꞌãktux, pu tikmũꞌũn kuxa mãm kaꞌok 

Yeyox Kunnix kopah, pu tuꞌ kuxa kummuk xit, nũy kuxa max tat ꞌũyãnãn tuꞌ. 
Yã hãmꞌãpakꞌax kaꞌok, ha ꞌãte yãyhãhup ꞌohnãg, nũy hãmꞌãpak maxꞌax ꞌãktux. 
Ha Yoneo xop te hãmꞌãpak hãmãxap, yã hãmꞌãpakꞌax kaꞌok, tu Yoneo yõg 
tikmũꞌũn kuxa kummuk xit, xix yãꞌ puknõg xop kuxa xit kamah, nũy kuxa 
max tat ꞌũyãnãn tuꞌ, yãꞌ nõy putuk. 17 Topa tep-tup, pu tikmũꞌũn kuxa mãm 
kaꞌok Yeyox Kunnix kopah. Puxiꞌ, ha nõm tikmũꞌũn mõꞌyãy xeꞌẽgnãg. Yã 
hãmꞌãpak max xeꞌeꞌ! Hõmã tik te Topa pupi hãmꞌãktux, tu tappet tu kaxꞌãmiꞌ, 
nũy tikmũꞌũn puꞌ xuktux, hu: “Tikmũꞌũn kuxa yũm kaꞌok Topa kopah, puxix 
Topaꞌ kuxa kummuk tupmãꞌ, pu tu max, puyĩy tikmũꞌũn hi xeꞌẽgnãg,” kaxĩy.

Yãꞌ hep xop xohix te hãpxopmã kummuk
18 Topa gãy tikmũꞌũn kuxa kummuk hah, yũmũꞌãteꞌ yũmmũg, yã Topa tep-tup 

hok, pu tikmũꞌũn hãpxopmã kummuk hok. Yã tikmũꞌũn te hãpxopmã kummuk 
pax, tu Topa hãꞌ puknõg, puxiꞌ nõy Topa yũmmũg hok kamah. 19 Ha Topa gãy, 
tuꞌ yãnãn tuꞌ kummugãhã, tuꞌ xũygãhãꞌ, tu nõm tikmũꞌũn pu hãmyũmmũgã tap, 
ꞌũkuxa kopaꞌ yũmmũgãhãꞌ, puyĩy tikmũꞌũn Topa yũmmũg max, 20 ꞌĩhãꞌ pẽnã hok, 
ha hãmnõgnõy mĩy, xix hahãm, ha tikmũꞌũn xop xohix te hãmnõgnõy pẽnãhãꞌ, 
xix hahãm, tu Topa teꞌ mĩy yũmmũg, hu Topa xexka xeꞌẽgnãg yũmmũg, xix 
Topa kaꞌok xeꞌẽgnãg yũmmũg, xix Topa xok hok yũmmũg. Tep te xĩy tikmũꞌun te 
Topa yũmmũg hok? Yã Topa hi xeꞌẽgnãg. 21 Yã hãmyũmmũg, pãyã tikmũꞌũn te 
Topa xaxok, tu nõm pu hãmꞌãktux ꞌohnãg, hu: “ꞌÃxexka Topah, xix ꞌãmax, xatek 
mũꞌã hãpxop xohix popmãhãꞌ,” kaxĩy. ꞌÃmhok, ꞌap xuktuxꞌah, pap-tox kummuk, 
tu hãmpeꞌpaxex ꞌohnãg, tu mõktu hãmyũmmũg ꞌohnãg, ꞌũkummuk tuꞌ. 22 Tu 
yãy hãmyũmmũg peꞌpaxex, ꞌũhitop tu hãmpeꞌpaxex, ꞌũpa te hãmyũmmũug 
ꞌohnãg tuꞌ, tup-tox kummuk. 23 Yã Topa hi xeꞌẽgnãg, pa tikmũꞌũn te nĩm, nũy 
topa komut xop pu nũktetex ꞌũyãnãn tuꞌ, haꞌ komut xop te tikmũꞌũn putuk, xix 
putuxnãg putuk, xix xokxop putuk, xiꞌ kep hãꞌ mõg xop putuk.

HÕMÃN 1

24 Yĩy Topa te tikmũꞌũn putox kummuk xop nĩm, pu yãy putupꞌax mĩy, 
hu hãpxopmã kummuk, tu yãy kummugãhãꞌ, 25 tu Topa nĩm, tu hãpxop 
pu nũktetex ꞌũyãnãn tuꞌ, nõm hãpxop Topa teꞌ mĩy, ha Topa xeꞌẽgnãg 
nĩm, tuꞌ xaxok, nũy ꞌũkoitꞌãx putup ꞌũyãnãn tuꞌ, pa Topa mũn max, tuꞌ hi 
xeꞌẽgnãg, haꞌ nõg ꞌohnãg. Hamũn!

26  Yĩy Topa teꞌ nĩm, ha hãpxopmã kummuk, tuꞌ nõy puꞌ hupmãhãꞌ, ha 
ꞌũn xop te ꞌũn nõy pẽnãhãꞌ, nũy nũ mũtik tu yãyhãꞌ xupxet, 27 ha tik xop 
te tik nõy pẽnãhãꞌ, nõ mõꞌãmã, nũy nũ mũtik tu nõm kummuk, tu ꞌũn 
putup nõg, pu nũ mũtik tu nõm, pa tik xop putup, yãꞌ kummuk, hu yãy 
pu hãpkummugãhãꞌ, yĩy Topa teꞌ kummugãhãꞌ, haꞌ pago.

28  Tikmũꞌũn kummuk te Topa xaxok, tu hãmyũmmũg putup ꞌohnãg, yĩy 
Topa teꞌ nĩm, pu hãmpeꞌpanõm kummuk, nũy hãpxopmã kummuk. 29 Yãꞌ 
kummuk xeꞌẽgnãg, ꞌũxonnix, tuꞌ xupkumĩy nãm, tuꞌ nõy peꞌpaxex kummuk, 
tuꞌ nõy pu hãpkummugãhãꞌ, tuꞌ yĩpkumĩy, tu yãykix, tuꞌ nõy putex, tu yãy 
tuk-mĩy, tuꞌ koit, tuꞌ xupmãhĩy kummuk pax, 30 tuꞌ nõy ꞌãktux kummuk, tu 
Topap-tup nõg, tu yãy mũn peꞌpaxex xexkaꞌ, ꞌĩhãꞌ nõy peꞌpaxex kutõgnãg, 
tu hãpkummuk mĩꞌax xak, tu yãy tak xiꞌ tut puꞌ yĩpkox ꞌohnãg, 31 tu 
hãpkummuk mĩy pax, tu hãmꞌãktux xex, pãyãꞌ xaxok, huꞌ hitop tuꞌ xex, yãꞌ 
mĩy ꞌohnãg, tuꞌ nõy kuxa ka ꞌohnãg. 32  Tu Topa yõg xatꞌax yũmmũg, haꞌ xat 
hok puꞌ mĩy hok, ka Topa te: “Pũyã tuꞌ xok ꞌũyãnãn tuꞌ,” kaxĩy, paꞌ yĩpkox 
ꞌohnãg, tu hãpkummuk mĩy pax, tuꞌ nõy xop pu hãpkummuk yũmmũgãhãꞌ, 
yãꞌ nõy xapit, puyĩy hãpxopmã kummuk kamah.

Topa te hãpkummuk mĩy haꞌ pago

2  1 ꞌOk ꞌãxop te ꞌãnõy yõg hãpxopmãꞌax kopit? Yãꞌ kummuk ꞌãktux, pa ꞌãxop 
te hãpkummuk mĩy ꞌãnõy putuk, hu yãy yõg hãpxopmãꞌax kopitꞌax kamah. 

Yã ꞌãtix kummuk. Tep te xĩy ꞌãxop kama hãpkummuk mĩy? 2 Topa mũn max, ha 
yũmũꞌãteꞌ yũmmũg, haꞌ kopit max, tuꞌ xat hok puyĩꞌ xohix hãpkummuk mĩy hok, 
haꞌ kummugãp-tup ꞌũyãnãn tuꞌ. 3 Pa ꞌãxop te hãpxopmã kummuk, ꞌĩhã ꞌãnõy 
tu: “ꞌŨmĩy hokꞌ Yã Topa tep-tup nõg hãpxopmãꞌax kummuk, hu ꞌãxũygãp-tup,” 
kaxĩy. ꞌOk xate hãmpeꞌãpaxex, hu: “Topa tekmũn pẽnãꞌah?” Kaxĩy. Yãꞌ koit! Yãꞌ 
pẽnãhãꞌ! ꞌŨxohix te Topa pu yãy putuk, yĩy Topa te yã ꞌõg hãpxopmãꞌax kopit 
putup kamah, tu ꞌõg hãpkummuk mĩyꞌax hã ꞌãxũygãp-tup. 4 Topa peꞌãpaxek-
tõgnãg hok! Yãꞌ max xeꞌẽgnãg Topa, tuꞌ hip, xayĩ pẽnãꞌ, nũy yãyhãhup, nũy 
hãpkummuk mĩyꞌax nĩm. Yã ꞌãxop te hãmyũmmũg. 5 ꞌÃyĩpkox hok, puxix Topa 
ꞌãxũygã, ꞌãxũy kutõgnãg nãꞌ mõg, tu mõktu ꞌãxũy xexka, ꞌĩhã Topa teꞌ hep xop 
xohix yõg hãpxopmãꞌax kopit, puꞌ xohix hãmyũmmũg: Yã Topa te hãmyok mĩy, 
6 tuꞌ xohix yõg hãpxopmãꞌax yũmmũg, tu pagop-tup ꞌũyãnãn tuꞌ, yã tikmũꞌũn 
te hãpxopmã kummuk, puxix Topaꞌ kummugãꞌ, ha tikmũꞌũn te hãpxopmã max, 
puxix Topa hãmmaxnãꞌ. 7 Tikmũꞌũn yãg teꞌ xak, nũy hãpxopmã max, xiꞌ xak, 
nũy tu max xeꞌẽgnãg, Topa putuk, xiꞌ xak, pu Topa te: “ꞌÃxop yã yõgnũꞌ!” kaxĩy. 
Tu hãmmax hip, yĩy nõm xop hĩnnãp-tup xeꞌẽgnãg nũy Topa mũtik tu tihiꞌ. 8 Pa 

tikmũꞌũn nõy te yãy peꞌpaxex puxet, nũy yãy putupꞌax mĩy, xix hãpxeꞌep-tup nõg, 
nũy hãpxopmã kummuk pax, ha Topa gãyãhãꞌ, ha hãpkummugãp-tup ꞌũyãnãn 
tuꞌ, nũy pago. 9 Tikmũꞌũn xohix te hãpxopmã kummuk, puxix Topaꞌ yãnãn tuꞌ 
xũygãꞌ, yõgnũ Yoneo yõg tikmũꞌũn hãmãxap, hak-nãy tuꞌ puknõg xop xũygãꞌ. 
10 Tu tikmũꞌũn max pu hãmmaxnãp-tup ꞌũyãnãn tuꞌ, pu tu yãyhã max xeꞌẽgnãg, 
Topa putuk, haꞌ xekãnãp-tup, xiꞌ kuxa mãp-tup. Yã hãmmaxnãp-tup ꞌũyãnãn tuꞌ, 
tu Yoneo yõg tikmũꞌũn pu hãmmax nãp-tup hãmãxap, xik-nãy tuꞌ puknõg xop 
pu hãmmaxnãp-tup. 11 Yã Topa pu ꞌũhep xohix te yãy putuk, tu hãpxopmãꞌax 
xohix kopit nũy yũmmũg, ꞌok pe hãpxopmã max, pe tu kummuk, nũy tu pago.

12 Hãm puknõg xop te Mõyyex yõg xatꞌax yũmmũg hok, tu hãpxopmã kummuk, 
ha Topa teꞌ yõg hãpxopmãꞌax kopit, tu tikmũꞌũn yãy xatꞌax hãꞌ kopit, ꞌĩhãꞌ xatꞌax 
yũmmũg ꞌohnãg, ha: “ꞌŨkummuk!” kaxĩy. Ha Yoneo yõg tikmũꞌũn te Mõyyex yõg 
xatꞌax yũmmũg, tu hãpxopmã kummuk, puxix Topaꞌ yõg hãpxopmãꞌax kopit, tu 
yãy yõg xatꞌax hãꞌ kopit, hu: “ꞌŨkummuk!” kaxĩy. 13 Tikmũꞌũn te hãpxopmã max, 
puxix Topa tep-tup pax, ꞌok peꞌ xatꞌax yũmmũg, ꞌok peꞌ xatꞌax yũmmũg hok, ha 
tikmũꞌũn te hãpxopmã kummuk, puxix Topa tep-tup nõg, ꞌok peꞌ xatꞌax yũmmũg, 
ꞌok peꞌ xatꞌax yũmmũg hok. 14 Hãm puknõg xop te Mõyyex yõg xatꞌax yũmmũgꞌah, 
paꞌ puknõg te hãpxopmã max, puxix tuꞌ mĩy, Topa yõg xatꞌax mĩy, ꞌĩhãꞌ yũmmũg 
hok. 15 ꞌŨyũmmũg. Topa te yãy yõg xatꞌax yũmmũgãhãꞌ, nõm xop kuxa kopaꞌ 
yũmmũgãhãꞌ, yĩꞌ kuxa kopaꞌ yũmmũg, ꞌok pe hãpxopmã max, ꞌok peꞌ kummuk. 
16 Hãptup puxet mõꞌnãꞌax, ꞌĩhã Topa te Yeyox xat, pu tikmũꞌũn xop xohix yõg 
hãpxopmãꞌax kopit, nũy hãmpe tu panõm yũmmũg, nũy hãmpe tu pãnõm 
xaptopꞌax xohix yũmmũg, ha ꞌãte hãmꞌãpak, maxꞌax hã hãmꞌãktux, yã Topa te 
hãmpeꞌpãnõm xohix kopit putup, tu hãmꞌãpak maxꞌax hãꞌ kopit putup.

Yoneo xop xix Mõyyex yõg xatꞌax
17 Ha ꞌãxop te: “ꞌŨgmũꞌũg Yoneo xop yõg,” kaxĩy. ꞌÃkuxa mãm kaꞌok Mõyyex 

yõg xatꞌax kopah, mõnãyxop hittap Mõyyex te kaxꞌãmiꞌ, ha ꞌãkuxa mãm kaꞌok 
nõꞌõm kopah, tu: “ꞌŨgmũꞌũg yã Yoneo xop yõg, ha Yoneo yõg tikmũꞌũn yã Topa 
hã tikmũꞌũn xeꞌeꞌ,” kaxĩy. Yãꞌ hitop tu yãy mũn xexka peꞌ ãpaxex. 18 Tu Topa 
yõg putupꞌax yũmmũg, xayĩꞌ mĩy mãynãg. Tu hãmmaxꞌax yũmmũg, xayĩy 
hãpxopmã max. Pãyã hitop tu hãmyũmmũg, 19 hu yãy peꞌãpaxex hitop, hu: “ꞌÃte 
hãmyũmmũg, hu hãmyũmmũg hok xop pu hãmyũmmũgãꞌax,” kaxĩy. 20 ꞌÃkuxa 
mãm kaꞌok ꞌũxatꞌax kopah, yã hãmmax xohix yũmmũgãhãꞌ, xix hãpxeꞌe 
yũmmũgãhãꞌ, yĩy ꞌãxop teꞌ tuktup xop pu hãmyũmmũgãꞌax, xix hãmyũmmũg 
hok xop pu hãmyũmmũgãꞌax. 21 Pãyã yãy pu hãmyũmmũgãꞌax xateꞌ xaxok, tu 
Topa yõg hãmꞌãktux ꞌãktux, pãyãꞌ mĩy ꞌohnãg. ꞌÃxop te: “ꞌÃxupxet hok!” kaxĩy, 
tu ꞌãnõy puꞌ xat, pu tuꞌ xupxet hok, ꞌĩhã xateꞌ xupxet. 22 Tuꞌ xat hok, puꞌ nõy 
hãꞌ xupxet hok, pa ꞌãxop te ꞌãnõy hãꞌ xupxet kamah. Tu topa komut xop putup 
nõg, pãyã topa komut pet tu xateꞌ xupxet, nũy puknõg xop gãyãꞌ. Yã ꞌãkummuk! 
23 ꞌÃxop te yãymũn xexka peꞌãpaxex, Topa te xaꞌ hõm yãy xatꞌax hah, pãyã ꞌaꞌ 
mĩyꞌah, ꞌãyĩpkox ꞌohnãg tuꞌ, yĩꞌ puknõg xop te Topa ꞌãktux kummuk, yã ꞌãxop te 

Topa puꞌ hupmãhãꞌ, haꞌ yãyhãhup. 24 Topa yõg tappet te: “ꞌŨpuknõg xop te Topa 
ꞌãktux kummuk, ꞌãxop Yoneo xop te hãpxopmã kummuk hah,” kaxĩy.

25 Yoneo yõg yũmũg tikmũꞌũn te kakxop pit xop yãy nãg xax yĩmap tuꞌ mep, 
puyĩy tikmũꞌũn te hãmyũmmũg. Yã Topa yõg tikmũꞌũn xeꞌeꞌ. Yoneo xop teꞌ 
xatꞌax puꞌ yĩpkox pip, puxix tu max, paꞌ yĩpkox hok, puxix yãy xax mep ꞌũhitop 
tuꞌ. 26 ꞌŨpuknõg xop teꞌ xatꞌax puꞌ yĩpkox piꞌ, puxix tu Topa hã tikmũꞌũn xeꞌeꞌ, ꞌĩhã 
yãy xax yĩmap mep ꞌohnãg. 27 Ha kaxĩy puknõg xop te yũmũg yõg hãpxopmãꞌax 
kopit putup, nũy hãpxopmãꞌax yũmmũg, tu yãy xax yĩmap tuꞌ mep ꞌohnãg, pãyã 
Topa yõg xatꞌax puꞌ yĩpkox pip, nũy hãpxopmã max, pa yũmũꞌãte Topa yõg xatꞌax 
yũmmũg max, tuꞌ pit xop yãy xax mep, pãyãꞌ yĩpkox hok, tu hãpxopma kummuk, 
puxiꞌ puknõg xop te yũmũ yõg hãpxopmãꞌax kopit putup. 28 Yoneo yõg tikmũꞌũn 
yã Topa yõg tikmũꞌũn xeꞌeꞌ. Piyãꞌ Yoneo xop yõg? Tikmũꞌũn te xĩy yã Topa yõg 
xeꞌeꞌ? Tikmũꞌũn teꞌ xax xak puxet, tu yãyhã ꞌohnãg Topa yõg tikmũꞌũn. ꞌÃmhok. 
29 Pa tikmũꞌũn kuxa te Topa xak, nõꞌõm te Yoneo xop yõg xeꞌeꞌ, ha Topa Koxuk 
teꞌ kuxa tupmãhã, pu tu Topa hã tikmũꞌũn, ꞌũxatꞌax teꞌ mĩy hok hah. Yã Topa tep-
tup, tuꞌ max ꞌãktux. ꞌAp tikmũꞌũn nõy te hãmꞌãktuxꞌah.

3  1 Tikmũꞌũn ꞌũm teꞌ yĩkopit, hu: “ꞌOk max ꞌũgmũn yã Yoneo xop yõg?” 
kaxĩy. Xix: “ꞌOk max Yoneo xop pit yãy nãg xax yĩmap nũy xak?” 

kaxĩy. 2  Yãꞌ max xeꞌeꞌ. Topa tek mũ yõg Yoneo xop pu yãy yõg hãmꞌãktux 
ꞌãktux, ꞌũyĩy tu xeh max. 3  Tikmũꞌũn ꞌũm te hãmꞌãktux, hu: “Pa Yoneo yõg 
tikmũꞌũn punethok yĩpkox pip ꞌohnãg, tu Topa yõg hãmꞌãktux puꞌ yĩpkox 
ꞌohnãg,” kaxĩy. ꞌAꞌ yũmmũg, pa Topa mũn max, tu Yoneo yõg tikmũꞌũn 
pu hãmꞌãktux xex, tuꞌ xaxok ꞌohnãg. 4 Hamũn! Topa te hãpxeꞌe ꞌãktux, tu 
hãmyok mĩy, tuꞌ koit ꞌokpa tikmũꞌũn xohix te mõꞌãmãꞌ, yĩy Topa tappet te:

“Yã Topa te hãmyok mĩy, tu hãpxeꞌe ꞌãktux,
tuꞌ koit ꞌohnãg,
puꞌ pa te hãmyũmmũg xeꞌeꞌ yĩkopit, tu: ꞌŨmax,”

Kaxĩy.
5 Yũmũꞌãte hãpxopmã kummuk, kopxix tikmũꞌũn nõy pu Topa mũy, yã 

hãmyok mĩy Topa teꞌ, ha yũmũ yõg hãxopmãꞌax kummuk hã yũmũꞌãte 
hãmyũmmũgãhãꞌ. Yã tikmũꞌun punethok te hitop tu hãmꞌãktux, hu: “Pũyã Topa 
ꞌũgkummugã hok, nũy yũmũ yõg hãpkummuk mĩy hãꞌ pagoꞌ, ꞌAp maxꞌah Topa 
ꞌũgkummugãꞌ! Kaxĩy. 6 Nãy, Topap-xehnãg te hãmyok mĩyꞌ Yã Topa mũn pa te 
hãmyũmmũg xeꞌẽgnãg, nũy tikmũꞌũn xop xohix yõg hãpxopmãꞌax kopit, xiꞌ hep 
xop xohix yõg hãpxopmãꞌax kopit. Paxpu Topa hãpxopmã kummuk, puxix tu 
tikmũꞌũn xohix yõg hãpxopmãꞌax kopit hok.

7 ꞌÃte xe hãmꞌãktux, hu: Yãk mũn te koit, pãyã Topap-xehnãg te koit 
ꞌohnãg. Tikmũꞌũn xohix te yã koit pax, hu hãmyũmmũg. Yã Topap-xehnãg 
mũn max xeꞌẽgnãg. Ha tikmũꞌũn ꞌũm te hitop tu yĩkopit, hu: “Teptu 
Topa teꞌ yãnãn tuk kummugãhãꞌ, ꞌãte koit hah?” Kaxĩy. 8  Tikmũꞌũn nõy 
te hitop tu hãmꞌãktux, hu: Yãꞌ max yũmũꞌãte hãpkummuk mĩy, puyĩy 
Topa hãmmaxnãꞌ, yãꞌ yãnãn tu hãmmaxnãꞌ,” kaxĩy. Ha tikmũꞌũn nõy 

tekmũn kummuk ꞌãktux, hu: “Paot te nõm ꞌãktux.” Kaxĩy. Tuꞌ koit. Topa 
te hãmꞌãktux kummuk xop hãpkummugãp-tup ꞌũyãnãn tuꞌ.

ꞌŨxohix te hãpxopmã kummuk
9 ꞌOk Topa tekmũ yõg Yoneo xop peꞌpaxex max, xiꞌ puknõg xop peꞌpaxex 

kummuk? ꞌÃmhok! Yãꞌ xohix te yãy putuk Topa puꞌ, ꞌũxohix te hãpxopmã 
kummuk putup pax, haꞌ kuxa hĩy kaꞌok, 10 yĩy Topa yõg tappet te:

“Tikmũꞌũn yok ꞌũm ꞌap xipꞌah.
 11 tu yã hãmyũmmũg ꞌohnãg, xix Topa xak ꞌohnãg.
 12 ꞌŨxohix te Topa nĩm, tu Topa yõg putat xak.

ꞌŨ ꞌũm te hãpxopmã max? ꞌAp xipꞌah, ꞌap puxehnãg xipꞌah.
 13 ꞌŨyĩyꞌax te xukpot hax xũy, yãꞌ kummuk, tu yã mõꞌãmã pax,

ꞌŨyĩkox te kãyãnox yĩkox putuk, nũy tu yĩyꞌax hãp-tex.
 14 Tuꞌ mãnõg, hu: ‘Pũyã Topa ꞌãxat hã ꞌãp-tex!’ kaxĩy.
 15 Yãꞌ xak, nũy tikmũꞌũn xũygãꞌ, nũy putex,
 16 tu hãpkutꞌex kummuk pax nãꞌ xip, tu hãpkoxyõy pax,
 17 tuꞌ nõy kuxa yũmmã ꞌohnãg,
 18 tu Topa yĩpkutuk ꞌohnãg, nũy tu nũktettex,

yãꞌ kuxa teꞌ yẽy ꞌokpa Topa xip.” Kaxĩy.
19 Yũmũꞌãte hãmyũmmũg, tu Topa teꞌ xatꞌax hõm yũmmũg, ha Yoneo yõg 

tikmũꞌũn puꞌ hõm, tuꞌ hõm puyĩꞌ xohix yãy yõg hãpxopmãꞌax yũmmũg, nũy 
yãyhãhup Topa tuꞌ, ha Topa te tikmũꞌũn xohix, xiꞌ hep xop xohix yõg hãpxopmãꞌax 
kopit putup, nũy yõg hãpxopmã kummuk yũmmũg, nũy yãnãn tuꞌ kummugãꞌ. 
20 Paxpu tikmũꞌũn Topa xatꞌax puꞌ yĩpkox piꞌ, puxiꞌ kuxa tupmã hok. ꞌÃmhok. 
ꞌŨxatꞌax te tikmũꞌũn pu hãmyũmmũgãhãꞌ, pãyãꞌ kuxa kummuk tupmã ꞌohnãg.

Tikmũꞌũn kuxa yũm kaꞌok Yeyox kopah, puxix Topaꞌ kuxa kummuk tupmãꞌ
21 Pa Topa te tikmũꞌũn kuxa kummuk tupmã nõmhãꞌ, tuꞌ xatꞌax hok hãꞌ 

tupmãhãꞌ, ha Mõyyex yõg xatꞌax te yũmũꞌã hãmyũmmũgãhãꞌ, xix tik hittap xop 
te Topa pupi hãmꞌãktux, tu yũmũꞌã hãmyũmmũgãhã kamah, yĩy Topa yõg tappet 
te: Ya hamũn! Kaxĩy. 22 Topa teꞌ kuxa kummuk tupmãhãꞌ, pu tu kuxa max. ꞌŨkuxa 
yũm kaꞌok Yeyox Kunnix kopah, yĩy Topa teꞌ tupmãhãꞌ. Yãꞌ hep xohix te yãy putuk, 
yã Yoneo yõg tikmũꞌũn, xix nõm xop te Yoneo xop hãꞌ puknõg, yã yãy putuk. Ha 
Topa teꞌ kuxa mãm kaꞌok xop xohix tupmãhãꞌ, pu tu kuxa max. 23 ꞌŨhep xop 
xohix te Topa yõg putat xak, tuꞌ nĩm, tu hãpxopmã kummuk pax, hu Topa putuk 
ꞌohnãg. 24 Pa Topa te hãmmaxnãhãꞌ, tu nõm kuxa kummuk tupmãhãꞌ, ꞌũhok hãꞌ 
tupmãhãꞌ, yã Yeyox Kunnix xok hãꞌ tupmãhãꞌ, pu tu kuxa max. Yeyox Kunnix xok, 
nũy tikmũꞌũn kuxa kummuk xit, nũy kuxa max tat ꞌũyãnãn tuꞌ. 25 Topa te tuꞌ mũg 
Kunnix tu: “ꞌŨpẽnãꞌ,” kaxĩy, tu nõm yãykutnãhãꞌ, pu mĩpkupnix tu tuꞌ xok, puyĩy 
Topa tikmũꞌũn yõg hãpkummugãꞌax xaxogãꞌ, pu tu kux, Yeyox Kunnix xokꞌax hã 
Topa teꞌ xaxogãhãꞌ, tu hãmyok mĩy xeꞌẽgnãg tuꞌ xaxogãhãꞌ, tikmũꞌũn kuxa mãm 
kaꞌok hãꞌ xaxogãhãꞌ. Hõmã Topa te nõãꞌtot tikmũꞌũn yõg hãpxopmãꞌax kummuk, 

tu ꞌap koitꞌah, 26 pa hõnhã Kunnix mũg, haꞌ xok tikmũꞌũn pupiꞌ, pu tikmũꞌũn xohiꞌ 
yũmmũg, nũy: “Yã Topa te hãmyok mĩy, hamũn, Topa max xeꞌẽgnãg,” kaxĩy. Ha 
hãmyũmmũgãhãꞌ, puyĩy yũmmũg. Yã Topa te tikmũꞌũn kuxa kummuk tupmãhãꞌ, 
tuꞌ kuxa mãm kaꞌok xop tupmãhãꞌ, nõm xop kuxa mãm kaꞌok Yeyox kopah.

27 Putep te xĩy yã yãy peꞌãpaxex? Putep te xĩy ꞌãyõgkãnãmnãm hã ꞌãxip? ꞌOk 
yũmũꞌãte hãmyok mĩy, pu Topa yũmũg putup? ꞌOk yũmũg yĩpkox pip Topa yõg 
xatꞌax puꞌ, nũy yũmũg kuxa tupmãꞌ? ꞌÃmhok. ꞌAp kaxĩyꞌah. Pãyã yũmũg kuxa 
mãm kaꞌok Yeyox kopah, hu Topa te yũmũg kuxa tupmãhãꞌ, pu tu kuxa max. 
28 Huꞌ yũmmũg, Topa teꞌ kuxa yũmꞌax puxehnãg hã tikmũꞌũn kuxa tupmãhãꞌ, tuꞌ 
xatꞌax hãꞌ tupmã ꞌohnãg, tuꞌ yĩpkox pipꞌax hãꞌ tupmã ꞌohnãg. 29 ꞌOk Topa te Yoneo 
xop puxet hã yã Topah? ꞌOk pe Topa teꞌ puknõg xop hã yã kamah? Hamũn! Yãꞌ 
hep xohix xop hã Topah. 30 Topap-xet, tu Yoneo yõg tikmũꞌũn kuxa tupmãhãꞌ, 
ꞌũkuxa mãm kaꞌok hãꞌ tupmãhãꞌ, tuꞌ puknõg xop kuxa mãm xop kuxa tupmãhãꞌ. 
31 ꞌOk Topa teꞌ xatꞌax nõãꞌ, puyĩy tikmũꞌũn kuxa mãm kaꞌok Yeyox kopah? 
ꞌÃmhok. Topa teꞌ nõãꞌ ꞌohnãg, hak mũꞌãteꞌ xat, puyĩꞌ yĩpkox piꞌ, nũy mãynãg mĩy.

Paot te mõnãyxop ꞌAmanãm ꞌãktux

4  1 ꞌÃpu yũmũꞌãte ꞌAmanãm ꞌãktux, nõm te Yoneo yõg tikmũꞌũn xohix hã 
mõnãyxop hãmãxap. Putep ꞌãktuxꞌax yũmũꞌãteꞌ? 2 Yã Topa te ꞌAmanãm max 

ꞌãktux. Teptu Topa teꞌ xuktux? ꞌOk hãpxopmãꞌax hãꞌ xuktux? ꞌÃmhok. Yãꞌ hok tu 
Topa te mõꞌyãy xeꞌẽgnãg, yĩy ꞌAmanãm te yãy mũn kutõgnãg peꞌpaxex. 3 Yã Topa 
yõg tappet te: “ꞌAmanãm kuxa yũm kaꞌok Topa kopah, yĩy Topa teꞌ kuxa kummuk 
tupmãhãꞌ, pu tu kuxa max.” Kaxĩy. 4 Tikmũꞌũn hãm, hu tayũmak pahaꞌ, ꞌũhok hãꞌ 
pa ꞌohnãg, pãyã hãmꞌax tuꞌ pahaꞌ. 5 Ha tikmũꞌũn kuxa kummuk, ꞌap hãpxopmã 
max yũmmũgꞌah, paꞌ kuxa yũm kaꞌok Topa kopah, puxix Topa pẽnãꞌ, nũy kuxa 
yũmꞌax pẽnãꞌ, tuꞌ hok hãꞌ kuxa kummuk tupmãhãꞌ. ꞌOk Topa te tikmũꞌũn kuxa 
kummuk xohix tupmãhãꞌ? ꞌÃmhok. Pa nõm xop te hãpxopmã max hok, tuꞌ kuxa 
mãm kaꞌok, yã Topa te nõm kuxa tupmãhãꞌ. 6 Hõmã mõnãyxop hittap Namix 
te hãmꞌãktux, tu tikmũꞌũn hittupꞌax ꞌãktux, Topa teꞌ yõg hãpkummuk mĩyꞌax 
xaxogãhãꞌ, yã hãpxopmãꞌax hok hãꞌ tupmãhãꞌ, haꞌ hittup tikmũꞌũn, yĩy Namix te:
 7 “Tikmũꞌũn kuxa hittup, Topa te ꞌũyõg hãpkummuk mĩyꞌax

xaxogãhã hah, pu tu kux.
 8 Tikmũꞌũn kuxa hittup, Topa teꞌ yõg hãpkummuk mĩyꞌax

mõꞌkupix ꞌohnãg, haꞌ hittup,” kaxĩy.
9 Piꞌyãꞌ tikmũꞌũn hittup? ꞌOk Yoneo yõg tikmũꞌũn puxet hittup? ꞌOk peꞌ puknõg 

xop hittup kamah? Namix te putep ꞌãktux? Yã Namix teꞌ hep xop xohix ꞌãktux, 
nõm kuxa mãm kaꞌok xop ꞌãktux, yĩy Topa yõg tappet te xe: “ꞌAmanãm kuxa yũm 
kaꞌok Topa kopah, yĩy Topa teꞌ kuxa tupmãhãꞌ, pu tu kuxa max,” kaxĩy. 10 Hãm 
ꞌũm hã Topa teꞌ tupmãhãꞌ? Piꞌyãꞌ? ꞌOk pe ꞌAmanãm te yãy nãg xex xak ꞌũyĩmap tu 
hãmãxap, hak-nãy tuꞌ tupmãhãꞌ? ꞌOk pe Topa te ꞌAmanãm kuxa tupmã hãmãxap, 
hak-nãy tu yãy xax xak ꞌũyĩmap tuꞌ? Yã Topa teꞌ tupmã hãmãxap, 11 hak-nãy tu 
ꞌAmanãm te yãy xax yĩmap tuꞌ xak, puyĩy tu yãy kuxa yũmꞌax yũmmũgãꞌ, yãꞌ 

kuxa yũm ꞌax ha Topa te ꞌAmanãm putup, tuꞌ kuxa tupmã hãmãxap, pu tu max, 
yĩy ꞌAmanãm te yũmũꞌ hã mõnãyxop, ha yũmũg kuxa mãm kaꞌok hã yũmũg kuxa 
tupmãhã yãy puꞌ, pa yũmũg yãg te yãy xax ꞌũyĩmap tuꞌ mep hok. 12 Ha ꞌAmanãm 
te Yoneo yõg tikmũꞌũn hã mõnãyxop yã kamah, nõm xop kuxa mãm kaꞌok Topa 
kopah, tu ꞌAmanãm putuk, Topa yõg putat hãꞌ mõg ꞌAmanãm putuk tuꞌ, ha kaxĩy 
ꞌAmanãm kuxa yũm kaꞌok hãmãxap, tuk-nãy tu yãy nãg xex yĩmãp tuꞌ xak.

Topa te hãmꞌãktux xex
13 Topa te ꞌAmanãm pu hãmꞌãktux xex, xix ꞌAmanãm mõkputox pu 

hãmꞌãktux xex kamah, nũy tu hãm xexka hõmꞌax ꞌõm puꞌ, xiꞌ mõkputox puꞌ, 
puyĩy yãy yõg nũ hãm xexkah, ha hãmꞌãktux xex, ꞌAmanãm kuxa yũm kaꞌok 
hah. Teptu hãmꞌãktux xex ꞌAmanãm puꞌ? ꞌOk xex ꞌũxatꞌax mĩy hah? ꞌÃmhok. 
Topa mũn te hãmꞌãktux xex hãmãxap, ꞌAmanãm kuxa yũm kaꞌok hah, hak-
nãy tu ꞌAmanãm teꞌ xatꞌax puꞌ yĩpkox xip. 14 Yoneo yõg tikmũꞌũn yĩpkox 
pip Mõyyex yõg xatꞌax puꞌ. Paxpu Topa te hãmꞌãktux xex ꞌũyĩpkox pip xop 
puꞌ, puxik-tõgnãg, puꞌ kuxa mãm kaꞌok, puxix Topa hãmꞌãktux hitop tuꞌ xex. 
15 ꞌŨxatꞌax te Topa te hãmyok mĩy ꞌãktux. Tikmũꞌũn yĩpkox ꞌohnãg Topa yõg 
xatꞌax puꞌ, nũy tu hãpxopmã kummuk, puxix yãy tu Topa gãyãhãꞌ, ha Topa 
teꞌ kummugãp-tup ꞌũyãnãn tuꞌ. Paxpuꞌ xatꞌax tu xip hok, puxix tikmũꞌũn 
hãmyũmmũg ꞌohnãg, nũy xatꞌax puꞌ yĩpkox piꞌ, puxix Topa tu gãy hok kamah.

16  ꞌŨyũmmũg. ꞌAmanãm kuxa yũm kaꞌok Topa kopah, yĩy Topa te 
hãmꞌãktux xex xeꞌeꞌ, tuꞌ hok hõmꞌax ꞌAmanãm mõkputox puꞌ, nõm xop 
kuxa mãm kaꞌok xop puꞌ hok hõm, nõm te Topa yõg putat hãꞌ mõg, 
ꞌAmanãm putuk, ha yũmũꞌã hã ꞌãtak, yã yũmũg kuxa kama mãm kaꞌok.

17 Ha Topa yõg tappet te: “ꞌŨhẽp xop xohix te ꞌAmanãm ꞌãktux putup, 
hu: ‘ꞌAmanãm yã yũmũꞌã hã mõnãyxop, yã yũmũg kuxa mãm kaꞌok kamah, 
ꞌAmanãm putuk,’ ” kaxĩy. Yĩy Topa te hãmꞌãktux xex kaꞌok, ha ꞌAmanãm kuxa 
yũm kaꞌok Topa kopah, yã Topa xexkah, tu tikmũꞌũn xakixꞌax hĩnnãhãꞌ, tu 
hãm xexka xohix yõg hãpxop mĩy, tu hãpxop hok hãꞌ mĩy, ꞌũxatꞌax hãꞌ mĩy. 
18 ꞌAmanãm kutut, xiꞌ xetut kutut, ꞌũkaꞌok, tuk-tok ꞌokpa Topa te ta tu hãmꞌãktux 
xex, hu: “ꞌÃmõkputox xohix xexka pip punethok,” kaxĩy. Yĩy ꞌAmanãm kuxa 
yũm kaꞌok, tu hãmmax hip, paꞌ kutut xeꞌe ꞌAmanãm, 19 ꞌũyõg hãmyãxatamuk 
xohix te 100, haꞌ yĩn puꞌuk, paꞌ kuxa yũm kaꞌok, tuꞌ yĩkopit ꞌohnãg, ꞌĩhãꞌ xetut 
kaꞌok yũmmũg, 20 tuꞌ hittup, tuꞌ kuxa yũm kaꞌok, Topa te hãmꞌãktux xex tuꞌ, 
tu nõm pu: “ꞌÃmax. Xate ꞌãꞌ hõm putup ꞌũgkutok pit. Ya hãmũn. Puxiꞌ,” kaxĩy. 
21 Tu hãmyũmmũg, hu: “Topa te ꞌãꞌ hõm putup ꞌũgkutok pit, tuꞌ kaꞌok xeꞌẽgnãg, 
nũy tu ꞌãꞌ hõm,” kaxĩy. 22 Huꞌ kuxa yũm kaꞌok Topa kopah, ha Topa teꞌ kuxa 
tupmãhãꞌ, pu tu kuxa max. 23-24 Topa yõg tappet te ꞌAmanãm ꞌãktux, tu yũmũꞌã 
ꞌãktux kamah, yã Topa teꞌ kuxa mãm kaꞌok xop xohix kuxa tupmãhãꞌ, ꞌũ tu kuxa 
max, ha yũmũg kuxa mãm kaꞌok Topa kopah, nõm te yũmũg xuxyã hĩnnãhãꞌ 
putpuꞌ, yã Yeyox Kunnix mũn hĩnnãhãꞌ, 25 ha te Topa tux hok, pu tikmũꞌũn 

putex, ha yũmũg pupiꞌ xok, nũy yũmũg yõg hãpxopmãꞌax kummuk tuꞌ xok hãꞌ 
pago, ha Topa te putpuꞌ hĩnnãhãꞌ, nũy yũmũg kuxa kummuk tupmã Topa tuꞌ.

Topa te yũmũg kuxa kummuk tupmãhãꞌ

5  1 Topa te yũmũg kuxa kummuk tupmãhãꞌ, yũmũg kuxa mãm kaꞌok hah. 
Yã Topa gãy kux, ha yũmũg kuxa mãm, nũy tu hittup. Yũmũg xuxyã 

Yeyox Kunnix te yũmũg kuxa mãmmãhãꞌ, 2 tu yũmũg mõgãhãꞌ, ꞌũmõg Topa 
yõg putat hã. Yã yũmũg kuxa mãm kaꞌok Kunnix kopah, yĩy Topa te yũmũꞌã 
hãmmaxnãhãꞌ, ha Topa yõg putat hã yũmũg mõg kumak mõg. Yã yũmũg kuxa 
hittup, ꞌĩhãꞌ mãm kaꞌok, tu hãmmax hip, nũy yãyhã tu max xeꞌẽgnãg, Topa 
putuk. 3 Yũmũꞌãteꞌ hip kamah, ꞌĩhã yũmũg xũy, pãyãk kuxa hittup, ꞌĩhãk xũy 
kamah. Yã kaxĩy yũmũg xũy hãꞌ tot. 4 Yũmũꞌãte nõãꞌ tot, ha Topa teꞌ pẽnãhãꞌ, tu 
yũmũg putup, yĩy yũmũꞌãte hãmmax hip, nũy yãyhã Topa putuk. 5 Yũmũg kuxa 
teknõg ꞌohnãg, yã Topa te hãmꞌãktux, tute mõ yũmũg yãy xeꞌẽgnãg ꞌãktux, ha 
Topa Koxuk te yũmũg kuxa yũmmũgãhãꞌ, tu Topa te mõ yũmũg yãy xeꞌẽgnãg 
yũmmũgãhãꞌ, ha Topa te yãy Koxuk nũꞌkutnãhã yũmũꞌãꞌ, yĩy hãmmax hip.

6 Hõmã yũmũꞌãte Topa hãk puknõg, tu hãpxopmã max hok, ha Kunnix xok, 
yũmũg pupiꞌ xok, yũmũg kuxa kummuk, yĩꞌ xok, ha Topa te ꞌãmnĩy puxet 
yãykutnãhãꞌ, ha Kunnix xok nõꞌõm ꞌãmnĩy ꞌĩhãꞌ, nũy yũmũg kuxa kaꞌogãꞌ, ꞌũyĩy 
yũmũg hãpxopmã max. 7 Tikmũꞌũn ꞌũm teꞌ nõy pupiꞌ xokꞌax? ꞌOk tik te hãmyok 
mĩy pupiꞌ xokꞌax? Yãꞌ kaꞌok, nũy nõy yãnãn tuꞌ xok, pa tikmũꞌũn kutõgnãg te 
tik max ꞌũyãnãn tuꞌ xokꞌax. 8 Pa Topa te mõ yũmũg yãy xeꞌẽgnãg, tu yũmũg 
yũmmũgãhãꞌ, yã Kunnix te yũmũg pupiꞌ xok tap, ꞌĩhã yũmũg kummuk nãm! 
9 Haꞌ xok, nũy yũmũg kuxa kummuk tupmãꞌ, pu tu kuxa max, puyĩy Topa gãy 
kuxyã yũmũg pupiꞌ. 10 Hõmã Topa te yũmũꞌã tuꞌ gãy, pa Topak-tok xok, nũy 
yũmũg kuxa kummuk xit, nũy kuxa max tat ꞌũyãnãn tuꞌ, ha hõnhã Topa te 
yũmũꞌã hãk xapeꞌ, ha Kunnix hi putpuꞌ, tu yũmũg kopaꞌ xip. 11 Yũmũg kuxa 
hittup xeꞌeꞌ, yã Topa yũmũꞌã hãk xape, xix Yeyox Kunnix te yũmũg kuxa 
hittupmãhãꞌ, yã yũmũg xuxyãꞌ, tu Topa gãy kuxyãhãꞌ, yĩy Topa hã yũmũg xapeꞌ.

ꞌAnão xix Kunnix
12  Tik te mãxap puxet te hãpxopmã kummuk hãm xexka tuꞌ, huꞌ xok, 

hãpxopmã kummuk tuꞌ xok, yĩꞌ hep xop xohix xakixꞌax, ꞌũxohix te 
hãpxopmã kummuk tuꞌ. 13  Hõmã, hãmyãxatamuk xohixnãg hã, ꞌap xipꞌah 
Topa yõg xatꞌax, haꞌ hep xop xohix te hãpxopmã kummuk, pãyã Topa 
te hãpxopmãꞌax kummuk mõꞌkupix ꞌohnãg, yã tikmũꞌũn teꞌ yõg xatꞌax 
yũmmũg hok. 14 Mõnãyxop hãmãxap ꞌAnão ꞌaꞌ yĩpkox pipꞌah ꞌũxatꞌax puꞌ, 
tu hãpkummuk mĩy, haꞌ hep xop xohix te hãpxopmã kummuk, huꞌ xakix 
nãm, ꞌĩhã ꞌAnão xip hãpxexka tuꞌ, haꞌ xohix xakix, tu mõktu mõnãyxop 
hittap Mõyyex xip, nõm te Topa yõg xatꞌax kaxꞌãmiꞌ, yãꞌ xohix xakix.

ꞌAnão yã tikmũꞌũn kummuk hã mõnãyxop hãmãxap, ha Yeyox Kunnix ꞌũk-
nãy tuꞌ nũn, nũy yãyhã tikmũꞌũn kuxa tup xop hã mõnãyxop. 15 ꞌŨyũmmũg. 

Topa te hãmmax nãhãꞌ, pãyãp-xetꞌah. Topa te hãmhok hãꞌ hãmmaxnãhãꞌ, 
pa ꞌAnão te hãpkummugãhãꞌ. Ya hamũn. ꞌŨhep xop xohix xakix, ꞌAnão te 
hãpkummuk mĩy, haꞌ xakix, pa Topa mũn max xeꞌẽgnãg, tu hãmmaxnãhã 
hãmhok hãꞌ, tu tikmũꞌũn kuxa kummuk xit, Yeyox xok hãꞌ xit, nũy kuxa max 
ꞌũyãnãn tuꞌ tat, Yeyox Kunnix te tikmũꞌũn mõꞌyãy xeꞌẽgnãg hah. 16 ꞌŨyũmmũg. 
Tik puxet te hãpkummuk mĩy, ha Topa gãy, tu: “Yãꞌ kummuk ꞌõhõm!” kaxĩy. Pa 
Topa te hãpkummuk mĩyꞌax xop pu hãmmaxnãhãꞌ, ꞌũhok hã hãmmax nãhãꞌ, tu 
hãpkummuk mĩyꞌax xexka xaxogãhãꞌ, tuꞌ kuxa kummuk xit, ꞌũhok hãꞌ xit, nũy 
kuxa max tat tuꞌ yãnãn. 17 Hamũn. Tik puxet te hãpkummuk mĩy, yĩꞌ hep xop 
xohix xakixꞌax. Yã hãpxopmã xexkah, tuꞌ xohix pu hãpkummugãhãꞌ. Pa tik 
nõy te hãpxopmã xexka xeꞌẽgnãg, ꞌũxuxetꞌax Yeyox Kunnix, tu hãmmax xexka 
nãhãꞌ ꞌũxohix puꞌ, nõm xop kuxa mãm kaꞌok Yeyox kopaꞌ xop pu hãmmaxnãhãꞌ, 
ha Topa teꞌ kuxa kummuk tupmãhãꞌ, pu tu kuxa max, ha Kunnix te yũmũꞌã 
xexkãnãp-tup, ꞌũyĩy nũ mũtik yũmũg hi xeꞌẽgnãg, nũy hi mõkumak mõg.

18  Tik puxet te hãpkummuk mĩy, yĩꞌ hep xop xohix xakixꞌax, ha 
hãpxopmãꞌax max puxet nõy teꞌ xohix kuxa tupmãhãꞌ, tuꞌ hĩnnãhãꞌ. 19 Tik 
puxet teꞌ hep xop xohix pu hãpkummugãhãꞌ, tu Topa puꞌ yĩpkox xip 
ꞌohnãg, hu yãy putox xop xohix pu hãpkummugãhãꞌ, yãꞌ hep xop xohix te 
hãpkummuk mĩy kamah. Pãyã tik puxet nõy teꞌ xohix pu hãmmaxnãhãꞌ, 
tuꞌ yĩpkox xip Topa puꞌ, hu hãmmaxnãhãꞌ, tuꞌ kuxa kummuk tupmãhãꞌ.

20 Topa teꞌ xatꞌax hõm, nũy hãpkummuk yũmmũgãꞌ, ha hãpxopmãꞌax kummuk 
teꞌ nõy nãꞌ mõg tu mõktu yãꞌ xohix, pa Topa te hãpxopmã hok hã hãmmaxnãhãꞌ, 
tu nõy nãꞌ mõg tu mõktu xohix xexkah. 21 Hõmã tikmũꞌũn te hãpxopmã kummuk, 
haꞌ kuxa hĩy kaꞌok, pa hõnhã Topa te hãmmaxnãhãꞌ, tuꞌ hok hã tikmũꞌũn kuxa 
kummuk tupmãhãꞌ, pu tu max, puyĩy hãmyok mĩy, nũy tu hi xeꞌẽgnãg mõ kumaꞌ 
yũmũg xuxyã mũtik, nũy Yeyox Kunnix mũtik hãpxopmãꞌax xohix xat.

Kunnix tek mũg kuxa tupmãhãꞌ

6  1 Yũmũꞌãtep-tep ꞌãktuxꞌax? ꞌOk max, yũmũg hãpxopmã kummuk pax, 
puyĩy Topa hãmmaxnã xexkaꞌ? 2 ꞌÃmhok! Kaxĩy hok! Yã yũmũg kuxa mãm 

kaꞌok Yeyox kopah, ha Topa te yũmũg kuxa kummuk tupmãhãꞌ, pu tu kuxa tup, 
nũy hãpxopmã kummuk putup hok, nũy kuxyãꞌ. Tikmũꞌũn xok, tu hãpxopmã 
kux, ha kaxĩy yũmũꞌãte hãpxopmã kummuk tu kux kamah, 3 Yũmũg kuxap-xet 
Yeyox Kunnix kuxa mũtik nũy. Yã yũmũg pupiꞌ xok, ꞌũyĩy yũmũg hãpxopmã 
kummuk tu kux, ha tikmũꞌũn te yũmũg putox pix, puyĩꞌ xohix hãmyũmmũg. Yã 
Kunnix xok yũmũg pupiꞌ, pu yũmũg kuxap-xet yãy kuxa mũtik. 4 Yeyox Kunnix 
xok, ha nõ hãpkot yũmũg pupi kamah, pu yũmũ yõg hãpxopmãꞌax kummuk 
xaxogãꞌ. Ha yũmũg putox pix, nũy yũmũꞌã hãmyũmmũgãꞌ, ꞌũyĩy hãpkummuk 
mĩy kux. Ha Topa yũmũg Tak te Kunnix putpu hĩnnãhãꞌ, tu yũmũg kaꞌogãhã 
kamah, ꞌũyĩy yũmũg hi xeꞌe Yeyox mũtik, nũy tu hãpxopmã max.

5 Yã Kunnix xok, yũmũg pupiꞌ xok, ꞌũyĩy yũmũꞌã hãpxopmã kummuk tu 
kux, haꞌ putpuꞌ hi yũmũg pupi kamah, ꞌũyĩy yũmũg hi xeꞌeꞌ. 6 Tu hãmyũmmũg. 

Hõmã yũmũꞌãte hãpxopmã kummuk, tuꞌ mĩy pax, pa Kunnix te mĩpkupnix 
yĩmũ tuꞌ xok, yũmũg pupiꞌ xok, nũy yũmũg kuxa tupmãꞌ, pu hãpkummuk 
yũmũg kuxa hĩy hok, pu yũmũꞌã hãpxopmã kummuk tu kux, nũy yãnãn 
tu hãpxopmã max. 7 Tikmũꞌũn xok, tu hãpkummuk mĩy kux. 8 Kunnix xok 
yũmũg pupiꞌ, ꞌũyĩy hãpkummuk mĩy tu kux, tuꞌ putpuꞌ hi yũmũg pupi kamah, 
ꞌũyĩy hi mõꞌkumak mõg yãy mũtik. 9 ꞌŨyũmmũg. Topa te Kunnix hĩnnãhãꞌ 
putpuꞌ, yĩy xe xok putup ꞌohnãg. Yã Topa teꞌ hĩnnãhãꞌ, pu tu hi mõꞌkumaꞌ 
mõg. 10 Yãꞌ xok, ha hãpkummuk mĩꞌax xop te xe Kunnix putex ꞌohnãg, ꞌap 
xep xok putupꞌah, pa Topa tuꞌ hi xeꞌẽgnãg. 11 Yã Kunnix xok ꞌãxop pupiꞌ, nũy 
ꞌõg kummuk mĩyꞌax kuxyãꞌ. ꞌŨxaxok hok! Hõnhã Kunnix hi xeꞌe Topa tuꞌ, ha 
ꞌãkuxap-xet Yeyox Kunnix kuxa mũtik, nũy Topa tu ꞌãhi xeꞌe kamah.

12  Hãpkummuk mĩy hok, xix yãy putupꞌax mĩy hok, xayĩy yãy kummugã 
hok. 13 Topap-xehnãg pu ꞌĩpkox piꞌ, pu tu ꞌãxat. Yã xa hãmmaxnã xexkaꞌ! 
Tu ꞌãhĩnnãhãꞌ, ha Topa tu ꞌãhiꞌ, nũy hãmyok mĩy, yĩy ꞌãnõy pu ꞌãyĩpkox hok, 
xayĩy hãpkummuk mĩy hok. 14 Tikmũꞌũn kummuk pu ꞌãyĩpkox hok. Yã 
yũmũg xat hok. Pa Topa te yũmũg hĩnnãhãꞌ, ꞌap xatꞌax te yũmũg hĩnnãꞌah, 
pa Topa te yũmũꞌã hãmmaxnãhãꞌ, tuꞌ hok hãꞌ nãhãꞌ, ha yũmũg hi xeꞌẽgnãg.

Yũmũꞌã Topa hã kãmãnat xop
15 Mõyyex yõg xatꞌax tap, ha Topap-xehnãg te nõmhã yũmũg xat, tu yũmũꞌã 

hãmmaxnãhãꞌ. ꞌÃxop te-putep peꞌãpaxex? ꞌOk Topa te yũmũg kuxa tupmãhãꞌ, 
ꞌũyĩy yũmũg hãpkummuk mĩy? ꞌAp hamũnꞌah! Yãmhok! 16 ꞌÃxop te hãmyũmmũg. 
Tik teꞌ nõy puꞌ hãm, puxix yãꞌ nõy yõg kãmãnat, tuꞌ yĩpkox pip, tu hãmꞌãpak, nũy 
tu hãm max. Ha kaxĩy tikmũꞌũn te Topa puꞌ yĩpkox pip, tu Topa hã ꞌũyõg kãmãnat, 
ha nõm pu hãmmaxnãhãꞌ, tuꞌ kuxa kummuk tupmãhãꞌ, pu tu kuxa max. Pãyã 
tikmũꞌũn yĩpkox hok, puxix tu hãpxopmã kummuk, tu yãy kuxa tupmã hok. Yĩy 
Topa te nõm putup nõg, ꞌũkuxa kummuk hah. Yã yãy kummugãhãꞌ. 17 Nũ mõy 
Topa pu hãmꞌãktux, nũy: “ꞌÃmax Topah!” kaxĩy. Yã hõmã ꞌãxop te hãpxopmã 
kummuk, pãyã hõnhã Topa pu ꞌãyĩpkox pip, hãmꞌãpak max ꞌãpakꞌax tuꞌ, ha 
tikmũꞌũn te xa hãmyũmmũgãhãꞌ, tu xa hãpxeꞌe yũmmũgãhãꞌ, yĩy ꞌãkuxa tep-tup, 
tuꞌ hittup xexkaꞌ. 18 Hõmã ꞌãkuxa hittup ꞌohnãg, hãpxopmã kummuk tuꞌ, pãyã 
nõmhã Topa yõg putat hã ꞌãmõg, nũy hãpxopmã max, nũy Topa yõg putupꞌax 
mãynãg mĩy, hu ꞌãkuxa hittup xexkaꞌ. 19 ꞌA ꞌãxop te hãmyũmmũgꞌah, yĩy ꞌãte 
hãmꞌãktuxꞌax hã xa hãmyũmmũgãp-tup. Hõmã ꞌãxop teꞌ xak, nũy hãpkummuk 
mĩy, tuꞌ mĩy pax, tu ꞌãnõy hãꞌxupxet, tu ꞌãnõy kummugã pax, Hu mõy, hõnhã xax, 
nũy Topap-xehnãg pu hãpxopmã max, xayĩy ꞌãhi xeꞌeꞌ, xayĩy ꞌãnõy pu hãmmaxnãꞌ.

20 Hõmã ꞌãxop te hãpxopmã kummuk pax, tu Topa pu ꞌãyĩpkox ꞌohnãg. 
21 Nãy ꞌũxutigãꞌ, nũy ꞌõg hãpxopmãꞌax kummuk peꞌãpaxeh. ꞌOk ꞌãhittup, 
ꞌĩhã hãmpeꞌãpaxex? ꞌOk pe xate yãyhãhup? Yã xate yãyhãhup, hãpxopmã 
kummuk tuꞌ. Hõmã ꞌãkuxa hittup ꞌohnãg, yã Hãmgãyãgnãg Pet ha ꞌãmõgꞌax. 
22  Pa Topa te ꞌãkuxa kaꞌ, tu ꞌãkuxa kummuk tupmãhãꞌ, xa kuxa max, nũy 
Topap-xehnãg pu ꞌãxop hãpxopmã max, nũy ꞌãhi xeꞌẽgnãg mõ kuma ꞌãmõg. 

23 Tikmũꞌũn te hãpxop kummuk hã yãy kummugãhã ꞌũyãnãn tuꞌ, nũy 
pago, hu ta xakix. Pa Topa te hãmmaxnãhãꞌ, ꞌũhok hã hãmmaxnãhãꞌ, nũy 
tikmũꞌũn hĩnnã xeꞌẽgnãg. Yeyox Kunnix xok hãꞌ hĩnnãhãꞌ, nõꞌõm yũmũg 
xuxyã xeꞌeꞌ, ha yũmũg kuxap-xet Kunnix kuxa mũtik.

Paot te yãytaꞌax xop hã hãmyũmmũgãhãꞌ

7  1 ꞌŨkxape xop, ꞌãxop xohix teꞌ xatꞌax yũmmũg, hu hãmꞌãktux yũmmũg 
kamah yõgnũꞌ. ꞌŨxatꞌax yãꞌ xat tikmũꞌũn xohix, ha taꞌ xakix xop ꞌap xatꞌah. 

2 ꞌŨyũmmũg. ꞌŨn yãytahaꞌ, haꞌ xatꞌax te ꞌũgmĩy kaꞌok, tuꞌ yĩpxox mũggã kaꞌok, 
paꞌ yĩpxox xok, puxix ꞌũhĩyꞌax koaꞌ, ha taꞌ nĩm, tuꞌ hok yũm. 3 Kaxĩy, ꞌũn te tik 
nõy mũtik nõm ꞌĩhãꞌ yĩpxox xip, puxix tikmũꞌũn te: “Yã ꞌũn kummuk, tuꞌ nõy hãꞌ 
xupxet,” kaxĩy. Pa ꞌũn yĩpxox xok, puxix tup-xehnãg, nũy hok yũm, tu nõm puꞌ 
yĩpkox xip kux, yãꞌ max, ꞌũn te tik nõy mũy, nũy nũ mũtik yãytax. 4 ꞌŨkxape xop, 
yã kaxĩy ꞌãxop te ꞌãhok pip xop putuk. Yã Kunnix xok ꞌĩhã Mõyyex yõg xatꞌax pu 
ꞌãyĩpkox kux, nũy hõnhã Kunnixp-xet pu ꞌãyĩpkox piꞌ. Yã ꞌãxop te Kunnix hãꞌ yĩn 
xexkaꞌ, tu yã hõnhã ꞌũyõg, ha putpuꞌ hiꞌ, ꞌũyĩy yũmũg hãpxopmã max Topa puꞌ. 
5 Hõmã yũmũꞌãte hãpxopmãhãꞌ, tu yã yãy yõg putupꞌax xohix mĩy, tikmũꞌũn xop 
xohix putuk, yũmũꞌãteꞌ mĩy, haꞌ xatꞌax te hãpkummuk mĩy xat hok, ꞌũmĩy hok, 
hu hãpkummuk mĩy putup xũy, tu mõktu yũmũg xakix. 6 Pa hõnhã yũmũg hok 
pip, ha yũmũg hĩyꞌax koaꞌ, yũmũg hok pip, nũy Topap-xehnãg pu hãpxopmã max. 
Topa Koxuk te yũmũg hĩnnãhã xeꞌeꞌ, tu yũmũg putox kummuk tupmãhã, haꞌ 
xatꞌax hittap te yũmũg xat kux. 7 Yũmũꞌãtep-tep ꞌãktuxꞌax? ꞌOk xatꞌax kummuk? 
ꞌÃmhokꞌ Yãꞌ max, pãyãꞌ xatꞌax tekmũn pu hãmyũmmũgãhãꞌ, ꞌũ yũmmũg, ꞌok 
peꞌ max, ꞌok peꞌ kummuk. ꞌŨxatꞌax tek xat hok, ꞌũyĩy hãpxop putup xũy hok. 
Paxpuk xat hok, kopxix hãpxop putup xũy hok, pa hõnhã ꞌãte hãmyũmmũg, hu 
hãpxop putup xũy xeꞌeꞌ. 8 Yĩꞌ xatꞌax tek xat, ꞌũyĩy tuk nõy yõg hãpxop putup xũy 
hok, hu ꞌãte hãpxop putup xũy. Pax puk xat hok, kopxix Topa yõg hãmpeꞌpaxex 
yũmmũg hok, xix yãy yõg hãpxopmãꞌax kummuk yũmmũg hok. Yã Topa pa 
te hãmyũmmũg xeꞌẽgnãg, huꞌ xat, ꞌũyĩy hãpxopmã max. 9 Hõmã ꞌãteꞌ xatꞌax 
yũmmũg ꞌohnãg, tu hãmpekpaxex, hu: “Yã ꞌãte hãpxopmã max,” kaxĩy. Pa Topa 
tek xat, ꞌũyĩy hãpkummuk mĩy hok, ha ꞌãteꞌ xupak, tu hãmyũmmũg, tu yãy kuxa 
kummuk yũmmũg, 10 hu yãy kuxa tu teknõg. Yã Topa teꞌ xatꞌax hõm, puyĩy 
tikmũꞌũn hĩnnãꞌ, pak yũmmũgãhãꞌ, ꞌũ yũmũ yãy yõg hãpxopmãꞌax kummuk. 
11 ꞌÃte hãpkummuk mĩy, hu yãy pu mõꞌãmãꞌ, tu yãy mũn max pekꞌpaxex, pãyãꞌ 
koit. Hu ꞌãte yãy kuxa putex, tu: “ꞌÃte Topa yõg xatꞌax mĩy hok.” Kaxĩy.

12 Yã Topa yõg xatꞌax max xeꞌẽgnãg, tu hãpxeꞌeꞌ. 13 Tepte xĩy? ꞌOk hãpxop max 
tek kummugãhãꞌ? ꞌÃmhok! Pãyã ꞌãte hãpkummuk mĩy, ha Topa yõg xatꞌax max, tu 
yõgnũ hãpxopmãꞌax kopit, nũy ꞌũgmũn yũmmũgãꞌ, yã ꞌãte hãpkummuk mĩy xeꞌeꞌ.

Tikmũꞌũn kuxa te yãy tuk-mĩy
14 Yũmũꞌãte hãmyũmmũg. ꞌŨxatꞌax yã Topa yõg, hak mũn puꞌuk, hu 

hãpxopmã kummuk pax, tu hãpxopmã kummuk mõ kumak mõg. 15 ꞌĨntuꞌ. ꞌÃte 

HÕMÃN 6 ,  7

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



313

hãpxopmã maxp-tup, pãyã ꞌap mĩyꞌah, tu hãpxopmã kummuk putup nõg, pãyã 
ꞌũmĩy. 16 Tu hãpxopmã kummuk, ꞌĩhã nõm putup nõg, kopxix: Yã hamũn. Topa 
yõg xatꞌax max xeꞌeꞌ. Kaxĩy. 17 ꞌAk mũn teꞌ mĩyꞌah, pãyã hãpkummuk tek kuxa 
kopaꞌ xip mũn teꞌ mĩy. 18 ꞌÃteꞌ xak, nũy hãpxopmã max, pãyã ꞌaꞌ mĩy yũmmũgꞌah 
ꞌãteꞌ, ꞌũgkuxa kummuk tuꞌ. 19 Tuꞌ xak, nũy hãpxopmã max, pãyã ꞌaꞌ mĩyꞌah, tuꞌ 
yãnãn tu hãpxopmã kummuk. 20 ꞌA ꞌãte hãpkummuk mĩy putupꞌah, pãyãꞌ mĩy, 
yĩy hãpkummuk tek kuxa kopaꞌ xip tek kummugãhãꞌ, 21 yĩy ꞌãte hãmyũmmũg. 
ꞌÃte hãpxopmã max putup, ꞌĩhã hãpxopmã kummuk ꞌũp-xehnãg. 22 ꞌŨgkuxa te 
Topa yõg xatꞌax hãꞌ hittup, 23 pãyã ꞌãte hãpkummuk mĩy pax, ꞌũgkuxa kummuk 
tuꞌ. Tu hãpxopmã max xak, pãyãg kuxa kummuk tuk hĩy, ꞌũ hãpxopmã max hok. 
24 Huk hittup ꞌohnãg. ꞌŨ ꞌũm mũn tek kaꞌogãꞌax, ꞌãte hãpxopmã max? 25 Topa tek 
kaꞌogãp-tup, yĩy ꞌãte: “Topa ꞌãmax,” kaxĩy. Yã Yeyox Kunnix te ꞌũ ꞌũm hã ꞌãtehet.

Kaxĩy ꞌũgkuxa kopa ꞌãteꞌ xak, nũy Topa yõg xatꞌax ꞌũgyĩpkox xihip, nũy 
ꞌũgmãynãg mĩy, pãyã ꞌãteꞌ mĩy yũmmũgꞌah, hu hãpkummuk mĩy pax.

Topa Koxuk tek mũg kaꞌogãhãꞌ

8  1 Topa te yũmũg kummuk ꞌũm ꞌãktuxꞌah nõmhã, yã yũmũg kuxap-xet 
Yeyox Kunnix kuxa mũtik, ha Topa te yũmũg ꞌũm ꞌãktux kummuk ꞌohnãg 

Yeyox Kunnix hah. 2 Topa Koxuk te yũmũg hĩnnã xeꞌe Yeyox Kunnix mũtik, tu 
yũmũg mõy, puꞌ xatꞌax yũmũg kuxa hĩy hok, ꞌũyĩy yũmũg hãpkummuk mĩy hok, 
nũy yũmũg xakix hok kamah. 3 ꞌŨxatꞌax te yũmũg ꞌũm kuxa tupmãꞌah. Yũmũꞌãte 
yãy putupꞌax mĩy, yĩy hãpxopmã kummuk pax, pa Topa kaꞌok, tu yũmũg kuxa 
tupmãhãꞌ, pu tu kuxa max, tu hãpxopmãꞌax kummuk ꞌãktux kummuk kamah, 
huk-tok pit nũꞌkutnãhãꞌ, ha yãyhã tikmũꞌũn kutok nũy hãpkummuk kuxyãꞌ, 4 ꞌũyĩy 
yũmũg hãpxopmã max, nũy tuꞌ xatꞌax xohix pu yũmũg yĩpkox piꞌ, yãꞌ xatꞌax max 
xeꞌeꞌ. Ha Topa Koxuk te yũmũg kaꞌogãhãꞌ, ꞌũyĩy yãy putupꞌax mĩy hok. 5 Tikmũꞌũn 
te yãy putupꞌax mĩy, puxix tute hãpkummuk mĩy, pa tikmũꞌũn te Topa Koxuk puꞌ 
yĩpkox pip, puxix tu hãpxopmã max, Topa Koxuk pekpaxex tuꞌ. 6 Tikmũꞌũn te yãy 
putupꞌax mĩy, puxix tu xakix, hãmpeꞌpaxex kummuk tuꞌ, pa tikmũꞌũn te Topa 
Koxuk puꞌ yĩpkox pip, nũy hãpxopmã max, puxix tu hi xeꞌeꞌ, tuꞌ kuxa mãm max, 
Topa Koxuk peꞌpaxex tuꞌ. 7 Yĩy tikmũꞌũn gãy, tu Topap-tup nõg, nũy yãy putupꞌax 
mĩy, tu yã hãmpeꞌpaxex kummuk, tu Topa yõg xatꞌax puꞌ yĩpkox ꞌohnãg, tuꞌ mĩy 
ꞌap yũmmũgꞌah, 8 yĩy Topa te nõm xop putup hok, nõm te yãy putupꞌax mĩy pax.

9 Pa ꞌãxop te yãy putupꞌax mĩy ꞌohnãg. ꞌÃmhok. ꞌÃxop te Topa Koxuk 
pu ꞌãyĩpkox pip. ꞌÃxop te nõm pu ꞌãyĩpkox piꞌ, puxix Topa Koxuk ꞌãkopa xip. 
Tikmũꞌũn te Kunnix Koxuk xip hok, puxix Kunnix yõg hok. 10 Kunnix te ꞌãkopaꞌ 
xip, puxix Topa Koxuk ꞌãhĩnnãꞌ, Topa te ꞌãkuxa tupmãhã hah, pa ꞌãyĩn xok putup, 
xate hãpkummuk mĩy pax hah. 11 Topa Koxuk te Yeyox Kunnix hĩnnãhãꞌ putpuꞌ, 
tu ꞌãkopaꞌ xip, yĩy kamah hĩnnãp-tup putpu ꞌãxop yĩn, yã hõnhãꞌ xip ꞌãkopah.

12 ꞌŨkxape xop: Yã Topa te yũmũꞌã hãmmaxnãhãꞌ, yĩy yũmũꞌãte tu ta 
nemẽn. ꞌÃpu yũmũꞌã yãy yõg putupꞌax mĩy hok. 13 ꞌÃxop teꞌ mĩy, hu ta xok, pa 
Topa Koxuk pu ꞌãyĩpkox pip, hu ta yã hi xeꞌẽgnãg. 14 Tikmũꞌũn te Topa Koxuk 

puꞌ yĩpkox pip, yã ꞌõhõm Topak-tok xeꞌẽgnãg. 15 Yã Topa Koxuk te ꞌãkuxa 
kummugã ꞌohnãg, paꞌ hittupmãhãꞌ, nũy tu kuxãnõg hok. ꞌŨyũmmũg. Yũmũꞌãte 
yãyhã Topak-tok xop, pu yũmũg kaꞌogãꞌ, ꞌũyĩy Topa pu hãmꞌãktux, hu: “Tak, 
yõgnũ ꞌÃtak!” kaxĩy. 16 Ha Topa Koxuk te yũmũg koxuk pu hãmꞌãktux, nũy 
yũmũꞌã Topak-tok xop ꞌãktux. 17 Yũmũg yã Topak-tok xop, hu pexkox yõg 
hãpxop max xohix pop putup, Topa te nõm xex yãy yõg tikmũꞌũn puꞌ, ha 
yũmũꞌãteꞌ pop putup Kunnix mũtik. Yã Topa te nõm hãpxop max xex Kunnix 
puꞌ, tu pexkox kopaꞌ xex, ha yũmũꞌãte hãpxop mõꞌkoxip putup Kunnix mũtik. 
Nõm mũtik yũmũg xũy, kopxix yũmũg yãyhã max xeꞌẽgnãg Kunnix putuk.

Yũmũꞌãte yãyhãp-tup max xeꞌẽgnãg
18 ꞌÃte hãmpeꞌpaxex, hu: Yũmũg xũy kutõgnãg nõmhã, tuk kuxa hittup xeꞌẽgnãg 

putup hõmã, ꞌĩhã hãptup xeꞌe nõy punethok mõꞌnãhãꞌ, ꞌĩhã yũmũg yãyhãp-tup 
max xeꞌẽgnãg. 19 Topa te yõnnãꞌĩ xohix mĩy, haꞌ hip, tuꞌ xak, pu Topa nõm tu yãy 
yõg kutok xop mũg. 20 Hõmã hãpxopmãꞌax xohix yãyhã hitop, Topa tep-tup hah, ha 
hãmmax hip, 21 puyĩy Topa tux hok, pu tik-tox hok, ꞌũ yãyhã max xeꞌẽgnãg, Topak-
tok xop xohix mũtik. 22 Yũmũꞌãte hãmyũmmũg, nõm yõnnãꞌĩ xop tuꞌ kokõn, tuꞌ 
xũy, ꞌũn tek-tok put putup, tuꞌ xũy, tuꞌ kokõn, ha kaxĩy yõnnãꞌĩ xohix xũy pu Topaꞌ 
hittupmãꞌ. 23 Pãyãꞌ hok pipꞌah. ꞌÃmhok. Yã yũmũꞌãte kopa yãꞌ kokõn kamah, ha 
Topa te yũmũꞌã yãy Koxuk hok hõm hãmãxap, haꞌ hip, nũy yũmũg yãyhã Topak-
tok xop, yã yũmũg tupmãhã, ꞌũyĩy yũmũg tup mõꞌkumak mõg. 24 Yã yũmũg kuxa 
tupmãhãꞌ, yũmũg kuxa mãm kaꞌok haꞌ tupmãhãꞌ, ha yũmũꞌãte hãmmax hip. ꞌA 
hõnhã yũmũꞌãteꞌ pẽnãꞌah, tuk kuxa mãm kaꞌok, hu hãmyũmmũg, yã yũmũꞌãteꞌ 
pẽnãp-tup. Pax pu tikmũꞌũn hãmpẽnãꞌ, puxiꞌ hip ꞌohnãg. 25 Pa tikmũꞌũn teꞌ pẽnã 
hok, puxix tu kuxa mãm kaꞌok, tu hãmmax hip, puyĩy Topa ꞌãꞌ mĩy.

26 Ha Topa Koxuk te mõ yũmũg nĩynãm, yũmũg kuxa puꞌuk hah. Ha yũmũꞌãte 
Topa mũtik hãmꞌãktux yũmmũgꞌah, yĩy Topa Koxuk te Topa tu ta tuꞌ xak, yũmũg 
pupi tuꞌ xak, ꞌũkokõn ꞌĩhã yũmũg pupiꞌ xak, nũy ꞌũyĩy hok hã hãmꞌãktux, nũy 
Topa pu hãmꞌãktux. 27 Ha Topa te tikmũꞌũn kuxa kopa pẽnãhãꞌ, tu yãy Koxuk 
peꞌpaxex tuꞌ yũmmũg, ha yãy Koxuk xeꞌẽgnãg te Topa tuꞌ xak, yãy yõg tikmũꞌũn 
pupiꞌ xak, tu Topa yõg putupꞌax yũmmũg. 28 Topa te yũmũꞌã hãmmaxnãhãꞌ, 
tu hãmmaxnãp-tup mõꞌkumaꞌ mõg, tu hãpxopmãꞌax xohix hã yũmũꞌã 
hãmmaxnãhãꞌ. Yã yũmũꞌãte Topap-tup pax xexkaꞌ, yũmũg yĩmõgatux hah, tu 
yũmũg xãnãhãꞌ, mõ yũmũg yãy xeꞌẽgnãg tuꞌ, ha yũmũꞌãteꞌ yũmmũg, hu yũmũg 
kuxa mãm. 29 Topa te yũmũg yĩmõgatux tap, tu yãy pu yũmũg pop, ꞌũ yũmũg 
yãyhã ꞌãhã tuk-tok putuk, pu Kunnix yã mãxap, ha yũmũg xohix yã nõm mõ nũ 
kuhmõy. 30 Ha Topa te yãy pu yũmũg pop tap, xix yũmũg xãnãhãꞌ, xix yũmũg 
kuxa tupmãhãꞌ, pu tu kuxa max, ꞌũyĩy yũmũg yãyhã max xeꞌẽgnãg, Kunnix putuk.

Topa te mõ yũmũg yãy xeꞌẽgnãg Yeyox Kunnix hã
31 Hamũn, yĩy yũmũꞌãtep-tep ꞌãktuxꞌax? Topa te yũmũ mũtik tihiꞌ, yĩy 

tikmũꞌũn kummuk te hitop tu yũmũꞌã hãpkummugãhãꞌ. 32 Topa te yãy kutok pit 

puxet kumĩy ꞌohnãg, pa yũmũꞌãꞌ hõm. ꞌŨk-tok hõm yũmũꞌãꞌ, puxix tu hãpxop 
xohix yũmũꞌãꞌ hok popmãp-tup kamah. 33 Topa te yãy yõg tikmũꞌũn yĩmõgatux. 
ꞌOk tik ꞌũm xip, nũy ꞌũkummuk ꞌãktux? ꞌAp tik ꞌũm xipꞌah, yã Topa mũn teꞌ kuxa 
tupmãhãꞌ, pu tu kuxa max. 34 Yĩy tikmũꞌũn ꞌũm ꞌaꞌ kummuk ꞌãktuxꞌah. Kunnix 
xok, yã putpuꞌ hiꞌ, tu Topa yĩpxeꞌe hãꞌ xip, tu yũmũg pupi Topa tu ta tuꞌ xak, 35 tu 
mõ yũmũg yãy xeꞌẽgnãg. ꞌAp tikmũꞌũn ꞌũm xipꞌah, xix hãpxopmãꞌax ꞌũm xipꞌah, 
nũy Topa puꞌ hupmã hok, puyĩy Topa yũmũg putup hok. Yũmũg xũy xix hãpxop 
xakꞌax tat punethok, xix tikmũꞌũn te yũmũg xũygãhãꞌ, ha putup te yũmũg kix, 
ha topixxax ꞌũm yũmũg xip hok, xix tikmũꞌũn kummuk teꞌ xak, nũy yũmũg kix, 
puxix Kunnix mũn mõ yũmũg yãy xeꞌẽgnãg, tu yũmũg nĩm ꞌohnãg. 36 Topa yõg 
tappet te: “ꞌÃmnĩy xohix hã tikmũꞌũn te yũmũg putup nõg, tu yũmũg kix putup, 
yũmũꞌã yã Topa hã tikmũꞌũn hah. Tikmũꞌũn te kahnẽn mõgãhãꞌ, nũy putex, ha 
taxĩy yũmũg mõgãhãꞌ, nũy yũmũg kix,” kaxĩy.

37 Pãyã tute yũmũg nõã hok, Yeyox Kunnix te mõ yũmũg yãy xeꞌẽgnãg 
hah, yĩy yũmũg kuxa hittup xexkaꞌ, ꞌĩhã pexkox ha yũmũg mõg kumak 
mõg. 38 Yĩy ꞌãte hãmyũmmũg. Kunnix te mõ yũmũg yãy xeꞌẽgnãg, tu yũmũg 
nĩm ꞌohnãg. Pe yũmũg hiꞌ, pe yũmũg xakix, puxix Kunnix yũmũg nĩm hok. 
Pexkox yõg xop xix yãmĩy xop te yũmũg nĩmmã hok, ha hõnhã Kunnix te 
yũmũg mũtik tihiꞌ, tu hãptup hã yũmũg mũtik hi putup, xix hãptup nõy 
xohix hã Kunnix te yũmũg ꞌũm nĩm putupꞌah, mõ yũmũg yãy xeꞌẽgnãg 
tuꞌ. 39 Yã pexkox yõg xop te Kunnix nĩmmãp-tup hok yũmũꞌãꞌ, xix hãm 
xexka xix hãm kakaꞌ pip xop te yũmũꞌã nĩmmãp-tup hok kamah. ꞌAp xipꞌah 
hãpxopmãꞌax te Topa pu hupmãhãꞌ, puyĩy yũmũg nĩm, ha mõ yũmũg yãy 
xeꞌẽgnãg, yũmũg xuxyã Yeyox Kunnix hã Topa te mõ yũmũg yãy xeꞌẽgnãg.

Topa xix yãy yõg tikmũꞌũn

9  1 ꞌÃte xa hãpxeꞌe ꞌãktux: ꞌŨgmũn yã Kunnix yõg, hu ꞌap koitꞌah. Topa 
Koxuk tek kopaꞌ xip, tuk kuxa pu hãmyũmmũgãhãꞌ, tu: “A xatep koitꞌah,” 

kaxĩy. 2 ꞌŨgkuxa hittup ꞌohnãg, yãk kuxa xũy, ꞌĩhã ꞌãte yãy yõg tikmũꞌũn 
peꞌpaxex. Yãk xape xeꞌe Yoneo yõg tikmũꞌũn, ꞌũgmũg hep puxet tuꞌ. 3 ꞌÃte 
hãmꞌãktuxꞌax hu: Pũyã Topa ꞌũgkummugãꞌ, nũy ꞌũkxape hã hãmmaxnãꞌ! Tu xe 
hãmꞌãktuxꞌax, hu: Pũyã Kunnix ꞌũgnĩm, nũy tuk xape mõꞌnĩynãm ꞌũyãnãn tuꞌ. 
4 Nõꞌõm yã Topa yõg tikmũꞌũn, haꞌ yĩmõgatux, pu Topa hãk-tok xop, ha Topa teꞌ 
xexkanãhãꞌ, yãy mũtik, tuꞌ paꞌax mĩy nõm xop mũtik, tu tuꞌ xatꞌax hõm. Yã ꞌõm 
te Topa xak, tuꞌ yẽy Topa keppah, ha Topa te nõꞌõm mũtik hãmꞌãktux xex. 5 Ha 
mõnãyxop hittap mõkputox, ha Kunnix mũn kama mõnãyxop hã mõkputox. 
Pũyãꞌ xohix Topa xexka ꞌãktux mõ kumaꞌ mõg, ꞌũxexka xeꞌẽgnãg hah. Hamũn.

6 Pa ꞌa Topa te hãmꞌãktux hitop tuꞌ xexꞌah. ꞌÃmhok. ꞌAp kaxĩyꞌah, 
pãyã ꞌIyaet yõg tikmũꞌũn xohix ꞌa Topa yõgꞌah. ꞌÃmhok. Topa te ꞌa xohix 
yĩmõgatuxꞌah. 7 Yã Mõnãyxop hittap nãm ꞌAmanãm mõkputox, pãyãꞌ yãg 
Topa hã yãy kutok xop. ꞌAp xohixꞌah. Yĩy hõmã Topa te ꞌAmanãm pu 
hãmꞌãktux, hu: “ꞌÃk-tok ꞌIyak mõkputox yã ꞌãmõkputox xeꞌeꞌ, ꞌap nõy xop ꞌũm 

ꞌãmõkputoxꞌah. Yãꞌ puknõg,” kaxĩy. 8 Yĩy Topa te ꞌAmanãm mõkputox xohix 
ꞌap putupꞌah, pa hãmꞌãktux xex ꞌAmanãm mũtik hu: “ꞌÃk-tok ꞌIyak mõkputox, 
nõꞌõm ꞌãmõkputox xeꞌeꞌ, ꞌãte xa hãmꞌãktux xex hah,” kaxĩy. 9 Tu hãmꞌãktux 
xex, hu: “Hãpxip ꞌĩhãꞌ putpuk nũnꞌax, ha ꞌãxetut Xat tek-tok put putup,” kaxĩy.

10 Ha ꞌIyak xetut Hemek, tuk-tok pit 2 pop, haꞌ tak ꞌIyak ꞌũp-xet, 11-12 pa Topa 
tek-tok puxet yãykutnã tap, hak-tok 2 teꞌ tut tex kopa tihiꞌ, ꞌĩhã Topa teꞌ tut pu 
hãmꞌãktux, hu: “ꞌÃk-tok hãmãxap teꞌ taknõy puꞌ hãm putup, tuꞌ taknõy ꞌũk-nãy 
tuꞌ nãhã puꞌ hãm putup,” kaxĩy. Pa Topa te hãmꞌãktux, ꞌĩhãk-tok 2 teꞌ tut tex 
kopaꞌ tihiꞌ, tu hãpxopmã ꞌohnãg, peꞌ mãx, peꞌ kummuk, pa Topa teꞌ yãykutnã 
tap, 13 yĩy Topa yõg tappet te: “ꞌÃte Yako putup pax, tu ꞌEyao putup nõg,” kaxĩy.

14 Yũmũꞌãte putep ꞌãktuxꞌax? ꞌOk Topa te hãpxopmã koheꞌ? ꞌÃmhok. 15 Tu 
Mõnãyxop Mõyyex pu hãmꞌãktux, hu: “ꞌÃtep-tup, nũy tikmũꞌũn ꞌũm kuxa kaꞌ, 
kopxiꞌ kuxa kaꞌ. Yã puxiꞌ,” kaxĩy. 16 ꞌŨyũmmũg. Topa te nõm tikmũꞌũn kuxa kaꞌ, 
ꞌok pe tikmũꞌũn tep-tup, ꞌok pep-tup hok, ꞌok pe tikmũꞌũn te hãpxopmãhãꞌ, pe 
hãpxopmã hok, pãyã Topa teꞌ kuxa kaꞌ. 17 Topa yõg tappet te Panaꞌo hittap ꞌãktux, 
ha Topa te nõm pu hãmꞌãktux, hu: “ꞌÃte ꞌãxexkanãhãꞌ, nũy xa hãmyũmmũgãꞌ, 
xayĩy ꞌũgmũn kaꞌok yũmmũg, puyĩy hãm xexka xohix yõg tikmũꞌũn tek xuxetꞌax 
yũmmũg,” kaxĩy. 18 Yĩy Topa tep-tup, nũy tikmũꞌũn kuxa kaꞌ, puxiꞌ kuxa kaꞌ, tup-
tup, nũy tikmũꞌũn nõy kuxa mãmmã hok, puxiꞌ mãm ꞌohnãg.

Topa te tikmũꞌũn kuxa kaꞌ, tu hãpkummuk hãꞌ yãnãn kamah
19 Pa tikmũꞌũn te: “ꞌOk Topa te hãpkohe mĩy, ꞌĩhã tikmũꞌũn kummuk 

ꞌãktux? Topa te tikmũꞌũn kuxa mãmmã hok, puxix tikmũꞌũn kuxa mãm 
ꞌohnãg, Topa mũn tep-tup hah,” kaxĩy. 20 Nãy. Yãy peꞌãpaxex xexka hok. ꞌÃk-
tõgnãg, ha Topa mũn xexka xeꞌẽgnãg. Xate putõy putuk, nõm hã tikmũꞌũn 
te nax mĩy. Pax pu putõy te: “Tep tu xãhã nax?” kaxĩy. 21 Nãy. Tikmũꞌũn te 
putõy hã nax mĩy, yã hãmyok miy, tuꞌ nax huꞌ mĩy, tu naxtox nũnnãp-tup, 
huꞌ mĩy. ꞌŨp-tup, huꞌ mĩy, haꞌ yãg mãynãg, xix ꞌũnõy max miax.

22 Ha kaxĩy Topa te hãmyok mĩy. Tuteꞌ xohix puꞌ gãy yũmmũgãp-tup, puꞌ xohix 
Topa yã ꞌũkaꞌok yũmmũg, yĩy tikmũꞌũn kummuk hãꞌ tot, tu nõm koxyõyꞌax. 23 Tuꞌ 
max xeꞌẽgnãg, tu yũmũꞌã hãmmaxnãhãꞌ, tu yũmũꞌã hãmyũmmũgãhãꞌ, ꞌũ yũmmũg. 
Yĩy Topa te yũmũg kuxa kaꞌ, ꞌũ yũmũg yãyhã max xeꞌẽgnãg kamah, hamũn mũtik, 
24 tu yũmũg xãnãhãꞌ, Yoneo yõg tikmũꞌũn kopa ꞌũyãg xãnãhãꞌ, xiꞌ puknõg xop kopa 
ꞌũyãg xãnãhãꞌ. 25 Hõmã ꞌOyex te Topa pupi hãmꞌãktux, tu tappet tu kaxꞌãmiꞌ, hu:

“ꞌÃteꞌ puknõg xop putup, yã yõgnũ tikmũꞌũn,
hõmã ꞌãte tu nõm xop putup nõg,
pãyã hõnhã nõm mõꞌyãy xeꞌẽgnãg.

 26 ꞌÕnte Topa xeꞌẽgnãg te nõm xop pu hãmꞌãktux tap, tu:
ꞌYã ꞌãxop puknõg, ꞌap yõgꞌah tikmũꞌũn, kaxĩy.
Yã ꞌõnte Topa xeꞌẽgnãg te yãy yõg tikmũꞌũn ꞌãktux putup,
yã Topa hi xeꞌẽgnãg,” kaxĩy.

27 Ha ꞌIyait kama te Topa pupi hamꞌãktux, tu: “Yoneo yõg tikmũꞌũn 
xohix punethok yã ꞌãmot xap xohix punethok putuk, pa ꞌãtek-tĩgnãg 
yĩmõgatux, nũy kuxa kummuk xit, nũy kuxa max mõꞌtat ꞌũyãnãn tuꞌ. 
28  ꞌŨgnũn mõꞌkaꞌok, tuꞌ hep xop xohix tu pagop-tup, tuꞌ kummugãp-tup 
ꞌũyãnãn tuꞌ,” kaxĩy. 29 Hõmã ꞌIyait te Topa pupi hãmꞌãktux, tu: “Pax pu 
Topa xeꞌẽgnãg yũmũg mõkputox xohix kix, puxix yũmũ yõg kõmẽn te 
Xonõm putuk, xix Gõmõg putuk, yãꞌ hok yũm,” kaxĩy.

ꞌIyaet yõg tikmũꞌũn te hãmꞌãpak maxꞌax ꞌãpak
30 Yũmũꞌãtep tep ꞌãktuxꞌax? Nũhũꞌ: Yãꞌ puknõg te Topa xak ohnãg, tu 

hãpxopmã max hok Topa puꞌ, pa Topa teꞌ kuxa tupmãhãꞌ, pu tu kuxa max, 
ꞌũkuxa mãm kaꞌok tuꞌ, 31 ꞌĩhã Yoneo yõg tikmũꞌũn te Topa yõg xatꞌax xak, 
nũy Topa puꞌ xatꞌax hã yãy kuxa tupmãꞌ, tuꞌ tupmã hok. 32  Tep tuꞌ tupmã 
hok? ꞌŨkuxa mãm ꞌohnãg, tu hãpxopmã punethok, nũy yãyhã ꞌũmax, 
huꞌ kuxa mãm ꞌohnãg Topa kopah. Tu tikmũꞌũn putuk, nõm tikmũꞌũn 
te mĩkaxxap xexka yĩmũ hãm tuꞌ nãhãꞌ, ha mĩkaxxap yĩmũꞌ nãhãꞌ. 33  Yã 
Topa yõg tappet te Kunnix ꞌãktux, ꞌĩhã mĩkaxxap xexka ꞌãktux, tu:

“Pẽnãꞌ! Yĩktix Xiãm tu ꞌãte mĩkaxxap xexka mõꞌyũm,
pu tikmũꞌũn hãm tu nãꞌ, mĩkaxxap teꞌ kup hãꞌ tak, haꞌ nãhãꞌ,
ha tikmũꞌũn kuxa yũm kaꞌok mĩkaxxap kopah,
puxix tu yãy puꞌ hũpmã hok,” kaxĩy.

Yã tappet te Kunnix ꞌãktux, nũy tikmũꞌũn kuxa mãmꞌax yũmmũgãꞌ.

10  1 ꞌŨkxape xop, ꞌãteꞌ xak, puyĩy yõgnũ tikmũꞌũn kuxa mãm kaꞌok Yeyox 
Kunnix kopah, ha ꞌãte Topa tuꞌ xak pax tikmũꞌũn pupiꞌ, 2 tu hãmyũmmũg, 

ha Topap-xehnãg xak, pa hãmyũmmũg ꞌohnãg. 3 ꞌAp kuxa tupmã yũmmũgꞌah, tu 
yãy peꞌpaxex hã yãy kuxa kummuk tupmãp-tup, pa Topap-xehnãg te tikmũꞌũn 
kuxa tupmãhãꞌ, pu tu kuxa max. 4 Ha Kunnix nũn, nũy mĩpkupnix tuꞌ xok 
yũmũg pupiꞌ, puyĩy tikmũꞌũn kuxa mãm kaꞌok ꞌõm kopah, puxix Topaꞌ kuxa 
tupmãꞌ, pu tu kuxa max, yĩy Yoneo xop hitop tuꞌ xatꞌax mĩy. Yãꞌ kuxa tupmã hok.

Topa te tikmũꞌũn xohix kuxa kummuk xitꞌax
5 Mõnãyxop hittap Mõyyex teꞌ xatꞌax ꞌãktux, hu: “Tikmũꞌũn yĩpkox pip ꞌũxatꞌax 

puꞌ, puxiꞌ xatꞌax nõm hĩnnãp-tup,” kaxĩy. Ha kaxĩy ꞌũxatꞌax te tikmũꞌũn kuxa 
tupmãhã Topa puꞌ, ꞌĩhã tikmũꞌũn te nõm puꞌ yĩpkox pip, ha Mõyyex te tuꞌ xuktux. 
6 Pa Topa yõg tappet te hãmꞌãktux nõy yã kamah, tu Topa te tikmũꞌũn kuxa 
tupmã ꞌãktux, tu Topa teꞌ kuxa mãm kaꞌok xop kuxa tupmã ꞌãktux, hu: “ꞌŨyĩpkopit 
hok, hu: ‘ꞌŨ ꞌũm te pexkox tuꞌ mõg putup, nũy yũmũg kuxa kummuk tupmãꞌ?’ ” 
kaxĩy. Tu Kunnix nũꞌkutnãꞌax ꞌãktux, yãꞌ nũn tap, nũy yũmũg kuxa tupmãꞌ. 7 Tu 
xeꞌ yĩkopit, hu: “ꞌŨ ꞌũm te xakix xop pet haꞌ mõg putup, nũy yũmũg kuxa tupmãꞌ?” 
kaxĩy. Yã Topa te Kunnix putpuꞌ hĩnnã tap ꞌãktux. 8 Tu xe hãmꞌãktux, hu: “Topa te 
hãmꞌãktux, tu hãmꞌãktux ꞌũm mõꞌkutnãhã xaꞌ, ha ꞌãxop te hãmꞌãpak, tu xeꞌ xuktux, 
yã ꞌãkuxa kopaꞌ xip,” kaxĩy. Hak mũꞌãte Topa yõg hãmꞌãktuxꞌax xaꞌ xuktux, xayĩy 

ꞌãkuxa yũm kaꞌok Topa kopah. 9 ꞌOk xatep-tup, pu Topa ꞌãkuxa kummuk xit, nũy 
kuxa max mõꞌtat ꞌũyãnãn tuꞌ? Xatep-tup, ꞌãpu ꞌãnõy pu hãmꞌãktux, hu: Yeyox 
mũn yãk xuxyãꞌ! Kaxĩy. Tu ꞌãkuxa yũm kaꞌok Yeyox Kunnix kopah, Topa teꞌ putpu 
hĩnnãhã hah. Xate hãpxopmã kaxĩy, puxix Topa ꞌãkuxa kummuk xit, nũy kuxa 
max tat ꞌũyãnãn tuꞌ. 10 Yũmũg kuxa mãm kaꞌok, ha Topa te yũmũg kuxa tupmãꞌ, 
pu tu kuxa max, yũmũꞌãteꞌ yĩkox hã xuktux, puxix Topa yũmũg kuxa kummuk 
xit. 11 Topa yõg tappet te: “Tikmũꞌũn kuxa yũm kaꞌok nõm kopah, puxix tu yãy pu 
hupmã hok,” kaxĩy. 12 Haꞌ hep xop xohix pu hãmmaxnãhãꞌ, nõm xop kuxa mãm 
kaꞌok Topa kopah, tu Topa pu yãy putuk, Yoneo yõg tikmũꞌũn xiꞌ puknõg xop. Topa 
yã yũmũg xuxyãꞌ, tu hãmmaxnãhã ꞌũhep xop xohix puꞌ, nõm xop te Topa tuꞌ xak, 
pu hãmmaxnãꞌ. 13 Topa yõg tappet te xe: “Topa teꞌ hep xop xohix kuxa kummuk xit 
putup, nũy kuxa max yãnãn tuꞌ tat, nõm xop te Topa tuꞌ xak, puꞌ xit,” kaxĩy.

14 Paꞌ hep xop punethok te ta tuꞌ xak hok, ꞌũkuxa mãm ꞌohnãg tuꞌ, hu 
hãmꞌãpak ꞌohnãg. Tu hãmꞌãpak hok, tikmũꞌũn te hãmꞌãktux ꞌohnãg hah. 
15 Tu hãmꞌãktux hok, tikmũꞌũn te mõꞌkutnã ꞌohnãg hah. Topa yõg tappet 
te: “Yãꞌ max tikmũꞌũn nũꞌ, nũy hãmꞌãpakꞌax max ꞌãktux,” kaxĩy.

16  ꞌAꞌ xohix tep-tupꞌah. Hõmã mõnãyxop hittap ꞌIyait te Topa pupi 
hãmꞌãktux, tu kaxꞌãmiꞌ, tu: “Topah, piꞌyãꞌ yĩpkox ꞌũm pip ꞌũgmũꞌãte 
hãmꞌãktux?” kaxĩy. 17 Yĩy tikmũꞌũn te Kunnix ꞌãktuxꞌax ꞌãpak hãmãxap, 
tuk-nãy tuꞌ kuxa yũm kaꞌok nõm hãmꞌãktuxꞌax kopah.

18  Pa ꞌãte xeꞌ yĩkopit, hu: ꞌOk tikmũꞌũn te hãmꞌãpak hok? HamŨn. Yãꞌ 
xupak. Topa yõg tappet te:

“Tikmũꞌũn xohix teꞌ yĩyꞌax ꞌãpak,
yã hãm xexka xohix yõg tikmũꞌũn te nõm hãmꞌãktuxꞌax ꞌãpak.”

Kaxĩy.
19 Hak yĩkopit, hu: “ꞌOk Yoneo yõg tikmũꞌũn te hãm ꞌũm yũmmũg 

hok?” kaxĩy. Yãꞌ yũmmũg. Pa hõmã mõnãyxop hittap Mõyyex te Topa yõg 
hãmꞌãktux kaxꞌãmiꞌ, tu:

“ꞌÃte ꞌãyĩpkumĩygãp-tup, ꞌũpuknõg xop hã ꞌãyĩpkumĩygãp-tup,
ꞌũpuknõg xop yãꞌ hep puxet ꞌohnãg, pãyã ꞌãte ꞌãyĩpkumĩygã-tup,
ꞌĩhã puknõg xop yãyhã yõgnũ tikmũꞌũn.
ꞌÃte ꞌãgãyãp-tup nõm puknõg xop hah,
nõm puknõg xop pa te hãmyũmmũg ꞌohnãg hã
ꞌãte ꞌãgãyãp-tup,” kaxĩy.

20 Ha mõnãyxop hittap ꞌIyait kuxãnõg ꞌohnãg, tu Topa pupi hãmꞌãktux 
tikmũꞌũn puꞌ, tu:

“Nõm xop tek ꞌũm xak hok, pak xipihiꞌ,” kaxĩy.
21 Tu Yoneo xop ꞌãktux, hu:

“ꞌÃte tikmũꞌũn xãnãhãꞌ, mõꞌyãy xeꞌẽgnãg tuꞌ,
pãyãꞌ yĩpkox ꞌohnãg, xix hãmꞌãpak ꞌohnãg,” kaxĩy.

Topa te ꞌIyaet yõg tikmũꞌũn kuxa kaꞌ

11  1 ꞌÃte xeꞌ yĩkopit, hu: ꞌOk Topa tep-tup hok yãy yõg tikmũꞌũn? ꞌŨp-
tup! ꞌŨgmũn kama nõm Yoneo tikmũꞌũn yõg. ꞌŨgmũn ꞌIyaet yõg 

tihik, yãk mũn mõnãyxop ꞌAmanãm mõkputox, xix Meyamĩy yõg xop kopak 
xip. 2  Topa te Yoneo tikmũꞌũn putup hokꞌah, tu nõm yĩmõgatux tap. Hõmã 
mõnãyxop hittap ꞌEnit te ꞌIyaet yõg tikmũꞌũn ꞌãktux kummuk Topa puꞌ, 3 tu: 

“Topah, tikmũꞌũn te ꞌõg tik xop kix, nõm xop te ꞌãmũn pupi hãmꞌãktux, ha 
ꞌõg mĩmpe koxyõy, tu mĩmpe hãpxop mõꞌhapꞌax Topa puꞌ koxyõy, hak mũn 
puxehnãg xip, hak putex putup kama nõmhã,” kaxĩy. 4 Ha Topa teꞌ yãnãn tu 
hãmꞌãktux, hu: “ꞌÃte tik max xop xohix te 700 yĩmõgatux, ha topa komut 
Mat pu nũktettex ꞌohnãg,” kaxĩy. 5 Yã hõnhã kaxĩy kamah. Topa te tikmũꞌũn 
kutõgnãg xop yĩmõgatux, tu nõm xop ha hãmmaxnãhãꞌ, tuꞌ kuxa kaꞌ, 6 tuꞌ 
yĩmõgatux ꞌũkuxa ka tuꞌ. Pax pu Topa hãpxopmã max hãꞌ yĩmõgãtux, puxix 
tu tikmũꞌũn kuxa ka hitop tuꞌ, pãyã Topa teꞌ hok hã hãmmaxnãhãꞌ.

7 Yĩy Yoneo xop teꞌ xak, puyĩy ꞌũxatꞌax hãꞌ kuxa tupmã Topa puꞌ, pãyãꞌ 
hitop tuꞌ xak. Ha tikmũꞌũn kutõgnag Topa te yĩmõgatux, nũy ꞌũkuxa 
tupmã yãymũn puꞌ, ha Yoneo nõy xop xexka te Topa puꞌ yĩpkox ꞌohnãg. 
8  Topa yõg tappet te: “Topa te nõm xop putox kaꞌogãhãꞌ, yã hõnhã 
hãmyũmmũg ꞌohnãg,” kaxĩy. 9 Ha Mõnãyxop Namix te:

“Pũyã Topa ꞌũyõg hãpxopmãꞌax kummuk hãꞌ pago.
Pũyã yãy yõg kummũkꞌax hãꞌ kummuk xop mũg kaꞌok.

 10 Pũyãꞌ pẽnã hok, xix hãpxop xakꞌax tuꞌ hittupmã hok,” kaxĩy.
11 ꞌÃte xeꞌ yĩkopit. Yoneo yõg tikmũꞌũn te Kunnix putup nõg, yĩy Topa 

te nõm pu hãpkummugãhãꞌ. ꞌOk Topa tep-tup hok? Yãp-tup! Pãyã Topa 
teꞌ hip, pu tuꞌ puknõg xop yĩpkox piꞌ, puyĩy Yoneo yõg tikmũꞌũn yĩpkumĩy 
puknõg xop hã, nũy tuꞌ yĩpkox pi kamah Topa puꞌ. 12  Yoneo yõg tikmũꞌũn 
te hãpxopmã kummuk, yĩy Topa teꞌ hep xop xohix ha hãmmaxnãhãꞌ, tu 
hãmmaxnãp-tup xexkaꞌ, ꞌĩhã Yoneo yõg tikmũꞌũn kamaꞌ yĩpkox pip, ꞌĩhã 
Yoneo yõg tikmũꞌũn punethok yĩpkox pip hãmꞌãpak max ta tuꞌ. Yã Topa 
teꞌ xohix te xĩy mõꞌkupix, pu yĩpkox piꞌ.

Topa te Yoneo xop hãꞌ puknõg xop kuxa kummuk xitꞌax
13  ꞌÃteꞌ puknõg xop pu hãmꞌãktux nõmhã. Topa te mõgkutnãhãꞌ puknõg 

xop hah, pu hãmꞌãpak maxꞌax ꞌãktux, hak kuxa hittup. 14 Pũyã Yoneo 
yõg tikmũꞌũn ꞌũpuknõg xop pẽnãꞌ, nũy kuxa mãm kaꞌok yũmmũg, huꞌ 
yĩpkumĩy, yã ꞌãteꞌ xak, puꞌ yĩpkumĩy, pu Topa ꞌũkuxa kummuk xit, nũy 
kuxa max yãnãn tu mõꞌtat. 15 ꞌŨpuknõg xop yãyhã Topa hãꞌ xapeꞌ, ꞌĩhã 
Topa te Yoneo xop putup nõg, tu Yoneo yõg tikmũꞌũn xohix putup 
ꞌũxeheh, puxix Topaꞌ xakix xop putpuꞌ hĩnnãꞌ.

16 Tikmũꞌũn te pãm koxip, nũy Topa pu ꞌõm yãg hõm, puxix pãm xohix Topa 
yõg. Tikmũꞌũn te yĩpxatit hõm Topa puꞌ, puxix mĩm xexka kup kama Topa yõg, 

xix mĩmmãg kamah. Yã mõnãyxop hittap te mĩm yĩpxatit putuk, ha mĩmmãg 
te hõnhã yõg Yoneo xop putuk. 17 Mĩm xexka kup ꞌOnimet, tu hãmpakꞌax 
xukaꞌ yũm, haꞌ mĩmmãg ꞌum xak, ha ꞌOnimet kup puknõg tu mĩmmãg xut, 
ꞌũkup te hãmhipak tuꞌ yũm haꞌ xut, haꞌ mĩmmãg xut, nũy kup nõy putox tuꞌ 
hĩy, pu tu tox, mĩmmãg nõy putuk. ꞌÃxop puknõg xop te ꞌOnimet puknõg 
putuk, Topa te xa hãmmaxnãhãꞌ, tu xa hãmmaxnãhã Yoneo xop putuk. 18 Yĩy 
Yoneo xop yãk-tõgnãg peꞌãpaxeh hok: ꞌA ꞌãxop te yĩpxatit putukꞌah. ꞌÃmhok. 
Pãyã ꞌãxop te mĩmmãg putuk, yã mĩmmãg teꞌ yĩpxatit tuꞌ tup.

19 Pa ꞌãxop te: “Tikmũꞌũn te mĩmmãg xeꞌeꞌ xut, nũy nõ puknõg hĩy ꞌũp-tox tuꞌ, 
pu tu tox. Ha kaxĩy Topa te yãy yõg Yoneo xop mõy, nũy ꞌũgmũg nõy hãꞌ yãnãn, 
puk mũg yã yãy yõg tikmũꞌũn, mõ ꞌũgmũg yãy xeꞌẽgnãg tuꞌ,” kaxĩy. 20 Hamũn. 
Hãpxip kutõgnãg ꞌĩhã Topa tep-tup nõg, ꞌũkuxa mãm ꞌohnãg hah, ha ꞌãkuxa 
mãm kaꞌok, yĩy Topa te ꞌãp-tup pax, pa yãy peꞌãpaxeh xexka hok. ꞌÃkuxãnõg, 
ka ꞌãkuxa mãm kux. 21 Hõnhã Topa te yãy yõg Yoneo xop putup nõg. ꞌÃkuxa te 
Topa nĩm, puxix Topa kamah ꞌãp-tup nõg. 22 Topa te hãmyok mĩy, tu tikmũꞌũn 
kuxa ka kamah. Tu hãmyok mĩy ꞌĩhã tikmũꞌũn kummuk xũygãhãꞌ, tuꞌ yãnãn tuꞌ 
kummugãhãꞌ, tu ꞌãkuxa kaꞌ, ꞌãyĩpkox pip hah. ꞌÃyĩpkox hok, puxix Topa ꞌãmõy 
kamah. 23 Yoneo yõg tikmũꞌũn te yãy putat kummuk nĩm, nũy kuxa mãm 
kaꞌok Kunnix kopah, puxix Topaꞌ putpuꞌ kuxa mãmmãꞌ, yãy yõg xipꞌax tuꞌ. Ha 
tikmũꞌũn te mĩmmãg xeꞌe hĩy putpuꞌ, puyĩy xip kaꞌok. Kaxĩy Topa te Yoneo xop 
mãmmãꞌax ꞌũxeheh. 24 ꞌÃxop puknõg, tu ꞌOnimet mĩmmãg putuk. Tikmũꞌũn 
te mĩmmãg xut, nũy kup xeꞌe tuꞌ hĩy, pu tuꞌ kup xeꞌe hãꞌ mĩmmãg. Yoneo yõg 
tikmũꞌũn te ꞌOnimet kup xeꞌe putuk, ha Topa te yã yãg putup nõg, tuꞌ xep-
tupꞌax kamah, puyĩy yãy mũn hã tikmũꞌũn xeꞌe ꞌũxeheh.

Yã Topa mũn max xeꞌẽgnãg
25 ꞌŨkxape xop, ꞌũgꞌãpax: Hõnhã Yoneo yõg tikmũꞌũn yĩpkox ꞌohnãg, pa hãptup 

nõy xohix ꞌĩhãꞌ yĩpkox pip putup, ꞌĩhãꞌ puknõg xop xohix punethok te Topa yõg 
putat hãꞌ mõg, ha Topa teꞌ xohix te xĩy mõꞌkupix, pu mõg. ꞌÃte xa hãmꞌãktuxꞌax 
ꞌãktux, xayĩy yãy yõg hãmyũmmũg peꞌãpaxeh hok. Ha Topa te hãmꞌãktux xeꞌeꞌ, 
nũy yãy yõg tikmũꞌũn pu hãmyũmmũgãꞌ. 26 Tu Yoneo yõg tikmũꞌũn xohix mõy 
putup, hãpkummugãꞌax tuꞌ mõy putup, yĩy Topa yõg tappet te:

“Tik te yĩktix Xiãm tuꞌ xip,
tuꞌ nũn putup, nũy tikmũꞌũn kuxa kummuk xit,
nũy Mõnãyxop Yako mõkputox
kuxa kummuk xit.

 27 ꞌÃte hãmpaꞌax mĩy putup tikmũꞌũn mũtik,
ꞌĩhã ꞌãteꞌ kuxa kummuk xit,
tuꞌ kuxa max yãnãn tuꞌ tat,” kaxĩy.

28 Yoneo xop te Topa hãꞌ puknõg, hãmꞌãpak maxp-tup nõg tuꞌ, ha kaxĩy ꞌãxop 
yã Yoneo xopꞌah, nũy Topa hã ꞌãxapeꞌ, pa Topa te Yoneo xop yĩmõgatux tap, 
mõnãyxop hittap haꞌ yĩmõgatux, tu hãmꞌãktux xex, hu: “ꞌÃte ꞌãmõkputox hãk 

xape mõg kumak mõg, tuk kux ꞌohnãg,” kaxĩy. 29 Topa te Yoneo yõg tikmũꞌũn 
yĩmõgatux, tu mõꞌyãy xeꞌẽgnãg, haꞌ hupmã ꞌohnãg, yã Topa teꞌ kuxyã ꞌohnãg, 
tu nõm hã hãmmaxnãp-tup. 30 Hõmã ꞌãxop puknõg, ꞌap Yoneo xopꞌah, ꞌãyĩpkox 
ꞌohnãg Topa puꞌ, ha Topa te ꞌãkuxa kaꞌ, Yoneo xop yĩpkox ꞌohnãg ha ꞌãkuxa kaꞌ. 
31 Yã Topa te ꞌãkuxa kaꞌ, ha Yoneo xop yĩpkox ꞌohnãg nõmhã, pu Topa kama 
nõm xop kuxa kaꞌ. 32 Yãꞌ hep xop xohix yĩpkox ꞌohnãg Topa puꞌ, yĩy Topa teꞌ hĩy, 
yãy yõg hãpxopmãꞌax haꞌ hĩy, ha Topa teꞌ xohix kuxa kaꞌ, puꞌ xohix tuꞌ mũg.

Pũyã Topa max xeꞌẽgnãg ꞌãktux
33 Topa te yã xohix ha hãmmaxnã xeꞌẽgnãg, pexkox yõg hãpxop xexka 

xeꞌẽgnãg hã, ha hãmyũmmũg xeꞌẽgnãg. ꞌA tikmũꞌũn te Topa yõg hãpxopmãꞌax 
xohix yũmmũgꞌah, nũy tu nõy puꞌ yũmmũgãꞌ. ꞌÃmhok. 34 Yĩy Topa yõg tappet te:

“Tikmũꞌũn ꞌũm te Topa yõg hãmpeꞌpaxex yũmmũgꞌah,
tu Topa pu hãmyũmmũgã ꞌohnãg,

 35 tu Topa pu hãpxop hõm ꞌohnãg kamah, pu tu ta nemẽn,
nũy yãnãn tuꞌ pago. ꞌÃmhok.” Kaxĩy.

36  Yã Topa-xet te hãpxop xohix mĩy, tu hãpxop xohix hinnãhãꞌ, tu 
yãymũn puꞌ mĩy, xix yãy pu hĩnnãhãꞌ. Yã Topa mũn xexka xeꞌẽgnãg. Pũyã 
tikmũꞌũn te nõm xexka ꞌãktux mõ kumaꞌ mõg! Hamũn!

ꞌÃpu yũmũꞌãte Topa tu hãpxopmãꞌ

12  1 Yĩy ꞌãte xak xape xop xapit, xayĩy Topap-xehnãg pu yãymũn hõm, 
tikmũꞌũn te hãpxop hok hõm putuk. Yã ꞌãxop te ta nemẽn, Topa te 

ꞌãkuxa ka hah, xayĩy nõm puxehnãg pu ꞌãyĩpkox piꞌ. Yã Topa tep-tup pax. 
Hamũn. Yã kaxĩy ꞌãxop te Topa pu nũꞌãktettex xeꞌeꞌ. 2  Hãm xexka tuꞌ pip 
tikmũꞌũn yã Topa hãꞌ puknõg, yĩy nõm pu ꞌĩpkox hok, nũy yõg hãpxopmãꞌax 
tat hok. Pa Topa te ꞌãp-tox maxnãꞌax, xayĩy Topa yõg putupꞌax yũmmũg, 
nũy hãpxopmã max. Topa te nõm putup, yĩy ꞌã mãynãg mĩy Topa tuꞌ.

3 Topa tek mũn ha hãmmaxnãhãꞌ, tuk kaꞌogãhãꞌ, yĩy xa hãmꞌãktux, hu: 
ꞌÃmpeꞌãpaxeh max, nũy yãy yõg hãpxopmãꞌax kopit max. Topa te ꞌãkuxa mãmmã 
kaꞌok, xayĩy ꞌãxop xohix hãpxopmã max, Topa te yã ꞌãxat hah. 4 Tikmũꞌũn 
yĩn puxet, tuꞌ kup punethok, xix hãpxop te yĩn kopaꞌ pip punethok, xiꞌ mĩyꞌax 
punethok. 5 Kaxĩy yũmũg xohix punethok, pãyã yũmũg kuxap-xet Kunnix kuxa 
mũtik, yãk puxet, yã ꞌãyĩn putuk. 6 Topa te yũmũg xohix kaꞌogãhãꞌ, tuꞌ hok hã 
kaꞌogãhãꞌ, nũy hãpxopmãꞌ, tuꞌ hok hã yãy yũmũg kaꞌogãhãꞌ. Tu tikmũꞌũn puxet 
kaꞌogãhãꞌ, pu Topa pupi hãmꞌãktux. Pũyã nõm tikmũꞌũn hãmꞌãktux, Topa teꞌ 
kuxa mãmmã kaꞌok hah. 7 Xix tikmũꞌũn nõy kaꞌogãhãꞌ, puꞌ nõy hã tu tehet. Pũyã 
nõm tikmũꞌũn hã tuꞌ tehet. Xix tikmũꞌũn nõy kaꞌogãhãꞌ, pu hãmyũmmũgãꞌ. Pũyã 
hãmyũmmũgãꞌ. 8 Xix tikmũꞌũn nõy kaꞌogãhãꞌ, pu tuꞌ xape xop mõꞌnĩynãm, nũy 
kaꞌogãꞌ. Pũyã mõꞌnĩynãm. Xiꞌ nõy kaꞌogãhãꞌ, pu hãpxop hok popmãꞌ. Pũyãꞌ popmãꞌ, 
nũy tuꞌ xupkumĩy hok. Xiꞌ nõy kaꞌogãhãꞌ pu tuꞌ xat. Pũyã tuꞌ xat max. Xiꞌ nõy 
kaꞌogãhãꞌ, pu tuꞌ nõy kuxa kaꞌ, nũy tu hittupmãꞌ. Pũyã tu hittup, ꞌũnõy kuxa ka ꞌĩhãꞌ.

9 ꞌÃxape hã mõꞌãmã hok, pa nõm putup pax xeꞌeꞌ. Hãpkummukꞌax putup 
hok, nũy tu hãmmax xax, nũy hãpxopmã max mõ kumaꞌ mõg. 10 ꞌÃxop 
xohix Kunnix hã ꞌãxapeꞌ, yĩy ꞌãxop xohix hã yãy xapeꞌ. ꞌÃpu, yãy putup pax, 
nũy ꞌãnõy peꞌãpaxeh xexkanã xip. 11 Hãpxopmã max, tu tuknõg hok, nũy 
Topa pu hãpxopmã, ꞌãkuxa hittup tuꞌ. 12  ꞌÃkuxa hittup ꞌĩhã Yeyox Kunnix 
nũnꞌax hãꞌ hip, tu hãpxopmã kaꞌok hãꞌ tot, nũy hãmmax hip, xix Topa pu 
hãmꞌãktux mõ kuma mõg, yãꞌ kux hok. 13 ꞌÃxupkumĩy hok, tu ꞌãxape hok 
xop pu hãpxop hõm, xiꞌ puknõg xop xãnãꞌ, pu ꞌãpet kopaꞌ mõy mõꞌxip.

14 Topa tuꞌ xax, pu hãmmaxnã tikmũꞌũn kummuk hah, nũy nõm xop 
te ꞌãkummugã xop ha hãmmaxnãꞌ, ha Topa tuꞌ xax hok, puyĩy nõm pu 
hãpkummugã ꞌũyãnãn tuꞌ. ꞌÃmhok. 15 Tikmũꞌũn potahaꞌ, ꞌãpu nũ yõkãmũ 
poho kamah. Tikmũꞌũn hittup, ꞌãpu nũ mũtik ꞌãhittup kamah. 16  ꞌÃnõy 
mũtik ꞌãti max, ha yãy tukmĩy hok. Yãy peꞌãpaxeh xexka hok, paꞌ nõy te 
ꞌãxatꞌax pu ꞌãyĩpkox piꞌ, nũy nõm pu ꞌãhãm max. Yãy pe ꞌãpaxeh hok, hu: 
Yã puxehnãg ꞌãte hãmyũmmũg. Kaxĩy.

17 Tikmũꞌũn te xa hãpkummugãꞌ, ꞌãpu, ꞌãyãnãn tu hãpkummugã hok. ꞌÃpu, 
hãpxopmã max, puyĩꞌ xohix yũmmũg, tu: “Hãpxopmã max ꞌõhõm,” kaxĩy, nũy 
xa hãmꞌãktux max. 18 ꞌŨxax, nũy tikmũꞌũn xohix mũtik yãykix ta tu yãytuk-
mĩy ꞌohnãg, nũy ꞌãxohix kuxa mãmmãꞌ. 19 Tikmũꞌũn te xa hãpkummugãꞌ, ꞌãpu 
ꞌũyãnãn tuꞌ kummugã hok. ꞌÃmhok. Pũyã Topaꞌ kummugãꞌ, ha Topa yõg tappet 
te Topa yõg hãmꞌãktux ꞌãktux, tu: “ꞌŨgmũn yã Topah, tu hãpkummugãp-tup 
ꞌũyãnãn tuꞌ, nũy tu pago,” kaxĩy. 20 Ha Topa yõg tappet te xa hãmyũmmũgãhãꞌ, 
hu: “Tikmũꞌũn te xa tuꞌ gãy, tup-tup xũy, ꞌãpu, tuꞌ hõm hãpxop, puyĩꞌ mãꞌ. 
ꞌŨgãy xop te kõnãg tat xak, ꞌãpu, kõnãg tat, nũy hõm, puyĩꞌ xoꞌop. Kaxĩy xateꞌ 
gãy xop kuxyãhãꞌ, pu yãyhãhup xexkaꞌ, yãꞌ payĩn pukpex,” kaxĩy. 21 Tux hok, 
xa hãpkummuk mĩy hok, pa hãpxopmã max, xayĩy hãmmax mĩy.

Gohet yõg tik xop pu ꞌãyĩpkox piꞌ

13  1 Pũyãꞌ xohix gohet pu yĩpkox piꞌ, nũy tik xop te tikmũꞌun xatꞌax 
pu yĩpkox piꞌ. Yã Topa teꞌ tux hok pu tu tikmũꞌũn xat. 2  Tikmũꞌũn 

te gohet xop puꞌ yĩpkox hok, puxix Topa puꞌ yĩpkox hok kamah, ha Topa 
te nõm tikmũꞌũn yõg hãpxopmãꞌax kummuk kopit, tuꞌ xũygãp-tup, pu 
tu pago. 3 Tikmũꞌũn te hãpxopmã max, puxix gohet yĩpkutuk hok, ha 
tikmũꞌũn te hãpxopmã kummuk, puxiꞌ yĩpkutuk. Xatep-tup nũy ꞌãkuxãnõg 
hok, ꞌãpu hãpxopmã max, puyĩy tik te ꞌãxatꞌax ꞌãmax ꞌãktux. 4 ꞌÕhõm te 
Topa puꞌ hãm, nũy xa hãmmaxnãꞌ. Xate hãpkummuk mĩy, ꞌãpu ꞌãxatꞌax 
yĩpkutuk, tute ꞌãxũygãꞌax, xa tu pago. Topa teꞌ xatꞌax xop xat, puꞌ yãnãn 
tu tikmũꞌũn kummuk pu hãpkummugãꞌ. 5 Yĩy ꞌãxatꞌax xop pu ꞌãyĩpkox piꞌ, 
Topa te ꞌãxat hah, ꞌãkuxa te ꞌãxat hãmãxap, ha ꞌãxũygã hok kamah.

6  ꞌÕg tayũmak hã pago kama gohet puꞌ, gohet te nõm tayũmak xak hah. 
Yãꞌ xatꞌax xop te Topa pu hãpxopmãhãꞌ, ꞌĩhã ꞌãxat. 7 Hu pago tayũmak hã 
xate ta nemen, xixꞌ xatꞌax xop peꞌãpaxex xexka kama xate ta nemẽn.

ꞌÃnõy ha hãmmaxnãꞌ
8 Tikmũꞌũn pu ta nemẽn hok, pap-tup pax xexkaꞌ. Tikmũꞌũn te Topa yõg 

xatꞌax mãynãg mĩy, ꞌĩhãꞌ nõy putup pax. 9 ꞌŨxatꞌax te: “ꞌÃnõy hã xupxet hok,” 
kaxĩy, xix: “ꞌŨp-tex hok,” kaxĩy, xix: “Hãpxop hã xupxet hok,” kaxĩy, xix: 

“ꞌÃnõy yĩpkumĩy hok,” kaxĩy. Yãꞌ xatꞌax xohix te yũmũꞌã hãmyũmmũgãhãꞌ, ha 
hãmyũmmũgꞌax puxet, hu: ꞌÃnõy putup pax, yã yãy mũn putup pax putuk. 
Kaxĩy. 10 Tikmũꞌũn teꞌ nõy putup pax, puxiꞌ nõy pu hãpkummugã ꞌohnãg, yĩy 
tikmũꞌũn teꞌ xatꞌax puꞌ yĩpkox pip, ꞌĩhãꞌ nõy putup pax xeꞌeꞌ. 11 ꞌÃpu, ꞌãnõy 
putup pax. Yã hãptup xeꞌe mõꞌnãꞌax, puxix Kunnix nũꞌ, nũy yãy yõg tikmũꞌũn 
yãy tu nũꞌxok, ꞌãkuxa tuknõg hok, nũy tikmũꞌũn mõꞌyõn putuk hok. Yã hõmã 
yũmũg kuxa mãm kaꞌok Yeyox kopah, 12 pa yã hãptũmnãg, ha hãptup te 
hãpkanet hã mõꞌnãꞌax, ha kaxĩy yũmũg xuxyã xupep putup. ꞌÃpu, yũmũꞌãte 
hãpkummuk mĩy kux, nũy ꞌãmnĩy koxtap kopa yõg hãpxopmãꞌax kuxyãꞌ, nũy 
hãpkummuk mũtik yãy tuk-mĩy mãyõn xupep ꞌĩhãꞌ. 13 Yĩy hãmyok mĩy nõmhã, 
yãy xaptop hok. Hãpkuteꞌex kummuk hok, xix kenmuk xoꞌop hok, nũy ꞌãpaptux 
hok, xix ꞌũpẽnã pax hok, xayĩy hãpkummuk mĩy hok, xix ꞌãnõy hã xupxet hok, 
xix hãmpeꞌãpaxeh kummuk hok, xix yãykix hok, xix ꞌãyĩpkumĩy hok. 14 Yã 
yũmũg xuxyã Yeyox Kunnix te ꞌãpupiꞌ xip, nũy ꞌãxeh, yĩꞌ tux hok pu xeh, ha 
yãy pu ꞌĩpkox pip hok, nũy yãy yõg putupꞌax mĩy hok, ka hãpkummuk mĩy.

ꞌÃnõy yõg hãpxopmãꞌax kopit hok

14  1 ꞌÃxop kopaꞌ pip tikmũꞌũn kuxa mãm puꞌuk, ꞌãpu nõm putup pax, pa 
hãmꞌãktux hãꞌ nõy yãnãn hok, ꞌũyõg hãmpeꞌpaxex hã yãy tuk-mĩy 

hok. 2 Tikmũꞌũn kuxa yũm kaꞌok, puxiꞌ xitꞌax xohix mãhãꞌ, pa tikmũꞌũn kuxa 
yũm puꞌuk te xogyĩn mã ꞌohnãg. 3 Tikmũꞌũn yãg te hãpxop xohix mãhãꞌ. Pũyãꞌ 
nõy mũn putup, nõm te xogyĩn ma hok, nũy nõm peꞌpaxeh kutõgnãg hok. 
Tikmũꞌũn yãg te xogyĩn mã ꞌohnãg. Puyãꞌ nõy putup, nõm te hãpxop xohix 
mãhãꞌ, pu nõm peꞌpaxex kutõgnãg hok. Topa te nõm putup pax, yãꞌ puxiꞌ. 4 ꞌOk 
yãy peꞌãpaxex xexkaꞌ, nũy ꞌãnõy yõg kãmãnat yõg hãpxopmãꞌax kopit? Yũmũg 
xuxyã teꞌ kopit putup, nũy hãmyũmmũg, ꞌok pe kãmãnat hãm max, peꞌ hãm 
kummuk. Yãꞌ hãm maxp-tup. Topa teꞌ kaꞌogãꞌax, puyĩy hãpxopmã max.

5 Tikmũꞌũn yãg te hãptup tuknõg putup, ꞌĩhãꞌ nõy te ꞌãmnĩy xohip-tup, ha 
ꞌãmnĩy xohix te yãy putuk hamũn puꞌ. Pũyã tikmũꞌũn kuxa xohix mãm kaꞌok, nũy 
hãmyũmmũg, nũy yãy yõg hãpxopmãꞌax yũmmũg, ꞌok peꞌ max, ꞌok peꞌ kummuk. 
6 Tikmũꞌũn te hãptup tuknõg putup, puxix mõy Topa xexka ꞌãktux, ꞌĩhã nõm 
hãptup putup, ha tikmũꞌũn te hãpxop xohix mãꞌ, puxix Topa xexka ꞌãktux, ꞌĩhã 
hãpxopmãhãꞌ, hu: “ꞌÃmax Topah, tu hãpxop xohix ꞌãꞌ hõm, nũy ꞌũkxĩnnãꞌ,” kaxĩy. 
Ha tikmũꞌũn te xogyĩn mã hok, puxix tu Topa xexka ꞌãktux ꞌĩhãꞌ mã hok, tu: ꞌÃmax 
Topah, xa hãm yõg hãpxop punethok ꞌãꞌ hõm, nũy ũkxĩnnãꞌ,” kaxĩy. 7 Tikmũꞌũn 
puxehnãg hã ꞌap hiꞌah, tup-xehnãg hã ꞌap xokꞌah, pãyã Topa te yũmũg xat, ꞌok pe 
yũmũg hiꞌ, pe yũmũg xakix. 8 Yũmũg hi, kopxix Topa tu yũmũg hiꞌ. Yũmũg xakix, 

kopxix Topa tu yũmũg xakix. Yã kaxĩy, pe yũmũg hiꞌ, pe yũmũg xakix, kopxix 
Topa yõg yũmũꞌãꞌ. 9 Kunnix xok, tu putpuꞌ hiꞌ, nũy tu yãyhã nõm hi xop yãy xuxyãꞌ, 
xiꞌ xakix xop yãy xuxyã kamah. 10 Xix ꞌãmũn, tep tu xate ꞌãxape yõg hãpxopmãꞌax 
kopit, nũy hãpxopmãꞌax ꞌãktux kummuk? ꞌÃnõy ꞌãktux kummuk hok. Yũmũg 
xohix te Topa keppak pip putup, pu yũmũg yõg hãpxopmãꞌax xohix kopit, nũy 
hãmyũmmũg, ꞌok pe yũmũꞌãte hãpxopmã max, pe hãpxopmã kummuk. 11 Yĩy 
Topa yõg tappet te Topa yõg hãmꞌãktux ꞌãktux. Ha Topa te:

“ꞌÃte xa hãpxeꞌe ꞌãktux, tu xa hãmꞌãktux xex:
Yãk hi mõkumak mõg,
yĩy ꞌũhep xohix xop tek keppa nũktettex putup, nũy tu kuxaꞌ yẽy,
tutek mũn ha Topa xeꞌẽgnãg ꞌãktux putup,” kaxĩy.

12 Yĩy yũmũg xohix te Topa keppak pip putup, nũy yãy yõg hãpxopmãꞌax ꞌãktux.

ꞌÃnõy kummugã hok
13 ꞌÃxape kummuk ꞌãktux hok. ꞌÃmhok, hãpxopmã hok, nũy ꞌãnõy pu 

hãpkummugã hok, puyĩy hãpkummuk mĩy hok. 14 ꞌŨgkuxap-xet yũmũg xuxyã 
kuxa mũtik, hu ꞌãte hãmyũmmũg, ha hãpxop xitꞌax xohix max, ꞌũyĩꞌ mãꞌ, pa 
tikmũꞌũn yãg te: “Nõm te xokxop mã hok xop. Yãꞌ kummuk tikmũꞌũn teꞌ mãꞌ,” 
kaxĩy, puxix nõm xitꞌax yã nõm tikmũꞌũn hã ꞌũmã hok. 15 Xate nõm hãpxop mãꞌ, 
hu ta ꞌãxape kuxa hittupmã hok, tuꞌ kummugãhãꞌ, hu nõm putup nõg. ꞌÃxitꞌax hã 
ꞌãxape pu hãpkummugã hok, ka tute Topa yõg putat xak. ꞌOk yũmmũg xateꞌ? Yã 
Kunnix te ꞌãxape pupiꞌ xok, nũy nõ hãmmaxnãꞌ, pa xateꞌ kummugãhã ꞌãxitꞌax hã. 
ꞌÃpu ꞌãnõy kuxa putex hok! 16 Xate hãpxopmãhãꞌ, tu hãmpeꞌãpaxex, hu: “Yã ꞌãte 
hãpxopmã max,” kaxĩy. Yãꞌ max, pa ꞌãxape mũtik hãmꞌãktux hok, nũy nõy yãnãn 
hok. Yã ꞌãxape te hãmpeꞌpaxex nõy. ꞌÃyĩy hok, xayĩy ꞌãxape gãyã hok, ka ꞌãxape 
ꞌõg hãpxopmãꞌax kopit kummuk. 17 Topa te yãy yõg tikmũꞌũn xat, tu tikmũꞌũn 
kuxa tuꞌ xat, tu putep mũn mãꞌax ꞌap xatꞌah, xix putep xoꞌopꞌax ꞌap xatꞌah. 
ꞌÃmhok. Topa te tikmũꞌũn xat, pu max, tuꞌ xat, pu tu kuxa yũm kaꞌok, tuꞌ xat, pu 
tu kuxa hittup xexkaꞌ, ha Topa Koxuk teꞌ kuxa hittupmãꞌax, tu hãpxopmãꞌax max 
hãꞌ kuxa yũmmãꞌax. 18 Ha tikmũꞌũn te Kunnix pu hãpxopmã kaxĩy, puxix Topa 
nõm ꞌũmax ꞌãktux, ha tikmũꞌũn xohix te nõm ꞌũmax ꞌãktux kamah.

19 ꞌÃpu yũmũꞌãte hãxopmã maxnãꞌ, nũy kuxa yũmmãꞌ, nũy yũmũg xape 
kaꞌogãꞌ. 20 Pa nũy ta nõy kummugã hok. ꞌÃxitꞌax hã ꞌãnõy kummugã hok. 
ꞌÃmhok. ꞌÕg pa ꞌãtiꞌ! ꞌÃnõy yã Topa yõg, ha Topa te nõm putup pax, ꞌũyõg 
hah, haꞌ kummugã hok, nũy ꞌãxit max. 21 Topa tep-tup tikmũꞌũn te xogyĩn 
mã hok, xix ta hep xupyãg xoꞌop hok, kaꞌ nõy hã hãpkummugãhãꞌ. 22  Xate 
hãpxopmãhãꞌ, tuꞌ max peꞌãpaxex, ꞌãkuxa yũm kaꞌok, hu ꞌãxit, xiꞌ xoꞌop, ha 
xateꞌ yũmmũg, xix Topa teꞌ yũmmũg. Puxiꞌ. Tikmũꞌũn kuxa yũm kaꞌok yãy 
yõg hãpxopmãꞌax kopah, puxix tu kuxa hittup xexkaꞌ, haꞌ kuxa te yãy mũn 
tu: Yãꞌ max. ꞌÃte hãpxopmã max hõnhã,” kaxĩy. 23 Pa tikmũꞌũn kuxa yũm 
puꞌuk, tu yãy mũn yĩkopit, ꞌok peꞌ max, ꞌok peꞌ kummuk, ꞌũ hãpxop ꞌũm 
mãꞌ, puxix Topaꞌ tux hok puꞌ mã hok, ꞌũkuxa yũm ꞌohnãg hah. Tikmũꞌũn 

kuxa yũm puꞌuk, ꞌĩhã hãpxopmãꞌ, puxix hãpkummuk mĩy, ꞌũkuxa yũm 
puꞌuk tuꞌ.

ꞌÃpu, ꞌãnõy yõg putupꞌax mĩy

15  1 Topa tek xat, ꞌũyĩy yũmũg xape xop mõꞌnĩynãm, nõm xop kuxa mãm 
puꞌuk mõꞌnĩynãm, nũy nõ kaꞌogãꞌ, nũy yũmũg yãy yõg putupꞌax mĩy hok. 

2 ꞌÃnõy yõg putupꞌax mĩy, nũy nõm ha hãmmaxnãꞌ, pu tu kuxa yũm kaꞌok Yeyox 
kopah. 3 Kunnix te yãy yõg putupꞌax mĩy ꞌohnãg, yĩy Topa yõg tappet te Kunnix 
ꞌãktux, tu hãmꞌãktux, hu: “Tikmũꞌũn te ꞌãkummuk ꞌãktux, puxik mũn kummuk 
ꞌãktux kamah,” kaxĩy. 4 Hõmã tik xop hittap te Topa pupi hãmꞌãktux, tu tappet 
tu kaxꞌãmiꞌ, ha mõꞌyũmũg nĩynãm, ꞌũyĩy nõãꞌtot, ha Topa yõg tappet te yũmũg 
kaꞌogãhãꞌ, ꞌũ Kunnix putpu nũnꞌax hip. 5 Topa te ꞌãkaꞌogãhãꞌ, xix xa hãꞌ totnãhãꞌ. 
Pũyã Topa ꞌãxop kuxa puxetnãꞌ, xix ꞌãp-tox puxetnã kamah, xayĩy Yeyox Kunnix 
yõg hãpxopmãꞌax tat, 6 nũy Topa yũmũg Tak max ꞌãktux, nũy ꞌãyĩyꞌax puxet hã 
Topa max ꞌãktux, yã ꞌõhõm yũmũg xuxyã Yeyox Kunnix hã ꞌÃtak.

Yã hãmꞌãpak max ꞌãktux Yoneo xop hãꞌ puknõg xop puꞌ
7 ꞌÃpu, ꞌãxape putup, yã kaxĩy Kunnix te ꞌãp-tup, tu mõꞌãyãy xeꞌẽgnãg. 

ꞌÃxape putup pax, pu tikmũꞌũn te: “Topa mũn max xeꞌẽgnãg!” kaxĩy. 8 ꞌÃte 
xa hãpxeꞌe ꞌãktux: Kunnix te Yoneo xop tu hãpxopmãhãꞌ, tu nõm xop ha 
hãmmaxnãhãꞌ, pu nõm xop yũmmũg, tu Topa te hãmyok mĩy yũmmũg. Yã 
Topa teꞌ yõg hãmꞌãktux xex, tu mõnãyxop hittap puꞌ xex, tuꞌ xaxok ꞌohnãg, tu 
mãynãg mĩy. 9 Ha Kunnix te hãxopmãhãꞌ, puꞌ puknõg xop yũmmũg kamah, yã 
Topa te puknõg xop kuxa kaꞌ, puyĩy Topa max ꞌãktux, yĩy Topa yõg tappet te:

“Yã ꞌãmax Topah, yĩy ꞌãteꞌ puknõg xop pu hãmꞌãktux putup,
tuk-tex putup, nũy ꞌãmax ꞌãktux,” kaxĩy.

 10 Tu xe hãmꞌãktux, hu:
“Pũyãꞌ puknõg xop kuxa hittup Yoneo xop mũtik.
Yã Topa te Yoneo yõg tikmũꞌũn yĩmõgatux,” kaxĩy.

 11 Tu xe:
“Pũyãꞌ puknõg xop xohix Topa xexka ꞌãktux,
pũyãꞌ hep xop xohix Topa pu hãmꞌãktux punethok,
nũy tu: ‘ꞌÃmax xeꞌẽgnãg,’ kaxĩy, Topa puꞌ,” kaxĩy.

12  Ha mõnãyxop hittap ꞌIyait te Topa yõg tappet tu kaxꞌãmiꞌ, hu:
“Yexe mõkputox ꞌũm nũn putup, nũy puknõg xop xat,
haꞌ hittup, tuꞌ hip, pu mõkputox nũꞌ,” kaxĩy.

13  Yã Topa te yũmũg kuxa hittupmãhãꞌ, pũyã ꞌãkuxa mãmmã, xayĩꞌ hip, 
Yã yũmũꞌãꞌ hõm putup pexkox yõg hãpxop xohix, ha yũmũꞌãteꞌ hip, nũy 
pop. Yã Topa Koxuk te ꞌãkaꞌogãhãꞌ, xa hãmmax hip kamah, nũy pexkox 
yõg hãpxop tu pop.

Paot te hãpxeꞌe ꞌaktux
14 ꞌŨkxape xop, ꞌũgkuxa yũm kaꞌok ꞌãkopah, yã ꞌãkuxa max, tu hãmyũmmũg, 

ha ꞌãte ꞌãyũmmũg, ha hãmyũmmũg max, nũy ꞌãnõy pu hãmyũmmũgãꞌ. 15 Pa 
ꞌãte xa kaxꞌãmi tappet, tu xa hãpxeꞌe ꞌãktux, tuk kuxãnõg ꞌohnãg, nũy xa xaxogã 
hok. Yã Topa tek yãykutnãhãꞌ, ꞌũ hãpxopmã nõm pupiꞌ, tuk hittup xexkaꞌ. 16 Yã 
hãpxopmãhã Yeyox Kunnix tuꞌ, nũy hãmpuknõg yõg xop mõꞌnĩynãm, tu Topa yõg 
hãmꞌãpak maxꞌax ꞌãktux, ꞌãmãnex putuk tuꞌ, puyĩꞌ puknõg xop kuxa mãm kaꞌok 
Topa kopah. Yã mõꞌyãy xeꞌẽgnãg, ha Topa Koxuk te nõm xop yĩmõgatux, nũy Topa 
kuxa hittupmãꞌ. 17 ꞌŨghittup xexkaꞌ, Topa tu ꞌãte hãpxopmãhãꞌ, tuk kuxa hittup. 
Yãk kuxap-xet Kunnix kuxa mũtik. 18 ꞌAp ꞌũgkuxãnõgꞌah, tu hãmꞌãktux xeꞌeꞌ, nũy 
Kunnix te hãpxopmãꞌax ꞌãktux, ꞌa ꞌãte hãmꞌãktux nõy ꞌãktux ꞌũm putupꞌah, pa 
Kunnix ꞌũgmũg ꞌũm hã hãpxopmã kaꞌok, puyĩꞌ puknõg xop kuxa mãm kaꞌok Topa 
kopah, ꞌãte hãmꞌãktux, nũy hãmyũmmũgãꞌ, puyĩꞌ puknõg xop yĩpkox pi Topa 
puꞌ. 19 Topa Koxuk te mõgkutnãhãꞌ, tuk kaꞌogãhãꞌ, ꞌãte hãpxopmã xeꞌẽgnãg, puyĩꞌ 
puknõg xop pẽnãꞌ, hak kaꞌogãhãꞌ, ꞌũ hãpxopmã kaꞌok xeꞌẽgnãg. Yã kaxĩy tikmũꞌũn 
ꞌũm teꞌ mĩy hok, yĩk xip Yenoyanẽn tuꞌ, tuk mõg, tuk xupep hãpxexka ꞌInit tuꞌ, nũy 
hãmꞌãpak maxꞌax xohix ꞌãktux, nũy Kunnix ꞌãktux. 20 ꞌÃte hãpxopmã punethok, 
nũy hãmꞌãpak maxꞌax ꞌãktux, nũy Kunnix ꞌãktux puknõg xop puꞌ, nõm xop te 
Kunnix ꞌãxetꞌax ꞌãpak hok puꞌ xuktux, nũy nõy yõg hãpxopmãꞌax mĩy hok. ꞌÃte 
putupꞌah, ꞌũnõy te hãpxopmã hãmãxap, ꞌũg-nãy tu hãpxopmãꞌ.

21 Ha Topa yõg tappet te:
“Tikmũꞌũn ꞌũm te nõm ꞌãktux ꞌohnãg, pãyãꞌ puknõg teꞌ pẽnãp-tup,
ha hãmꞌãpak ꞌohnãg xop te hãmyũmmũg putup,” kaxĩy.

Paot te kõmẽn xexka Hõm tuꞌ mõg putup
22 ꞌÃmnĩy xohix hã ꞌãteꞌ xak, nũy ꞌãhak mõg, pãyãk mõgꞌah. 23 ꞌÃte hãpxopmã 

kux nũnte, kopxix ꞌãhak mõg. Yã ꞌãteꞌ hip hãmyãxatamuk xohix hã, ꞌũg ꞌãha 
mõg. 24 Huk mõg putup nõmhã. ꞌŨgmõg putup hãpxexka ꞌExpãn hah, tu ꞌãp-tup, 
xa mõgnĩynãm, ꞌũyĩy ꞌExpãn tuk mõg, tu ꞌãxop mũtik ꞌũkxip putup hãmãxap. 
25 Hõnhãk mõg Yenoyanẽn tuꞌ, nũy Topa yõg tikmũꞌũn tu hãpxopmãꞌ. 26 Yã 
hãpxexka Mãxenõn yõg kuxa mãm kaꞌok xop, xix hãpxexka Genex yõg kuxa 
mãm kaꞌok xop te tayũmak pop, nũy Topa yõg tikmũꞌũn puꞌ popmã Yenoyanẽn 
tuꞌ, nũy hok xop puꞌ popmãꞌ. 27 Nõm kuxa mãm xop teꞌ popmãp-tup, nũy hok 
xop puꞌ popmãꞌ. Yãꞌ max ꞌũ popmãꞌ, Yoneo xop puꞌ yãnãn tuꞌ popmãhãꞌ. Yã 
Yoneo xop teꞌ puknõg xop ha hãmmaxnãhãꞌ, yĩꞌ puknõg xop te tu ta nemẽn, nũy 
yãnãn tuꞌ hok xop pu hãpxop popmãꞌ. 28 ꞌÃte hãpxopmã kux, kopxiꞌ hok xop pu 
hãpxop popmõg, tu ꞌExpãn hak mõg putup, tuk mõg putat hã, kopxix ꞌãhak mõg 
kamah. 29 ꞌŨgmõg, nũy ꞌãha hãmmaxnãꞌ, pu Kunnix ꞌãha hãmmaxnã xexkaꞌ.

30 ꞌŨkxape xop, ꞌãte ꞌãxapit, yũmũg xuxyã te mõ yũmũg yãy xeꞌẽgnãg hah, 
xix Topa Koxuk te mõgyãy hah, xa mõgnĩynãm, nũy Topa puk ꞌãktux nãm, 
puk mũn kaꞌogãꞌ, 31 tuk pẽnã max, tuk mõgnĩy, puyĩy Yoneo yõg kuxa mãm 

hok xop tek kummugã hok. ꞌÃpu, Topa tuꞌ xax kamah, puyĩy Yenoyanẽn 
yõg kuxa mãm kaꞌok xop ꞌũgputup, ꞌãte hãpxopmã max hah. 32  Topa tek 
putup, kopxik mõg ꞌũm ꞌãhah, tuk hittup xexkaꞌ, nũy ꞌãmũtik ꞌũktihiꞌ, nũy 
ꞌãmũtik ꞌũghittup. 33 Pũyã Topa ꞌãkuxa mãmmãꞌ, xix ꞌãmũtik tihiꞌ. Hamũn!

Paot teꞌ xape xop pu ꞌãneo

16  1 Pep yã yũmũg xape hex, tuꞌ max, tu kõmẽn Xẽnkenex yõg kuxa mãm 
kaꞌok xop pu hãpxopmãhãꞌ, tuꞌ hok xop pu hãpxop popmãhãꞌ, 2 yĩy nõm 

putup, nũy nõ tu ꞌãtehet, yã yũmũg xuxyã ꞌũyõg kamah. Pũyãꞌ xohix hã tuꞌ 
tehet, yã tikmũꞌũn punethok hãꞌ xape, xik mũn hãꞌ xapeꞌ. 3 ꞌÃte Pinixit xix ꞌAk 
pu ꞌãneo hõm, yãk mũn mũtik Topa tu hãpxopmãhãꞌ, tu yãk mũn hã ꞌũkxape 
xeꞌeꞌ. 4 Tu ꞌãꞌ xokꞌax, yĩy ꞌãte nõm pu: ꞌÃmax xeꞌeꞌ, kaxĩy. ꞌÃteꞌ puknõg xop yõg 
kuxa mãm kaꞌok xop xohix mũtik hãmꞌãktux, hu: ꞌÃmax xeꞌe! Kaxĩy. 5 ꞌÃteꞌ kuxa 
mãm kaꞌok xop pu ꞌãneo hõm kamah, nõm xop te ꞌAk pet tu yãy tu nũꞌnãhãꞌ.

ꞌÃte ꞌẼpẽn pu ꞌãneo hõm kamah, hak mũn hã ꞌũkxapeꞌ, tu ꞌAx yõg tik te 
mãxap, nũy kuxa yũm Yeyox kopah. 6  ꞌÃte Mãnix pu ꞌãneo hõm, ha ꞌãxop 
pu hãpxopmãhã punethok. 7 Xix ꞌÃnenõn xix Yõn pu ꞌãneo hõm, ha kama 
Yoneo yõg tihik, ꞌũgmũn putuk, tuk mũn mũtik pip kanet kopah. Yeyox 
yõg mõꞌpok xop teꞌ yũmmũg max, haꞌ kuxa mãm kaꞌok hãmãxap, hak-nãy 
tuk kuxa yũm kaꞌok kamah.

8  ꞌÃte ꞌÃpit pu ꞌãneo hõm, hak mũn hã yã ꞌũkxapeꞌ xeꞌe, yãg mũg kuxap-
xet yũmũg xuxyã kuxa mũtik. 9 Xix ꞌOhmãn pu ꞌãneo hõm, hak mũ mũtik 
hãpxopmãhãꞌ, tu Kunnix tu hãxopmãhãꞌ, xix ꞌExtak pu ꞌãneo hõm, hak 
mũn hã ꞌũkxape xeꞌeꞌ. 10 Xix ꞌApet pu ꞌãneo hõm, yã Kunnix tu hãpxopmã 
xexkaꞌ, ha tikmũꞌũn teꞌ yũmmũg. Xix ꞌAnixtop pet kopaꞌ pip xop pu ꞌãneo 
hõm. 11 Xix ꞌEnoniãm pu ꞌãneo hõm kamah, ha Yoneo yõg tik kamah, xix 
Nãxix pet kopaꞌ pip xape xop pu ꞌãneo hõm kamah.

12  Xix Tinipẽn xix Tinipox pu ꞌãneo hõm, yã Topa tu hãpxopmãhãꞌ, xix 
Pex, hak mũn hã ꞌũkxapeꞌ, tu yũmũg xuxyã tu hãpxopmãhã xexkaꞌ. 13 Xix 
Hop pu ꞌãneo hõm, yã hãpxopmãhã xexka Topa tuꞌ, xiꞌ tut pu ꞌãneo, yãk 
mũn hã yãꞌ tut. 14 ꞌÃte ꞌAxĩn pu ꞌãneo hõm, xix Penegõn puꞌ hõm, xix 
ꞌEhẽm puꞌ hõm, xix Paꞌot puꞌ hõm, xix ꞌEhãm puꞌ hõm, xix yũmũg xape 
xop teꞌ pet kopaꞌ pip pu ꞌãneo hõm. 15 Xix Pinot pu ꞌãneo hõm, xix Yonit puꞌ 
hõm, xix Neneo puꞌ hõm, xiꞌ hex puꞌ hõm, xix ꞌOnĩm puꞌ hõm, xix Topa yõg 
tikmũꞌũn xohix pu ꞌãneo hõm, nõm teꞌ mũtik pip xop pu ꞌãneo hõm kamah.

16  Yãy kep ha yãy mũg, nũy tu ꞌãneo. Yã Kunnix yõg tikmũꞌũn xohix te 
ꞌãxop pu ꞌãneo hõm.

Paot te hãmyũmmũgãhãꞌ
17 ꞌŨkxape xop, ꞌãte xa hãmꞌãktux: ꞌOg pa mõxip! Tikmũꞌũn kummuk te 

xa hãmꞌãktux hãꞌ nõy yãnãn, puyĩy ꞌãgãyãꞌ, puyĩy yãy xakot, ha Topa yõg 
hãmꞌãktux yũmmũgã kummuk. ꞌÃpu, ꞌũnĩm nõm kummuk xop. 18 Tikmũꞌũn te 

hãpxopmã kummuk ha xĩy, puxix Kunnix yũmũg xuxyã tu hãpxopmã ꞌohnãg, 
pãyã hãpxop xak, nũy xit. Tu hãmꞌãktux mãynãg, nũy yã tikmũꞌũn pu mõꞌãmãꞌ, 
nũy tikmũꞌũn hãmyũmmũg hok xop pu mõꞌãmãꞌ. 19 Tikmũꞌũn xohix te ꞌãyĩpkox 
pipꞌax yũmmũg, ha hãmꞌãpak maxꞌax pu ꞌãyĩpkox pip, ꞌãyĩy xa tuk hittup, tup-
tup, xa hãmyũmmũg, nũy hãpxopmã max, pãyã ꞌa ꞌãte putupꞌah, xa hãpxopmã 
kummuk yũmmũg. ꞌÃmhok. 20 Topa te yũmũg kuxa mãmmãhãꞌ, tu hãpxip 
kutõgnãg ꞌĩhã Hãmgãyãgnãg koxyõy putup, pu ꞌãxop totnok nãm, tuꞌ nõãꞌ.

Pũyã yũmũg xuxyã Yeyox xa hãmmaxnãꞌ!
21 Tĩmõn tek mũtik hãpxopmãhãꞌ, tu xa ꞌãneo hõm, xix Noxit, xix Yaxãm, 

xix Xoxit, te ꞌãneo hõm kamah. Nũ tik xop xohix Yoneo xop, ꞌũgmũn putuk.
22  ꞌŨgmũn Tex, tu Paot pupi tappet kaxꞌãmiꞌ, tu ꞌãxop pu ꞌãneo hõm, 

yãk mũn Kunnix yõg, ꞌãxop putuk.
23  Xix Gax te ꞌãneo, hak mũg pip Gax pet tuꞌ, haꞌ kuxa mãm xop te nũ 

pet tu ta tu yãy tu nũꞌnãhãꞌ, tu nũꞌãktettex. Xix ꞌEnax te ꞌãneo, ha kõmẽn 
yõg tayũmak xex, xix Koat te ꞌãneo, ha yũmũꞌã hãꞌ xapeꞌ.

24 Pũyã yũmũg xuxyã Yeyox Kunnix ꞌãxop xohix ha hãmmaxnãꞌ! Hamũn!

Paot te Topa xexka xeꞌẽgnãg ꞌãktux
25 ꞌÃpu yũmũg Topa xexka ꞌũm ꞌãktux! Tu ꞌãkuxa mãmmãꞌax kaꞌok, xayĩy ꞌãkuxa 

mãm kaꞌok mõꞌ kumaꞌ mõg. Yã hãmꞌãpakꞌax teꞌ xuktux, ꞌãte nõm te xaꞌ xuktux, tu 
Yeyox Kunnix xaꞌ xuktux. Hõmã Topa te hãpxaptop, 26 pa hõnhã hãmyũmmũgãhãꞌ, 
tu tik xop hittap hãꞌ yũmmũgãhãꞌ, nõm xop te Topa pupi hãmꞌãktux, tu tappet 
tu kaxꞌãmiꞌ, pu Topa yõg tikmũꞌũn hãmyũmmũg, ha Topa hi xeꞌẽgnãg mõ kumaꞌ 
mõg, tuꞌ xat, puꞌ hep xop xohix puꞌ xuktux, pu hãm xexka xohix yõg tikmũꞌũn puꞌ 
xuktux, puyĩꞌ xohix yĩpkox piꞌ, xiꞌ kuxa mãm kaꞌok hãmꞌãpak maxꞌax kopah.

27 Topap-xehnãg, ꞌũnõy ꞌaꞌ tiꞌah, ha hãmyũmmũg xeꞌẽgnãg. Pũyãꞌ xohix 
Topa xexka xeꞌẽgnãg ꞌãktux, Yeyox Kunnix ha hãmꞌãktux.

Tu ta tuꞌ kux. 

HÕMÃN 16

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



329

1  1 ꞌŨgmũn Paot, ha Topa tek mũn yãykutnãhãꞌ, tu nũgkutnãhã ꞌãte hãpxopmã 
Yeyox Kunnix puꞌ, tu xa kaxꞌãmiꞌ, yũmũg xape Xox mũtik ꞌãte xa kaꞌãmiꞌ, 

2 nũy tappet xa mõꞌkutnãꞌ, nũy kõmẽn Konĩn yõg kuxa mãm kaꞌok xop xohix hah 
mõꞌkutnãꞌ, ꞌãkuxa xohip-xet Kunnix kuxa mũtik hah. Yã ꞌãxop Kunnix yõg xop, 
nũy Topa hã tikmũꞌũn xeꞌeꞌ. Hak mũꞌãte tappet mõꞌkutnãꞌax kamah ꞌũkuxa mãm 
kaꞌok xop xohix hah, nõm xop te yũmũg xuxyã Yeyox Kunnix tuꞌ xak, pu tuꞌ kox 
kaꞌogãꞌ. Yã Yeyox Kunnix teꞌ kuxa mãm kaꞌok xop xohix hãꞌ xuxyãꞌ.

3  Pũyã Topa yũmũg Tak ꞌãkuxa mãmmãꞌ, nũy tu yũmũg xuxyã Yeyox 
Kunnix mũtik xa hãmmaxnãꞌ.

Topa te Kunnix hã yũmũꞌã hãmmaxnãhãꞌ
4 Topa te xa hãmmaxnãhãꞌ, hak hittup, tu: ꞌÃmax, Topah! Kaxĩy. Yã Topa te xa 

hãmmaxnãhãꞌ, Yeyox te ꞌãxop pupiꞌ xok ha hãmmaxnãhãꞌ. 5 Yã ꞌãkuxap-xet Yeyox 
Kunnix kuxa mũtik, pu hãmꞌãktux kaꞌok ha ꞌãyummũgãhã, xa hãmyũmmũg 
xohix. 6 ꞌÃkuxa mãm kaꞌok hãmꞌãpakꞌax kopah, ha Kunnix ꞌãktux, 7 yĩy Topa te 
xa hãmmaxnã xexkah, ꞌĩhã ꞌãxop te Topa yõg hãptup mõꞌnãꞌax xexka hip, ꞌĩhã 
yũmũg xuxyã Yeyox Kunnix nũn putup putpuꞌ. 8 Ha ꞌãkaꞌogãp-tup, ꞌĩhãꞌ nũnꞌax 
hip, xayĩy ꞌãkuxa tu max, ꞌĩhã yũmũg xuxyã Yeyox Kunnix xupep, nũy ꞌũhep xop 
xohix yõg hãpxopmãꞌax kopit. 9 Topa xip kaꞌok, tu mõꞌãgmũg xohix hãꞌ xip kaꞌok, 
tu yũmũg mũtik tihiꞌ, tu yũmũg xãnãhã, ꞌũ nũꞌ, nũy yũmũg kuxap-xet yũmũg 
xuxyã kuxa mũtik, nũy Topak-tok Yeyox Kunnix kuxa mũtik yũmũg kuxap-xet.

ꞌŨkuxa mãm kaꞌok xop te yãy tuk-mĩy
10 ꞌŨkxape xop, ꞌãte ꞌãxop tuꞌ xak, xap-tox puxet xix kuxap-xet, nũy yãy 

mũtik ta tuk-mĩy hok. Yã yũmũg xuxyã te ꞌãꞌ hõm yãy ꞌãxetꞌax, ꞌãte xaꞌ 
xak, xayĩy ꞌãgãy hok. 11 Kono xape te xa ꞌãktux, tu ꞌãxop te yãy tuk-mĩyꞌax 
ꞌãktux, 12  ha kaxĩy tikmũꞌũn ꞌũm te: “ꞌŨgmũn yã Paot yõg,” kaxĩy, haꞌ nõy 
te: “ꞌŨgmũn yã ꞌApot yõg,” kaxĩy, haꞌ nõy te: “ꞌŨgmũn yã Pet yõg,” kaxĩy, 
haꞌ nõy te: “Pak mũn yã Kunnix yõg,” kaxĩy. 13  ꞌOk ꞌãxop te Kunnix yõg 
tikmũꞌũn koxip putup yãy puꞌ? ꞌOk ꞌũgmũn te mĩpkupnix tuk xok ꞌãxop 

PAOT TE KONĨN XOP 
PU KAXꞌÃMIꞌ I

pupiꞌ? ꞌÃmhok! ꞌOk ꞌãte yãy ꞌãxetꞌax hõm, pu tikmũꞌũn ꞌũm ꞌãp-tox pix? 
ꞌAp hõmꞌah. Kunnix puxet te yãy ꞌãxetꞌax hõm, pup-tox pix. ꞌAk mũnꞌah.

14 ꞌÃte Kinix xix Gax putox pix, pãyã tikmũꞌũn nõy putox pix ꞌohnãg, yĩy 
ꞌãte: ꞌÃmax Topah! Kaxĩy. Tuk hittup. 15 Yã tikmũꞌũn te hãmꞌãktux hok, hu: 
“Paot te yãy ꞌãxetꞌax hõm puyĩp-tox pix,” kaxĩy. Yãꞌ koit. 16 Nãy. ꞌÃte ꞌExteo 
putox pix kamah, xiꞌ xape xop, pap-tox nõy ꞌap pixꞌah ꞌãteꞌ. 17 Kunnix te nũ 
ꞌũm kutnãꞌah ꞌũp-tox pix. ꞌÃmhok. Pa nũgkutnãhãꞌ, ꞌũyĩy ꞌãte hãmꞌãpak maxꞌax 
ꞌãktux, ꞌãte hãmꞌãktux max pu kakxop tuk-tup yũmmũg max, nũy Kunnix 
xexkanãꞌ. Yã yũmũg pupiꞌ xok mĩkupnix tuꞌ, yã hãmꞌãpak maxꞌax ꞌõhõm.

Topa te Kunnix hã tikmũꞌũn pu hãmyũmmũgãhãꞌ
18 Tikmũꞌũn kuxa yũm ꞌohnãg hãmꞌãpakꞌax max kopah, puxiꞌ yĩxix, tu 

hãmꞌãktuxꞌax putup nõg, tu: “ꞌÃp-tox kummuk!” kaxĩy, tuꞌ yĩpkox ꞌohnãg. Pa 
yũmũꞌãteꞌ xupak, tu: Hamũn! Yã hãmyũmmũg xeꞌeꞌ! kaxĩy, tuk yĩpkox pip 
hãmꞌãktuxꞌax kaꞌok puꞌ, ha Kunnix yũmũg pupiꞌ xok ꞌãktux, ha Topa kaꞌok, hu 
yũmũg kuxa kummuk xit, nũy kuxa max mõꞌtat ꞌũyãnãn tuꞌ. Yã hãmꞌãktuxꞌax 
kaꞌok, tu yũmũꞌã hã hãmꞌãpak max xeꞌeꞌ. 19 Yã Topa yõg tappet te:

“ꞌÃte hãmꞌãktux tox xop yõg hãmꞌãktux kuxyãp-tup,” kaxĩy.
20 Piyãp xip tikmũꞌũn te hitop tu yãy peꞌpaxex, hu: “ꞌÃte hãmyũmmũg,” 

kaxĩy. Piyãp xip tikmũꞌũn te hitop tu yãy peꞌpaxex, hu: “ꞌÃte hãmꞌãktux 
max,” kaxĩy. Yãꞌ mõg, tuꞌ yĩpkox ꞌohnãg. Topa te hãmꞌãktux hitopꞌax tuꞌ 
mũg, hap-tox kummuk xop yõg hãmꞌãktux.

21 Topa te hãmyũmmũg, tuꞌ tux hok, pu tikmũꞌũn hãmyũmmũg hok, nũy 
hãmpeꞌpaxexꞌax hã Topa mũn yũmmũg hok, ꞌĩhãk mũꞌãte hãmꞌãpak maxꞌax 
ꞌãktux, puyĩy tikmũꞌũn yũmmũg, ha Topa te tikmũꞌun hã tu tehet, nõm xop 
kuxa mãm kaꞌok hãmꞌãpak max kopah, hã tu tehet, ꞌĩhãꞌ kuxa kummuk xit, 
nũy nõ kuxa max mõꞌtat ꞌũyãnãn tuꞌ. 22 Yoneo xop te Topa yõg hãpxopmã 
xeꞌẽgnãg xak, nũy pẽnãꞌ, nũy hãmꞌãpak maxꞌax yũmmũg, ha Genex yõg puknõg 
xop te hãmyũmmũg xak, 23 pak mũꞌãte Kunnix ꞌãktux, ha mĩpkupnix tuꞌ xok 
yũmũg pupiꞌ, yã hãmꞌãpak max. Pa Yoneo xop tep-tup nõg, xiꞌ puknõg xop te 
hãmꞌãpakꞌax ꞌãktux kummuk, 24 pa Topa te yãy yõg tikmũꞌũn xãnãhãꞌ, pe Yoneo 
yõg tikmũꞌũn, peꞌ puknõg, haꞌ yĩmõgatux, pu hãmꞌãpak maxꞌax ꞌãpax, ha Topa 
te Kunnix nũꞌkutnãhãꞌ, pu yãy yõg tikmũꞌũn kaꞌogãꞌ, nũy yãy yõg tikmũꞌũn 
yũmmũgãꞌ. 25 Ha tikmũꞌũn ꞌũm te hitop tu hãmꞌãktux, hu: “Yã hãmꞌãpakꞌax 
kummuk, tu hãmyũmmũgã hok,” kaxĩy. Nãy, tikmũꞌũn te hãmꞌãktux koheꞌ. Nõm 
hãmꞌãpakꞌax yã Topa yõg hãmyũmmũgꞌax xeꞌeꞌ. Haꞌ nõy ꞌũm te: “Yã hãmꞌãpak 
maxꞌax puꞌuk, tuꞌ kaꞌogã hok,” kaxĩy. Pa Topa teꞌ xuktux, yĩy hãmꞌãpakꞌax kaꞌok.

26 ꞌŨkxape xop, hãmpeꞌãpaxeh nõmhã. Hõmã ꞌãxop te hãmyũmmũg ꞌohnãg, tu 
tikmũꞌũn nõy xat ꞌohnãg, ha Topa te ꞌãxãnãhãꞌ, yã tikmũꞌũn te xa ꞌãktux ꞌũnõy puꞌ, 
hu: “Hãmyũmmũg kutõgnãg ꞌõhõm,” kaxĩy. Tu xa peꞌpaxex ꞌohnãg. 27 Pa Topa te 
nõm tikmũꞌũn puꞌ hupmãhãꞌ, ꞌĩhã ꞌãyĩmõgatux, ꞌãk-tõgnãg hah ꞌãyĩmõgatux, xix 
ꞌãpukꞌuk hah ꞌãyĩmõgatux. 28 Hõmã ꞌãxop yã hãmhok xop, yã Topa hãꞌ puknõg 

ꞌãxop, yĩy Topa te ꞌãyĩmõgatux, nũy nõm tikmũꞌũn xop yõg hãmpeꞌpaxex kuxyãꞌ, 
29 pu tikmũꞌũn ꞌũm te yãy mũn xexka peꞌpaxeh hok Topa keppah. 30 Pa Topa te 
ꞌãxop hã yãykotĩnnãhãꞌ, tu yãy tu nũꞌ xok Kunnix hãꞌ, ha Kunnix te hãmyũmmũg 
xohix, tu yũmũg hĩnnãhãꞌ, ꞌũ tu hi xeꞌeꞌ, yã Topa te mõ yũmũg yãy, tu yũmũg 
kuxa tupmãhãꞌ, pu Topa hã yũmũꞌã tikmũꞌũn. Yã Kunnix te mĩpkupnix tuꞌ xok, 
nũy yũmũg yõg hãpxopmãꞌax kummuk hãꞌ pago. 31 Yĩy Topa yõg tappet te: 

“Tikmũꞌũn te hãmpeꞌpaxex xexka putup, pũyã Topa yõg hãpxopmãꞌax pe tu paxeh 
xexkah, nũy yãy yõg hãpxopmã max pe tu paxeh ꞌohnãg,” kaxĩy.

Paot te Kunnix xokꞌax ꞌãktux

2  1 ꞌŨkxape xop, hõmã ꞌãte xa hãmꞌãktux, tu xa Topa yõg hãmꞌãktuxꞌax 
ꞌãktux. Hõmã, hãmyãxatamuk xohix hã Topa yĩy ꞌohnãg, tu hãmꞌãktux 

ꞌohnãg, pãyã hõnhã Topa te hãmꞌãktux, yĩy ꞌãte xaꞌ xuktux Topa pupiꞌ, tu 
hãmꞌãktux max, puyĩy kakxop tuktup kama yũmmũg max. 2 Yã ꞌãte 
hãmꞌãktuxꞌax nõy putup ꞌohnãg, nũy Yeyox Kunnix puxet ꞌãktux, nũy Yeyox 
xokꞌax puxet ꞌãktux. Yã mĩpkupnix tuꞌ xok, yũmũg pupiꞌ xok, nũy yũmũg kuxa 
kummuk xit, nũy kuxa max tat ꞌũyãnãn tuꞌ. 3 Hõmã ꞌãhak mõg, tu tak puꞌuk, tuk 
kuxãnõg, 4 tu Topa yõg hãmꞌãktux xaꞌ xuktux, xix xa hãmyũmmũgãhãꞌ, pãyã ꞌap 
hãmꞌãktux maxꞌah, puyĩy tikmũꞌũn te: “Yã hãmyũmmũg ꞌõhõm!” kaxĩy. ꞌÃmhok, 
pa Topa Koxuk tek kaꞌogãhãꞌ, ꞌũyĩy Yeyox Kunnix ꞌãktux, hak kaꞌogãhã kamah, 
ꞌãte hãpxopmã kaꞌok, pu tikmũꞌũn pẽnãꞌ, nũy: “Yã Topa te Paot nũꞌkutnãhãꞌ, pu 
yãy pupi hãmꞌãktux yũmũꞌãꞌ, tu hãpxopmã kaꞌok xeꞌeꞌ,” kaxĩy. 5 Yĩy ꞌãkuxa mãm 
kaꞌok Topa kopah, hu ꞌãkuxa mãm ꞌohnãg tikmũꞌũn yõg hãmyũmmũgꞌax puknõg 
kopah, yã Topap-xet kopa ꞌãkuxa mãm kaꞌok, ꞌũkaꞌok hah.

Topa te hãmyũmmũg xeꞌẽgnãg
6 Ha ꞌãteꞌ kuxa mãm kaꞌok xop pu hãmꞌãktux, nõm xop te Topa Koxuk 

puꞌ yĩpkox pip, ha ꞌãte Yeyox Kunnix ꞌãktux, ꞌõhõm yũmũg pupi tu xok, nũy 
yũmũg kuxa kummuk xit, pãyã hãm xexka yõg tikmũꞌũn te hãmꞌãktux koheꞌ, 
tu Yeyox Kunnix putup nõg, xiꞌ xexka xop tep-tup nõg, ha tikmũꞌũn te nõm 
xatꞌax xop puꞌ yĩpkox pip putup ꞌohnãg. 7 Yã ꞌãte Topa yõg hãmꞌãktux ꞌãktux, 
ha hãmyũmmũg xeꞌeꞌ. Hõmã hãmyãxatamuk xohix ꞌĩhãꞌ, ꞌap hãm ꞌũm xipꞌah, 
pãyã Topa te hãmpeꞌpaxex, tu yũmũꞌã ha hãmmaxnã xexkap-tup, hu: “Pũyã 
yãy kutok tikmũꞌũn pupi tu xok, nũy nõ kuxa kummuk xit,” kaxĩy. Pãyãꞌ 
xaptop, tuꞌ xuktux ꞌohnãg, tuꞌ yũmmũgã ꞌohnãg. 8 Pax pu Topa hãꞌ puknõg 
xop yũmmũg, puxix yũmũg xuxyãp-tex hok, ꞌũgãy tup-tex. Pãyãꞌ kuxa 
mãm ꞌohnãg, hu yũmũg xuxyã max xeꞌẽgnãg putex. 9 Pa Topa yõg tappet te 
hãmmaxnã xexka ꞌãktux, tu yũmũg xuxyã xok yũmũg pupiꞌax ꞌãktux, hu:

“Tikmũꞌũn teꞌ pẽnã ꞌohnãg, tuꞌ xupak ꞌohnãg,
tuꞌ peꞌpaxex ꞌohnãg,
pa Topa te hãmpeꞌpaxex, nũy yãy yõg tikmũꞌũn pu hãmmax nã xexkah,
nũy tup-tup pax xop pu hãmmaxnã xexkah,” kaxĩy.

10 Yã hõmã Topa yĩy ꞌohnãg, pa hõnhã yãy Koxuk te yũmũꞌã hãmꞌãktux, nũy 
yũmũg yũmmũgãꞌ, puyĩy xehomip xaptop ꞌohnãg. Yã Topa Koxuk te tikmũꞌũn 
yõg hãmpeꞌpaxex xohix yũmmũg, tu Topa yõg putupꞌax xohix yũmmũg, 
xix Topa yõg hãmpeꞌpaxex xohix yũmmũg. 11 Tikmũꞌũn yãp-xet te yãy yõg 
hãmpeꞌpaxex xohix yũmmũg, yãp-xehnãg te hãmyũmmũg, ha Topa Koxuk 
yãp-xehnãg te Topa yõg hãmpeꞌpaxex yũmmũg. 12 Ha Topa te yãy Koxuk 
xeꞌẽgnãg yũmũꞌã nũꞌkutnãhãꞌ, tuꞌ koxuk puknõg yũmũꞌã nũꞌkutnã ꞌohnãg, yã 
Topa Koxuk te yũmũꞌã hãmyũmmũgãhãꞌ, nũy Topa yõg hãmꞌãktux yũmũgãꞌ.

13 Yĩk mũꞌãte Topa Koxuk yõg hãmꞌãktuxꞌax ꞌãktux putup, xa tikmũꞌũn 
yõg hãmꞌãktuxꞌax pu ꞌãyĩpkox hok. Yã kaxĩy ꞌũgmũꞌãte hãmꞌãktux, tu 
Topa Koxuk yõg hãmꞌãktuxꞌax yũmmũgãhãꞌ, tu Topa yõg tikmũꞌũn pu 
hãmyũmmũgãhãꞌ, nõm xop te Topa Koxuk puꞌ yĩpkox pip. 14 Pa Topa Koxuk 
te tikmũꞌũn ꞌũm kopaꞌ xihip hok, puxix tu nõm kaꞌogã hok. Nõm tikmũꞌũn 
yã Topa hãꞌ puknõg, tuꞌ yõg hãmꞌãktux ꞌãpak, pãyãꞌ yũmmũg ꞌohnãg. Yãꞌ 
Koxuk xeꞌẽgnãg te Topa yõg tikmũꞌũn yãp-xet kaꞌogãhãꞌ. 15 Topa Koxuk te 
tikmũꞌũn kopa xihip, puxix tikmũꞌũn pa hãmyũmmũg, nũy hãpxopmãꞌax 
xohix kopit, xix hãmyũmmũg, peꞌ max, peꞌ kummuk. Paꞌ puknõg xop te 
nõm tikmũꞌũn yõg hãpxopmãꞌax kopit hok. 16 Yĩy Topa yõg tappet te:

“ꞌÕk tikmũꞌũn ꞌũm te Topa yõg hãmpeꞌpaxex yũmmũg?
ꞌOk tikmũꞌũn ꞌũm te Topa pu hãmyũmmũgãhãꞌ? ꞌÃmhok.
Topa yãp-xehnãg te yãy yõg hãmpeꞌpaxex yũmmũg,
xix yãy pu hãmyũmmũg xeꞌẽgnãg,” kaxĩy.

Pa Kunnix te hãmyũmmũg, tu yũmũꞌã hãmyũmmũgãhãꞌ, ꞌũyĩy putox 
puxet Kunnix putox mũtik.

Yũmũꞌã Topa hã kãmãnat

3  1 ꞌÃte xa hãpxeꞌe ꞌãktux. Yã ꞌãxop tek mũn hã ꞌãxapeꞌ, pa ꞌãte xa 
hãmꞌãktux yũmmũg, ꞌokpa Topa Koxuk te ꞌãkopaꞌ xip. Yã ꞌãxop te 

hãmpeꞌãpanõm kummuk, Topa hãꞌ puknõg xop putuk ꞌãxop te hãmpeꞌãpanõm, 
nõm te Topa puꞌ yĩpkox ꞌohnãg, xix kakxop putuk hãmpeꞌãpanõm, nõm xop 
te Topa yõg hãmꞌãktux yũmmũg kutõgnãg, yã kakxop putuk, ꞌãkuxa mãm 
puꞌuk tuꞌ. 2 Kakxop puꞌũgnãg teꞌ yõktat hep xoꞌop, tuꞌ xitꞌax kaꞌok mã hok, ha 
kaxĩy ꞌãxop puꞌuk, tu Topa yõg hãmꞌãktux yũmmũg kutõgnãg, hõmã xix 
hõnhã ꞌãkuxa mãm puꞌuk. 3 ꞌÃxop te Topa hãꞌ puknõg xop putuk, tu hãpxopmã 
kummuk, tuꞌ yãykix pax, xix yĩpkumĩy pax, tu Topa hãꞌ puknõg xop putuk, tu 
hãpxopmã kummuk. 4 Tikmũꞌũn puxet te: “ꞌŨgmũn yã Paot yõg,” kaxĩy, haꞌ nõy 
te: “Pak mũn yã ꞌApot yõg,” kaxĩy. Yã Topa hãꞌ puknõg xop putuk hãpxopmãhãꞌ.

5 ꞌApot yã ꞌaꞌ xexkaꞌah, xik mũn ꞌak xexkaꞌah. Yãk mũꞌãte Kunnix tu 
hãpxopmãhãꞌ, puxiꞌ. Tu xa hãmꞌãpak maxꞌax ꞌãktux, ha ꞌãkuxa mãm kaꞌok yũmũg 
xuxyã kopah. Yũmũg xuxyã tuk mũꞌãte hãpxopmãhãꞌ, yãk mũg xat, ꞌũyõg kãmãnat 
hah. 6 Tikmũꞌũn te hãpxa xexka hãꞌ hãm, ha tik hãmãxap te hãpxop xap xok, haꞌ 
nõy kũnãy tuꞌ hãm, tu kõnãg hã hãpxop xokax pix, puyĩy tu tuk mõꞌkaꞌok. ꞌŨtix 

hãm, pãyã Topa te hãmmaxnãhãꞌ. Ha kaxĩy ꞌãte xa hãmꞌãpak max ꞌãktux, ha 
ꞌApot te xa hãmyũmmũgãhãꞌ. Tikmũg hãm, pãyã Topa te xa hãmmaxnãhãꞌ, tu 
ꞌãkuxa mãmmãhãꞌ. 7 Kãmãnat xop ꞌaꞌ xexkaꞌah, pãyã Topa mũn xexka xeꞌẽgnãg, tu 
hãmmaxnãhãꞌ. 8 Ha kãmãnat xop xohix yãy putuk, ha Topa teꞌ hãmꞌax tuꞌ pagop-
tup, tu kãmãnat hãm xexka tuꞌ pagop-tup punethok, ha kãmãnat hãm kutõgnãg tuꞌ 
pagok-tõgnãg putup. 9 Yã ꞌApot xik mũn hãm Topa tuꞌ, ꞌãxop ha tikmũg hãm, puyĩy 
Topa ꞌãkaꞌogãꞌ, yĩy ꞌãxop te hãpxa putuk, ha Topa te xa hãmmaxnãhãꞌ, ha ꞌãxop te 
mĩptut putuk kamah, yã Topa yõg mĩptut. 10 ꞌŨxuxyã teꞌ xat, pu mĩptut max mĩy, 
tu tik puxet xat hãmãxap, pu mĩkaxxap mĩm mõg hãpkox kopah, pu nõ mãykup 
mõꞌtat, haꞌ nõy kũnãy tuꞌ xat, pu nõm mõꞌxix hãpkox kopah. Ha Kaxĩy Topa tek 
kaꞌogãhãꞌ, pu hãmꞌãpak max ꞌãktux hãmãxap, puyĩy tikmũꞌũn kuxa mãm kaꞌok 
Yeyox Kunnix kopah, ha ꞌApot kũnãy tuꞌ nũn, nũy kuxa mãm kaꞌok xop yũmmũgã 
max. 11 Mĩptut xuxyã te mãykup kaꞌok putup, yã mãykup te mĩptut kaꞌogãhãꞌ, pu tu 
yũm kaꞌok. Ha kaxĩy Topa te Yeyox Kunnix yãykutnãhãꞌ, pu yãp-xehnãg hã yũmũg 
pupi tuꞌ xok, nũy yãp-xehnãg hãꞌ kuxa kummuk xit, nũy kuxa max tat ꞌũyãnãn tuꞌ. 
ꞌAp nõy xipꞌah. 12 Ha tikmũꞌũn yãg te pipkup yãnãm ꞌãta hã hãmꞌãta max mĩy, xiꞌ 
nõy te pipkup yãnãm ponnok hãꞌ mĩy, xiꞌ nõy te xap max hã hãmꞌãta mĩy. Haꞌ nõy 
te mĩmpe hã hãmꞌãta kummuk mĩy, xiꞌ nõy te xuxnak hãꞌ mĩy, xiꞌ nõy te xuxnãg 
xux hã hãmꞌãtaꞌ mĩy. Hã kaxĩy Topa yõg kãmãnat hãm kamah. ꞌŨyãg hãm max, tu 
Topa yõg hãmꞌãktux ꞌãktux, tu Topa yõg tikmũꞌũn kaꞌogãhãꞌ pu tu hãmyũmmũg. 
Haꞌ yãg nõy hãm kummuk, yĩy Topa yõg tikmũꞌũn puꞌuk, tu hãmyũmmũg ꞌohnãg. 
13 ꞌŨxuxyã te mĩptut kummuk mĩy, puxix kuxap hã mõꞌxut mõꞌkaꞌok, haꞌ nõg. Hã 
kaxĩy Kunnix yõg hãptup xeꞌe mõꞌnãp-tup, ꞌĩhã Topa te yãy yõg kãmãnat xop yõg 
hãpxopmãꞌax xohix kopit. Kãmãnat hãm kummuk, puxiꞌ yõg hãpxopmãꞌax xaxogãꞌ. 
14 ꞌŨxuxyã te mĩptut max mĩy, puxix kuxap hã mõꞌxut ꞌohnãg, yãꞌ yũm kaꞌok. Kaxĩy 
kãmãnat hãm max Topa tuꞌ, puxix Topa yõg hãpxopmãꞌax kopit, nũy nõ kãmãnat 
ha hãmmaxnã xexkaꞌ. 15 Mĩptut kummuk mõꞌxut kuxap hã, puxix kãmãnat te 
hãmhok xip, tu tayũmak pop ꞌohnãg, pãyãꞌ xokꞌah. Kaxĩy Topa yõg kãmãnat hãm 
kummuk, puxix yãy kuxa tup, Topa teꞌ tupmã hah, tu Topa yõg putat hãmhok hãꞌ 
mõg, pãyã Topa te nõm kãmãnat pu pexkox yõg hãpxop ꞌaꞌ hõm putupꞌah. 16 Yã 
ꞌãxop Topa pet xeꞌeꞌ, ꞌãkopaꞌ xip tuꞌ, ha ꞌãxop te hãmyũmmũg, ha Topa Koxuk te 
ꞌãkopaꞌ xip, 17 yĩy Topa te ꞌãpẽnã max, ꞌãkopaꞌ pet tuꞌ. Tikmũꞌũn gãy te ꞌãkoxyõy 
putup, puxix Topaꞌ yãnãn tu ꞌũkoxyõy, ꞌãxop yã Topa pet xeꞌeꞌ.

18 Pũyã ꞌãmũn yãy hã mõꞌãmã hok. Tikmũꞌũn te hãmpeꞌpaxex, hu: “ꞌÃte 
hãmyũmmũg xexkaꞌ!” kaxĩy, pãyãꞌ hitop tu hãmpeꞌpaxex, yã Topa te: “ꞌÕhõm 
hãmyũmmũg ꞌohnãg, ꞌũkuxa mãm ꞌohnãg tuꞌ,” kaxĩy. 19-20 Topa hãꞌ puknõg 
xop te: “Yã hãmyũmmũg nõꞌõm,” kaxĩy, puxix Topa te: “Pũyã yãy hã mõꞌãmãꞌ, 
hãmyũmmũg hok tuꞌ!” kaxĩy. Yĩy Topa yõg tappet te: “Topa te yãy mũn hãꞌ 
puknõg xop yũmmũg, tuꞌ yõg hãmpeꞌpãnõm yũmmũg, ha hãmyũmmũg ꞌũhitop 
tuꞌ, tup-tox kummuk xop putuk,” kaxĩy. 21 Pũyã tikmũꞌũn yãy mũn xexka ꞌãktux 
hok, tu yãy yõg hãpxopmãꞌax tuꞌ kuxa hittup hok. Yã hãpxop xohix ꞌõgnũꞌ, pu 
Topa xa hãmmaxnãꞌ. 22 Yĩy Paot, xix ꞌApot, xix Pet, ꞌũxohix te ꞌãpẽnã max, ha 

Topa te hãm xexka mĩy, nũy ꞌãkuxa hittupmãꞌ. Tu ꞌãkuxa hĩnnãhãꞌ, xayĩy ꞌãxakix 
ꞌĩhã, ꞌãmõg pexkox hah. Yã hõnhã Topa te mõꞌãyãy xeꞌẽgnãg, xix hõmã mõꞌãyãy 
xeꞌẽgnãg, xix hãptup ꞌĩhã mõꞌãyãy xeꞌẽgnãg putup. Yãꞌ xohix ꞌõgnũꞌ, 23 ha ꞌãxop 
yã Kunnix yõg tikmũꞌũn, ha Kunnix yã Topa yõg hãmyãykutnãꞌax xeꞌẽgnãg.

Yeyox yõg mõꞌpok xop

4  1 ꞌŨgmũꞌãte xa hã Kunnix yõg kãmãnat, tu hãpxopmãhãꞌ, nũy Kunnix 
pupi xa hãmyũmmũgãꞌ, nũy xa Topa yõg hãmꞌãktux xeꞌe ꞌãktux, 

2  Yĩy Topa tek mũg xat ꞌũ hãpxopmã max, nũy xa hãmyũmmũgãꞌ max, 
ha yũmũg xuxyã tek mũ yõg hãpxopmãꞌax pẽnãp-tup, nũy yũmmũg, ꞌok 
pek mũꞌãte hãpxopmã max, ꞌok pek mũꞌãte hãpxopmã kummuk. 3  ꞌÃxop 
tek mũg hãmꞌax pẽnãp-tup. Pũyã tikmũꞌũn pa te hãmyũmmũg tuk mũg 
hãmꞌax pẽnãꞌ. Yãꞌ hitop. ꞌÃte yãy yõg hãmꞌax pẽnã hok yãy pu kamah. 
4 ꞌŨgkuxa teꞌ mĩy max ꞌãktux, pa yũmũg xuxyã puxet tek hãmꞌax pẽnãhãꞌ, 
tuꞌ yũmmũg, ꞌok pek hãm max, pek hãm kummuk. 5 Yĩy ꞌãnõy yõg 
hãpxopmãꞌax kopit hok, nũy nõ ꞌãktux kummuk. Nãy, ꞌũhip, pu Topaꞌ 
kopit, ꞌĩhã nũꞌ. Tute hãpxop xaptopꞌax mũg putup, xix tikmũꞌũn yõg 
hãmpeꞌpaxex yũmmũg putup, ꞌĩhã Topa te hãpxopmãꞌax max pu pago.

6  ꞌŨkxape xop, ꞌãte xa hãmꞌãktux tap, tuk mũn ꞌãktux, xix ꞌApot ꞌãktux. 
ꞌÃtek mũg ꞌãktux, xayĩy ꞌãxop hãmyũmmũg, ha tappet teꞌ xat, hu: “Tappet 
yõg hãmꞌãktux pu ꞌĩpkox piꞌ,” kaxĩy. Yãꞌ kummuk, tik ꞌũm ꞌãktux max, 
ꞌĩhãꞌ nõy ꞌãktux kummuk. 7 ꞌOk ꞌãxop te yãy xexka peꞌãpaxex? ꞌOk ꞌãxop te 
ꞌãnõy kutõgnãg peꞌãpaxex? Yãꞌ kummuk. Topa mũn te xa hãmmaxnãhãꞌ, 
tuꞌ hok hã hãmmaxnãhãꞌ, xayĩy yãy hitop xexka ꞌãktux hok!

8 ꞌÃxop yã yãy peꞌãpanõm ꞌũptexop, tu yãy peꞌãpanõm ꞌãxexka xop, tuk mũg 
peꞌãpanõm kutõgnãg xop, Pãyã yãy mõꞌãmãꞌ. ꞌŨyã yũmũg xohix xexka xop! 
9 ꞌÃte hãmpeꞌpaxex. Yãk mũꞌã mõꞌpok xop, pe Topa hã yũmũg kaꞌax xop, nũy 
tikmũꞌũn ꞌũgmũg kix, ꞌĩhã xohix teꞌ pẽnãhãꞌ, xix pexkox yõg nũꞌpok xop xohix 
teꞌ pẽnã kamah. 10 Ha Topa hãꞌ puknõg xop te: “ꞌŨp-tox kummuk,” kaxĩy, huk 
mũg ꞌãktux, tu ꞌãxop ꞌãktux max, pãyã yũmũg xohix Kunnix yõg tikmũꞌũn. Hak 
mũg puꞌuk, pa ꞌãkaꞌok, ha ꞌãp-tup pax, pak mũg putup nõg. 11 Yã putup tek mũg 
kix, hak mũꞌãte kõnãg tatꞌax xak. ꞌŨgmũg xax kunox, haꞌ gãy xop tek mũg kix, 
tu mũg xũygãhãꞌ, ꞌak pet ꞌũm yũmꞌah. 12 Tuk mũg hãm punethok nũy xit, ꞌĩhã 
tikmũꞌũn te: “Pũyã Topa ꞌãkix!” kaxĩy. Hak mũꞌãte hãmꞌãktux hãꞌ yãnãn, hu: 

“Pũyã Topa xa hãmmaxnãꞌ!” kaxĩy. Hak mũg kummugãhãꞌ, pãyãk mũꞌãteꞌ gãy 
xop yõg hãmꞌãktux kummuk hãꞌ tot, tu hãmmax hip. 13 Haꞌ gãy xop tek mũꞌã 
hãpkummugãhãꞌ, tuk mũg mãnõg, ꞌĩhãk mũg yĩy puꞌuk, nũy nõy gãy kuxyãꞌ. Yã 
Topa hãꞌ puknõg xop tek mũg putup nõg, tu: “Mõg, nũy ꞌãpep!” kaxĩy.

14 ꞌÃte xa kaxꞌãmiꞌ, nũy xa hãmyũmmũgãꞌ. ꞌÃte ꞌãxop putup pax, ꞌũgkutok putuk 
hah, ꞌa ꞌãte xaꞌ hupmãp-tupꞌah. 15 Yã tik punethok te xa hãmyũmmũgãꞌax, pak 
mũn puxet hã ꞌõg ꞌãtak. ꞌÃte xa hã ꞌãtak, xa hãmꞌãpak maxꞌax ꞌãktux tuꞌ, ha ꞌãkuxa 
mãm kaꞌok Kunnix kopah. 16 Hu ꞌãte xaꞌ kax, pu hãpxopmã max, nũy ꞌũgmũn 

putuk. Yã ꞌãte hãpxopmã max, 17 hu ꞌãte Timõn mõꞌkutnãhãꞌ, tuk mũn hã ꞌũgkutnãꞌ, 
pu hãpxopmã nũ mũtik, hak mũg tix hãm max yũmũg xuxyã puꞌ. ꞌÃxutigãp-tup, 
xayĩy Topa yõg putat hã ꞌãmõg kaꞌok, yã ꞌãkuxa mãm kaꞌok Yeyox Kunnix kopah, 
ha taxĩy ꞌãte hãmyũmmũgãhãꞌ, ꞌũkuxa mãm kaꞌok xop xohix pu hãmyũmmũgãhãꞌ.

18  ꞌÃxop yãy xexka peꞌãpanõm, kopxix ꞌãhak mõg hok. 19 Topa ꞌũgputup, 
ꞌũ mõg, yã hãpxip kutõgnãg kopxik mõg, nũy nõm xop te hãpxopmãꞌax 
yũmmũg. Haꞌ yĩy kaꞌok, yãy xexka peꞌãpanõm tuꞌ. ꞌÃpu hãpxopmã kaꞌok 
kamah! 20 Topa te yãy yõg tikmũꞌũn xat, puyĩy yĩpkox piꞌ xeꞌeꞌ, nũy 
hãpxopmã max. Tikmũꞌũn te hitop tu hãmꞌãktux, tu hãpxopmã max hok, 
puxix tu yĩpkox ꞌohnãg. 21 Piꞌyãꞌ mũn xatep-tup? ꞌOk ꞌũgmõg, nũy xikot 
hã ꞌãkixꞌax? ꞌOk pep-tup, ꞌũyĩyꞌax puꞌuk hã ꞌãhittupmãhãꞌ? Piyaꞌ mũn 
xatep-tup? Yã xatep-tup ꞌũg ꞌãhittupmãꞌ, yĩy hãpxopmã max.

Tik teꞌ nõy hãꞌ xupxet

5  1 Tikmũꞌũn te ꞌãxop ꞌãktux kummuk, yã ꞌãxop ꞌũm yõg tik ꞌũm teꞌ nõy hãꞌ 
xupxet kummuk, yãꞌ xonnix kummuk, ha tikmũꞌũn nõy te Topa hãꞌ puknõg 

teꞌ mĩy ꞌohnãg. Yã tik te yãy tak xetut mũg, nũy nũ mũtik ꞌãnõm, tu hãpkummuk 
mĩy pax. 2 Tep te xĩy ꞌãxop te yãy mũn max peꞌãpanõm? Yã ꞌãkummuk! ꞌÃpu 
yãyhãhup, nũy tik kummuk xupmã. 3 ꞌŨyãk xihip nõmhã ꞌãxop mũtik! ꞌÃte tik 
yõg hãpxopmãꞌax kummuk kopit, ꞌĩhã hãptox tuk xip, ha yũmũg xuxyã Yeyox 
Kunnix te ꞌãꞌ hõm yãy ꞌãxetꞌax, ꞌãte tik hãpxopmãꞌax kummuk kopit. 4 ꞌŨyãk xihip 
ꞌãxop mũtik, ꞌĩhã ꞌãxop te yãy kotĩnnãhãꞌ, ha yũmũg xuxyã te ꞌãkaꞌogãp-tup, 5 xa 
tik kummuk hõm Hãmgãyãgnãg puꞌ. Pũyã tu xok, pãyã Topa teꞌ kuxa kummuk 
xit, puꞌ koxuk tu xip kaꞌok, ꞌĩhã yũmũg xuxyã Yeyox Kunnix nũn putpuꞌ.

6 ꞌÃxop yãy mũn max peꞌãpaxex. ꞌAp maxꞌah. Xate hãm hittap yõg 
hãmꞌãktux yũmmũg, yĩy: “Pãm yõg tokatogãꞌax kutĩgnãg te pãm xexkanãhãꞌ,” 
kaxĩy. 7 Yã tokatogãꞌax te hãpkummuk mĩyꞌax putuk, yĩy hãpkummuk mĩy 
kux, nũy tu max, tu pãm putukꞌax, pãm tokatok hok putuk, yãꞌ tũmnãg. 
Hãpxip kutõgnãg ꞌĩhã ꞌũgmũ yõg Yoneo xop te ꞌãmuk xexka ꞌãxetꞌax Nõãꞌyẽn 
mĩy putup, ꞌĩhã kahnẽn putex, puꞌ xohixꞌ mãꞌ. Ha Kunnix te yũmũ yõg kahnẽn 
xeꞌeꞌ, tu mĩpkupnix tuꞌ xok tap yũmũg pupiꞌ, hu yũmũg hã kahnẽn xeꞌeꞌ. 8 ꞌÃpu 
yũmũg Kunnix pekpaxeh, nõm te yũmũg pupiꞌ xok pekpaxeh, yã ꞌãmuk xexka 
Nõãꞌyẽn putuk, yĩy yũmũꞌãte hãpkummuk mĩy kux, ha pãm yõg tokatogã hok 
putuk. Yã pãm te hãmyok mĩyꞌax ꞌãktux, xix hãmmaxnãꞌax ꞌãktux.

9 ꞌÃte xa kaxꞌãmi tap, pu tikmũꞌũn kummuk mũtik ꞌãkotĩnnã hok, nõm 
tikmũꞌũn teꞌ nõy hãꞌ xupxet. 10 ꞌÃxop te hãm xexka tuꞌ pip, yĩy hãpkummuk 
mĩy xop te xa yãy koteꞌ pip. Yĩꞌ xohix tu ꞌãxop ꞌãxatat hok. Ha nõm kummuk 
xop teꞌ nõy hãꞌ xupxet, xiꞌ nõy yõg hãpxop putup pax, xix hãpxopmã kummuk 
xix topa komut pu nũꞌ xup. 11 Pa tikmũꞌũn te yãy ꞌãktux, tuꞌ kuxa yũm kaꞌokꞌax 
ꞌãktux, tu hãmꞌãktux max, pãyãꞌ nõy hãꞌ xupxet kummuk, xiꞌ xupkumĩy, xix 
topa komut pu nũꞌxup, xix kenmuk xoꞌop tu mõktu paptux, xiꞌ nõy kupex, xix 
hãpxop hãꞌ xupxet, puxix nõm tu ꞌãxatat, nũy nũ mũtik ꞌãxit hok.

12-13 ꞌÃte Topa hãꞌ puknõg xop yõg hãpxopmãꞌax kopit hok. Yã Topa mũn teꞌ 
kopit putup. Pa ꞌãxop te yãy yõg hãpxopmãꞌax kopitꞌax. Yãꞌ max xaꞌ kopit. Topa 
yõg tappet te: “Tikmũꞌũn kummuk xupmãꞌ, puyĩy ꞌãxop mũtik tu ti hok,” kaxĩy.

Tikmũꞌũn teꞌ nõy kumĩy kummuk

6  1 ꞌÃxape te xa hãpkummugãꞌ, ꞌãpu ꞌãxape nõy ha mõg, ꞌãxape pa te 
hãmyũmmũg ha ꞌãmõg, pu ꞌãtix kopit. ꞌÃmõg hok Topa hãꞌ puknõg 

xop hah, pu tuꞌ kopit, pãyã ꞌãxape ha ꞌãmõg, tik kuxa yũm kaꞌok Yeyox kopa 
ha ꞌãmõg. 2  ꞌOk yũmmũg hok xateꞌ? Topa yõg tikmũꞌũn te Topa hãꞌ puknõg 
xop hãpxopmãꞌax kopit putup. ꞌOk ꞌãpa te hãmyũmmũg hok? 3 Yã yũmũꞌãte 
pexkox yõg nũꞌpok xop yõg hãpxopmãꞌax kopit putup kamah, hu yãy xape 
yõg hãpxopmãꞌax kopitꞌax nõmhã, puyĩꞌ nõy hã tu xape ꞌũxeheh. 4 ꞌÃxape 
te ꞌãkteꞌex kummuk, yã hãpxopmãꞌax kutĩgnãg, ha ꞌãxape kummugãp-tup 
ꞌũyãnãn tuꞌ, puxix tik puknõg tuꞌ xax hok, puyĩy tuꞌ kopit. Kaxĩy hok. 5 ꞌOk 
yãyhãhup hok xateꞌ? ꞌOk ꞌãxop mũtik xip hok tik pa te hãmyũmmũg, puyĩy 
ꞌãtix huꞌ kopit max? 6 Yãꞌ xip! ꞌÃteꞌ yũmmũg! Pa ꞌãxop gãy, tuꞌ kuxa mãm hok 
xop ha ꞌãmõg, nũy tuꞌ xax, pu ꞌõg hãpxopmã kummukꞌax kopit.

7 ꞌÃxop yãytukmĩy tik puknõg keppah, yãꞌ kummuk. ꞌOk xate 
hãmyũmmũgꞌax xohix xaxok? ꞌŨtux hok pu ꞌãxape ꞌãkummugãꞌ. ꞌŨtux hok pu 
ꞌãxape ꞌõg hãpxop paꞌ. 8 Pa ꞌãxop te ꞌãxape pu kummugã pax, haꞌ nõy yãnãn 
tu ꞌãkummugã pax. ꞌÃhup! Puxiꞌ! ꞌÃxop xape xop. 9-10 Tikmũꞌũn kummuk te 
pexkox haꞌ mõg ꞌohnãg, nõm xop Topa puꞌ yĩpkox ꞌohnãg, ꞌap mõg putupꞌah 
hãpkummuk mĩyꞌax xop xohix, nõm teꞌ nõy hãꞌ xupxet, xix nõm te topa komut 
pu nũꞌxup, xix nõm teꞌ nõy xetut hãꞌ xupxet, xiꞌ nõy yĩpxox hãꞌ xupxet, xix 
nõm tik te tik nõy pẽnã kummuk, xix ꞌũn te ꞌũn nõy pẽnã kummuk xix nõm 
te hãpxop hãꞌ xupxet, xix nõm xupkumĩy, xix nõm te kenmuk xoꞌop tu mõktu 
paptux, xix nõm teꞌ nõy kupex, xix nõm te hãpxopmã kummuk pax. 11 Hõmã 
ꞌãxop ꞌũm te hãpxopmãhã kaxĩy, pa Topa te ꞌãkuxa tupmãhãꞌ, xa ꞌãkuxa max, 
ha hõnhã ꞌãxop te Topa hã tikmũꞌũn, yũmũg xuxyã Yeyox Kunnix hã ꞌãxop yã 
Topa yõg tikmũꞌũn, xix Topa Koxuk hã ꞌãxop yã Topa yõg tikmũꞌũn.

Topa tu hãpxopmã max
12 Pa tikmũꞌũn ꞌũm te hãmꞌãktuxꞌax, hu: “ꞌÃte yãy putupꞌax xohix mĩyꞌax,” 

kaxĩy. Hamũn. Pãyã yãy putupꞌax mĩy, puxix xa kummugãꞌax. ꞌÃte hãpxopmãꞌax 
xohix kamah, pa ꞌãteꞌ tux hok, pu nõ hãpxopmãꞌax ꞌũgkummugã hok. 13 Pa 
tikmũꞌun nõy te hãmꞌãktuxꞌax, hu: “Topa te hãpxop xitꞌax mĩy pu tikmũꞌũn mãꞌ, 
ha Topa te tikmũꞌũn tex mĩy, puyĩy tikmũꞌũn nõ tu xit,” kaxĩy. Hamũn. Pa Topa 
te tikmũꞌũn tex nõãp-tup, xiꞌ xitꞌax nõãp-tup kamah. Yã yũmũg yĩn mĩy, ꞌũyĩy 
yũmũg hãpxopmãhã yũmũg xuxyã tuꞌ, yũmũg yĩn ꞌũm mĩyꞌah, ꞌũyĩy yũmũg 
nõy hãꞌ xupxet. ꞌÃmhok. Yã yũmũg yĩn yã yũmũg xuxyã yõg. 14 Topa te yũmũg 
xuxyã putpuꞌ hĩnnãhã, hu yũmũg hĩnnãꞌax putpu kamah, ꞌũkaꞌok tuꞌ.

15 ꞌOk ꞌãxop te hãmyũmmũg hok? ꞌÃxop yã Kunnix hã ꞌãyĩn puxet, Yãꞌ 
kummuk xexka, xa Kunnix yõg tik te xotit mũtik ꞌãnõm. Yãꞌ xotit hãꞌ 
yãyhã yĩn puxet. Pũyã Topa ꞌãtux hok, xayĩy ꞌãnõm hok! 16 ꞌOk ꞌãxop te 
hãmyũmmũg hok? Yã tik te xotit mũtik nõm, puxix ꞌũn hãꞌ yĩn puxet, Topa 
yõg tappet te: “Yãꞌ tix te yãyhãꞌ yĩn puxet,” kaxĩy. 17 Pa tikmũꞌũn kuxa yũm 
kaꞌok Yeyox kopah, puxix tu kuxap-xet yũmũg xuxyã kuxa mũtik.

18 ꞌũgꞌãpax, xayĩy ꞌãnõy hã ꞌãxupxet hok. Hãpkummuk mĩyꞌax nõy tikmũꞌũn 
yãy yĩn kummugãꞌah, pa tikmũꞌũn xonnix, puxix yãy yĩn kummugãꞌ. 19 ꞌOk 
ꞌãxop te hãmyũmmũg hok? Yã Topa Koxuk xip ꞌãkopah, ha Topa te nũꞌkutnãhãꞌ, 
pu ꞌãmũtik tu xip kaꞌok, ꞌãxop yã yãy mũn xatꞌah, ꞌãmhok, yã Topa te yãy yõg 
tikmũꞌũn xat. 20 Topa te ꞌãpop, tu hãpxopmã kaꞌok, nũy ꞌãkuxa tupmãꞌ, yã yãy 
kutok xok ꞌãxop pupiꞌ, nũy ꞌãkuxa tupmãꞌ, yĩy hãpkummuk mĩy hok, puyĩꞌ puknõg 
xop pẽnãꞌ, tu: “ꞌÃxop yõg Topa max, tu ꞌãkaꞌogãhãꞌ, xayĩy hãpxopmã max!” kaxĩy.

Tikmũꞌũn te yãytaꞌax

7  1 ꞌÃxop te ꞌãꞌ kaxꞌãmi tappet tu, tu tappet tu yãy ꞌãktux, tuk yĩkopit, tu: 
“ꞌOk max tikmũꞌũn yãytax?” kaxĩy. Yãꞌ max pu yã tik yãytax hok, nũy 

yãꞌ hok xip, 2  pa tikmũꞌũn punethok teꞌ nõy hãꞌ xupxet, yĩy ꞌãte: Yãꞌ max tik 
yãy yõg ꞌũn mũy, pu ꞌũn kamah yãy yõg tik mũy. 3 ꞌÃte xeꞌ xat, puꞌ yĩpxox 
yãy xetut mũtik tu nõm max, xiꞌ xat, puꞌ xetut yãy yĩpxox mũtik tu nõm 
max. 4 ꞌŨxetut yĩn yãꞌ yĩpxox yõg yĩn, yĩꞌ yĩpxox teꞌ xat, haꞌ yĩpxox yĩn yãꞌ 
xetut yõg yĩn, yĩꞌ xetut teꞌ xat. 5 Xatix yãy mũn hõm, nũy ꞌũ nũ mũtik ꞌãnõm, 
nũy ꞌãti kaꞌõk. Pa Topa pu hãmꞌãktux pax, ꞌĩhã ꞌãp-tox puxet xix ꞌãkuxap-xet, 
hu ta hãpxip kutõgnãg ꞌĩhã ꞌãhok ꞌãnom. Pa hãmꞌãktux kux, ꞌĩhã nũ mũtik 
ꞌãnõm ꞌũxeheh, pu Hãmgãyãgnãg xatix kummugã hok, ꞌãnõm putup hah.

6 ꞌÃxep xatꞌah ꞌãte nõmhã, pãyã xa hãmyũmmũgãhãꞌ. 7 ꞌÃtep-tup, pu tikmũꞌũn 
xohiꞌ hok piꞌ, ꞌũgputuk nũy, pa Topa te tikmũꞌũn xohix kaꞌogãhãꞌ, pu tu hãpxopmã 
max, tu tik puxet kaꞌogãhã puꞌ hok xip, xiꞌ nõy kaꞌogãhã pu yãyta max.

8  Yĩy ꞌãteꞌ hok pip xop pu hãmꞌãktux, puyĩꞌ hok piꞌ, hu yãyta hok ꞌũg 
putuk nũy. Haꞌ hok mãm xop pu ꞌãte hãmꞌãktux kamah, puꞌ hok mãm. 
9 Yãytap-tup te ꞌãp-tex, ꞌãpu yãytax. Yãytaꞌax ꞌũmax, yãytap-tup xũy mũn 
yãꞌ kummuk, yã kuxap putuk ꞌãkopah.

10 Ha ꞌãte tikmũꞌũn yãyta xop pu hãmꞌãktux, yã yũmũg xuxyã teꞌ xat, pu 
tu yãy xatat hok. 11 Yãy xatat, puxiꞌ hok xip, tuꞌ nõy mũg hok, tu mõktu xe 
yãy yĩpxox mũg, xix yãy xetut mũg, nũy nũ mũtik tu ti kaꞌok ꞌũxeheh.

12 Tikmũꞌũn nõy pu ꞌãte hãmyũmmũgãhãꞌ, ꞌap Topa teꞌ xatꞌah. Tikmũꞌũn kuxa 
yũm kaꞌok Kunnix kopah, ha ꞌũn mũg, nõm kuxa yũm ꞌohnãg, tuꞌ yĩpxox mũtik 
tip-tup, puxix ꞌãtiꞌ. Pũyãꞌ xetut nĩm hok. 13 Ha ꞌũn nõy kuxa yũm kaꞌok Kunnix 
kopah, tu tik mũg, nõm kuxa yũm ꞌohnãg, haꞌ yĩpxox te nũ mũtik nõm putup, 
puxix ꞌãtiꞌ. Pũyãꞌ yĩpxox nĩm hok. 14 Yã Topa teꞌ yĩpxox ha hãmmaxnãꞌax, tuꞌ xetut 
kuxa yũmꞌax hã hãmmaxnãꞌax, tu ꞌũn nõy ha hãmmaxnãꞌax, ꞌũyĩpxox kuxa 
yũmꞌax hãꞌ hãmmaxnãꞌax, puyĩy tuk-tok xohix hu Topa yõg, ka Topa hãꞌ puknõg 

xop putuk, nõm te Topa yũmmũg ꞌohnãg. 15 Peꞌ yĩpxox kuxa yũm hok teꞌ xetut 
nĩm putup, peꞌ xetut kuxa yũm hok teꞌ yĩpxox nĩm putup, pũyã ꞌãꞌ nĩm, haꞌ kux. 
Pũyãꞌ kuxa mãm kaꞌok xop pip. Yã Topa te yũmũg kuxa mãmmãhãꞌ, ꞌũyĩy nõy 
xop mũtik tu ti max. 16 ꞌA xate hãmyũmmũgꞌah, ꞌa ꞌãnõy kuxa yũmmũgꞌah. ꞌOk peꞌ 
kuxa yũmꞌax Kunnix kopah, ꞌok peꞌ kuxa yũm hok. Pũyã mõg, ꞌũgmĩy hok.

Topa puꞌ yĩpkox xihip
17 Pũyã tikmũꞌũn xohix hãpxopmã max. Topa teꞌ xãnãhãꞌ, pu tu hãpxopmã 

max tikmũꞌũn kopah. Pũyã tu pip kaꞌok, nũy yãy yõg hãpxopmãꞌax mĩy. Yã ꞌãte 
tikmũꞌũn kuxa mãm xop xohix pu hãmyũmmũgãhãꞌ. 18 Tik te yãy nãg xax yĩmap 
tuꞌ xak tap, ꞌĩhã Topa teꞌ xãnãhãꞌ, puxiꞌ xak hok, nũy koex xut. Ha tik te yãy xax 
xak ꞌõhnãg ꞌĩhã Topa teꞌ xãnãhãꞌ, puxiꞌ xak hok, nũy xax xak hok. 19 Yãꞌ xax xakꞌax, 
xiꞌ xax xak hok, yã Topa pu yãy putuk, pa Topa yõg xatꞌax pu ꞌĩpkox piꞌ, nũy 
hãpxopmã max. 20 Pũyãꞌ xohix hãpxopmã max, Topa teꞌ xãnãhãꞌ, pu tu hãpxopma 
max tikmũꞌũn kopah. Pũyã tuꞌ pip kaꞌok, nũy yãy yõg hãpxopmãꞌax mĩy. 21 ꞌOk 
ꞌãhãm ꞌãxatꞌax pu, ꞌĩhã Topa te ꞌãxãnãhãꞌ? ꞌOk ꞌãhok hã ꞌãhãm, tu tayũmak ꞌũm 
pa hok? ꞌŨxutigã hok, pa mõgꞌax nũy ꞌãnõy pu ꞌãhãm, nũy tayũmak pop, puxi 
mõy, tuꞌ hãm. 22 Yã yũmũg xuxyã te ꞌãkuxa kummuk xut, ꞌĩhã ꞌãxãnãhãꞌ, tuꞌ xut, 
xa mõg, xayĩy yũmũg xuxyã hã ꞌãptix, nũy nõm pu ꞌãyĩpkox xihip. Kamah tik 
hãm ꞌũnõy puꞌ, nũy tayũmak pop, yã kamah Kunnix hã ꞌũptix, nũy yũmũg xuxyã 
puꞌ hãm ꞌũhok hã, nũy nõm puꞌ yĩpkox xip. 23 Topa te yãy kutok nũꞌkutnãhãꞌ, 
pu ꞌãxop pupi tu xok. Yã yãy kutok yãp-xehnãg, ha Topa te mõꞌyãy xeꞌẽgnãg, 
pãyã nũꞌkutnãhãꞌ, pu ꞌãxop pupi tu xok, puyĩy ꞌãxop hã ꞌãxuxyãp-xet. 24 Topa te 
ꞌãxãnãhãꞌ, tu ꞌãyĩmõgatux. ꞌÃpu pi kaꞌok, nũy Topa pu ꞌãhãm mõ kuma mõg.

25 ꞌŨkxape xop: Xatek yĩkopit, hu: “ꞌOk max tikmũꞌũn yãytax?” kaxĩy. 
Topa tek xatꞌah, ꞌũyĩy ꞌãteꞌ hok pip xop pu hãmꞌãktux, pãyã ꞌãte hãmpeꞌpaxex 
max, ha Topa tek kuxa kaꞌ, yĩy ꞌãte nõm xop pu hãmyũmmũgãꞌax. 26 Hõnhãꞌ 
gãyxop te yũmũg xũygã punethok, yĩꞌ max, pu tu tik yãyta hok. 27 ꞌOk xate 
ꞌũn mũgꞌax, nũy yãytax? ꞌÃpu, yãytaꞌ. ꞌOk yãꞌ hok ꞌãxip? ꞌÃpu ꞌãhok xihip. 
28 Yãꞌ max puꞌ xetut mũy, yã hãpkummuk ꞌohnãg. ꞌŨn hok yũm yãytax, hu ta 
hãmmax mĩy, pãyãꞌ yãykuxopꞌax punethok, ha ꞌãte ꞌãp-tupꞌah, xa yãykuxop.

29 ꞌŨkxape: ꞌÃte xa hãmꞌãktux, nũy xa hãmyũmmũgãꞌ. Yã hãmyãxatamuk 
xohix yõg ꞌãmnĩy xox putox, ha hãpxip kutõgnãg ꞌĩhã tikmũꞌũn xohix hok 
pipꞌax putuk hãpxopmãp-tup, ꞌok peꞌ yãytahaꞌ, ꞌok peꞌ yãytahok. 30 Haꞌ kuxa 
hittup ꞌohnãg xop teꞌ kuxa hittup xop putukꞌax, xiꞌ kuxa hittup xop teꞌ kuxa 
hittup ꞌohnãg xop putukꞌax, xix hãpxop pop xop te hãmhõgnãg pip xop 
putukꞌax, 31 ha nõm xop te hãpxop hãꞌ hãm xop teꞌ nõy xop putukꞌax, nõm xop 
teꞌ yãykuxop ꞌohnãg putukꞌax. Yã hãpxip kutõgnãg ꞌĩhã hãm xexka nõg putup.

32  ꞌÃte ꞌãp-tup nõg, xa yãy kuxop, nũy hãpxop xakꞌax tat. ꞌŨhok pip xop 
te yũmũg xuxyã xak, nũy tu hãm max, puyĩy tu xuxyã kuxa hittupmãꞌ. 
33  Paꞌ yĩpxox xop te hãpxop xakꞌax tat, puyĩꞌ xetut kuxa hittupmãꞌ. 34 Tu 
yũmũg xuxyã pu hãpxopmã kamah, yĩp-tox tix, xiꞌ kuxa tix. Haꞌ xetut 

xop te yũmũg xuxyã pu hãpxopmãp-tup, yãp-tixix, paꞌ yĩpxox kuxa 
hittupmãp-tup kamah, hu yãykuxop, tup-tox tix, xiꞌ kuxa tix.

35  ꞌÃte ꞌãxop hãk putup, nũy mõꞌãnĩynãm, yĩy xa hãmyũmmũgãhãꞌ. ꞌA 
ꞌãte ꞌãkummugãp-tupꞌah, pãyã ꞌãp-tup, xa ꞌãxop hãpxopmã max, nũy tu 
mãynãg mĩy, nũy ꞌãkuxa hittup, nũy ꞌap-tox puxet hã, xix ꞌãkuxa ꞌãkuxap-
xet hã Topa xa tu hãm.

36  Tik te yãytaꞌax, pa yãyta hok peꞌpaxex, tuꞌ xetut ꞌap nõm yũmmũgꞌah, 
tuꞌ mũg putup, pũyãꞌ mũy. ꞌAp hãpkummuk ꞌũm mĩyꞌah. 37 Pa tik teꞌ hok 
xip putup tu yãy hok, tuꞌ max peꞌpaxex, puꞌ xetut nĩm, nũy nũ mũtik nõm 
ꞌohnãg, puxix yãyta hok, pãyãꞌ hok xihip. 38  Tik teꞌ xetut xip tap mũg, nũy 
nũ mũtik yãytax, yã hãpxopmã max, pa tik teꞌ mũg ꞌohnãg, nũy yãꞌ hok 
xip, yã hãpxopmã max xeꞌẽgnãg.

39 ꞌŨn teꞌ yĩpxox mũg, nũy nĩm hok, paꞌ yĩpxox xok, puxix tu kux. Yãꞌ 
max. puꞌ nõy mũy, nũy xe yãytax, nũy nõy kuxa yũm kaꞌokꞌax mũtik 
yãytax. 40 Pa ꞌãte hãmpeꞌpaxex, hu: Yãꞌ max xeꞌe, puꞌ hok tu xip kaꞌok. Yã 
kaxĩy Topa Koxuk te ꞌã hãmyũmmũgãhãꞌ.

Tikmũꞌũn te xogyĩn hõm topa komut xop puꞌ

8  1 ꞌÃxop tek yĩkopit, hu: “ꞌOk max, ꞌũgmũg xitꞌax xohix mãꞌ?” kaxĩy. Yĩy 
ꞌãte hãpxop xitꞌax ꞌãktux putup, tikmũꞌũn teꞌ xitꞌax hõm topa komut xop 

puꞌ. Tikmũꞌũn te hãpxeꞌe ꞌãktux, hu: “Yũmũg xohix te hãmyũmmũg,” kaxĩy. Pa 
hãmyũmmũgꞌax kutõgnãg te hãpkummugãhãꞌ, ꞌĩhã tikmũꞌũn yãy mũn xexka 
peꞌpaxex, pãyã tikmũꞌũn teꞌ nõy putup pax, tuꞌ nõy kaꞌogãhãꞌ, tu hãmyũmmũg xeꞌeꞌ. 
2 Tikmũꞌũn te yãy peꞌpaxex, hu: “ꞌÃte hãmyũmmũg!” kaxĩy, puxix hãmyũmmũg 
ꞌohnãg, 3 pa tikmũꞌũn te Topap-tup pax, puxix yã Topa te nõm yũmmũg.

4 ꞌÃte xa topa komut ꞌãktuxꞌax. Yũmũꞌãteꞌ yũmmũg. Topa komut xop ꞌap xeꞌeꞌah. 
Yã mõꞌãmãꞌax xop, Topa yãp-xehnãg xip pexkox tuꞌ, 5 pa Topa hãꞌ puknõg xop te 
komut xop ꞌãxet “topah”, ha topa komut pip punethok, hãmnõgnõy tuꞌ pip, xix 
hãm tuꞌ pip, ha kamah tikmũꞌũn xuxyã punethok pip. 6 Pa yũmũꞌãte Topap-xehnãg 
yũmmũg, yã Kunnix hã mũnũn tu yũmũg ꞌÃtak, tu hãpxop xohix mĩy, ha Topa tu 
yũmũg hiꞌ. Ha yũmũg xuxyã yãp-xet xip kamah, yã Yeyox Kunnix, tu hãpxop xohix 
mĩy kamah, yãy Tak mũtik, xiꞌ hep xohix xop mĩy, hu yũmũg mĩy kamah.

7 Pãyãꞌ kuxa mãm kaꞌok xop yã xohix teꞌ yũmmũgꞌah, ꞌũyãg te topa koumut 
xop peꞌpaxex tap, xix hõnhã peꞌpaxex kamah, tu hãpxop xitꞌax peꞌpaxex, 
hu: “Yã tikmũꞌũn te nõm xitꞌax hõm topa komut puꞌ,” kaxĩy. Tuꞌ kuxa hittup 
ꞌohnãg, tuꞌ tux hok pu tu xit hok, ꞌap xitꞌax mãp-tupꞌah. 8 Pa hãpxop xitꞌax 
ꞌũm te yũmũg kuxa tupmã ꞌohnãg, pu Topa yũmmũg putup! ꞌÃmhok. ꞌOk peꞌ 
xitꞌax mãꞌ, ꞌok peꞌ xitꞌax mã hok, puxix yũmũg kuxa kummugã ꞌohnãg.

9 ꞌÕg pa ꞌãtiꞌ, yãy putupꞌax mĩy hok, ka xate ꞌãxape puꞌuk pu hãpkummugãꞌ, tuꞌ 
mõgã kummuk, pu tu yãy pu hãpkummuk mĩy. 10 ꞌÃxape kuxa yũm puꞌuk, haꞌ 
kuxa teꞌ tux hok puꞌ xitꞌax ꞌũm mã hok, tu ꞌãxit pẽnãhãꞌ, xate komut xop yõg xitꞌax 
mãhãꞌ, puxix ꞌãxapeꞌ mãp-tup, ꞌĩhãꞌ kuxa teꞌ tux hok puꞌ mã hok. 11 Ha Kunnix xok 

ꞌãxape puꞌuk pupiꞌ, pãyã ꞌãxape te Topa yõg putat xak, nũy ꞌãpe mõg, nũy ꞌãmũn 
puꞌ yĩpkox xip, yĩy ta ꞌãnõy mõgã kummuk, 12 tu ꞌãxape kummugãhãꞌ, hu Kunnix 
pu hãpkummugãhã kamah, Kunnix te ꞌãxape pupiꞌ xok hah. 13 Yĩy ꞌãte xogyĩn mã 
hok, kak xape mõgã kummuk, pu tu yãy kuxa pu hãpkummuk mĩy, ꞌũkxit hah.

Yeyox te mõ tik kutnãhãꞌ

9  1 ꞌOk ꞌãte yãy xat hok? Yãk xat. ꞌOk Yeyox Kunnix te nũgkutnã hok? 
Yã nũgkutnãhãꞌ. ꞌOk ꞌãte yũmũg xuxyã Yeyox pẽnã hok? Yãꞌ pẽnãhãꞌ. 

Yeyox pu ꞌãte hãpxopmãhãꞌ, ꞌĩhã xa hãmꞌãpakꞌax max ꞌãktux, yĩy ꞌãkuxa 
mãm kaꞌok yũmũg xuxyã kopah. 2  Yeyox Kunnix te nũgkutnãhãꞌ, pãyãꞌ kuxa 
mãm xop nõy tek mũn puꞌ yĩpkox ꞌohnãg, ha ꞌãxop tek mũn pu ꞌãyĩpkox pip, 
yã ꞌãmõg Topa yõg putat hã, ha tikmũꞌũn xohix teꞌ pẽnãhãꞌ, hu hãmyũmmũg, 
yã yũmũg xuxyã te nũgkutnãhãꞌ, ꞌãte hãmꞌãpak maxꞌax ꞌãktux.

3 Tikmũꞌũn tek kummuk ꞌãktux, kopxix yãy ꞌãktux, 4 hu: ꞌOk tux hok 
ꞌãꞌ hõm ꞌũkxitꞌax, xix xoꞌopꞌax ꞌũghãm hah? 5 Pax ꞌũkxetut mũy, haꞌ kuxa 
mãm kaꞌok, ꞌok ꞌãxop tek tux hok ꞌãte nõm mõgãꞌ, pu nũ mũtik mõg, nũy 
hãmꞌãpak maxꞌax ꞌãktux? Yã mõꞌpok xop nõy teꞌ xetut xop mõgãhãꞌ, yã 
yũmũg xuxyã Yeyox taknõy xop teꞌ mõgãhãꞌ, xix Pet kama teꞌ xetut 
mõgãhãꞌ. 6 Yã Maname xik mũn puxet hãm, ꞌũgmũg yĩm hãk mũg hãm, nũy 
xit, nũy tu pipꞌax tuꞌ pago. Yeyox yõg mõꞌpok xop nõy teꞌ hok hã hãpxop 
pop, hãmyũmmũgãꞌax tuꞌ pop. 7 ꞌOk xonat ꞌũm hãm, ꞌok yãy yĩm hãꞌ hãm, 
nũy xit, nũy pipꞌax tuꞌ pago? ꞌAp hãmꞌah! Yã gohet teꞌ pago. Tikmũꞌũn ꞌũm 
te yãy yõg mĩnta xut hok, nũy mãꞌ? Yãꞌ mãhãꞌ. ꞌŨxohix te yãy yõg kup tuꞌ 
xut mĩnta, tuꞌ mãhãꞌ. Maket ꞌũm teꞌ yõg mũnũytut hep xoꞌop hok? Yãꞌ xoꞌop!

8 ꞌŨxohix teꞌ yũmmũg, yã hãpxopmãꞌax max, pu yãy hãmꞌax hã tu xit, xix 
tu pet, yĩy Mõyyex yõg xatꞌax kamah yã hãmꞌãktux, 9 tu: “Mũnũytut tak yĩkox 
hĩy hok, puyĩꞌ xit hok, ꞌĩhãꞌ xuxnãg xetox xap mõy tuꞌ tonnok. Pũyãꞌ xux 
mãꞌ,” kaxĩy. ꞌOk Topa te hãmꞌãktux, tu mũnũytut tak putup paxꞌax ꞌaktux? 
ꞌÃmhok. 10 Pa yũmũꞌãꞌ xuktux, ꞌũyĩy yũmũg yãy hãmꞌax hã yũmũg xit, xik pet. 
Tikmũꞌũn te hãmꞌãpak maxꞌax ꞌãktux, puxix tik putuk, nõm te hãpxop xap 
xok, ha tikmũꞌũn te hãmyũmmũgãhãꞌ, puxix tik putuk, nõm te hãpxop taꞌax 
nũnnãhãꞌ, yãꞌ xohix te yãy hãmꞌax hãꞌ xit, xiꞌ pet. Kaxĩy Maname xik mũn hãm, 
nũy Topa yõg hãmꞌãktux ꞌãktux. Yãꞌ hãmꞌax xeꞌeꞌ! 11 ꞌŨgmũꞌãte xa hãmꞌãpak 
maxꞌax ꞌãktux. ꞌOk ꞌaxop tek mũꞌã ta nemẽn hok, nũy hãpxop ꞌũgmũꞌã popmã 
ꞌũyãnãn tuꞌ? Yã ꞌãxop te ta nemẽn. 12 Yũmũg xuxyã yõg tik mõꞌpok xop teꞌ hip, 
xa tuꞌ popmã hãpxop. Yãꞌ max, pa ꞌãxop tek mũꞌãꞌ ta nemẽn hãmãxap.

Pãyãk mũꞌãte xa tuꞌ xak hã hãmhõgnãg, nũy ꞌãxop pu hupmã hok, nũy Topa 
puk mũg hãm max. 13 ꞌÃxop te hãmyũmmũg. ꞌÃmãnex xop te Topa pet xexka 
kopaꞌ hãm, tu Topa pet tuꞌ xitꞌax pop, nũy mãꞌ, ha tikmũꞌũn te xokxop mõꞌhap, 
nũy Topa pu hãxyãꞌ, ha ꞌãmãnex xop te xogyĩn yãg pahaꞌ, tuꞌ mãhãꞌ. 14 Ha kaxĩy 
yũmũg xuxyã teꞌ xat, puꞌ yõg kãmãnat xop kama tu xit, tu yãy yõg hãmꞌãx hãꞌ 
xit, tu hãmꞌãpak maxꞌax ꞌãktux hu hãꞌ xitꞌax pop hãmꞌãpak xop tuꞌ.

15 Hãmyãxatamuk xohix hã ꞌãte hãmyũmmũgãhãꞌ, tu hãpxop ꞌũm xak ꞌohnãg, 
xak mũꞌã pago, xix hõnhã ꞌãte ꞌaꞌ xakꞌah kamah. ꞌŨyãk xok, pãyã hãpxop ꞌũm 
xak ꞌãte putupꞌah. ꞌA xak xetꞌah ꞌãteꞌ. 16 ꞌÃte hãmꞌãpak maxꞌax ꞌãktux pax, tuk 
hittup, paꞌ kummuk ꞌãte yãy xexka pekpaxex, hãmꞌãpakꞌax ꞌãktux tuꞌ. Yã ꞌãte ta 
nemẽn Topa puꞌ, nũy hãmꞌãktux. ꞌÃte hãmꞌãktux hok, puxix Topa ꞌũgkummugãꞌ. 
17 Yĩy ꞌãte hãmꞌãpak maxꞌax ꞌãktux putup pax, tu hãmmax hip kamah, pu 
yũmũg xuxyã ꞌã hãmmaxnãꞌ. ꞌÃte hãmꞌãktux, Topa tek xat hah, yã Topa te 
ꞌãꞌ hõm ꞌũghãmꞌax. 18 ꞌOk Topa te ꞌãꞌ pagop-tup? Tu te pago hã xĩy? Yãk kuxa 
hittupmãhãꞌ, nũy hãmꞌãpak maxꞌax ꞌãktux, nũy hok hãꞌ xuktux, kaxĩy Topa te ꞌãꞌ 
pago, tuk kuxa hittupmãhãꞌ, ha ꞌãteꞌ nõy yõg tayũmak xak ꞌohnãg.

19 ꞌÃte yãy xat, nũy Topa yõg hãmꞌãktuxꞌax ꞌãktux, ha tikmũꞌũn tek xat ꞌohnãg! 
Pa tikmũꞌũn xohix puk hãm, tuk hok hãk hãm, puyĩy tikmũꞌũn kuxa punethok 
mãm kaꞌok Yeyox Kunnix kopah. 20 ꞌŨkhãm Yoneo xop mũtik, kopxix ꞌãte 
Yoneo xop yõg hãpxopmãꞌax tat, puyĩꞌ kuxa mãm kaꞌok Yeyox Kunnix kopah. 
ꞌA Mõyyex yõg xatꞌax tek xatꞌah, pa Yoneo xop mũtik xip, ꞌĩhã ꞌãteꞌ xatꞌax puk 
yĩpkox xip, nũy Yoneo xop hãk xapeꞌ. 21 ꞌŨkxip puknõg xop mũtik, kopxix ꞌãte 
Mõyyex yõg xatꞌax xaxogãhãꞌ, puyĩy puknõg xop kuxa mãm kaꞌok yũmũg xuxyã 
kopah. Pa Topa yõg xatꞌax puk yĩpkox xip, ha Kunnix yõg xatꞌax tek xat xeꞌeꞌ. 
22 ꞌŨxip kuxa mãm puꞌuk xop mũtik, kopxix ꞌãteꞌ yõg hãpxopmãꞌax tat, nũy tu 
kaꞌogãꞌ, puyĩꞌ kuxa mãm kaꞌok. Ha kaxĩy ꞌãteꞌ hep xop xohix yõg hãpxopmãꞌax 
tat, nũy hãpxopmãꞌax xohix hã tikmũꞌũn ꞌũm mõgã Topa yõg putat hã.

23 ꞌÃte hãpxopmãꞌax xohix tat, nũy hãmꞌãpak maxꞌax ꞌãktux, pu Topa ꞌã 
hãmmaxnãꞌ. 24 Tikmũꞌũn mõg mõꞌkaꞌok, haꞌ xohix mõg, pãyã yãp-xehnãg xupep 
tap, xiꞌ yãg nõy xohix mõxa tu kunãy tuꞌ, pãyãꞌ xohix mõg, puyĩꞌ mõxa tap. Ha 
kaxĩy ꞌãxop mõg. 25 Ha tik xop mõg punethok, tuꞌ xak, nũy tu xupep tap, tuꞌ mõg 
mõꞌkaꞌok, pa tik puxehnãg xupep tap, tu kãnẽy mãynãg pahaꞌ. Pa hãmyãxatamuk 
xohix nõg ꞌĩhãꞌ kãnẽy yãykoxyõy, pãyã yũmũꞌãte mõxap-tup, tu pexkox tu mõxap-
tup, ꞌũyĩy pexkox yõg hãpxop xeꞌẽgnãg pop, ha yãykoxyõy ꞌohnãg. 26 Kaxĩy ꞌãte 
hãpxopmã max, tu Topa Koxuk puk yĩpkox xip, nũy hãmyok mĩy. ꞌA ꞌãte hitop tu 
hãpxopmãꞌah, pãyã mãynãg hãpxopmãhãꞌ, tu Topa pu hãpxopmã max. 27 ꞌÃte yãy 
yõg putupꞌax mĩyꞌah, nũy tu hãpxopmã max mõg kumak mõg, tuk kuxa teknõg 
ꞌohnãg, ꞌũyĩy hãmꞌãpak maxꞌax ꞌãktux kux, puyĩy Topa te: “Xate hãpxopmã 
mãynãg, mãꞌ, mõnãy, nũy ꞌũgyĩkãgnãg ꞌãxip kaꞌok!” Kaxĩy.

Topa komut pu nũꞌãxup hok

10  1 ꞌŨkxape xop, ꞌãte hãmꞌãktux putup, xayĩy xaxok hok. Hõmã ꞌũgmũg 
mõnãyxop hittap te Mõyyex peꞌ mõg, ꞌĩhã hãpxexka ꞌEyit tu nũꞌpahaꞌ. 

Hãmgõy xexka teꞌ xohix mõꞌnĩy, tu kõnãg xexka ꞌÃtaꞌ xak. 2 Tu hãmgõy xexka 
kopaꞌ pip, xix kõnãg xexka hã mõxakux, ꞌĩhã Mõyyex peꞌ mõg, 3 ꞌŨxohix te 
pexkox yõg hãpxop puxet mãhãꞌ, 4 tu pexkox yõg hep xoꞌop. Yã mĩkaxxap 
xexka tuꞌ xoꞌop, ha kaxĩy Kunnix tuꞌ xoꞌopmãhãꞌ, tu Kunnix mũtik mõg putat 
tox hã. 5 Pa tikmũꞌũn punethok te Topa gãyãhãꞌ, huꞌ xakix hãm panip xexka tuꞌ.

6  Ha Topa teꞌ xat, pu tik tappet mĩy, nũy yũmũꞌã hãpxopmãꞌax xohix 
yũmmũgãꞌ, ꞌũyĩy yũmũg hãpxop hitop xak hok. 7 ꞌÃpu topa komut xop 
pu nũꞌãktettex hok, nũy Topa xeꞌẽgnãg nĩm hok. Yã Topa yõg tappet te 
tikmũꞌũn hittap ꞌãktux, tu: “Tikmũꞌũn mãm, nũy xit, nũy xoꞌop, tuꞌ yok, 
nũy hãmyãꞌ topa komut xop puꞌ,” kaxĩy. 8  ꞌÃpu yũmũg xonnix hok, yã 
tikmũꞌũn hittap xonnix punethok, yĩꞌ yãg xohix te 23.000 xakix, ꞌãmnĩy 
puxet ꞌĩhãꞌ xakix. 9 ꞌÃpu yũmũꞌãte Topa gãyã hok, hãpkummuk mĩy tuꞌ. 
Yã tikmũꞌũn hittap teꞌ gãyãhãꞌ, tu hãpkummuk mĩy pax, yĩy kãyã gãy teꞌ 
kix. 10 Yã tikmũꞌũn hittap te Topa gãyãhãꞌ, yĩy pexkox yõg mõꞌkutnãꞌax teꞌ 
kix, yã mõꞌkutnãꞌax ꞌãxetꞌax ꞌŨxokꞌax.

11 Ha tappet mĩy, nũy yũmũꞌãꞌ yũmmũgãꞌ, ꞌũyĩy tikmũꞌũn hittap putuk 
hok. Yã hõnhã hãmyãxatamuk xohix kaꞌax, tuꞌ xox putox.

12  ꞌÕg pa ꞌãtiꞌ. ꞌÃkuxãnõg, Topa tuꞌ xax, pu mõꞌãnĩynãm, xayĩy 
hãpkummuk mĩy hok. 13  ꞌÃxop te hãpkummuk mĩy putup, yãy yõg 
putupꞌax kummuk tuꞌ mĩy, ha kaxĩy tikmũꞌũn xohix te hãpkummuk mĩy 
putup, pa Topa te xa hãmꞌãktux xex, tu ꞌãkaꞌogãꞌax, xayĩy hãpkummuk 
mĩy hok, yĩy Topa tuꞌ xax, hu: Topah, mõknĩynãm, ꞌũyĩy hãpkummuk mĩy 
hok!” kaxĩy, ha Topa te ꞌãkaꞌogãp-tup.

14 ꞌÃxop tek mũn hã ꞌũg ꞌãxape xop, hu ꞌõg pa ꞌãtiꞌ, pu topa komut 
pu nũꞌãk-tettex hok. 15 ꞌÃte xa hãmꞌãktux, ꞌãxop te hãmyũmmũg hah, 
hu yõgnũ hãmꞌãktux kopit max, ꞌũyĩy ꞌãxop yũmmũgãꞌ. Yã Topa yõg 
hãmꞌãktux xeꞌeꞌ. 16  Hõmã Kunnix te tik xop puꞌ hõm kãnẽy, ha mĩnta hep 
xupyãg ꞌũkopaꞌ xup, ha yũmũg xat, ꞌũ yũmũg xupyãg xoꞌop kamah, pu 
yũmũꞌã ha hãmmaxnãꞌ, yĩy yũmũꞌãte kamah kãnẽy hãꞌ xoꞌop, tu Topa pu: 

“ꞌÃmax Topah. Xate yũmũꞌã xupyãg xeꞌeꞌ hõm, tu pexkox yõg xupyãg xeꞌeꞌ 
hõm. Puxiꞌ,” kaxĩy. ꞌOk hãmyũmmũg hok, xateꞌ? Xate xupyãg xoꞌop, hu 
ta ꞌãxape xop xohix mũtik xoꞌop, nũy yũmũg xohix peꞌãpaxex, ha yũmũg 
xuxyã xok, mĩpkupnix tuꞌ xok, tu yãy hep ꞌãta nũꞌnãhãꞌ, nũy yũmũꞌã ha 
hãmmaxnãꞌ. Ha yũmũꞌãte pãm koxip, nũy yũmũg xape xop mũtik mãꞌ, 
nũy yũmũg xuxyã pekpaxex. Yã yũmũg xuxyã te mĩpkupnix tuꞌ xũy, nũy 
yũmũꞌã hãmmaxnãꞌ. 17 Yã pãm puxet, haꞌ xohix teꞌ mãhãꞌ, yĩy Kunnix hã 
yũmũg yĩn puxet kamah, yã yũmũg kuxap-xet Kunnix kuxa mũtik.

18  Yoneo yõg tikmũꞌũn peꞌãpaxeh. Tu Topa pet kopaꞌ xitꞌax mãhãꞌ, ꞌĩhãꞌ 
ãmãnex te mõꞌhap, nũy Topa puꞌ haxyãꞌ. 19 ꞌÃtep-tep ꞌãktux putup? ꞌOk topa 
komut kaꞌok? ꞌAp kaꞌokꞌah, yãꞌ hitop. ꞌOk hãpxop xitꞌax kaꞌok, tikmũꞌũn 
te nõm topa komut xop puꞌ hõm? Yãmhok! 20 ꞌAp kaꞌokꞌah. Pa tikmũꞌũn te 
nõm xitꞌax hõm yãmĩy kummuk puꞌ, ꞌĩhã komut xop puꞌ hõm, ꞌap Topa puꞌ 
hõmꞌah. ꞌÃtep-tupꞌah, xa yãmĩy kummuk yõg hãpxop pop. 21 ꞌÃxop te Topa 
yõg kãnẽy hãꞌ xoꞌop, nũy yũmũg xuxyã peꞌãpaxex. ꞌÃpu yãmĩy kummuk 
yõg kãnẽy hã xoꞌop hok. ꞌÃxop te Topa yõg hãpxop mãhãꞌ, nũy yũmũg 
xuxyã peꞌãpaxex. ꞌÃpu yãmĩy yõg hãpxop mã hok. 22  ꞌOk yũmũꞌãte Topa 
gãyãp-tup? ꞌÃkuxãnõg! Paxip! Topa kaꞌok, ha ta yũmũg puꞌuk.

ꞌÃnõy yõg putupꞌax mĩy
23  Tikmũꞌũn ꞌũm te: “Yũmũꞌãte yãy putup mĩyꞌax,” kaxĩy. Mõy mĩy, 

pãyãꞌ mĩyꞌax ꞌũm te xa hãpkummugãꞌax. Ha xe: “Yũmũꞌãte yãy putup 
mĩyꞌax,” kaxĩy. Hamũn. Pa xateꞌ mĩyꞌax ꞌũm ꞌũhitop tuꞌ mĩy. 24 Yãy 
putupꞌax mĩy hok, pa ꞌãnõy putupꞌax mĩy, nũy nõm kuxa hittupmãꞌ.

25 ꞌÃkuxa te yãy tux hok xa xogyĩn mãꞌ, ꞌãpu, xogyĩn xohix mãꞌ, tuꞌ 
nõy yĩkopit hok. 26  Yã Topa yõg tappet te: “Hãm xexka yã Topa yõg, xix 
hãpxop xohix ꞌũyõg kamah,” kaxĩy.

27 Tikmũꞌũn kuxa mãm hok te ꞌãxãnãhã xa ꞌãxit, ꞌãmõg putup, nũy 
mõg, nũy hãpxop xohix mãꞌ, hu ꞌãnõy yĩkopit hok, ka ꞌãkuxa ꞌãkupex, hu 
ꞌãhittup ꞌohnãg. 28  Pa tikmũꞌũn ꞌũm te: “Nãy! ꞌŨmã hok! Yã topa komut 
xop puꞌ hõm tap!” kaxĩy, ꞌãpuꞌ mã hok, ka ꞌãkuxa ꞌãkupex, huꞌ hittup 
ꞌohnãg, 29 xayĩy ꞌãnõy pu hãpkummugã hok.

Ha tikmũꞌũn ꞌũm te: ‘Tep tu ꞌãtek nõy pekpaxex, nũy xogyĩn mã hok? 
Tep tuk yãy putupꞌax mĩy hok?’ 30 Nãy, ꞌãte Topa pu hãmꞌãktux hãmãxap, 
hu: ‘ꞌÃmax Topah. Yã xate ꞌãꞌ hõm hãpxop,’ kaxĩy, tuk-nãy tuk xit. Tep tu 
tikmũꞌũn te ꞌã xuktux kummuk? Yã Topa te ꞌãꞌ hõm xitꞌax ꞌũg ꞌũmãꞌ,” kaxĩy.

31 Hãpxopmã max, nũy Topa kuxa hittupmãꞌ, pe ꞌãxop xit, peyãꞌ xoꞌop, 
peꞌ yã hãpxopmãꞌ, nũy ta Topa pu: “ꞌÃmax Topah. Xate ꞌãꞌ hõm hãpxop 
max punethok. Puxiꞌ,” kaxĩy. 32  ꞌÃpu hãpxopmã max, nũy Yoneo xop 
pu hãpkummugã hok, nũy puknõg xop pu hãpkummugã hok, nũy taꞌ 
kuxa mãm kaꞌok xop pu hãpkummugã hok. 33  ꞌÃpu hãpxopmãꞌ, nũy 
yõgnũ hãpxopmãꞌax tat. ꞌÃteꞌ xak, nũy xohix kuxa hittupmãꞌ, ꞌap yãy 
pekpaxexꞌah, pak xape xop pekpaxex, ꞌũyĩꞌ xohix mõgã Topa yõg putat hã.

11  1 ꞌÃpu yõgnũ hãpxopmãꞌax tat. Yã kaxĩy ꞌãte Kunnix yõg hãpxopmãꞌax tat.

ꞌŨn xop te ꞌãmũtik kotĩnnãhãꞌ
2 ꞌÃte xa hãmꞌãktux max, xate yõg hãmꞌãktux xaxok ꞌohnãg hah, tu ꞌã yĩpkox pip. 

3 Pa ꞌãte ꞌãp-tup, xa hãmyũmmũg. Yã Kunnix teꞌ yĩpxox xat, haꞌ yĩpxox te yãy xetut 
xat, ha Topa te Kunnix xat. 4 ꞌAp maxꞌah, pu tik xop kuxxax tat, nũy nõ yãykotĩnnãꞌ 
pip, nũy Topa pu hãmꞌãktux, xix Topa pupi hãmꞌãktux ꞌãxape xop puꞌ. ꞌA Kunnix 
tep putupꞌah kaxĩy. 5-6 Pa ꞌũn xop tep-tox mõꞌnĩy, puxix tu max. Kunnix tep putup. 
ꞌŨtux hok pu ꞌũn tep-tox mõꞌnĩy, nũy yãykotĩnnãꞌ pip, nũy Topa pu hãmꞌãktux, 
xix Topa pupi hãmꞌãktux ꞌãxape xop puꞌ. ꞌA Kunnix tep putupꞌah, ꞌĩhã ꞌũn tep-tox 
mõꞌnĩy hok, tu ꞌũn nõy putuk, nõm teꞌ xe mõy. Pũyãp-tox mõꞌnĩy, nũy yãyhãhup 
hok. 7 Tik xop tep-tox mõꞌnĩy hok. Yã Topa teꞌ nõy yãy putuk haꞌ mĩy, pu Topa kuxa 
hittupmãꞌ, ha ꞌũn te tik kuxa hittupmãhãꞌ. 8 Topa te tik mĩy hãmãxap, tuk-nãy tu 
tik kup tuꞌ xut, nũy ꞌũxetut mĩy. 9 ꞌAp Topa te tik mĩyꞌah, puyĩꞌ xetut hã tu teheꞌ. 
ꞌÃmhok. pa ꞌũn mĩy, puyĩy tik hã tu teheꞌ. 10 Yĩy ꞌũn xop tep-tox mõꞌnĩy pexkox yõg 
nũꞌpok xop hah, nũy pẽnãꞌ, nũy hãmyũmmũg. Yãꞌ xetut te yãy yĩpxox puꞌ yĩpkox 

pip. 11 Topa yõg putat hã tihik xix ꞌũhũn te mõꞌyãy nĩynãm. 12 Topa te tik tuꞌ kup 
xut, nũy ꞌũn mĩy, ha kama tik te ꞌũn tuꞌ nãhãꞌ. Yã Topa te hãpxopmã xohix.

13 ꞌÃpu ꞌãxop teꞌ kopit: ꞌOk max, ꞌũn putox mõꞌnĩy hok, nũy yãykotĩnnãhãꞌ 
piꞌ, nũy Topa pu hãmꞌãktux? 14 Tik mũn xe tox pu kummuk, yã Topa 
yõg tikmũꞌũn teꞌ yũmmũg, 15 pa ꞌũn mũn xe tox pu max, tup-tox mõꞌnĩy. 
16 Tikmũꞌũn ꞌũm te hãmꞌãktux putup yãnãn tuꞌ, tu xe tox ꞌãktux putup, 
kopxix ꞌãte tu xe hãmꞌãktux, hu: ꞌŨgmũꞌãteꞌ xat, xiꞌ kuxa mãm xop xohix teꞌ 
xat, pu ꞌũn xop tup-tox mõꞌnĩy, nũy yãykotĩnnãꞌ piꞌ, nũy Topa pu hãmꞌãktux.

Yũmũg xuxyã yõg xitꞌax
17 Hõnhã ꞌãte xa hãmyũmmũgꞌax nõy ꞌãktux, ꞌãxop te hãpxopmã kummuk 

hah. ꞌÃxop te yãy tu nũꞌãnãhãꞌ, tu yãy kummugãhãꞌ. 18 Tikmũꞌũn te ꞌã 
hãmꞌãktux, tu ꞌãxop ꞌãktux, ha ꞌãxop yãy tuk-mĩy pax, ꞌĩhã yãy tu nũꞌãnãhãꞌ, 
nũy Topa pu hãmꞌãktux, hak kuxa yũm kutõgnãg nõm hãmꞌãktux kopah. 
19 Yãꞌ max ꞌãxop yãyxatat kutõgnãg, pu hãpxopmãꞌax max xop tu mũg. 
20 ꞌÃxop yãy tu nũꞌãnãhãꞌ, nũy xit, nũy yũmũg xuxyã peꞌãpaxex, pu, ꞌãxit 
hok. 21 Yã ꞌũyãg xit mõꞌkaꞌok, nũy ꞌũhi mõꞌkaꞌok, haꞌ yãg putup xũy, haꞌ yãg 
nõy paptux. 22  ꞌOk yã ꞌãpet ꞌũm yũm hok, hu ta xit xix xoꞌop, nũy ꞌãhiꞌ? Kaxĩy 
ꞌãxop teꞌ kuxa mãm kaꞌok xop putup hok, xiꞌ hok xop puꞌ hupmãhãꞌ. Xatep tep 
peꞌãpaxex? ꞌOk hãpxopmãꞌax max nõꞌõm? ꞌAp maxꞌah! Yãꞌ kummuk!

23 Yũmũg xuxyã te ꞌã hãmyũmmũgãhãꞌ, ha xaꞌ yũmmũgãꞌax, hu: Yũmũg 
xuxyã Yeyox te yãy yõg tik xop mũtik xit ꞌãmnĩy hã, ha tikmũꞌũn gãy teꞌ mũgꞌax, 
nũy tup-tex, yĩy pãm paꞌ tap, 24 tu Topa pu: “ꞌÃmax Topah. Tuk mũꞌãꞌ hõm 
ꞌãxitꞌax max. Puxiꞌ!” kaxĩy. Tu pãm koxip, tu: “Nũhũ ꞌũgyĩn, yãk xok ꞌãxop pupiꞌ. 
ꞌŨg paꞌ, nũy mãꞌ, huk xaxok hok,” kaxĩy. 25 ꞌŨxit kux, ꞌĩhã yũmũg xuxyã te kãnẽy 
paꞌ, tu: “Topa teꞌ paꞌax tup mĩy tikmũꞌũn mũtik, tuk yĩn hep ꞌãta hãꞌ paꞌax mĩy, 
ꞌũkxok tuꞌ. ꞌÃte yãy hep ꞌãta nũꞌnãp-tup, nũy paꞌax tup mĩy. Kãnẽy paꞌ, nũy tuꞌ 
xoꞌop, ꞌĩhãk mũn peꞌãpaxex, nũy huk xaxok hok,” kaxĩy. 26 ꞌÃxop te pãm mãhãꞌ, 
xix kãnẽy tuꞌ xoꞌop, puxix yũmũg xuxyã xokꞌax ꞌãktux pax, ha mõktu putpuꞌ nũn.

27 Tikmũꞌũn kuxa kummuk te nõm pãm mãhãꞌ, xix nõm xupyãg xoꞌop, puxix 
Topa gãy, yũmũg xuxyã peꞌpaxex ꞌohnãg hah, yĩy Topa teꞌ kummugãp-tup 
ꞌũyãnãn tuꞌ. 28 Yãy kuxa yĩkopit hãmãxap, nũy yãy yõg hãpxopmãꞌax yũmmũg, 
nũy kunãy tu pãm mãꞌ, xix kãnẽy hãꞌ xoꞌop. 29 Tikmũꞌũn xit, xix xoꞌop, tu 
hãmpeꞌpaxex ꞌohnãg, tu yũmũg xuxyã peꞌpaxex hok, puxix Topa gãy, nũy 
tuꞌ xũygãꞌ. Yã yũmũg xuxyã xok yũmũg pupiꞌ, nũy yũmũg kuxa kummuk xit. 
30 Tikmũꞌũn punethok te hãmpeꞌpaxex ꞌohnãg, huꞌ pakut, xiꞌ puꞌuk, ha tikmũꞌũn 
ꞌũm xakix tap. 31 Tikmũꞌũn te yãy kuxa yĩkopit hãmãxap, nũy yãy hãpxopmãꞌax 
yũmmũg, puyĩy Topa ꞌũkuxa maxnãꞌ, puxix Topaꞌ xũygã hok. 32 Pa Topa te yũmũ 
yõg hãpxopmãꞌax kopit, nũy tuꞌ yũmmũg, tu yũmũg xũygãhãꞌ, ꞌũyĩy Topa yõg 
putat xak hok, nũy Hãmgãynãgnãg pet hã yũmũg mõg hok Topa hãꞌ puknõg xop 
mũtik.

33  ꞌÃxop yãytu nũꞌãnãhãꞌ, nũy Topa yõg xitꞌax mãꞌ, nũy yũmũg xuxyã 
peꞌãpaxex, ꞌãpu ꞌãxape xop hip. 34 Putup te ꞌãp-tex, yĩy ta yãy pet tu ꞌãxit 
hãmãxap, tuk-nãy tu ꞌãxape xop mũtik yãy kotĩnnãhãꞌ, pu Topa ꞌãxop 
xũygã hok, ꞌãxop te hãpkummuk mĩy hah. Ha hãpxopmãꞌax nõy ꞌãteꞌ 
kopit putup, ꞌĩhã ꞌãxop mũtik ꞌũkxip.

Topa Koxuk te tikmũꞌũn kaꞌogãꞌax

12  1 ꞌŨkxape xop, ꞌãte ꞌãp-tup, xa ꞌãxop hãmyũmmũg max, nũy 
Topa Koxuk yã tikmũꞌũn kaꞌogã yũmmũg, haꞌ kuxa mãm kaꞌok 

xop kaꞌogãhãꞌ, puyĩy hãpxopmã max. 2  ꞌÃxop te ꞌõg hãpxopmãꞌax hittap 
yũmmũg, ꞌĩhã Topa hã ꞌãpuknõg, ha topa komut xop yĩy hok te ꞌãxat, tu 
ꞌãmõgã kummuk. 3  Yĩy ꞌãte xa hãmyũmmũgãhã. Tikmũꞌũn ꞌũm te: “Pũyã 
Topa Yeyox pu hãpkummugãꞌ,” kaxĩy, yã Topa Koxuk teꞌ kaꞌogã ꞌohnãg, pu 
tu hãmꞌãktux kummuk. ꞌÃmhok. Ha tikmũꞌũn ꞌũm te: “Yeyox yã yũmũg 
xuxyã!” kaxĩy, yã Topa Koxuk teꞌ kaꞌogãhãꞌ, pu tu hãpxeꞌe ꞌãktux.

4 Topa Koxuk te tikmũꞌũn kaꞌogãhãꞌ, pu hãpxopmã max punethok, 
tup-xehnãg teꞌ kaꞌogãhãꞌ, pu tu hãpxopmãꞌ. 5 Ha yũmũꞌãte hãpxopmã 
punethok, nũy yũmũg xuxyã tu hãpxopmãꞌ, yã yũmũg xuxyãp-xet puk 
hãm. 6  Ha tikmũꞌũn ꞌũm kaꞌogãhãꞌ, pu tu hãpxopmãꞌ, tuꞌ nõy kaꞌogãhãꞌ, 
pu tu hãpxopmã nõy, ha Topap-xet teꞌ xohix kaꞌogãhãꞌ, pu tu hãpxopmãꞌ. 
7 Topa teꞌ kuxa mãm xop xohix ha hãmmaxnãhãꞌ, tuꞌ xohix tuꞌ mũg. Yã 
Topa Koxuk teꞌ kuxa mãm kaꞌok xop xohix kopaꞌ xip, ha Topa teꞌ xipꞌax 
tuꞌ mũg, puyĩꞌ xohix pẽnãꞌ. 8  Topa Koxuk te tikmũꞌũn ꞌũm kaꞌogãhãꞌ, puyĩyꞌ 
nõy mõꞌnĩynãm hãmꞌãktux hã, xiꞌ nõy kaꞌogãhãꞌ, puyĩꞌ nõy hãmyũmmũgãꞌ, 
9 xiꞌ nõy kaꞌogãhãꞌ, puyĩy kuxa yũm kaꞌok, xiꞌ nõy kaꞌogãhãꞌ, puyĩy nõy 
pakut hittupmã 10 xiꞌ nõy kaꞌogãhãꞌ, puyĩy hãpxopmã kaꞌok xeꞌẽgnãg, yã 
tikmũꞌũn puxet teꞌ mĩy hok, xiꞌ nõy kaꞌogãhãꞌ, puyĩy Topa pupi hãmꞌãktux, 
xiꞌ nõy kaꞌogãhãꞌ, puyĩy hãmyũmmũg, nũy Topa Koxuk yõg hãpxopmãꞌax 
yũmmũg, nũy ꞌũkoxuk puknõg yõg hãpxopmãꞌax yũmmũg kamah, xiꞌ nõy 
kaꞌogãhãꞌ, puyĩꞌ yĩyꞌax puknõg hã hãmꞌãktux, xiꞌ nõy kaꞌogãhãꞌ, puyĩy nõ 
hãmꞌãktux puknõg yũmmũgãꞌ. 11 Yã Topa Koxuk puxet, tuꞌ kuxa mãm xop 
xohix kaꞌogãhãꞌ, tup-tup, hu tikmũꞌũn kaꞌogãꞌax pu hãpxopmã punethok.

Kunnix hã ꞌãyĩn puxet
12 Tikmũꞌũn yĩn puxet, tuꞌ kup punethok pip, haꞌ mãg teꞌ yĩn kopaꞌ pip 

punethok, xiꞌ kuxa, xiꞌ tex, yãꞌ xohix, hã kaxĩy yũmũg xohix, tu Kunnix hãk 
yĩn puxet. 13 Yã yũmũg xohip-tox pix, Topa Koxuk te yũmũg putox pix, nũy 
Kunnix hã yũmũg yĩn puxet. Yã yũmũg xohix, ꞌok pe Yoneo xop, ꞌok peꞌ 
puknõg xop, ꞌok pe tayũmak pop tu yũmũg hãm, ꞌok peꞌ xuxyã xatꞌax pu 
yũmũg hok hãꞌ hãm, yã yũmũg xohix te Kunnix hãꞌ yĩn puxet. Ha Topa Koxuk 
te yũmũg xohix kopaꞌ xip, yĩy yũmũg kuxap-xet Yeyox Kunnix kuxa mũtik.

14 Haꞌ yĩn kup puxetꞌah. ꞌÃmhok. Yãꞌ kup punethok. 15 Pax puꞌ pata yĩy, tu 
hãmꞌãktux, hu: “ꞌAkmũn te yãk yĩmꞌah, huk yĩn yõg ꞌohnãg,” kaxĩy. Puxiꞌ 
yãꞌ yĩn yõg xeꞌeꞌ. 16 Pax puꞌ yĩpkox yĩy, tu: “ꞌAk paꞌah, huk mũn yĩn yõg 
ꞌohnãg,” kaxĩy. Pãyã yãꞌ yĩn yõg xeꞌeꞌ. 17 Pax puꞌ pa puxet xip ꞌũyĩn kopah, 
puxix hãmꞌãpak ꞌohnãg. Pax puꞌ yĩpkox puxet xip ꞌũyĩn kopah, puxix tuꞌ 
hax ꞌohnãg. 18  Yĩy Topa te tikmũꞌũn mĩy, tuꞌ yĩn mĩy, haꞌ kup punethok, 
xiꞌ mãg punethok, ꞌũp-tup haꞌ mĩy. 19 Pax puꞌ kuxap-xehnãg xip, puxix tu 
kuxap-xet, ꞌap yĩnꞌah. ꞌÃmhok. 20 Yãꞌ kopaꞌ pip xop xohix hãꞌ yĩn puxet.

21 Pax pu tikmũꞌũn pa yĩy, nũy tuꞌ yĩm pu hãmꞌãktux, hu: “Mõg, ꞌãte ꞌãp-
tupnõg,” kaxĩy. Yãꞌ kummuk, ꞌũhitop tuꞌ xuktux. Ha kaxĩy ꞌãxop yã ꞌãkuxa 
mãm kaꞌok xop, tu Kunnix hã ꞌãyĩn puxet, tu ꞌãxape xupmã hok. 22  ꞌAmhok. 
ꞌŨyĩm xut, puxiꞌ yĩn tu puꞌuk, ha kaxĩy ꞌãxop yãy xape xut hok, ka ꞌãxop 
ꞌãpuꞌuk kamah. 23 Tikmũꞌũn te yãy yĩn mõꞌnĩy, ꞌũyãg mõꞌnĩy, nũy nõ xex max, 
24 tu mõꞌ yãg nõy nĩy ꞌohnãg. Hã kaxĩy Topa te tikmũꞌũn yĩn xohix mĩy, haꞌ 
xohix max, 25 haꞌ yãyxatat ꞌohnãg, yĩy yãy hã tu tehet. 26 ꞌŨyĩn yãg xũy, puxix 
tu yĩn xohix xũy kamah. ꞌŨyĩn yãg tap, puxix tu yĩn xohix tap. ꞌŨkuxa mãm 
kaꞌok xop te tikmũꞌũn yĩn putuk, ꞌũyãg xũy, haꞌ nõy xop xohix hittup ꞌohnãg.

27 ꞌÃxop te Kunnix hã ꞌãyĩn, yã ꞌãxohix te Kunnix hã ꞌãyĩn yãg. 28 Topa te 
hãpxopmã mãynãg ꞌũkuxa mãm kaꞌok xop kopah, tu tik xop mõꞌpok hãmãxap, 
hak-nãy tu tik xop nõy te Topa pupi hãmꞌãktux, hak-nãy tu tik xop nõy te 
hãmyũmmũgãhãꞌ, hak-nãy tu tik xop nõy te hãpxopmã kaꞌok xeꞌẽgnãg, ha 
tikmũꞌũn puxet teꞌ mĩy hok, hak-nãy tu tik xop nõy teꞌ pakut xop hittupmãhãꞌ, 
xiꞌ nõy xop teꞌ nõy hã tuꞌ tehet, xiꞌ nõy xop teꞌ nõy xat, xiꞌ nõy xop teꞌ yĩyꞌax 
puknõg hãꞌ yĩy. 29 ꞌAꞌ xohix mõꞌpokꞌah, ꞌaꞌ xohix te Topa pupi hãmꞌãktuxꞌah, 
ꞌaꞌ xohix te hãmyũmmũgãꞌah, xix ꞌa hãpxopmã kaꞌokꞌah. 30 ꞌAꞌ xohix teꞌ 
pakutꞌax hittupmãꞌah, xiꞌ yĩyꞌax puknõg hãꞌ yĩyꞌah, xiꞌ nõy pu ꞌaꞌ yĩyꞌax ꞌũm 
yũmmũgãꞌah. 31 Yĩy Topa tuꞌ xax, pu ꞌãkaꞌogãꞌ, xayĩy ꞌãnõy kaꞌogã ꞌũyãnãn tuꞌ.

Pãyã ꞌãte xaꞌ mũg putup putat xeꞌẽgnãg.

ꞌÃnõy putup pax

13  1 Pax tikmũꞌũn yĩyꞌax hãk yĩy, xix pexkox yõg nũꞌpok xop yĩyꞌax hãk 
yĩy, pãyã ꞌãtek nõy putup pax hok, kopxiꞌ hitop tuk yĩy, yãk yĩyꞌax 

te ꞌãmãnex te xap kãyãꞌax putuk, yãꞌ kax kaꞌok, pãyã hitop hãꞌ kax, tuꞌ nõy 
yũmmũgã ꞌohnãg. 2  Pax ꞌãte Topa pupi hãmꞌãktux, xix hãmyũmmũg xexkaꞌ, 
xix hãmꞌãktux xeꞌe yũmmũg, xik kuxa yũm ꞌũm kaꞌognãg, nũy yĩktix xut 
hãm tuꞌ, pap-tup pax hok, kopxiꞌ hitop hã hãpxopmãꞌ. 3 Pax ꞌãte yãy yõg 
hãpxop xohix popmãꞌ, xix yãy yĩn hõm pu mõꞌhap, nũy Topa pu haxyãꞌ, pa 
ꞌãtep-tup pax hok, kopxiꞌ hitop hã hãpxopmãꞌ.

4 Tikmũꞌũn teꞌ nõy putup pax, puxiꞌ hip, tu nõãꞌ tot, tuꞌ nõy kuxa 
kaꞌ. ꞌAp yĩpkumĩyꞌah, tu yãy mũn kutõgnãg peꞌpaxex, ꞌa yãy mũn xexka 
ꞌãktuxꞌah, 5 tuꞌ yĩy puꞌuk, nũy tuꞌ nõy gãyã hok, ꞌap yãy mũn te mãxap 
peꞌpaxexꞌah, ꞌap gãyꞌah, ꞌaꞌ nõy yõg hãpkummuk mĩyꞌax xutigãꞌah, pãyãꞌ 

xaxogãhãꞌ. 6  Tikmũꞌũn teꞌ nõy putup pax, puxiꞌ nõy hãpkoheꞌ mĩy hã tu 
hittup hok, pãyã hãmyok mĩyꞌax hãꞌ hittup. 7 ꞌAp kuxa teknõgꞌah, pãyã 
nõãꞌtot, ꞌũkuxa yũm kaꞌok tuꞌ, tu hãmmax hip, puyĩy Topa hãpxopmãꞌ.

8  Tup-tup pax, tup-tup kux ꞌohnãg. Hõnhã tikmũꞌũn te Topa pupi 
hãmꞌãktux, tuꞌ xuktux kux putup. Haꞌ yĩyꞌax puknõg hã tikmũꞌũn yĩy, 
pãyãꞌ kux putup kamah. Ha hãmyũmmũg, pãyãꞌ xaxogãp-tup kamah. 
9 ꞌŨgmũꞌãte hãmyũmmũg kutõgnãg, ha tikmũꞌũn te Topa pupi hãmꞌãktux 
kutõgnãg kamah, 10 pa ꞌãmnĩy ꞌũm mõꞌnãꞌax, ꞌĩhã yũmũg xuxyã nũn, ꞌĩhãꞌ 
xexka xeꞌẽgnãg tuꞌ nũn, ha Topa Koxuk te tikmũꞌũn kaꞌogãꞌax kux putup, 
yũmũꞌãte yãyhã kaꞌok hah, ha hãpxopmãꞌax hittap yãyxaxogãp-tup.

11 Hõmãk kutĩgnãg, yãk mũn hã kakxop, tu hãmꞌãktux, tu kakxop putuk, xix 
ꞌãte hãmpekpaxex tu kakxop putuk, pãyã hõnhãk xip tap, hu ꞌãte kakxop yõg 
hãpxopmã putuk ꞌa mĩyꞌah. 12 Hõnhã yũmũꞌãte yãy pa pẽnãꞌax hã yãy pa pẽnãhãꞌ, 
tuꞌ pẽnã kummuk, pa ꞌãmnĩy ꞌũm mõꞌnãp-tup, ꞌĩhã yũmũꞌãte Topa pa pẽnã max, 
ꞌũyĩkãgnãg hãꞌ tihi tuꞌ. Hõnhã yũmũgꞌãte Topa yũmmũg kutõgnãg, pa ꞌãmnĩy 
ꞌũm mõꞌnãp-tup, ha ꞌãte Topa yũmmũg maxp-tup, yã kaxĩy hã Topa tek yũmmũg.

13  Hõnhã yũmũg kuxa mãm kaꞌok Yeyox Kunnix kopah. Yã 
hãpxopmãꞌax max. Xix yũmũꞌãte hãmmax hip, tu Kunnix putpuꞌ nũnꞌax 
hip, nũy yũmũg mõg pexkox hah. Yã hãpxopmãꞌax max kamah. Xix 
yũmũg yãy putup pax, tuꞌ kux ꞌohnãg. Yã hãpxopmã maxꞌax xeꞌẽgnãg.

Topa Koxuk te tikmũꞌũn kaꞌogãhãꞌ

14  1 ꞌŨmax, taꞌ nõy putup pax. ꞌÃpu ꞌãnõy putup pax xexkaꞌ. Topa tuꞌ 
xax pu pexkox yõg hãpxop popmã xaꞌ. Yãꞌ max xeꞌeꞌ, pu Topa pupi 

hãmꞌãktux. 2  ꞌŨyĩyꞌax puknõg hã tikmũꞌũn yĩy, puxix Topa tu hãmꞌãktux, 
pãyã tikmũꞌũn ꞌũm pu hãmꞌãktuxꞌah, ꞌũyĩyꞌax yãꞌ puknõg hah, ha Topa 
Koxuk teꞌ kaꞌogãhãꞌ, pu Topa yõg hãmꞌãktux xeꞌe ꞌãktux. 3 Pa tikmũꞌũn te 
Topa pupi hãmꞌãktux, puxix tikmũꞌũn puꞌ xuktux, tu mõꞌnĩynãm, tu nõ teheh. 
4 Tikmũꞌũn yĩy, ꞌũyĩyꞌax puknõg hãꞌ yĩy, puxix mõ yãy nĩynãm, pãyã tikmũꞌũn 
te Topa pupi hãmꞌãktux, puxiꞌ kuxa mãm kaꞌok xop xohix mõꞌnĩynãm.

5 ꞌÃte ꞌãp-tup, xa yĩyꞌax puknõg hã ꞌãyĩy, pãyã ꞌãte ꞌãp-tup xexkaꞌ, xa Topa 
pupi hãmꞌãktux, nũy ꞌãnõy xop kaꞌogãꞌ, haꞌ nõy te yãy mũn puxet kaꞌokgãhãꞌ. Yãꞌ 
yĩyꞌax puknõg hã hãmꞌãktux. Pãyã tikmũꞌũn xip, nũy nõy pu hãmyũmmũgãꞌ, 
puxiꞌ yĩyꞌax puknõg yõg hãmꞌãktux yũmmũgãꞌ, nũy hãmꞌãktuxꞌax hãꞌ nõy kaꞌogãꞌ. 
6 ꞌŨkxape, ꞌãhãk mõg, tuꞌ yĩyꞌax puknõg hãk yĩy, kopxix mõꞌãnĩynãm ꞌokpa Topa 
yõg hãmꞌãktux xeꞌe ꞌãktux. Pãyã ꞌãte xa hãmyũmmũgãhãꞌ, ꞌĩhã tikmũꞌũn yãy 
yĩyꞌax hã ꞌãte Topa pupi hãmꞌãktux, tu xaꞌ xuktux, kopxix mõꞌãnĩynãm xeꞌẽꞌ.

7 ꞌŨgꞌãpax, xayĩy hãmyũmmũg. Tikmũꞌũn kutex, ha kama hãpxop kãyãꞌax pip 
punethok. Tik kãyã kummuk, puxix tikmũꞌũn kutex yũmmũg ꞌohnãg. 8 Tik ꞌũm te 
kãyãꞌax, mĩxux xop tut hã kãyãhãꞌ, nũy xonat xop xãnãꞌ, tu kãyã kummuk, puxix 
xonat te hãmꞌãpak, pãyã hãmyũmmũg ꞌohnãg, ꞌok yãykixꞌax, ꞌok peꞌ xitꞌax. 9 Ha 
kaxĩy ꞌãxop te hãpxopmãhãꞌ. Tikmũꞌũn teꞌ yĩyꞌax puknõg hãꞌ yĩy, puxiꞌ nõy te 

hãmꞌãktux ꞌũm yũmmũgꞌah, ꞌũpuknõg hah, ha hãmꞌãktux yãyxaxogãꞌax. 10 Hãm 
xexka yõg yĩyꞌax xohix punethok, haꞌ yĩyꞌax xohix hãꞌ hep nõy xop te hãmꞌãktux, 
tu yãy yĩyꞌax hã hãmyũmmũg. 11 ꞌÃteꞌ yĩyꞌax yũmmũg hok, puxix tik puknõg 
hãmꞌãktux, tu ꞌãhãꞌ puknõg, ha hamũn hãk puknõg kamah. 12 Yĩy xax, pu Topa 
Koxuk ꞌãkaꞌogãꞌ, paꞌ xax hãmãxap, pu ꞌãkaꞌogã, xayĩy ꞌãnõy xop kaꞌogã kamah.

13 Yãꞌ max tikmũꞌũn teꞌ yĩyꞌax puknõg hãꞌ yĩy, pãyã max xexkaꞌ, ꞌũnõy xop 
pu hãmꞌãktux yũmmũgãꞌ, nũy tikmũꞌũn yãy yĩyꞌax hã hãmyũmmũgãꞌ, puyĩy 
hãmyũmmũg. 14 Topa pu ꞌãte hãmꞌãktux, ꞌũyĩyꞌax puknõg hãk yĩy, kopxik kuxa te 
hãmꞌãktux xeꞌeꞌ, pak putox te hãmyũmmũg ꞌohnãg, ꞌãteꞌ yĩyꞌax puknõg yũmmũg 
ꞌohnãg tuꞌ. 15 ꞌÃte putep mũn mĩyꞌax? ꞌÃte Topa pu hãmꞌãktux yãy kuxa hã, tuꞌ 
yĩyꞌax puknõg hãk yĩy, pa yãy putox hã ꞌãte hãmꞌãktux kamah, nũy tikmũꞌũn 
yãy yĩyꞌax hã hãmꞌãktux, hu hãmyũmmũg. 16 ꞌÃkuxa hã xate Topa pu hãmꞌãktux, 
puxix ꞌãxapeꞌ xupax, pãyãꞌ yĩyꞌax yũmmũg hok, puxix hãmꞌãktux yũmmũg hok, 
nũy tu: Hamũn, kaxĩy. Yãꞌ hitop hãꞌ xupak, ꞌũyĩyꞌax puknõg yũmmũg ꞌohnãg 
tuꞌ. 17 Yĩy xate hãmꞌãktux mãynãg, ꞌĩhã Topa pu hãmꞌãktux, pãyã ꞌãxape xop 
mõꞌnĩynãm ꞌohnãg. 18 ꞌÃte Topa pu: ꞌÃmax Topah, xatek kaꞌogãhãꞌ, ꞌũg yĩyꞌax 
puknõg hãk yĩy punethok, kaxĩy. Yãk yĩy punethok, ha ta ꞌãxop yĩy kutõgnãg. 
19 Pãyã yãy kotĩnnãꞌ xop mũtik tihiꞌ, kopxix tikmũꞌũn yãy yĩyꞌax hã hãmꞌãktux, 
ꞌãtep-tup, pu tikmũꞌũn yõg hãmꞌãktux kutõgnãg ꞌãpax, puyĩy Topaꞌ kaꞌogã, puꞌ nõy 
xop pu nõ hãmꞌãktux. Paꞌ yĩyꞌax puknõg hãk yõg tox ꞌãte putupꞌah.

20 ꞌŨkxape: ꞌÃxop hã kakxopꞌah, pãyã hãpkummuk mĩy hok, kakxop 
putuk, ꞌihã hãmpeꞌãpaxeh ꞌũxip tap xop putuk. 21 Yã Topa yõg tappet te 
Topa yõg hãmꞌãktuxꞌax ꞌãktux, hu:

“ꞌÃte nũhũ tikmũꞌũn pu hãmꞌãktux putup,
tuꞌ yĩyꞌax puknõg hã hãmꞌãktux putup,
xiꞌ puknõg yĩkox hã hãmꞌãktux putup,
pa yõg tikmũꞌũn te hãm ꞌũm ꞌãpak ꞌohnãg,” kaxĩy.

22 Tikmũꞌũn teꞌ yĩyꞌax puknõg hã Topa pupi hãmꞌãktux, puxix tuꞌ kuxa mãm 
hok xop pu hãmꞌãktux, yã hãpxopmã xeꞌẽgnãg, pãyãꞌ kuxa mãm kaꞌok xop pu hãm 
ꞌũm ꞌãktuxꞌah. 23 ꞌÃxop yãykotĩnnãhãꞌ, ꞌãxohix teꞌ yĩyꞌax puknõg hã ꞌãyĩy, puxix 
hãmyũmmũg hok xop te: “ꞌŨxohip-tox kummuhnãg!” kaxĩy. 24 Pa ꞌãxop xohix 
te Topa pupi hãmꞌãktux, ꞌĩhãꞌ kuxa mãm hok xop mõxakux, puxix hãmꞌãpax, tu 
yãy yõg hãpxopmãꞌax kummuk tuꞌ yãyhãhup, ha Topa teꞌ kopit putup, hamũn te 
hãmyũmmũg hah. 25 Ha Topa te hãmpeꞌpaxex yũmmũgãp-tup, yĩy nũꞌxup putup, 
ꞌũkuxa teꞌ yẽy tuꞌ, tu: “Ya hamũn! Topa te ꞌãxop mũtik pip!” kaxĩy.

Hãpxopmã max ꞌĩhã yãy kotĩnnãꞌ pip
26 ꞌŨkxape xop, ꞌãte xe xa hãmꞌãktux putup. ꞌÃxop yãykotĩnnãꞌ pip ꞌĩhãꞌ, yãꞌ max 

ꞌãxape ꞌũm kutex, nũy Topa ꞌãktux max, xiꞌ nõy hãmyũmmũgãꞌ, xiꞌ nõy te Topa 
yõg hãmꞌãktux xeꞌe ꞌãktux, Topa teꞌ yũmmũgã tuꞌ xuktux. Xiꞌ max, ꞌãnõy yĩyꞌax 
puknõg hã tu yĩy, xiꞌ nõy te yĩyꞌax yõg hãmyũmmũgꞌax ꞌãktux, tu tikmũꞌũn yãy 
yĩyꞌax hã hãmyũmmũgãhãꞌ, puyĩꞌ kuxa mãm xop xohix mõꞌnĩynãm. 27 ꞌÃxop ꞌũm 

yĩyꞌax puknõg hã ꞌãyĩy putup, ꞌĩhã ꞌãyĩy, ꞌãp-xet yĩy hãmãxap, xik-nãy tuꞌ nõy yĩy, 
xik-nãy tuꞌ noy, tu mõktu yã tikoyuk yĩy, tuꞌ hip, puꞌ nõy ꞌũyĩyꞌax puknõg hãꞌ yãnãn, 
nũy tikmũꞌũn yãy yĩyꞌax hãꞌ xuktux, puyĩꞌ xohix hãmyũmmũgãꞌ. 28 ꞌŨxip hok tik 
teꞌ yũmmũgãꞌ, ha taꞌ kux, tu yãy pu hãmꞌãktux, xix Topa pu hãmꞌãktux yãy kuxa 
kopah. 29 Tikmũꞌũn 2 tu yĩy kux, pe 3 tu yĩy kux, xaꞌ hip, puꞌ nõy xop kopit, ꞌok pe 
tik te Topa pupi hãmꞌãktux, ꞌok peꞌ koxuk puknõg pupi hãmꞌãktux. 30 ꞌŨxape yok, 
tu hãmꞌãktux putup, ꞌĩhãꞌ nõy te Topa pupi hãmꞌãktux, puxix tikmũꞌũn mãxap 
hã hãmꞌãktux kux, tu taꞌ yũm, puꞌ nõy Topa yõg hãmꞌãktux ꞌũyãnãn tu ꞌãktux. 
31 ꞌÃxop xohix te Topa pupi hãmꞌãktuxꞌax, ꞌũp-xet hãmãxap, hak-nãy tuꞌ nõy teꞌ, xik-
nãy tuꞌ nõy, tu mõktu ꞌãxohix te hãmꞌãktux kux, ha kaxĩy ꞌãxop te hãmꞌãktux xohix 
yũmmũg putup, nũy tu hittup. 32 Tikmũꞌũn te Topa pupi hãmꞌãktux, puxix yãy 
mũn xat, ꞌok peꞌ max hãmꞌãktux, ꞌok peꞌ kummuk hãmꞌãktux. 33 Yã Topa te yũmũg 
xãnã hok, ꞌũg hãpxopmã kummuk, pa yũmũg xãnãhã ꞌũg hãpxopmã max.

Ha kaxĩy ꞌũkuxa mãm kaꞌok xop xohix yãykotĩnnãnãꞌ pip. 34 Ha ꞌũn 
xop yĩy hok. ꞌŨxat hok, puyĩy hãmꞌãktux hok. Yoneo xop yõg xatꞌax teꞌ 
xat hok kamah, yĩy tux hok, pu ꞌũn kuxa mãm kaꞌok xop xat hok kamah. 
35 ꞌŨn teꞌ yĩkopit putup, puxiꞌ hip, nũy yãy pet kopa yãy yĩpxox yĩkopit. 
ꞌŨn te hãmꞌãktux, ꞌĩhãꞌ xohix yãykotĩnnãhãꞌ pip, puxix tu hupmãꞌ.

36  ꞌOk ꞌãxop te Topa yõg hãmꞌãktux mĩy? ꞌAp mĩyꞌah. ꞌOk pe Topa te 
mõꞌãp-xet kutnãhãꞌ? ꞌÃmhok. 37 ꞌÃxop ꞌũm te yãy xexka peꞌãpaxeh, nũy 
mõ ꞌãkutnãp-xet peꞌãpaxeh, xix Topa Koxuk te ꞌãkaꞌogãꞌax peꞌãpaxeh, 
kopxix xa hãmyũmmũgãꞌ. Yũmũg xuxyã tek xat ꞌũxa kaxꞌãmiꞌ. 
38  Tikmũꞌũn ꞌũm te hãmꞌãpak hok, ꞌãpu nõm pu ꞌãyipkox pip hok kamah.

39 ꞌŨkxape xop: ꞌÃpu, Topa pupi hãmꞌãktux pax, tuꞌ tux hok, pu yĩyꞌax puknõg 
hã tu yĩy kamah. Yãꞌ max. 40 Pãyã hãpxopmã mãynãg, ꞌĩhã yãykotĩnnãhãꞌ ꞌãpip.

Kunnix te putpuꞌ hiꞌ

15  1 ꞌÃte xa hãmꞌãpak maxꞌax ꞌãktux, kaꞌ xaxok. ꞌÃxop te hãmꞌãpak, yã 
ꞌãkuxa mãm kaꞌok hõmã xix hõnhãꞌ. 2 Yã hãmꞌãpak maxꞌax hã ꞌãxop kuxa 

tup, tuꞌ mãm kaꞌok ꞌãmõ kuma ꞌãmõg. ꞌOk pe ꞌãkuxa te yã hitop hãꞌ mãm kaꞌok.
3 Topa te ꞌã hãmꞌãktux, ha ꞌãte xaꞌ xuktux, yã hãmꞌãktux xeꞌeꞌ, hu: Kunnix 

xok, yũmũg pupiꞌ xok, yũmũꞌãte hãpkummuk mĩy pax haꞌ xok, ha Topa yõg 
tappet teꞌ xuktux, 4 ha nõ hãpkot, ha ꞌãmnĩy 3 nõg, ꞌĩhãꞌ putpuꞌ hiꞌ, ha Topa 
yõg tappet teꞌ xuktux, 5 ha Pet te Kunnix pẽnãhãꞌ, hak-nãy tu mõꞌpok xop 
te 12 teꞌ pẽnãhãꞌ, 6 hak-nãy tu tikmũꞌũn te 500 teꞌ pẽnãhãꞌ, nõm xop kuxa 
mãm kaꞌok te 500 teꞌ pẽnãhãꞌ. Tikmũꞌũn ꞌũm yãꞌ pip, pãyãꞌ yãg xakix hittap. 
7 Hak-nãy tu Tiak teꞌ pẽnãhãꞌ, hak-nãy tu mõꞌpok xop xohix teꞌ pẽnãhãꞌ.

8 Ha kaꞌax hã ꞌãte Kunnix pẽnãhãꞌ, ꞌũkaꞌax hãk kuxa te yũmũg xuxyã kopaꞌ 
yũm kaꞌok. 9 Yã ꞌãte mõꞌpok xop hãk kaꞌax, tuk kutõgnãg, huk xax te kutuk, 
tu yãyhãhup, pãyã Yeyox te nũgkutnãhã ꞌũkaꞌax hã. Hõmã ꞌãte kuxa mãm 
kaꞌok xop xũygãhãꞌ, huk xax te kutuk. 10 Pa Topa te ꞌã hãmmaxnãhãꞌ, huk 
mõgkutnãhã, ha ꞌãte hãpxopmãhã punethok, ha mõꞌpok xop nõy hãpxopmã 

kutõgnãg, pak puxetꞌah, yã Topa tek kaꞌogãhãꞌ, ꞌũyĩy hãpxopmã kaꞌok. 11 Yĩy 
ꞌãtep yũmmũg putupꞌah, ꞌok pek hãm, ꞌok pe yãk nõy hãm, pak mũg xohix te 
hãmꞌãpak maxꞌax ꞌãktux, ha ꞌãkuxa mãm kaꞌok hãmꞌãktuxꞌax kopah.

Yũmũꞌãte putpuk hip-tup
12 Hak mũꞌãte Kunnix te putpu hiꞌax ꞌãktux. Tep te xĩy ꞌãxop ꞌũm te: “Yũmũg 

yog xakix xop te putpu hip-tup ꞌohnãg,” kaxĩy. 13 Pax puꞌ xakix xop putpu tu hi 
hok, puxix Kunnix ꞌa putpu hiꞌah kamah. 14 Pax pu Kunnix putpu tu hi hok, kopxik 
mũg hitop hã hãmꞌãpak maxꞌax ꞌãktux, ha yã ꞌãkuxa kama ꞌũhitop hãꞌ mãm. 
15 Kamah: Kunnix putpu tu hi hok, kopxik mũg yãꞌ koit, ꞌihã Kunnix putpu hiꞌax 
ꞌãktux. Pax puꞌ xakix xop putpu tu hi hok, puxix Topa yã Kunnix putpu hĩnnã hok 
kamah. 16 Pax puꞌ xakix xop putpu tuꞌ hi hok, puxix Kunnix putpu tu hi hok. 17 Pax 
pu Kunnix putpu tu hi hok, puxix ꞌãkuxa hitop hãꞌ mãm kaꞌok Kunnix kopah, ha 
ꞌãkuxa tup ꞌohnãg. Yãꞌ kummuhnãg. 18 Pax puꞌ xakix xop kuxa hitop tuꞌ mãm, tu 
Topa yõg putat hãꞌ mõg hok, puxix tu Topa hãptox hãꞌ pi nõmhãꞌ. 19 Pax hãm tup-
xet hã yũmũ ꞌãte Kunnix hip, xix pexkox hã yũmũg mõg hok, puxix yũmũg kuxa 
xakix putũmnãg, yũmũg hittup ꞌohnãg tuꞌ, haꞌ kuxa mãm hok xop tu hittup.

20 Pãyã Kunnix te putpu hi xeꞌẽgnãg, ꞌãte hãpxeꞌe ꞌãktux, yĩꞌ xakix xop te putpuꞌ 
hip-tup kamah. 21 Tik puxet ꞌAnão te hãpkummuk mĩy, yĩy yãꞌ xohix xakix, hã 
kaxĩy tik puxet nõy teꞌ putpuꞌ hĩnnãhãꞌ. 22 ꞌŨxohix xakix mõnãyxop te mãxap 
ꞌAnão hah, hã kaxĩy ꞌũxohix te putpuꞌ hip-tup, Kunnix hãh. Yã Kunnix teꞌ putpuꞌ 
hĩnnãp-tup. 23 Tu ta putpuꞌ hi hãmãxap, hak-nãy tu Kunnix yõg tikmũꞌũn hip-
tup, ꞌĩhã Kunnix putpuꞌ nũn. 24 Yã hãmyãxatamuk kaꞌax xohix yõg xox putox, ha 
Kunnix te hãpkummuk xop yõg xexka xop xohix nõãp-tup, xiꞌ xatꞌax kummuk 
xop xohix nõãp-tup, nũy Topa yũmũg Tak haꞌ nũnnãꞌ, puyĩy Topa puꞌ yĩpkox piꞌ. 
25 Ha Kunnix teꞌ xat putup, tu mõktu Topa teꞌ gãyxop kuxyãꞌ, tu mõktu hãmgãy 
xop xohix kuxyãhãꞌ, tuk-tok Kunnix haꞌ nũnnãp-tup, pu tuꞌ nõaꞌ. 26 Haꞌ kaꞌax hã 
Topa teꞌ xat putup, puyĩy tikmũꞌũn xakix hok, 27 yĩy Topa yõg tappet te: “Topa 
teꞌ xexka xop xohix nũnnãhãꞌ, pu tuꞌ yĩpkox piꞌ,” kaxĩy. Pãyã Topa mũn xexkaꞌ, tu 
Kunnix haꞌ nũnnãꞌax hãmgãy xop yõg xexka xop, 28 tuꞌ kuxyãhãꞌ, puxik-tok te yãy 
Tak puꞌ yĩpkox xihip, pu tuꞌ xat, tuꞌ hep xop xohix xatꞌax, ꞌũxexka xeꞌẽgnãg tuꞌ.

29 Tikmũꞌũn ꞌũm teꞌ nõy xok tup-tox pix, yĩy ꞌãte ꞌãyĩkopit, hu: Teptu xatep-
tox pix ꞌãxape xok pupiꞌ, ꞌĩhã xateꞌ putpuꞌ hiꞌax ꞌãktux hok? 30 Xik mũꞌãg. 
Tep tuk mũg xũy, xik mũg xakix putũmnãg, nũy hãmꞌãpak maxꞌax ꞌãktux? 
31 ꞌŨkxape xop, ꞌãte xa hãmꞌãktux, tu hãpxeꞌe ꞌãktux. ꞌÃmnĩy xohix ꞌĩhãk xok 
putũmnãg. ꞌÃte xa hãpxeꞌe ꞌãktux. ꞌÃxop te hãpxopmã max, yĩk hittup, yã 
yũmũg kuxap-xet yũmũg xuxyã Yeyox Kunnix kuxa mũtik. 32  Hõmãk xip 
nũnte kõmẽn ꞌEpex tuꞌ, haꞌ gãy xop te hãmgãy putuk, tuk putex putup, ꞌãte 
hãmꞌãpak max ꞌãktux hah. Pax ꞌãte hãmꞌãktux, puyĩy tikmũꞌũn ꞌũgmax 
ꞌãktux, kopxiꞌ hitop hã hãmꞌãktux. Pax puꞌ xakix xop putpu tu hi hok, kopxix 
max yũmũg hãpxopmã hãmpuknõg xop putuk, ha: “ꞌÃpu yũmũg xit, xix 
xoꞌop. Yã hãptup ꞌĩhã yũmũg xakix,” kaxĩy. Yãꞌ hitop hã hãpxopmãhãꞌ.

33 Yãy hã mõꞌãmã hok. Tik kummuk mũtik ꞌãmõg, hu ta ꞌãkummuk 
kamah. 34 ꞌÃpu hãpxopmã kummuk kuxyãꞌ, tu Topa yõg putat hã ꞌãmõg 
putpuꞌ. ꞌÃxop ꞌũm te Topa yũmmũg ꞌohnãg. ꞌÃte xaꞌ xuktux nũy xaꞌ hupmãꞌ.

Yũmũg yĩn te putpuꞌ hip-tup
35 Pa tikmũꞌũn ꞌũm xek yĩkopit, hu: “Tep te xĩy ꞌũxakix xop putpu hip-

tup?” kaxĩy. “ꞌŨyĩn te xĩy?” kaxĩy. 36  ꞌÃxop te hãmyũmmũg ꞌohnãg! ꞌÃxop 
te hãpxop xap xok ꞌĩhãꞌ xok, pu tuꞌ xokax. 37 Haꞌ xap, ꞌok pe xuxnãg xetox 
xap, ꞌok pe mĩxux xap nõy, ꞌũxap mũn ꞌap mĩxux yĩnmũnꞌah. 38  Ha Topa 
te hãpxop xap xohix yãyhã mĩxux, yã Topa tep-tup.

39 Haꞌ hiꞌax xop xohix punethok. Yã tikmũꞌũn yĩn puxet, xix xokxop yĩn 
yãꞌ nõy, xix putuxnãg xop yĩn yãꞌ nõy, xix mãm xop yĩn yãꞌ nõy.

40 Ha pexkox yõg xop yĩn yãꞌ nõy, xix hãm xexka yõg xop yĩn yãꞌ nõy. 
Haꞌ xohix max, pãyã hãmmax nõy. ꞌAp nõy putukꞌah. 41 Mãyõn max, tu 
hãptupmãhãꞌ, ha mãyõnhex max, tu ꞌãmnĩy tupmãhãꞌ, ha mãyõnnãg xop 
xohix max kamah, tu hãptupmã nõy. ꞌAp nõy putukꞌah.

42-43 Ha kaxĩy ꞌũxakix xop te putpu hip-tup. ꞌŨyĩn yã hahãm yõg, ha nõ 
hãpkot, ꞌũkummuk tuꞌ, yãꞌ xok xeꞌeꞌ. Pa putpuꞌ hi, ꞌĩhãꞌ yĩn tup, tu yĩn kaꞌok, tu 
yĩn max, ꞌa xep xok putupꞌah. 44 Putpuꞌ hi, ꞌihã yã pexkox yõg yĩn. ꞌŨyĩn hittap 
yã hãm yõg, haꞌ yĩn tup pexkox yõg. 45 Yĩy Topa yõg tappet te: “Tik te mãxap 
ꞌãxetꞌax ꞌAnão, ha Topa teꞌ hĩnnãhãꞌ,” kaxĩy. Pa ꞌAnão nõy ꞌãxetꞌax Kunnix, tu 
hãpxohix hĩnnãhãꞌ. 46 Tu hãm yõg yĩn mĩy hãmãxap, nũy kunãy tu pexkox yõg 
yĩn mĩy. 47 Ha ꞌAnão te mãxap mĩy, ꞌĩhã hãpkõnõn hãꞌ mĩy, pa ꞌAnão nõy te 
pexkox tuꞌ nũn. 48 Hãm xexka yõg xop te hãm yõg ꞌAnão putuk, ha pexkox yõg 
xop te ꞌAnão nõy putuk, nõm te pexkox tuꞌ nũn. 49 Yũmũꞌãte hãm yõg tik putuk 
nõmhã, pãyã tik nõy te pexkox tuꞌ nũn, ha yũmũꞌãte Kunnix putuk putup.

50 ꞌŨkxape xop, ꞌãte xa hãmyũmmũgãp-tup, hu: Tikmũꞌũn yĩn yã hãm 
yõg, haꞌ yĩn xiꞌ hep ꞌãta hãꞌ mĩy, yĩy Topa pẽnã hok pexkox kopah, tu 
pexkox yõg hãpxop pop hok kamah.

51 ꞌŨg ꞌãpax, nũy hãmꞌãktux xeꞌe ꞌãpax. ꞌAp xohix xakip-tupꞌah. pãyã yũmũg 
yãyhãp-tup pexkox yõg tikmũꞌũn, 52 hãpxip ꞌohnãg ꞌĩhãꞌ, tikmũꞌũn pa xax te 
kutãgnãg, ꞌĩhã yũmũg yãyhã pexkox yõg tikmũꞌũn, ꞌĩhã mĩxux xop tut kãyãp-
tup. Haꞌ xakix xop te putpu hip-tup, ꞌũyĩn yã pexkox yõg yĩn, tu putpuꞌ hip-tup, 
ha yũmũꞌãte yãyhãp-tup kamah. 53 Yã Topa te hãm yõg yĩn xit putup, nũy 
pexkox yõg yĩn hã yũmũg mõꞌtat ꞌũyãnãn tuꞌ, pu tu xakixꞌax xop yãyhã xakix 
hok xop, 54 Ha pexkox yõg yĩn hã mõ yũmũg tat putup, ꞌũyĩy yũmũg xakix 
hok, yã Topa teꞌ xat putup, nũy yũmũg xakix kuxyãꞌ, ꞌũyĩy yũmũg hi xeꞌẽgnãg 
mõ kumak mog. Yã Topa yõg tappet te: “Topa teꞌ xat hok pu tikmũꞌũn xep 
xakix hok, yĩy Topa teꞌ xũyꞌax kuxyã kamah, Topa mũn kaꞌok xeꞌẽgnãg tuꞌ.”
 55 “Tep tu tikmũꞌũn xohix xũy?

Teptu tikmũꞌũn xohix xakix?” kaxĩy.

56  Yã tikmũꞌũn xohix te hãpkummuk mĩy, tuꞌ xatꞌax puꞌ yĩpkox ꞌohnãg, 
huꞌ xohix xũy, huꞌ xohix xakix. 57 Pa yũmũꞌãte Topa pu hãmꞌãktux, tu: 

“ꞌÃmax Topah. Xatek mũ kaꞌogãhãꞌ, ꞌũyĩg mũg xakix hok, yãk mũg xuxyã 
Yeyox Kunnix tek mũg hĩnnã xeꞌẽgnãg,” kaxĩy.

58  Yĩy Topa yõg putat hã ꞌãmõy kuma ꞌãmõg. Topa pu hãpxopmã max, 
yã yũmũg xuxyã te xa pagop-tup, ꞌãxop teꞌ yũmmũg.

Paot te tayũmak pop mõg putup hãpxexka Yonex tuꞌ

16  1 Hõmã ꞌãte hãpxexka Ganax yõg kuxa mãm xop pu 
hãmyũmmũgãhãꞌ, pu tayũmak pop, nũy Yonex yõg ꞌũhok xop pu 

mõꞌkutnãꞌ. Yãꞌ max ꞌãxop kaxĩy pop kamah, nũy hok pu popmãꞌ, 2  yĩy: 
Yenomĩn xohix ꞌĩhã tayũmak ꞌũm mõy, nũy xeh, nõm tayũmak ꞌãxop teꞌ 
popꞌax, tu mõktu ꞌãhak xupep, pu tayũmak pop hok ꞌĩhãk nũn. 3 Tuk xupep 
ꞌĩhã, ꞌãte tappet mĩy putup, nũy mõꞌkutnãꞌ, ꞌĩhã ꞌãxop te tik xop yĩmõgatux, 
pu tayũmak mõgã kõmẽn Yenoyanẽn hah. 4 Pek mõg kamah tik xop mũtik.

Paot te hãmpeꞌpaxex
5 ꞌŨgmõg putup hãpxexka Mãxenõn ha hãmãxap, nũy kunãy tu ꞌãhak mõg, 6 Pak 

xip kaꞌok putup ꞌãxop mũtik hãmꞌãxĩ hã, ha ꞌãxop ꞌhã ꞌãteꞌax, pu ꞌãte hãpkumep 
kumaknãg. 7 ꞌA ꞌãtep-tupꞌah ꞌãxop tuk xip puꞌũgnãg. Topa ꞌũkputup, ꞌũkxip kaꞌok.

8  Nũn tek xip putup ꞌEpex tuꞌ, tuꞌ hip, pu Yoneo xop yõg ꞌãmuk xexka 
ꞌãxetꞌax Pẽtekot mĩy, 9 puk hãm xexkah, nũy hãmꞌãpakꞌax max ꞌãktux, 
tikmũꞌũn xohix puꞌ, pa tikmũꞌũn yãg te hãmꞌãpak maxꞌax putup nõg.

10 Timõn xupep ꞌĩhãꞌ, mõy xãnãꞌ pu ꞌãpet kopa mõꞌxip, nũy nõ hittupmãꞌ. 
Yã hãpxopmãhã ꞌũgmũn putuk, tu yũmũg xuxyã pu hãpxopmãhãꞌ. 11 Pũyã 
Tĩmõn peꞌãpaxeh kutõgnãg hok. ꞌÃmhok, pa hã tuꞌ teheꞌ, pu tu mõg, 
ꞌũkuxa yũm ꞌĩhãꞌ, nũy ꞌũgha nũ putpuꞌ. ꞌÃteꞌ hip, pu nũk xape xop mũtik.

12  ꞌÃte ꞌApot ꞌãktux putup. Hõmã ꞌãte tu hãmꞌãktux, tu xeꞌ xuktux, pu 
ꞌãha mõg, yũmũg xape xop nõy mũtik, pa tute hãmpeꞌpaxex, tu hõnhãꞌ 
mõg putupꞌah. Hãpxip kutõgnãg, puxiꞌ mõg.

Tu ta hãmꞌãktux kux
13  ꞌÕg pa mõxip, ꞌãkuxa mãm kaꞌok. ꞌÃkuxãnõg hok, nũy ta ꞌakaꞌok. 

14 ꞌÃpu ꞌãhãm, ꞌĩhã ꞌãnõy putup pax xexkaꞌ.
15 ꞌÃxop te ꞌExteo yũmmũg, xiꞌ xape xop. Nõm xop kuxa mãm hãmãxap 

hãpxexka Genex tuꞌ, tu Topa yõg tikmũꞌũn pu hãpxopmã max. ꞌÃte xa tuꞌ 
xak, yãk xape xop, 16  pu nõm xop xiꞌ xape xop yõg hãpxopmãꞌax tat, tu 
hãmꞌãpak, nũy nũ mũtik hãpxopmã, xa hã tu tehet.

17 ꞌŨgkuxa hittup, ꞌũkxape xop nũn, hak kuxa hittup. Yã ꞌExteo nũn, xix 
Potõnãn nũn, xix ꞌAhkax nũn, ha mõgnĩynãm ꞌãxop pupiꞌ, ꞌãxop pip hok 
hah. 18  Ha mõgnĩynãm xexkaꞌ, tu mõꞌãnĩynãm kamah. ꞌÃteꞌ yũmmũg. Yãꞌ 
max yũmũꞌãte nõm xop ꞌãktux max.

19 Hãpxexka ꞌAx yõg kuxa mãm xop te ꞌãneo. ꞌAk xix Pinixit te ꞌãneo, xiꞌ kuxa 
mãm xop te nõm pet tu yãytu nũꞌnãhãꞌ, tu ꞌãxop pu ꞌãneo hõm. 20 Hayũmmũg 
xape xop nũnteꞌ pip, tu xa ꞌũyĩmãꞌõy, tu ꞌãmũg putup yãy kep hã, ꞌãp-tup pax tuꞌ.

Yũmũg xape xop xohix pu ꞌãneo hõm, ꞌũgmũn pupi ꞌãneo.
21 ꞌÃte tappet kup pahaꞌ, nũy tappet mĩy, hu: ꞌŨgmũn Paot te xa ꞌãneo.
22  Nõm xop te yũmũg xuxyã putup nõg, pũyã Topa nõm hã 

hãpkummugãꞌ. Yã yũmũg xuxyã nũn putpuꞌ, yĩy mãꞌ, Yãyãꞌ!
23  Pũyã yũmũg xuxyã Yeyox xa hãmmaxnãꞌ!
24 Yã ꞌãte ꞌãxop xohix putup pax Yeyox Kunnix hah. Tu ta tuꞌ kux. 

1  1 ꞌŨgmũn Paot. Topa tep-tup, huk xix Yeyox Kunnix yõg mõꞌpok 
xop kopah. ꞌÃte ꞌãxop puꞌ kaxꞌãmi nũhũ tappet yãy taknõy Tĩmõn 

mũtik. ꞌŨgmũꞌãte ꞌãxop puꞌ kaxꞌãmi, yã Topa kopaꞌ kuxa mãm kaꞌok xop 
pu kõmẽn Konĩn tuꞌ xix Topa yõg tikmũꞌũn pu hãpxexka Genex xexka 
tuꞌ. 2  ꞌŨgmũꞌãtep-tup, pu yũmũ yõg tak Topa xa hãmmaxnãꞌ, puyĩy ꞌãkuxa 
mãmmãꞌ xix yũmũ xuxyã Yeyox Kunnix xa hãmmaxnãꞌ xix ꞌãkuxa mãmmãꞌ.

ꞌŨmax Topah
3  ꞌÃpu yũmũ Topa pu hãmꞌãktux, yã yũmũg xuxyã Yeyox Kunnux 

mũktak max pu hãmꞌãktux, hu:
— Xatek mũꞌã hã ꞌãteheꞌ. Yã ꞌãmax. Kaxĩy.
Hamũn, yũmũ yõg tak Topa te yũmũg pẽnãhãꞌ, tu yũmũg kuxa kaꞌ, tu 

tikmũꞌũn xohix xexka hãꞌ teheꞌ. 4 ꞌŨgmũ yõg hãpkummuk pip, ha Topa tek mũꞌã 
hãꞌ teheꞌ, yĩk mũꞌãte tikmũꞌũn hãg teheꞌ. Yãꞌ pip tikmũꞌũn yõg hãpkummuk 
xohix kamah. Topa tek mũꞌã hãꞌ teheꞌ, hak mũꞌãteꞌ pẽnãhãꞌ, tu hãmyũmmũg, tu 
tikmũꞌũn hãg teheꞌ, yã Topa putuk. 5 Hõmã Kunnix xũy, ha ta hõnhã kamak mũg 
xũy, yã Kunnix putuk. Topa te Kunnix hãꞌ teheꞌ, ha ta Kunnix tek mũꞌã hãꞌ te 
xexkaꞌ. Yã yũmũg xũy, Kunnix putuk, ha Topa tek mũꞌã hãꞌ teheꞌ, yã tute Kunnix 
hãꞌ te putuk. 6 ꞌŨgmũg xũy, tu ꞌãxop pu Topa yõg hãmꞌãpak maxꞌax ꞌãktux, nũy 
ꞌãxop hãg tehet, ha Topa te ꞌãkuxa kummuk xit, nũy ꞌãkuxa max tat, ꞌũyãnãn tuꞌ. 
Topa te yũmũꞌã hãꞌ tuteꞌ, kopxik mũg ꞌãxop hãg tehet kamah, nũy ꞌãxop kaꞌogãꞌ, 
xayĩy ꞌãxop xũy hã tot, tu hãmmax hip. Yãk mũg putuk, ꞌũgmũꞌãte xũy hã tot 
kamah ꞌãxop putuk. 7 ꞌŨgmũꞌãte xa hãmmax hip punethok. Yãg mũꞌãteꞌ yũmmũg 
ꞌãxop xũy ꞌũgmũg putuk, ha Topa te ꞌãxop hã tep-tup, tutek mũꞌãꞌ tep-tup putuk.

8 ꞌŨkxape xop, ꞌũgmũꞌãte xa hãmꞌãktux ꞌũxeheh, hõmã ꞌũgmũg xũy 
hãpxexka ꞌAx tuꞌ. Yã hãpkummuk xexka ꞌũgmũ yõg, yãꞌ kuxa mãm hok xop 
tek mũg kuteꞌex kummuk, huk mũꞌãte hãmpekpaxex ꞌũgmũg xakix kõmnãg. 
9 ꞌŨgmũꞌãte hãmpekpaxex tikmũꞌũn teꞌ xat, puk mũg kix. Yã hãpkummuk 
pip, yãꞌ kuxa mãm hok xop tek mũg kuteꞌex kummuk, ꞌũyĩg kuxa mãm 
kaꞌok Topa kopah, ꞌũyĩy yãy yõg kaꞌokꞌax kopak kuxa mãm hok. Yã Topa 

ꞌũkaꞌok, tu tikmũꞌũn putpuꞌ hĩnnã yũmmũg. Yãꞌ kaꞌok Topah. 10 ꞌŨgmũ yõg 
hãpkummuk xekxaꞌ pip, hak mũg xakix kõmnãg, pa Topa teꞌ kummuk kopak 
mũg mõy, tuk mũg mõy putup kamah. ꞌŨgmũg kuxa mãm Topa kopah, tuk 
mũꞌãteꞌ yũmmũg Topa teꞌ kummuk kopak mũg mõy putup ꞌũxeheh. 11 ꞌÃxop 
tek mũg hã ꞌã tehe kamah, yã ꞌãxop te Topa puk mũg ꞌãktux, yã ꞌãxop te Topa 
puk mũg ꞌãktux punethok, ha Topa teꞌ xupak putup, tuꞌ mĩy putup punethok, 
tuk mũꞌã maxnãp-tup, ha xohix teꞌ pẽnãp-tup, hu hãmꞌãktux putup, hu:

— Yãꞌ max Topah. Kaxĩy.

Paot te hãpxopmã nõy
12  ꞌŨgmũꞌãte yãy xexka ꞌãktux putup. ꞌŨgmũꞌãte hãpxopmã max punethok, 

huk yãyhãhup ꞌohnãg, yãg mũꞌãte ꞌãxop pu hãpxopmã max xexkaꞌ, tuk 
mũꞌãte hãmyũmmũg xaptop ꞌohnãg, tuk mũg kuxa teꞌ yũmmũg yãꞌ max. Yã 
Topa tek mũg maxnãhã hã kaxĩy, hak mũꞌãte tikmũꞌũn yõg hãmyũmmũgꞌax 
ꞌãktux ꞌohnãg, pa Topa yõg hãmyũmmũgꞌax ꞌãktux. 13 ꞌŨgmũꞌãte xaꞌ kaxꞌãmi 
hãpxop, ha ꞌãxop te nõm mõkupix, tu hãmyũmmũg mõꞌkaꞌok, yã ꞌãteꞌ 
kaxꞌãmi ꞌãhĩynãg ꞌohnãg. ꞌÃteꞌ yũmmũg ꞌãxop te hãmyũmmũg xexkap-tup. 
14 Hõnhã ꞌãxop te xahix yũmmũg, pa ꞌãteꞌ yũmmũg, hãpxip ꞌĩhã ꞌãxop te 
hãmyũmmũg xexkap-tup, xayĩy ꞌãxop ꞌũgmũg ꞌãktux maxp-tup, ꞌĩhã putpuꞌ 
nũn Yeyox, hak mũꞌãte ꞌãxop ꞌãktux maxp-tup kamah.

15 Hõmã ꞌãte nõm yũmmũg xeꞌe, hu hãmpekpaxex ꞌãxop hak mõg, nũy xa 
maxnã ꞌũxeheh. 16 Yã ꞌãte hãmpekpaxex ꞌũgmõg hãpxexka Mãxenõm tuꞌ, nũy 
ꞌãxop hak mõg kamah, nũy putpuk nũn, nũy ꞌãxop hak mõg ꞌũxeheh, xayĩy ꞌã 
hã tehet, yã ꞌã xitꞌax hõm, ha ta putpuk nũn putup hãpxexka Yonex tuꞌ. Yã ꞌãte 
hãmpekpaxex te kaxĩy, pa ꞌãmhok, ꞌak mõgꞌah. 17 ꞌOk ꞌãxop te hãmpeꞌãpaxex 
ꞌãte hãmpekpaxex hitop? ꞌOk ꞌãte: “ꞌOk pek mõg putup tikmũꞌũn hah, pek mõg 
putupꞌah? ꞌĨntuꞌ.” Kaxĩy. ꞌÃmhok, hã kaxĩy ꞌãte hãmꞌãktux ꞌohnãg. Pa ꞌãte: “ꞌÃtep-
tup. ꞌŨgmõg putup.” Kaxĩy. 18 Topa te hãmꞌãktux xeꞌeꞌ, ha ꞌãte hãmꞌãktux xeꞌe 
kamah. ꞌÃte hãmꞌãktux ꞌohnãg, hu: “ꞌOk pek mõg putup, pek mõg putupꞌah? 
ꞌĨntuꞌ.” Kaxĩy. Hã kaxĩy ꞌãte hãmꞌãktux ꞌohnãg. 19 Hõmã Xinex te xa Topak-tok 
ꞌãktux, yã Yeyox Kunnix ꞌãktux xix Tĩmõn teꞌ xix ꞌãteꞌ. ꞌOk ꞌũgmũꞌãte hãmꞌãktux 
hitop? ꞌÃmhok. ꞌOk ꞌũgmũꞌãte: “ꞌOk pe Yeyox te kaxĩy peꞌ kaxĩy? ꞌĨntuꞌ.” Kaxĩy. 
Hã kaxĩy ꞌũgmũꞌãte hãmꞌãktux ꞌohnãg. Pak mũꞌãte: “Yeyox te kaxĩy.” Hã kaxĩy 
ꞌũgmũꞌãte hãmꞌãktux xeꞌeꞌ. 20 Hamũn, hõmã Topa te tikmũꞌũn pu hãmꞌãktux 
xex, nũy Yeyox nũꞌkutnãꞌ. Hãpxip ꞌĩhãꞌ nũn Yeyox. Yã Topa te hãpxeꞌe ꞌãktux. 
Hak mũꞌãte Yeyox ꞌãktux, tu hãpxeꞌe ꞌãktux kamah. 21 Ha Topa te yũmũꞌã Yeyox 
yũmmũgãhãꞌ, ha yũmũꞌãte Yeyox yũmmũg xeꞌeꞌ, tu yũmũg kuxa mãm kaꞌok 
Yeyox kopah. Yã Topa te yũmũg yĩmõgãtux, kopxix yũmũg Yeyox yũmmũg. 
22 Topa te yũmũg yĩmũ kaxꞌãmi, hu: “Topa yõg”. Kaxĩy. Tute yũmũꞌãꞌ hõm Topa 
Koxuk. Hã kaxĩy yũmũꞌãteꞌ yũmmũg yũmũg yã Topa yõg xop, ha Topa te yũmũꞌã 
popmãp-tup hãpxop xohix, yã yũmũꞌã hãmmaxnãp-tup punethok.

23  ꞌÃte hãmꞌãktux, ha Topa teꞌ xupak, tuk kuxa yũmmũg. Hõmã ꞌãxop 
hak mõg ꞌohnãg. ꞌÃtep-tupꞌah ꞌãxop mãnõg, huk mõg ꞌohnãg ꞌãxop ha 
kõmẽn Konĩn tuꞌ. 24 ꞌŨgmũꞌãteꞌ yũmmũg ꞌãkuxa mãm Yeyox kopah, 
yĩy tak mũꞌãte xe ꞌãxop mõgãp-tupꞌah, xayĩy ꞌãkuxa mãm kaꞌok, pa 
yũmũꞌãtep-tup, nũy ꞌãxop pu hãmyũmmũgãꞌ, xayĩy ꞌãkuxa hittup.

2  1 Yã ꞌãte hãmpekpaxex ꞌa ꞌãxop hak mõg putupꞌah, nũy ꞌãxop mãnõg 
hok. Yã ꞌãtep-tupꞌah ꞌãkuxa hittup ꞌohnãg. 2  ꞌÃte ꞌãxop kuxa hittup 

ꞌohnãg mĩy, kopxix ꞌũgkuxa hittup ꞌohnãg kamah. Tep-te ꞌũgkuxa hittupmãp-
tup? Yã ꞌãxop teꞌ, pa ꞌãkuxa hittup ꞌohnãg. 3 Hõmã ꞌãte ꞌãxop pu tappet 
kaxꞌãmi, pa ꞌãxop hak mõg ꞌohnãg, nũy ꞌãxop mãnõg hok, pa ꞌãte ꞌãxop 
mãnõg tappet tuꞌ. Pax ꞌãxop hak mõg, kopxix ꞌõg hãpkummuk mĩyꞌax pẽnãꞌ, 
nũy ꞌũgkuxa hittup ꞌohnãg. Pa ꞌãxop tek kuxa hittupmãhãꞌ, puꞌ max. ꞌÃteꞌ 
yũmmũg, ꞌũgkuxa hittup, ha ta ꞌãxop kuxa hittup kamah. 4 Hõmã ꞌãte xa 
kaxꞌãmi, nũy ꞌõg hãpkummuk mĩyꞌax ꞌãktux, nũy ꞌãxop mãnõg, tuk kuxa 
hittup ꞌohnãg, tuk kuxa nõg, tuk pota punethok. ꞌA ꞌãte putupꞌah, nũy ꞌãkuxa 
hittup ꞌohnãg mĩy, pa ꞌãtep-tup, xayĩy ꞌãxop yũmmũg ꞌãte ꞌãxop putuppax.

Tik yõg hãpkummuk mĩyꞌax xaxok, haꞌ kux
5 Yã hõmã ꞌãte ꞌãxop pu tappet kaxꞌãmi, nũy ꞌãxop pu hãmꞌãktux hu: “ꞌÃpu tik 

yõg hãpkummuk mĩyꞌax hã yãnãn, nõm teꞌ tut mũtiꞌ nõm, nõm te ꞌãxop kopaꞌ xip”. 
Kaxĩy. Yãꞌ xip ꞌãxop kopah, ha ꞌãxop kummugã miax. Yã nõm tik xipꞌah ꞌũgmũtik, 
hu ꞌãte nõm kummugã ꞌohnãg. 6 Pa ꞌãxop xohix teꞌ yãnãn. Puxix. ꞌŨkux. 7 ꞌÃpu 
ꞌũxaxogãꞌ, pu tu kux. ꞌÃpu tik kuxa hittupmãꞌ, puyĩy ꞌũkuxa tuknõg xexka hok, nũy 
Topa yõg putat max xak hok. 8 ꞌÃpu tik pu hãmꞌãktux ꞌãxop teꞌ putuppax. 9 Texĩy 
ꞌãte xa tappet kaxꞌãmiꞌ? Yã ꞌãtep-tup, nũy ꞌõg hãxopmãꞌax kopit. ꞌOk ꞌãxop teꞌ mĩy 
ꞌãte nõm xat? ꞌOk ꞌãxop te tik yõg hãpkummuk mĩyꞌax yãnãn putup? ꞌOk ꞌãxop teꞌ 
xaxok putup, pu tuꞌ kux? 10 Yã ꞌãxop te tik yõg hãpkummuk mĩyꞌax xaxok, haꞌ kux, 
ha ꞌãteꞌ xaxok kamah, haꞌ kux. Tik te ꞌũgkummugã ꞌohnãg, pa ꞌãteꞌ xaxok, haꞌ kux. 
ꞌÃte Kunnix pu nõm ꞌãktux, ꞌãxop teꞌ xaxok hah. Yã ꞌãxop te tik pu hãmꞌãktux 
ꞌãxop teꞌ xaxok. 11 Yũmũꞌãteꞌ xaxok, puyĩy Hãmgãyãgnãg xut hok, pa yũmũꞌãteꞌ 
xut. Hamũn yũmũꞌãteꞌ yũmmũg Hãmgãyãgnãg tep-tup, nũy tik koxyõy.

Paot kuxanõg, hu taꞌ mõg
12  Hõmãg mõg kõmẽn Tonot tuꞌ, tu mõktuk xupep, tu Kunnix yõg 

hãmꞌãpak maxꞌax ꞌãktux, tuꞌ yũmmũg Topa tep-tup ꞌãte Topa pu 
hãpxopmã ꞌõnteh, nũy Topa yõg hãmꞌãpak maxꞌax ꞌãktux. 13  Pak kuxanõg, 
ꞌãte yũmũg taknõy Tit xipix ꞌohnãg tuꞌ, huꞌ kuxa mãm kaꞌok xop pu hãm 
ꞌãktux hu: “ꞌŨgmõg.” Kaxĩy. Hu tak mõg hãpxexka Mãxenõn tuꞌ.

Topa yõg hãmꞌãpakmaxꞌax ꞌãktux max
14 Yãꞌ max Topah. Xonat xop mõg, tu mõktu xonat puknõg xop mũtik yãykix 

xix tikmũꞌũn mũtik, tuꞌ xut, tuꞌ pop xonat puknõg xop xix tikmũꞌũn, tu nõm 

nũnnãhãꞌ, tu nũktuꞌ mõxahaꞌ. Haꞌ xape xop teꞌ pẽnãhã, tuꞌ yũmmũg xonat 
xop kaꞌok. Hã kaxĩy Topa te yũmũg mĩy yãy yõg xop, ha tikmũꞌũn teꞌ pẽnãhãꞌ, 
ꞌũkaꞌok Topah. Ha taꞌ hax max te hãpxumãhãꞌ. Hã kaxĩy tikmũꞌũn te xohix nõy nãꞌ 
mõg nõm teꞌ yũmmũg ꞌũmax Topah. 15 Ha ta ꞌãmãnex xop teꞌ puk kõnnõn kugõy 
hax max yõg, ha hax max mõg pepix Topa tuꞌ hãptox tuꞌ. Hã kaxĩy yũmũꞌãte 
tikmũꞌũn pu Kunnix ꞌãktux, ha mõktu tikmũꞌũn xohix te Kunnix yũmmũg 
hãptox tuꞌ. Yã yũmũꞌãte xohix pu Kunnix ꞌãktux, yãꞌ kuxa kummuk xit xop puꞌ, 
xiꞌ kuxa kummuk xit hok xop puꞌ. 16 Pa yã hax max ꞌohnãg ꞌũkuxa kummuk xit 
hok xop puꞌ, yã hax kummuk, yã xok kutox hax putuk, pa yã hax max ꞌũkuxa 
kummuk xit xop puꞌ, tu nõm hĩnnãhãꞌ. Yũmũꞌãte hax max putuk. ꞌOk yũmũg 
max, nũy hax max putuk? 17 ꞌŨgmũꞌãte Topa yõg hãmꞌãpak max ꞌãktux, yãꞌ max 
Topa yõg hãmꞌãpak, tu hãpxop takat putuk. Yũmũꞌãte tikmũꞌũn putuk ꞌohnãg, 
nõm te Topa yõg hãmꞌãktux ꞌãktux kummuk, tu hãpxop tamanat hãmenex 
putuk. Pa Topa te yũmũg mõkpok, kopxix hãmꞌãktux, ha tikmũꞌũn teꞌ xupak, ha 
Topa teꞌ xupak kamah. Yũmũꞌãte hãpxeꞌe ꞌãktux. Yũmũg yã Kunnix yõg kãmãnat.

Topa yõg paꞌax tup

3  1 ꞌÃxop te putep mũn peꞌãpaxex? ꞌÕk ꞌũgmũꞌãte yãy xexka ꞌãktux? ꞌÃmhok. 
Õk ꞌũgmũꞌãte tik nõy putuk? ꞌÃmhok. Yã tik tep-tup, puyĩy tikmũꞌũn tappet 

kaxꞌãmiꞌ. Tappet te: “ꞌŨmax tihik nũhũꞌ. ꞌÃpu nõm ꞌãpax!” Kaxĩy. ꞌOk ꞌũgmũꞌãtep-
tup tappet te kaxĩy, ꞌãxop te nõm kaxꞌãmiꞌ peꞌ nõy teꞌ kaxꞌãmiꞌ? ꞌÃmhok. 
ꞌÃtep-tupꞌah. 2 Tikmũꞌũn te nõm tappet mõkupix, tuꞌ yũmmũg, ꞌũmax tihik. Hã 
kaxĩy tikmũꞌũn xohix te ꞌãxop pẽnãhãꞌ, tuꞌ yũmmũg, ꞌãte ꞌãxop pu hãmyũmmũgã 
max, yã ꞌũgkuxa max. 3 ꞌŨnõy te tappet kaxꞌãmiꞌ, hak mũꞌãteꞌ mõgãhã tikmũꞌũn 
tuꞌ. Hã kãxĩy Kunnix tek mũg pu hãm yũmmũgãhãꞌ, hak mũꞌãte tikmũꞌũn pu 
nõm yũmmũgãhãꞌ. Hõmã tikmũꞌũn te pipkup xox hã kaxꞌãmi mĩkaxxap pe yĩmũꞌ. 
Hã kaxĩy Topa Koxuk te tikmũꞌũn kuxa maxnãhãꞌ, puyĩy hãpxopmã max.

4 ꞌŨgmũꞌãte hãpxeꞌe ꞌãktux nõꞌõm, yã ꞌũgmũg kuxa mãm xeꞌe Topa kopah, 
yã ꞌũgmũg kuxa mãm Kunnix kopah. 5 ꞌŨgmũg kaꞌok ꞌohnãg, tuꞌ yũmmũg 
ꞌohnãg Topa pu hãpxopmãꞌ, nũy Topa yõg hãmꞌãpak maxꞌax ꞌãktux. Pa Topa 
tek mũg kaꞌogãhãꞌ, ꞌũyĩy Topa pu hãpxopmãꞌ. 6 Tutek mũg kaꞌogãhãꞌ, ꞌũyĩy 
tikmũꞌũn pu Topa yõg paꞌax tup yũmmũgãꞌ. Topa yõg paꞌax tup te Topa 
yõg xatꞌax putuk ꞌohnãg. Topa yõg paꞌax tup kaxꞌãmi ꞌohnãg tappet tuꞌ. Pa 
Topa Koxuk te yũmũꞌã hãmyũmmũgãhãꞌ. Topa yõg xatꞌax te hãmꞌãktux 
ꞌũkummuk tikmũꞌũn, yĩy taꞌ xakix tikmũꞌũn. Pa Topa Koxuk te tikmũꞌũn 
kuxa maxnãhãꞌ, tu tikmũꞌũn mĩy Topa yõg tikmũꞌũn, yã tikmũꞌũn hĩnnãhãꞌ.

7 Hõmã ꞌũhittap ꞌũkaxꞌãmi Topa yõg xatꞌax mĩkaxxap pe yĩmũꞌ pipkup xox hã, 
ha tikmũꞌũn teꞌ pẽnãhã yãꞌ max xeꞌẽgnãg Topah. Ha taꞌ xip Mõyyex, ha tikmũꞌũn 
teꞌ pẽnãhã Mõyyex pa yĩn max xeꞌẽgnãg, pa hãpxip ꞌĩhã Mõyyex pa yĩn max 
xeꞌẽgnãg kutõgnãg nõy nãꞌ mõg. Tikmũꞌũn pa te mãyõn yãnãm tot ꞌohnãg. Hã 
kaxĩy tikmũꞌũn te Mõyyex pa yĩn pẽnã tot ꞌohnãg. Hã kaxĩy Topa te yãy yõg xatꞌax 
popmãhãꞌ. Topa yõg xatꞌax te hãmꞌãktux tikmũꞌũn ꞌũkummuk, tuꞌ xakix putup. 

Topa teꞌ xatꞌax popmãhãꞌ, ha tikmũꞌũn teꞌ pẽnãhã ꞌũmax xeꞌẽgnãg Topah. Hã kaxĩy 
ꞌũmax xeꞌẽgnãg Topa te yãy xatꞌax popmãhãꞌ, 8 paꞌ max xeꞌẽgnãgnãm Topa Koxuk 
te tikmũꞌũn mĩy Topa yõg tikmũꞌũn. 9 Topa yõg xatꞌax te hãmꞌãktux ꞌũkummuk 
tikmũꞌũn, paꞌ max xeꞌẽgnãg Topa yõg xatꞌax, paꞌ max xeꞌẽgnãg Topa Koxuk te 
tikmũꞌũn kuxa kummuk xit, nũy ꞌũyãnãn tuꞌ max tat. 10 Yãꞌ max xeꞌẽgnãgnãm 
hõnhã. Hõmã yãꞌ max xeꞌẽgnãg, paꞌ nõg. 11 Hãmyãxatamuk xohix hãꞌ pip ꞌũxatꞌax, 
tuꞌ max xeꞌẽgnãg, paꞌ nõg. Pa hãmyãxatamuk xohix hãꞌ max xeꞌẽgnãgnãm hõnhã!

12 ꞌŨgmũg kuxa mãm Topa yõg paꞌax tup kopah, huk mũg nõm ꞌãktux kaꞌok, 
tuk mũg kuxanõg ꞌohnãg. 13 ꞌAp Mõyyex putukꞌah ꞌũgmũꞌãteꞌ. Mõyyex te yãy 
pa yĩn mõꞌnĩy topixxax hã, puyĩy ꞌIyaet yõg tikmũꞌũn pẽnã hok ꞌũpa yĩn teꞌ 
max xeꞌẽgnãg kutõgnãg nõy nãꞌ mõg, tu mõktuꞌ nõg. 14 Yã ꞌIyaet yõg tikmũꞌũn 
te nõm putuk. Hõmã xix hõnhã ꞌIyaet yõg tikmũꞌũn teꞌ mõkupix Topa yõg paꞌax 
hittap yõg tappet, tuꞌ pa te hãmyũmmũg ꞌohnãg, yã topixxax teꞌ pa yĩn mõꞌnĩy 
putuk, yĩy ta hãm yũmmũg ꞌohnãg. Ha ta tik kuxa mãm Kunnix kopah, tuꞌ tihi 
Kunnix mũtik, huꞌ pa pip, tu hãmyũmmũg, ha ꞌap xipꞌah topixxax putuk, yã 
ꞌũpa mõꞌnĩyꞌax xip ꞌohnãg. Yã hãmyũmmũg. 15 Hõnhã ha taꞌ pip Yoneo xop, tuꞌ 
mõkupix Topa yõg xatꞌax yõg tappet. Mõyyex te nõm kaxꞌãmiꞌ, pa tikmũꞌũn pa 
te hãmyũmmũg ꞌohnãg, yã topixxax teꞌ pa mõꞌnĩy putuk. 16 Pa Topa tappet te 
Mõyyex ꞌãktux, hu: “Tute yõkanãm, nũy yũmũg xuxyã pẽnãꞌ, haꞌ xut topixxax 
ꞌũpa yĩn tuꞌ”. Kaxĩy. Hã kaxĩy Topa te tikmũꞌũn yõg hãpkummuk mĩyꞌax 
mõy, ha tikmũꞌũn te hãmyũmmũg. 17 Yã Topa yõg tappet te: “Yũmũg xuxyãꞌ”. 
Kaxĩy. Yã Topa Koxuk. Topa Koxuk xip tikmũꞌũn mũtik, puxix tikmũꞌũn 
kuxa kummuk xit. 18 Topa ꞌũmax xeꞌẽgnãg, ha hõmã Mõyyex te Topa mũtik 
hãmꞌãktux, yĩy taꞌ max xeꞌẽgnãg Mõyyex paꞌ. Hã kaxĩy yũmũg xuxyã Topa 
Koxuk max xeꞌẽgnãg, tuꞌ nũn tu nũktu yũmũg kuxa tupmã nõy nãꞌ mõg.

Nax takat ꞌohnãg te hãpxop max xeꞌẽgnãg tat

4  1 Topa tek mũg pẽnãhãꞌ, tuk mũg kuxa kaꞌ, tuk mũg xat, ꞌũyĩy tikmũꞌũn 
pu Topa yõg paꞌax yũmmũgãꞌ, yĩy tak mũg kuxanõg ꞌohnãg. 2 ꞌŨgmũꞌãte 

hãpkummuk mĩyꞌax xohix xaptopꞌax kux, nũy yãyhãhup hok, huꞌ koit ꞌohnãg, 
tuk mũꞌãte Topa yõg hãmꞌãpak maxꞌax ꞌãktux max, tuꞌ koit ꞌohnãg ꞌũgmũꞌãteꞌ, 
pak mũꞌãte hãpxeꞌe ꞌãktux, ha tikmũꞌũn teꞌ xupak, ha Topa teꞌ xupak kamah, ha 
tikmũꞌũn te yãy kuxa kopaꞌ yũmmũg ꞌũgmũꞌãte hãpxeꞌe ꞌãktux, tuꞌ yũmmũg 
ꞌũgmũꞌãte hãpxopmã max. 3 ꞌŨgmũꞌãte Topa yõg hãmꞌãpak maxꞌax ꞌãktux. ꞌŨkuxa 
mãm hok xop pa te Topa yõg hãmꞌãpak maxꞌax yũmmũg ꞌohnãg, paꞌ nõy xop teꞌ 
yũmmũg. 4 Teptu ꞌũkuxa mãm ꞌohnãg? Yã Hãmgãyãgnãg, yã nõm te hãm xexka 
yõg tikmũꞌũn xat, tu tikmũꞌũn putox kaꞌogãhãꞌ, puyĩy tikmũꞌũn Topa yõg hãmꞌãpak 
maxꞌax ꞌãpak kummuk, xix Yeyox max xeꞌẽgnãg ꞌãpak kummuk xix Topa max 
xeꞌẽgnãg yũmmũg ꞌohnãg. Hamũn, Yeyox te Topa putuk xeꞌeꞌ. 5 ꞌŨgmũꞌãte yãy 
ꞌãktux ꞌohnãg, pak mũꞌãte Yeyox Kunnix ꞌãktux nõm te tikmũꞌũn xat, tuk mũꞌãte 
hãmꞌãktux ꞌũgmũꞌãte ꞌãxop pu hãpxopmãhãꞌ, yã Yeyox te nõm putup. 6 Hõmã 
Topa te: “Pu yã xip kũyãnãm, puyĩy nõãꞌ hãpkoxtap”. Kaxĩy. Topa teꞌ mĩy kama 

kũyãnãm putuk yũmũg kuxa kopah, yã yũmũg kuxa tupmãhãꞌ. Yã yũmũg kuxa 
tup, kopxix yũmmũg ꞌũmax xeꞌẽgnãg Topah, tu Kunnix pa max yũmmũg kamah.

7 Yã hãpxop xohix max xeꞌẽgnãg pip yũmũg kopah, pa yũmũg max ꞌohnãg, 
yã takat ꞌohnãg putuk. Yãꞌ nax putuk, yã nax te hãpxop max xeꞌẽgnãg tat, paꞌ 
puꞌuk nax, tuꞌ takat ꞌohnãg. Tikmũꞌũn te yũmũg pẽnãhãꞌ, tuꞌ yũmmũg Topa 
ꞌũkaꞌoknãm, pa yũmũg puꞌuk, yã nax putuk. 8 Tikmũꞌũn kummuk te yũmũg 
kuteꞌex, pa yũmũꞌãte hãpxopmã max kux ꞌohnãg. Hãpxip ꞌĩhã yũmũg kuxa 
mãm puꞌuk, pa yũmũg kuxa mãm kux ꞌohnãg. 9 Tikmũꞌũn punethok te yũmũg 
tuꞌ gãy, pa yũmũg xape pip. Yũmũg xũy, pa yũmũg kuxa mãm kux ꞌohnãg. 
10 Yũmũg xakix kõmnãg punethok, yã Yeyox putuk, puyĩy tikmũꞌũn pẽnãꞌ 
Yeyox mõg yũmũg mũtik. 11 Hãpkummuk pip, ha yũmũ yõg hãmyãxatamuk tox 
hã yũmũg xakix kõmnãg, tu Yeyox pu hãpxopmã max, puyĩy tikmũꞌũn pẽnãꞌ 
Yeyox mõg yũmũg mũtik. Yũmũg xakix putup, pa Yeyox hi hãmyãxatamuk 
xohix kux ꞌohnãg hã. 12 ꞌŨgmũg xakix kõmnãg, xayĩy tu xa Topa yõg hãmꞌãpak 
maxꞌax ꞌãktux, xayĩy hi xeꞌẽgnãg mõkumaꞌãmõg, haꞌ kux ꞌohnãg.

13 Topa yõg tappet te: “ꞌŨgkuxa yũm, hu ꞌãte Topa yõg hãmꞌãpak maxꞌax 
ꞌãktux”. Kaxĩy. Topa Koxuk te yũmũg kuxa mãmmãhã kamah, ha yũmũg kuxa 
mãm, hu yũmũꞌãte Topa yõg hãmꞌãpak maxꞌax ꞌãktux. 14 ꞌŨgmũꞌãteꞌ yũmmũg, 
hõmã Topa te yũmũg xuxyã Yeyox putpuꞌ hĩnnãhãꞌ, tuk mũg putpuk hĩnnãp-tup 
kamah, tuk mũg mõgãp-tup ꞌãxop mũtik Topa hah, tu mõktu yũmũg pip putup 
Topa keppah. 15 Pa hõnhã ꞌũgmũg xũy, xayĩy ꞌãxop hãpxop max pop, ha Topa te 
tikmũꞌũn pu hãmmaxnãp-tup, ha nõm xohix nõynãp-tup, tu Topa pu hãmꞌãktux 
nõynãp-tup, tu Topa pu hãmꞌãktux, hu: “ꞌÃmax, xatek mũꞌã hãmmaxnãhãꞌ”. 
Kaxĩy. Ha Topa te yãy xexka mĩy nõynãꞌ mõg putup ꞌũkuxa kopah.

Yũmũꞌãtep-tuppax pepix pip xop Topa yõg
16 Yĩy tak mũg hup ꞌohnãg, tuk mũg kuxa nõg ꞌohnãg. ꞌŨgmũg yĩn puꞌuk nõynãꞌ 

mõg ꞌãmnĩy xohix ꞌĩhã, pa Topa te yũmũg kuxa kaꞌogãhã ꞌãmnĩy xohix ꞌĩhãꞌ. 
17 Yũmũg xũy kutõgnãg hõnhã nũnte hãm xexka tuꞌ, paꞌ nõg putup, ha hãpxip ꞌĩhãꞌ 
max xeꞌẽgnãg, tuꞌ kux putup ꞌohnãg pexkox tuꞌ. Yã hõnhã yũmũg xũy, yã hãpxop 
kutõgnãg, pa pexkox tuꞌ max xeꞌẽgnãg, yã hãpxop xexkaꞌ. 18 Yũmũꞌãtep-tup ꞌohnãg 
hãm xexka yõg hãpxop tikmũꞌũn te nõm pẽnãhãꞌ, pa yũmũꞌãtep-tuppax pepix pip 
xop Topa yõg tikmũꞌũn te nõm pẽnã ꞌohnãg. Yã hãmpẽnã xop ꞌũnõg putup, pa 
hãmpẽnã ꞌohnãg xop pip mõkumaꞌ mõg hãmyãxatamuk xohix kux ꞌohnãg hã.

5  1 Hamũn, yũmũꞌãteꞌ yũmmũg yũmũg pip yãy pet kopah. Hã kaxĩy yũmũg 
pip yãy yĩn kopa kamah nũnte hãm xexka tuꞌ. ꞌŨkpet nõg. Hã kaxĩy 

ꞌũkxok putup, yãg yĩn xok putup, puxix Topa yũmũꞌã ꞌũgyĩn nõy mĩy pexkox tuꞌ, 
ha yũmũg pip putup ꞌũgyĩn tup kopah, yã ꞌũkpet tup putuk. Topa mũn te nõm 
mĩy, haꞌ xip putup mõkumaꞌ mõg hãmyãxatamuk xohix kux ꞌohnãg hã. 2 Pa 
hõnhã yũmũꞌãtep-tup xexka yãy pet pexkox tuꞌ, yã yũmũg yĩn tup putup, nũy 
nõm kopaꞌ piꞌ. 3 Yũmũg pip putup yãy pet tup kopah, yã yũmũꞌãte mõꞌtat putup 
yãy yĩn tup, nũy yũmũg koxuk hok pipꞌah. 4 Hõnhã yũmũg pip yãy pet kopah, 

2 KONĨN 4 ,  5

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



360

yã yũmũg yĩn kopah, tu yũmũg kokõn. ꞌAp maxꞌah. ꞌA yũmũꞌãtep-tupꞌah yãy 
yĩn putyõn, pa yã yũmũꞌãtep-tup pexkox yõg pet, yã yũmũg yĩn tup putup. ꞌAp 
yũmũꞌãtep-tupꞌah yãy yĩn nõm xok putup, pa yã yũmũꞌãtep-tup yãy yĩn tup 
nõm xok putup ꞌohnãg. Yũmũg yĩn hittap xok putup, ha taꞌ pip putup yũmũg 
yĩn tup pexkox tuꞌ. 5 Topa te yũmũg mĩy, ꞌũyĩy yũmũg yãy pet hãꞌ nõy yãnãn, 
yã yãy yĩn hãꞌ nõy yãnãn, hu Topa te yũmũꞌãꞌ hõm yãy Koxuk. ꞌŨxip Topa 
Koxuk, kopxix yũmũꞌ yũmmũg Topa te yũmũꞌã yũmũg yĩn tup popmãp-tup.

6 Hã kaxĩy yũmũg kuxa hittup. Yũmũꞌãteꞌ yũmmũg yũmũg pip yãy yĩn kopa 
nũnteh, pa yũmũg pip ꞌohnãg Topa pet kopa pexkox tuꞌ. 7 Hamũn, ꞌa yũmũꞌãteꞌ 
pẽnãꞌah pexkox yõg hãpxop, pa yũmũg kuxa mãm kaꞌok, hu hãmyũmmũg. 
8 Yũmũg kuxa hittup xexkaꞌ, tup-tup, nũy xok, yã yãy yĩn nĩm, nũy pet nõy 
paꞌ, yã yãy yĩn tup paꞌ, nũy Topa mũtik piꞌ. 9 Pa yũmũꞌãtep-tup, nũy Topa 
kuxa hittupmãꞌ, pe yũmũg pip yãy yĩn kopah, pe yũmũg pip yãy yĩn tup kopa 
pexkox tuꞌ. 10 Hãpxip ꞌĩhã yũmũg xohix mõg putup, nũy Kunnix keppak piꞌ, 
ha tute yũmũ yõg hãpxopmãꞌax kopit putup yũmũꞌãte nõm mĩy nũnte hãm 
xexka tuꞌ, ha yũmũg xohix teꞌ pop putup yãy yõg hãpxop. Yũmũꞌãte hãpxopmã 
kummuk nũnte hãm xexka tuꞌ, kopxix hãpxop kummuk pop putup. Pa 
yũmũꞌãte hãpxopmã max nũnteh, kopxix hãpxop max pop putup.

Topa xape xop
11 Yũmũꞌãte Topa yĩpkutuk yũmmũg, hu yũmũꞌãte tikmũꞌũn xapit, puyĩy Topa 

yõg putat hã mõg. Topa te yũmũg yũmmũg xeꞌeꞌ. ꞌÃtep-tup, xayĩy ꞌãxop ꞌũgmũg 
yũmmũg kama ꞌãkuxa kopah. 12 ꞌAk mũꞌãtep-tupꞌah, nũy xa yãy ꞌãktux ꞌũxeheh, 
xayĩy ꞌãxop ꞌũgmũg putup. Pak mãꞌãtep-tup, xayĩy ꞌãxop ꞌũgmũ yõg hãpxopmãꞌax 
max yũmmũg, xayĩy ꞌãxop ꞌũgmũg ꞌãktux max. ꞌŨgmũꞌãtep-tup, xayĩy ꞌãxop 
tikmũꞌũn pu hãmꞌãktux max yũmmũg nõm te hãptopa pẽnãhãꞌ, paꞌ kuxa yũmmũg 
ꞌohnãg. 13 Pa ꞌãte yãy xexka ꞌãktux, kopxik putox kummuk putuk. Pa ꞌãte yãy 
xexka ꞌãktux, nũy Topa ꞌãktux max. Pa ꞌũkputox max putuk, kopxix ꞌũp-tup, xa 
hãmmaxnãꞌ. 14 Kunnix te yũmũg putuppax, yĩy yũmũꞌãte hãpxopmã max. Hamũn, 
yũmũꞌãteꞌ yũmmũg tik puxet teꞌ hep xop xohix pupiꞌ xok, yã tikmũꞌũn xohix 
ꞌũkummuk, huꞌ xakix. 15 Kunnix teꞌ hep xop xohix pupiꞌ xok, puyĩy tikmũꞌũn yãy pu 
hãpxopmã pax hok, pa Kunnix pu hãpxopmãꞌ. Tute nõm pupiꞌ xok, tu putpuꞌ hiꞌ.

16 Tikmũꞌũn te Kunnix yõg hãpxopmãꞌax kopit mõꞌkaꞌok, yã hãmpeꞌpaxex 
kutõgnãg, tu hãmꞌãktux mõꞌkaꞌok, hu: “Kunnix ꞌũkummuk”. Kaxĩy. Yã 
yũmũg putuk hõmã. Yã hõmã yũmũꞌãte Kunnix yõg hãpxopmãꞌax kopit 
mõꞌkaꞌok kamah. Pa hõnhã ꞌap kaxĩyꞌah. Yã ꞌãte Kunnix yũmmũg xeꞌeꞌ. 
17 Tikmũꞌũn ꞌũm kuxap-xet Kunnix kuxa mũtik, yã tikmũꞌũn kuxa tup. 
Hãpxop kummuk xohix ꞌũhittap nõg, pa hõnhã ꞌũtup hãpxop xohix, yã hiꞌax 
tup, tuꞌ max. 18 Yã Topa te hãpxopmã xohix te kaxĩy. Hõmã yũmũg ꞌũgãy xop, 
tu Topap-tup nõg. Pa Topa te nũꞌkutnãhã Kunnix, tu nõmhã yũmũg mĩy Topa 
xape xop, tu mõ yũmũg pok, ꞌũyĩy hep xop xohix mĩy Topa yõg xape xop. 

19 Yũmũꞌãte tikmũꞌũn pu hãmꞌãktux Topa te Kunnix mũtik tikmũꞌũn xohix 
mĩy Topa xape xop, tu tikmũꞌũn yõg hãpkummuk mĩyꞌax xaxok, pu tuꞌ kux.

20 ꞌŨgmũꞌãte Kunnix pu hãpxopmã max, tuk mũꞌãte Kunnix ꞌãktux, 
yã Topa tek mũꞌãꞌ hõm yãy ꞌãxetꞌax, ꞌũyĩy hãmꞌãktux max, tuk mũꞌãte 
ꞌãxop xãnãhãꞌ. ꞌŨgmũꞌãte Kunnix mũtik ꞌãxop xãnãhãꞌ. ꞌÃpu ꞌũtux hok, 
puyĩy Topa ꞌãxop mĩy Topa xape xop, yã ꞌãxop gãy tuꞌ kux. 21 Kunnix 
te hãpkummuk mĩy ꞌohnãg. Pa Topa tep-tup, yĩy Kunnix te yũmũ yõg 
hãpkummuk mĩyꞌax tat, tu yũmũg pupiꞌ xok, ꞌũyĩy yũmũg yãyhãk max 
xeꞌẽgnãg Topa keppah, tu yũmũg kuxap-xet Kunnix kuxa mũtik.

6  1 ꞌŨgmũꞌãte hãpxopmã max Topa mũtik, tu ꞌãxop pu hãmꞌãktux, hu: 
Hõmã Topa te ꞌãxop pu hãmmaxnãhãꞌ. ꞌÃpu hãpxopmã hitop hok hõnhã. 

Kaxĩy. 2 Topa te hãmꞌãktux. ꞌÃpu ꞌũxupax. Topa te: “Nõmhã ꞌãmnĩy max xupep. 
ꞌÃte ꞌãxop ꞌãpak nõmhã. ꞌÃtep-tup nõmhã, nũy ꞌãkuxa kummuk xit, nũy ꞌãxop 
hãg tehet”. Kaxĩy. ꞌŨxupax. Topa tep-tup, nũy ꞌãxop pu hãpxopmã max. ꞌÃpu 
nõm pop, puyĩy Topa ꞌãkuxa kummuk xit, nũy ꞌãkuxa max tat, ꞌũyãnãn tuꞌ.

3 ꞌŨgmũꞌãte Topa pu hãpxopmã max, tuk mũꞌãtep-tupꞌah hãpkummuk mĩy. 
Tikmũꞌũn teꞌ xak putup, pak mũ yõg hãpkohe xipip-tupꞌah. 4 Pak mũꞌãtep-tup, 
nũy hãmmax mĩy xohix, puyĩy tikmũꞌũn pẽnãꞌ, tuꞌ yũmmũg ꞌũgmũg yã Topa 
yõg kãmãnat. ꞌŨgmũꞌãte hãmmax mĩy, tu hãpkummuk hã tot, xix hãpkuteꞌex 
kummuk hã tot, xik xũy hã tot. 5 Yã tikmũꞌũn tek mũg kix xikot hã, tuk mũg xex 
kanet kaꞌok kopah, tu tikmũꞌũn xohix te yãy tu nũꞌnãhãꞌ, nũy ꞌũgmũg kuteꞌex 
kummuk, hak mũꞌãte Topa pu hãpxopmã punethok, tu mõgyõn kutõgnãg, tuk 
mũg xit kutĩgnãg. 6 ꞌŨgmũꞌãte hãpxeꞌe mĩy, tu hãmyũmmũg, tu tikmũꞌũn pu 
hãmmax mĩy, yĩy tikmũꞌũn teꞌ yũmmũg ꞌũgmũg yã Topa yõg kãmãnat. Topa 
Koxuk xip ꞌũgmũtik, hak mũꞌãte Topap-tuppax xix tikmũꞌũn putuppax, ha 
Topa ꞌũkaꞌok, tuꞌ xip ꞌũgmũg mũtik, yĩy tikmũꞌũn teꞌ yũmmũg ꞌũgmũg yã Topa 
yõg kãmãnat. 7 ꞌŨgmũꞌãte hãpxopmã xeꞌeꞌ. Hã kaxĩy ꞌũgmũꞌãte Hãmgãyãgnãg 
kummugãhãꞌ, ha Hãmgãyãgnãg tek mũꞌã kummugã ꞌohnãg. 8 Tikmũꞌũn yãg tek 
mũg ꞌãpak, paꞌ yãg tek mũg ꞌãpak ꞌohnãg. ꞌŨyãg tek mũg ꞌãktux kummuk, pa 
yã yãg nõy tek mũg ꞌãktux max. ꞌŨyãg te hãmpeꞌpaxex ꞌũgmũꞌãteꞌ koit, paꞌ yãg 
nõy te hãmpeꞌpaxex ꞌũmũꞌãteꞌ koit ꞌohnãg. 9 Tikmũꞌũn tek mũg yũmmũg ꞌohnãg 
putuk, pa tikmũꞌũn xohix tek mũg yũmmũg. Tikmũꞌũn te hãmpeꞌpaxex ꞌũgmũg 
xakix putũmnãg, pa yãg mũg hiꞌ. Tikmũꞌũn tek mũg kix mĩm topnãg hã, pak 
mũg xakix ꞌohnãg. 10 ꞌŨgmũg xũy, pa yãg mũg kuxa hittuppax. ꞌŨgmũg yã hok 
xop, pak mũꞌãte tikmũꞌũn putexop xexkanãhã putuk. Yũmũ yõg hãpxop pip 
ꞌohnãg putuk, pa yã hãpxop xohix yũmũ yõg, yã Topa yõg hãpxop.

11 ꞌŨkxape xop kõmẽn Konĩn tuꞌ, ꞌũgmũꞌãte ꞌãxop pu hãmꞌãktux punethok, 
nũy xaꞌ xuktux hãpxop xohix ꞌũgmũg kuxa kopah. 12  ꞌŨgmũꞌãte yãy kuxa yõg 
hãpxop ꞌãktux. Yã xate yũmũg yũmmũg. Pa ꞌãxop tep-tup, nũy yãy kuxa yõg 
hãpxop ꞌãktux hok, hak mũꞌãteꞌ yũmmũg ꞌohnãg ꞌãxop kuxaꞌ. 13 ꞌÃte ꞌãxop 
pu hãmꞌãktux, yã yãy kutok pu hãmꞌãktux putuk. ꞌÃte yãy kuxa yõg hãpxop 
ꞌãktux. ꞌÃpu xuktux kama ꞌãkuxa yõg hãpxop ꞌũgmũg putuk.

ꞌŨkummuk xop nĩm
14 ꞌÃpu kuxa mãm hok xop mũtik ꞌãmõg hok. ꞌAp maxꞌah. Texĩy max xop 

mõg ꞌũkummuk xop mũtik? ꞌAp mõgꞌah, yãꞌ maxꞌah. Texĩy kuyãnãm xip 
hãpkoxtap kopah? ꞌÃmhok. ꞌŨxip kuyãnãm, puxix tuꞌ nõg hãpkoxtap. 15 Texĩy 
Kunnix mõg Hãmgãyãgnãg mũtik? ꞌAp mõgꞌah, yãꞌ maxꞌah. Texĩy kuxa mãm 
xop te kuxa mãm hok xop hãꞌ xapeꞌ? Yã ꞌap xapeꞌah. 16 ꞌOk max tikmũꞌũn te 
Topa pet haꞌ mõg xix topa komut pet haꞌ mõg kamah? ꞌAꞌ maxꞌah. Yã Topa te:

“ꞌŨkxip putup yãy yõg tikmũꞌũn mũtik, tu nõm xop kopak xip putup.
ꞌŨgmũn yã nõm yõg Topah, ha nõm yã yõgnũ tikmũꞌũn.” Kaxĩy.

 17 Topa te xe:
“ꞌÃpu kummuk xop nĩm, nũy mõg.
ꞌÃpu xupxet xop nĩm,
ha ꞌãte ꞌãxop pop putup,

 18 nũy ꞌãxop hã ꞌõg ꞌãtak ꞌũgmũn,
hak-tok pit xik hex ꞌãxop.
Hã kaxĩy hãmꞌãktux Topa, nõm te hãpxop xohix mĩy yũmmũg.”
Kaxĩy.

7  1 ꞌŨkxape max xop, Topa te yũmũꞌã hãpxop xohix ꞌãktux xex. ꞌÃpu 
yũmũ hãpkummuk mĩyꞌax kux, puyĩy Topa yũmũg kuxa pix, tu yũmũg 

putupꞌax kummuk nõãꞌ. ꞌÃpu yũmũ hãmmãynãg mĩy, nũy Topa ꞌãpax max.

ꞌŨkuxa hittup Paot
2  Pu yã ꞌãkuxa ꞌũkxax. ꞌŨgmũꞌãte tikmũꞌũn kummugã ꞌohnãg, tu 

tikmũꞌũn koxyõy ꞌohnãg, tu tikmũꞌũn yõg hãpxop pop ꞌohnãg. 3  ꞌA ꞌãte 
hãmꞌãktuxꞌah ꞌãxop kummuk. Pa hõmã ꞌãte hãmꞌãktux, xix hõnhã 
hãmꞌãktux ꞌãte ꞌãxop xak, yã hõnhã ꞌãxop xak, xix pexkox tu ꞌãxop xak 
putup kamah. 4 ꞌŨgkuxa yũm ꞌãxop kopah, tu hãmpekpaxex ꞌãxop max. 
Yõgnũ hãpkummuk pip, pak kuxa yũm, tuk kuxa hittup xexkaꞌ.

5 Hõmãg mũg mõg hãpxexka Mãxenõn tuꞌ, tu mõktuk mũg mõxahaꞌ, hak 
mũ yõg hãpkummuk punethok pip, yã tikmũꞌũn tek mũg kuteꞌex kummuk, 
hak mũg kuxanõg. 6 Pa Topa te tikmũꞌũn kuxa hittupmãhãꞌ, tuk mũg kuxa 
hittupmãhã kamah. Yã Tit nũn, nũy ꞌũgkuxa hittupmãꞌ. 7 Yã Tit xupep, yĩg 
mũg kuxa hittup. Yã ꞌãxop max, yĩy Tit kuxa hittup, hu ꞌã nõm ꞌãktux, yĩg 
mũg kuxa hittup kamah. Tit te hãmꞌãktux ꞌãxop tek xak punethok, tu ꞌãxop te 
nõm tik kummuk tu yãyhãhup, tu ꞌãxop tep-tup punethok, nũy ꞌã hã ꞌãtehet.

8 Hõmã ꞌãte ꞌãxop mãnõg tappet hã, yĩy ꞌãxop kuxa hittup ꞌohnãg. Pa puxix, 
ꞌũmax tappet. ꞌOk peꞌ kummuk ꞌãkuxa hittup ꞌohnãg? ꞌÃmhok. Yãꞌ max. Yãꞌ max 
tappet. 9 Hõnhã ꞌũgkuxa hittup. ꞌOk ꞌãkuxa hittup ꞌohnãg, ꞌũyĩg kuxa hittup? 
ꞌÃmhok. Pa ꞌãkuxa hittup ꞌohnãg, hu hãpkummuk mĩyꞌax kuxyãhãꞌ. Topa 
teptup ꞌãxop kuxa hittup ꞌohnãg, nũy hãpkummuk mĩyꞌax kuxyãꞌ. 10 Yã Topa 
tep-tup ꞌãxop kuxa hittup ꞌohnãg, nũy hãpkummuk mĩyꞌax kuxyã, ha Topa te 

2 KONĨN 6 ,  7

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



363

ꞌãkuxa kummuk xitꞌax. Yã hãmmax, ꞌãxop kuxa hittup ꞌohnãg, yãꞌ max. Pax xa 
kuxa hittup ꞌohnãg teꞌ kuxa mãm hok xop putuk, puxix tuꞌ kummuk. Yãꞌ kuxa 
hittup ꞌohnãg te tikmũꞌũn kix. 11 Pẽnãꞌ, Topa te hãpxop max mĩy, ꞌĩhã ꞌãkuxa 
hittup ꞌohnãg. ꞌÃxop te hãmmax xak punethok, tup-tup punethok, pu tikmũꞌũn 
yũmmũg ꞌãxop te hãpxeꞌe mĩy. ꞌÃxop te hãpkummuk mĩyꞌax putup nõg xexkaꞌ, tu 
nõm hãpkummuk mĩyꞌax yĩpkutuk xexkaꞌ, tu ꞌãxop tek xak punethok. ꞌÃxop te 
nõm hãpkummuk mĩyꞌax yãnãn mõꞌkaꞌok, yã nõm tik kummuk yõg hãpkummuk 
mĩyꞌax yãnãn mõꞌkaꞌok. Tikmũꞌũn teꞌ yũmmũg ꞌãxop te hãpxeꞌe xohix mĩy.

12  Yã hõmã ꞌãte xa tappet kaxꞌãmi, xayĩy ꞌãxop yũmmũg ꞌãxop tek mũg 
putuppax, tu Topap-tuppax kamah. Hã kaxĩy ꞌãte xa tappet kaxꞌãmiꞌ. 
Nõm tik kummuk teꞌ tut mũtik nõm, tuꞌ tak pu hupmãhãꞌ. Pa hã kaxĩy 
ꞌãte xaꞌ kaxꞌãmi ꞌohnãg. 13  Hõnhã ꞌũgmũg kuxa hittup.

Yã ꞌãxop te Tito kuxa hittupmãhãꞌ, yĩg mũg kuxa hittup punethok 
kamah. 14 Hõmã ꞌãte Tit pu hãmꞌãktux ꞌãxop max. Hamũn, hõnhã 
ꞌãte hãmpekpaxex ꞌãxop max. ꞌŨgmũꞌãte ꞌãxop pu hãpxeꞌe ꞌãktux 
mõkumakmõg, tu Tit pu hãmꞌãktux ꞌãxop max. 15  Ha Tit te ꞌãxop 
putuppax nõy nãꞌ mõg, tuꞌ yũmmũg ꞌãxop yĩpkox pip, tu Tit yõg 
hãmꞌãktux ꞌãpak, tuꞌ mĩy. 16  ꞌŨgkuxa hittup, yã ꞌũgkuxa yũm ꞌãxop kopah.

Tayũmak nĩm punethok

8  1 ꞌŨkxape xop, ꞌũgmũꞌãtep-tup, xayĩy ꞌãxop yũmmũg Topa te hãmmaxnãhã 
Yeyox kopa kuxa mãm xop pu hãpxexka Mãxenõn tuꞌ. 2 ꞌŨyõg hãpkummuk 

punethok pip, nũy yõg kuxa mãmꞌax kopit, paꞌ kuxa hittup xexkanãm, tu 
tayũmak punethok popmãhãꞌ. Yãp-te xop kutõgnãg, paꞌ popmãhã ꞌũpunethok. 
3 Nõm teꞌ popmãhã tayũmak xohix yãy yõg, tu tehomiꞌ popmãhãꞌ. Yã ꞌũp-tup, 
4 tuk mũꞌã hãmꞌãktux, hu: “ꞌŨgmũꞌãtep-tup xexkaꞌ nũ tayũmak popmãꞌ Topa 
yõg tikmũꞌũn pu hãpxexka Yonex tuꞌ.” Kaxĩy. 5 ꞌŨgmũꞌãte hãmpekpaxex, yãꞌ 
xohix popmãhãꞌ. Yãꞌ xohix, ha nõm te Topa pu yãy popmãhã hãmãxap, tuk-nãy 
tu ꞌũgmũꞌã yãy popmãhã kamah, ha Topa tep-tup. 6 Tit te ꞌãxop hãꞌ teheꞌ, xayĩy 
tayũmak yãy tu nũꞌxoh, hak mũꞌãte Tit mũtik hãmꞌãktux, puyĩy xe ꞌãxop hã tu 
tehet, puyĩy tayũmak yãy tu nũꞌxo kux. ꞌÃxop teꞌ nõy putuppax, hu tayũmak 
popmãhãꞌ. 7 ꞌÃxop yãp-te xop kutognãg, pap-te xop xexka putuk. Yã ꞌãxop kuxa 
mãm xexkaꞌ, tu hãmꞌãktux max yũmmũg, tu hãmyũmmũg xexkaꞌ, tuꞌ nõy hã 
ꞌãtepax xexkaꞌ, tuk mũg putuppax xexkaꞌ. ꞌÃpu tayũmak xohix popmã kamah.

8 ꞌÃte ꞌãxop xat ꞌohnãg, pa ꞌãtep-tup, nũy ꞌõg putuppaxꞌax kopit. Yã ꞌãxop 
teꞌ nõy putuppax, yã Yeyox putuk. 9 ꞌÃxop teꞌ yũmmũg yũmũg xuxyã Yeyox 
Kunnix teꞌ nõy hãꞌ teheꞌ. Hõmã ꞌũhittap Yeyox ꞌũp-te xop xexka pexkox tuꞌ, paꞌ 
nũn hãm xexka tuꞌ, tu yãyhãp-te xop kutõgnãg, nũy yũmũꞌã hã tu tehet. Yeyox 
ꞌũp-te xop ꞌohnãg, pa yũmũp-te xop xexka mĩy, yã yũmũꞌã hãmmaxnãhãꞌ.

10 ꞌÃte hãmpekpaxex hã kaxĩy. Hõmã hãmyãxatamuk nõy ꞌĩhã ꞌãxop te 
tayũmak yãy tu nũꞌxoh kõnãmãhãꞌ. Hõnhã tayũmak yãy tu nũꞌxoh kux, puꞌ 
max. ꞌÃxop te tayũmak popmãhãꞌ, ha taꞌ nõy xohix teꞌ popmã ꞌohnãg. ꞌÃxop tep-

tuppax, nũy tayũmak popmãꞌ. 11 ꞌÃpu tayũmak yãy tu nũꞌxoh kux hõnhã. ꞌÃxop 
te tayũmak nĩm putuppax hãmãxap. ꞌÃpu tayũmak nĩm putuppax hõnhã, nũy 
nĩm kuxyã. 12 ꞌÃxop te tayũmak nĩm pax, puxix Topa tep-tuppax ꞌõg nĩmꞌax. Paꞌ 
pip ꞌohnãg ꞌõg hãpxop, puxix Topa puꞌ max kamah. 13 ꞌA ꞌãtep-tupꞌah, xayĩy ꞌãxop 
tayũmak xohix nĩm, paꞌ nõy teꞌ nĩm ꞌohnãg. Yãꞌ max ꞌũnõy te tayũmak nĩm 
kamah ꞌãxop putuk. 14 Pa hõnhã ꞌõg hãpxop punethok pip. Yãꞌ max, ꞌãxop te nõm 
hã ꞌãtehet. Hãpxip, puxix tuꞌ pip ꞌohnãg ꞌõg hãpxop, puxiꞌ nõy ꞌãxop hãꞌ tep-tup, 
yãꞌ nõy yõg hãpxop punethok pip. Yã hã kaxĩy ꞌãxop te hãpxop hok nĩm putup, haꞌ 
nõy te hãpxop hok nĩm putup yãy putuk. 15 Yã Topa yõg tappet te nõm ꞌãktux, hu:

“Tik teꞌ pop hãpxop xohix, pap-te xop xexka ꞌohnãg
Ha ta tik nõy teꞌ pop hãpxop tĩgnãg, pap hok xop ꞌohnãg.” Kaxĩy.

Tit xix yãy xape xop
16 ꞌÃte Topa pu hãmꞌãktux, hu: “Topa, ꞌãmax. Xate Tit pu hãm maxnãhãꞌ, 

ha tutep-tup tikmũꞌũn hãꞌ tehe ꞌũgmũn putuk”. Kaxĩy. 17 Hamũn, hõmã ꞌãte 
Tit puꞌ xak, ha tutep-tup xexkaꞌ, nũy ꞌãxop hã tu tehet. Tutep-tup, hu ꞌãxop 
haꞌ mõg. 18 ꞌŨgmũꞌãte taknõy mõkutnãp-tup Tit mũtik. Yeyox kopa kuxa 
mãm xop xohix te nõm putuppax, tu nõm ꞌãpak. Tute Topa yõg hãmꞌãpak 
maxꞌax ꞌãktux. 19 Yeyox kopa kuxa mãm xop te nõm yãykutnãhãꞌ, puyĩg mũg 
mũtik mõg, nũy ꞌõg nĩmꞌax xop mõgãꞌ, nũy yũmũg xuxyã Yeyox ꞌũxexka mĩy, 
xayĩy ꞌãxop yũmmũg ꞌũgmũꞌãtep-tup xexkaꞌ, nũy ꞌãxop hãg tehet.

20 ꞌŨgmũꞌãtep-tup ꞌohnãg, puyĩy tikmũꞌũn hãmꞌãktux, hu: “Paot te 
tayũmak yãg hãꞌ xupxet”. Kaxĩy. Yã ꞌãtep-tupꞌah. 21 Pak mũꞌãtep-tup, nũy 
hãpxeꞌe mĩy. Yã Topa teꞌ pẽnãhã xix tikmũꞌũn teꞌ pẽnãhã kamah.

22 ꞌŨgmũꞌãte taknõy mõkutnãhã ꞌũnõy mũtik. ꞌŨgmũꞌãte taknõy yõg 
hãpxopmãꞌax kopit punethok, huk mũꞌãteꞌ yũmmũg ꞌũmax, tup-tup xexka, nũy 
tikmũꞌũn hã tu tehet. Nõm taknõy kuxa yũm ꞌãxop kopah, hu ꞌãxop hã tep-tup 
xexkaꞌ. 23 Tit yã yõgnũ kãmãnat, tu hãpxopmãhã ꞌũgmũtik, nũy ꞌãxop hã tu 
tehet. ꞌŨmõg putup ꞌũtaknõy xop Tit mũtik. Yãꞌ max ꞌũtaknõy xop. Yeyox kopa 
kuxa mãm xop te nõm mõꞌpok, nũy Kunnix puꞌ mĩy hãpxop max, nũy Kunnix 
ꞌãktux max. 24 ꞌÃpu nõm putuppax, puyĩy Yeyox kopa kuxa mãm xop yũmmũg 
ꞌãxop te nõm putuppax, tuꞌ yũmmũg ꞌũgmũꞌãte ꞌãxop ꞌãktux max, tuꞌ koit ꞌohnãg.

Tayũmak nĩm hãpxexka Yonex xop puꞌ

9  1 Yeyox kopa kuxa mãm xop xohix te hãpxexka Yonex yõg Yeyox kopa kuxa 
mãm xop puꞌ nĩm tayũmak, ha ꞌãte xe xa kaxꞌãmi putupꞌah. 2 ꞌÃteꞌ yũmmũg 

ꞌãxop tep-tup, nũy tayũmak nõ ꞌã tehet, ha ꞌãte ꞌãxop ꞌãktux max hãpxexka 
Mãxanõn xop puꞌ. ꞌÃte: “ꞌÃxape xop hãpxexka Genex yõg xop tep-tup, nũy 
tayũmak nõm hã tu tehet. Yã hãmyãxatamuk puxet hã Genex xop tep-tup”. Kaxĩy. 
Ha Mãxanõn xop te nõm mõkupix, tu hõnhã tutep-tup, nũy tayũmak nĩm kamah. 
3 Hõnhã ꞌãte ꞌũtaknõy mõꞌpok ꞌãxop hah, nũy ꞌãxop ꞌãktux max hitop hok, pa ꞌãxop 
te tayũmak nĩm putup. Yã hã kaxĩy ꞌãte hãmꞌãktux hõmã. 4 Pa Mãxanõn yõg xop 

mõg ꞌũgmũtik ꞌãxop hah, tuꞌ pẽnãhã ꞌãxop yõg tayũmak nĩmꞌax pip ꞌohnãg, kopxix 
ꞌũgyãyhãhup putup, xix ꞌãxop yãyhãhup putup kamah. Hamũn ꞌũgkuxa yũm ꞌãxop 
kopah. 5 ꞌÃte hãmpekpaxex ꞌũmax ꞌũtaknõy xop mõꞌpok hãmãxap ꞌãxop hah, puyĩy 
ꞌõg tayũmak nĩmꞌax yãy tu nũꞌxoh, ꞌãxop te hãmꞌãktux xex, hak-nãy tu ꞌãxop hak 
mõg putup, tuk xupep putup, haꞌ pip ꞌõg tayũmak nĩmꞌax, ha tikmũꞌũn teꞌ pẽnãp-
tup ꞌãxop tep-tup, huꞌ nĩm tayũmak, paꞌ nõy te ꞌãxop xat ꞌohnãg, puꞌ nĩm.

6 ꞌÃpu ꞌũxaxok hok, tikmũꞌũn te hãpxop xap xok tĩgnãg, puxix mĩnta 
ta tĩgnãg pop, pa tikmũꞌũn te hãpxop xap punethok xok, puxix mĩnta 
ta punethok pop putup. Hã kaxĩy ꞌãxop teꞌ nĩm tayũmak tĩgnãg, nũy ta 
hãmmaxnãk-tõgnãg, pa ꞌãxop teꞌ nĩm tayũmak xohix, nũy ta hãmmaxnã 
punethok. 7 ꞌÃxop te hãmpeꞌãpaxex ꞌãkuxa kopa tayũmak xohix nĩm 
putup. ꞌÃpu ꞌũnĩm. ꞌŨxupkũmĩy xop kuxa hittup ꞌohnãg. ꞌÃpu ꞌãxupkumĩy 
hok. Tikmũꞌũn teꞌ nĩm, ꞌũnõy teꞌ xat hah. ꞌÃmhok, yãꞌ maxꞌah. Pa ꞌãkuxa 
tu hittup hãꞌ nĩm, yãꞌ max, yã Topa tep-tuppax. 8  Ha Topa te ꞌãxop pu 
popmãhã ꞌõg hãpxop xohix, ha mõktu ꞌõg hãpxop xohix xexkaꞌ pip, tu ꞌãxop 
ꞌũm hokꞌah, yã mõkuma ꞌãmõg, tu ꞌõg hãpxop pip, nũy ꞌãxop hãpxopmã 
max. 9 Hamũn, Topa yõg tappet te: “Topa teꞌ popmãhã hãpxop xohix ꞌũhok 
xop puꞌ, tu hãmmaxnãhã mõkumaꞌ mõg, haꞌ kux ꞌohnãg”. Kaxĩy.

10 Topa te hãpxop xap popmãhãꞌ, puyĩy tikmũꞌũn xoh hãpxopxap. Topa te 
xitꞌax popmãhãꞌ, puyĩy tikmũꞌũn mãꞌ. Topa te tikmũꞌũn pu hãpxop xap xohix 
popmãp-tup, tuꞌ tukgãp-tup, ha tikmũꞌũn te mĩnta ta xohix popmãp-tup. Hã 
kaxĩy Topa te xa hãpxop xohix popmãhãꞌ, ha ꞌãxop teꞌ nĩm tayũmak xohix, 
ha Topa te tikmũꞌũn puꞌ maxnãp-tup nõm teꞌ pop. 11 Topa te ꞌãxop mĩy putup 
ꞌũp-te xop xexka putuk, xayĩy ꞌãxop tikmũꞌũn puꞌ nĩm mõkumaꞌãmõg, ha 
tikmũꞌũn xohix te hãmꞌãktux putup, hu: “Topa, ꞌãmax. Xatek mũꞌã popmãhã 
hãpxop xohix”. Kaxĩy. 12  ꞌÃxop te tikmũꞌũn puꞌ nĩm hãpxop xohix, yĩy yõg 
hãpxop pip, puxix tu Topa pu hãmꞌãktux, hu: “Topa, ꞌãmax, xateꞌ popmãhã 
hãpxop xohix”. Kaxĩy. 13 ꞌÃxop te Kunnix yõg hãmꞌãpak maxꞌax ꞌãpak, tuꞌ 
mĩy mõkumaꞌãmõg, tu nõm ꞌãktux mõkuma ꞌãmõg, tu tayũmak xohix nĩm 
hãpxexka Yonex yõg xop puꞌ xix tikmũꞌũn nõy puꞌ. ꞌÃxop teꞌ nĩm punethok, 
yĩy tikmũꞌũn xohix te Topa ꞌãktux maxp-tup. 14 Tikmũꞌũn te Topa pu ꞌãxop 
ꞌãktux maxp-tup, tu ꞌãxop putuppax. Topa te ꞌãxop puꞌ hõm hãpxop max, yã 
Topa te ꞌãxop puꞌ hõm yãy Koxuk. 15 Topa te yãy kutok xeꞌẽgnãg hõm. ꞌÃpu 
yũmũ Topa pu hãmꞌãktux, hu: “Topa, ꞌãmax. Xate yãy Koxuk hõm”. Kaxĩy.

10  1 ꞌŨgmũn Paot, tu yãy kutõgnãg pekpaxex, tuk gãy ꞌohnãg, tu hãmꞌãktux 
puꞌuk, tu ꞌãxop puk max, yã Kunnix putuk. Pa tikmũꞌũn te: “Paot te yãy 

kutõgnãg peꞌpaxex, tu hãmꞌãktux puꞌuk nũnte ꞌũgmũg mũtik, pa hãmꞌãktux 
kaꞌok hatoꞌah”. Kaxĩy. 2 Hãpxip ꞌĩhãg mõgꞌax, nũy xihip ꞌãxop mũtik. ꞌÃxop 
yãg te hãpkummuk mĩy, kopxix hãmꞌãktux kaꞌok. Pa ꞌa ꞌãtep putupꞌah. ꞌÃpu 
hãpkummuk mĩy hok. Hamũn, ꞌãte hãmꞌãktux kaꞌok ꞌũkummuk xop puꞌ. Nõm te 
hãmꞌãktux ꞌãte hãpxopmã kummuk, nũy yãy yõg putupꞌax mĩy. Yãꞌ koit. 3 Hamũn, 
ꞌũkxip hãm xexka tuꞌ, pa Topa pu hãpxopmã max, nũy tikmũꞌũn kuxa mãmmã 

Yeyox kopah, tu tikmũꞌũn mũtik yãykix ꞌohnãg, yãꞌ kuxa mãm hok xop putuk 
ꞌohnãg ꞌãteꞌ. 4 ꞌŨkuxa mãm hok xop te mĩm topnãg hã yãy kix xix pox hã, xix 
mĩkax hã. ꞌAk mũꞌãte yãy kix hã kaxĩyꞌah. Pa Topa te ꞌũgmũg kaꞌogãhãꞌ, ꞌũyĩy 
Hãmgãyãgnãg yõg yãmĩy xop yõg hãpkummuk mĩyꞌax nõãꞌ, xix Hãmgãyãgnãg 
yõg tikmũꞌũn yõg hãpkummuk mĩyꞌax nõãꞌ, xix koitꞌax nõãꞌ, xix hãmyũmmũgãꞌax 
te koit nõãꞌ. 5 Hãm teꞌ tux hok, pu tikmũꞌũn Topa yũmmũg hok, ha ꞌãte nõm 
hãpxop kaꞌok xohix koxyõy. ꞌŨgmũꞌãte tikmũꞌũn pu hãmyũmmũgãhãꞌ, puyĩy 
Kunnix pe tu paxeh punethok, nũy Kunnix ꞌãpax. 6 ꞌÃxop te Kunnix tuꞌ pip kaꞌok, 
tu ꞌãyĩpkox pip. Yãꞌ max. Pak mũꞌãte yĩpkox ꞌohnãg xop te hãpkummuk mĩyꞌax 
yãnãn putup. 7 ꞌÃxop te hãmyũmmũg kutõgnãg. ꞌOk xip tihik, tu hãmpeꞌpaxex, 
yã Kunnix yõg tihik? ꞌŨgmũg yã Kunnix yõg tihik kamah. 8 Topa tek xexkanãhãꞌ, 
pa ꞌãte nõm ꞌãktux kutõgnãg, pak yãyhãhup ꞌohnãg. Nõm ꞌãktux, puꞌ max. Topa 
tek kaꞌogãhãꞌ, ꞌũyĩy ꞌãkuxa hittupmãꞌ. ꞌÃtep-tupꞌah ꞌãxop nõãꞌ. 9 ꞌAp ꞌãtep-tupꞌah 
ꞌãkuxanõãꞌ yõgnũ tappet hã. 10 Tikmũꞌũn te: “Paot te hãmꞌãktux kaꞌok yãy yõg 
tappet tuꞌ, paꞌ xip nũnte yũmũg kopah, puxix hãmꞌãktux puꞌuk, tu hãmꞌãktux 
hitop mĩy”. Kaxĩy. 11 ꞌŨmax, puyĩy tikmũꞌũn yũmmũg, pek mũꞌãte tappet kaxꞌãmiꞌ, 
pek mũꞌãte ꞌãxop pu hãmꞌãktux, yã yãy putuk. Pek xip nũnte, pek mõg, nũy ꞌãxop 
kopak xihip, yã yõgnũ hãmꞌãktux te yãy putuk.

12 ꞌŨtihi ꞌãxop kopa Yeyox yõg mõꞌpok xop teꞌ koit xop, tu yãy xexka ꞌãktux. 
ꞌÃtep-tupꞌah yãy xexka ꞌãktux, nũy ꞌõm xop putuk. Yã tik hitop. ꞌÕm te yãy yõg 
hãpxopmãꞌax kopit, tu Topa yõg xatꞌax ꞌãpak ꞌohnãg, tu yãy yõg xatꞌax mĩy. 
13 Topa tek mũg mõkpok, ꞌũyĩy mũg tikmũꞌũn kopa hãpxopmã max xix ꞌãxop 
kopa hãpxopmã max. ꞌÃte nõm ꞌãktux maxp-tup. Pa Topa tek mũg mõkpok, 
ꞌũyĩy hãpxopmã nõy ꞌohnãg. 14 Hõmãg mũg mõg ꞌãxop hah, nũy Kunnix yõg 
hãmꞌãpak maxꞌax ꞌãktux ꞌãxop puꞌ. Topa tek mũg xat, ꞌũyĩy hãpxopmãꞌ, ha ꞌãte 
hãpxopmã nõy mĩy putupꞌah. 15 Pa tik nõy te Topa puꞌ hãm, nũy tikmũꞌũn kuxa 
mãmmãꞌ, ha ꞌãte nõm ꞌãktux putupꞌah ꞌãte nõm kuxa mãmmãhãꞌ. ꞌÃmhok. 
Yãꞌ nõy te nõm kuxa mãmmãhãꞌ. Pak mũꞌãteꞌ hip ꞌãxop kuxa mãm nõy nãꞌ 
mõg putup, hak mũꞌãteꞌ hip, ꞌũyĩy mũg hãpxopmã nõy nãg mõg ꞌãxop kopah. 
ꞌŨgmũꞌãte hãpxopmã max, ha Topa te nõm putup, hak mũꞌãte hãpxop nõy mĩy 
putupꞌah ꞌãxop kopah, 16 tuk mũꞌãte Topa yõg hãmꞌãpak maxꞌax ꞌãktux yũmmũg 
hãpxexka nõy tuꞌ, ha tik nõy te Topa yõg hãmꞌãpak maxꞌax ꞌãktux kamah. ꞌAp 
ꞌãte nõm ꞌãktux putupꞌah ꞌũkpuxet te hãmꞌãpak maxꞌax ꞌãktux. ꞌÃmhok. Yãꞌ nõy 
teꞌ kamah. 17 Pa Topa yõg tappet te: “ꞌOk ꞌãxop te yãy xexka ꞌãktux putup? ꞌÃpu 
Topa xexka ꞌãktux”. Kaxĩy. 18 Topa te tikmũꞌũn ꞌãktux max, puyĩy tikmũꞌũn tu 
max. Pa tikmũꞌũn te yãy xexka ꞌãktux, puyĩy tikmũꞌũn tu kummuk.

Paot xix Yeyox yõg mõꞌpok teꞌ koit xop

11  1 ꞌÃte hãmꞌãktux hã hãpkuteꞌex kutõgnãg putup. ꞌÃpu ꞌũg ꞌãpax. 2  ꞌÃte 
ꞌãxop yĩpkũmĩy, ha Topa te ꞌãxop yĩpkũmĩy. ꞌÃtak te yãy kutok hex 

xat, pu yãy tax tik puxet mũtik. Yãk-tok hex yã tuk tup max. Hã kaxĩy ꞌãte 
ꞌãxop popmãhã Kunnix puꞌ, yã yãp-xet puꞌ. Hã kaxĩy ꞌãxop te hex tuktup max 

putuk. 3 Pa ꞌũgkuxanõg. Hõmã ꞌãxop te Kunnix tu ꞌãpip kaꞌok, tu Kunnix 
putuppax xeꞌeꞌ. Pa ꞌãte hãmpekpaxex ꞌãxop te hãmpeꞌãpaxex kummuk putup, 
nũy Kunnix nĩm, yã ꞌEma putuk. Tute hãmpeꞌpaxex kummuk. Yã kãyã yõg 
koitꞌax kopaꞌ kuxa yũm. 4 Hamũn nõm Yeyox yõg mõꞌpok xop teꞌ koit xop 
te ꞌãxop haꞌ mõg, nũy Kunnix nõy ꞌãktux, yã yõgnũ Kunnix xeꞌe ꞌohnãg, pa 
ꞌãxop te tik yõg hãmꞌãktux ꞌãpak. ꞌÃxop teꞌ koxuk nõy pahaꞌ, ꞌa Topa Koxukꞌah. 
Hõmã ꞌãxop te Topa Koxuk pahaꞌ, hak mũg pip ꞌãxop kopah. Pa ꞌãxop te 
hãmꞌãpak nõy pahaꞌ, ꞌa yõgnũ putukꞌah ꞌũgmũꞌãte ꞌãxop pu nõm ꞌãktux.

5 ꞌÃxop te hãmpeꞌãpaxex Yeyox te mõꞌpok nõm teꞌ koit xop. ꞌOk xexka 
ꞌõhõm, ha tak mũn kutõgnãg? ꞌÃmhok. 6  ꞌÃteꞌ yũmmũg ꞌãte hãmꞌãktux 
max yũmmũg ꞌohnãg, pa ꞌãte hãmyũmmũg, tu nõ hãmyũmmũgã max. 
ꞌÃxop tek mũg ꞌãpak punethok, huꞌ yũmmũg.

7 Hõmã ꞌãte ꞌãxop pu Topa yõg hãmꞌãpak maxꞌax ꞌãktux, pa ꞌõg 
tayũmak pop ꞌohnãg. ꞌÃte yãy kutõgnãg mĩy, xayĩy ꞌãxop ꞌãxexkaꞌ. ꞌOk ꞌãte 
hãpkummuk mĩy? ꞌÃmhok. 8 Hõmã ꞌãte hãpxopmã max ꞌãxop kopah, ꞌĩhã 
Yeyox kopa kuxa mãm xop nõy te ꞌãꞌ popmãhã tayũmak. ꞌÃte ꞌũyõg hãpxop 
pop, nũy ꞌãxop hãg tehet, yãꞌ xupxet putuk. 9 ꞌÃte hãpxopmã max ꞌãxop kopah, 
pa ꞌãte ꞌãxop yõg hãpxop xak ꞌohnãg xix ꞌõgnũ tayũmak xak ꞌohnãg, pa 
hãpxexka Mãxenõn yõg taknõy xop te ꞌãꞌ nũnnãhã hãpxop xohix. Hõmã ꞌãte 
ꞌõg hãpxop pop ꞌohnãg, tu ꞌa ꞌãte ꞌõg hãpxop pop putupꞌah. ꞌÃte ꞌõg hãpxop 
pop ꞌohnãg putup. 10 ꞌÃte hãmꞌãktux Kunnix mũtik. ꞌÃte hãmꞌãktux ꞌãte Topa 
yõg hãmꞌãpak maxꞌax ꞌãktux putup hãpxexka Genex yõg tikmũꞌũn puꞌ, pa 
ꞌãte ꞌũyõg hãpxop pop putupꞌah, ha tikmũꞌũn tek hupmãp-tupꞌah. 11 Teptu ꞌãte 
nõm ꞌãktux? ꞌOk ꞌãte ꞌãxop putuppax ꞌohnãg? ꞌÃmhok. ꞌÃte ꞌãxop putuppax.

12  Hõnhã ꞌãte Kunnix puk hãm putup, puyĩy tikmũꞌũn yũmmũg ꞌũkummuk 
Yeyox yõg mõꞌpok teꞌ koit xop, puyĩy yãy xexka ꞌãktux hok. Hamũn, nõm te 
hãmꞌãktux hãpxopmã yãg mũn putuk. Paꞌ koit. 13 ꞌÃp Kunnix yõg mõꞌpok 
xop xeꞌeꞌah nõꞌõm, yãꞌ koit xop. Nõm te hãmꞌãktux hãpxopmã max, tu 
Kunnix yõg mõꞌpok xop putuk. 14 Hãmũn, Hãmgãyãgnãg te yãyhã pexkox 
yõg nũꞌpok xop putuk, yãꞌ max xeꞌẽgnãg xop putuk. 15 Tikmũꞌũn xohix teꞌ 
yũmmũg Hãmgãyãgnãg yõg tikmũꞌũn te hãpxeꞌe mĩy xop putuk. Nõm te 
hãpkummuk mĩy, ha Topa te yõg hãpkummuk mĩyꞌax xohix yãnãn putup.

Hãpxop kummuk Paot yõg
16 ꞌÃte xe hãmꞌãktux, ꞌãpu hãmpeꞌãpaxex hok, ꞌãte hãpxopmã hitop. Pa ꞌãxop te 

hãmpeꞌãpaxex, ꞌãte hãpxopmã hitop, kopxix yãy xexka ꞌãktux, yã tik hitop putuk. 
17 ꞌÃte hãmꞌãktux putup, pa Topa te hãmꞌãktux te kaxĩy putupꞌah. ꞌÃte yãy xexka 
ꞌãktux, kopix tik hitop putuk. 18 Paꞌ pip tikmũꞌũn xohix, tu yãy xexka ꞌãktux, yã 
hãm xexka yõg tikmũꞌũn kummuk putuk, yĩy ꞌãte yãy xexka ꞌãktux putup kamah. 
19 ꞌÃxop te hãmpeꞌãpaxex hãmyũmmũg xexkaꞌ, xayĩy ꞌãxop hitop ꞌãpakpax. 20 Tik 
te ꞌãxop xatpax, ha ta ꞌãxop nõm ꞌãpax, tuꞌ mĩy. Tik te ꞌõg hãpxop pop, ha ta ꞌãxop 
nõm popmãꞌ. Tik te ꞌãxop tuxhok, xa hãpxopmã hok, ha ta ꞌãxop nõm mĩy ꞌohnãg. 

Tik te yãy xexka ꞌãktux, ha ta ꞌãxop hãmpeꞌãpaxex ꞌũxexka tihik. Tik te yãy yĩm 
hã ꞌãpa yĩn kix, ha ta ꞌãxop hãmpeꞌãpaxex yãꞌ max tihik. 21 ꞌŨgyãyhãhup, pa ꞌãte 
hãmꞌãktux putup, ꞌũgmũg puꞌuk hu nõm tik te hãpxopmã putuk ꞌohnãg.

Pa tik te yãy xexka ꞌãktux, kopxix yãy xexka ꞌãktux putup kamah, tu 
hãmꞌãktux hitop. 22 ꞌOk tik te ꞌEmeneo xop kopaꞌ pip? Hamũn, yãg mũn kamah. 
ꞌOk tik te ꞌIyaet xop kopaꞌ pip? Hamũn, yãg mũn kamah. ꞌOk ꞌAmanãm yõg 
xupepmã xop kopaꞌ pip tihik? Hamũn, yãg mũn kamah. 23 ꞌOk tik te Kunnix 
pu hãpxopmã max? Hamũn. ꞌÃte Kunnix pu hãpxopmã max punethok. Yã ꞌãte 
hãmꞌãktux hitop, tup-tox kummuk putuk. ꞌŨhãm puꞌuk tihik pak hãm kaꞌok. Tik 
pip kutõgnãg kanet kaꞌok kopah, pak xip punethok kanet kaꞌok kopah. Tikmũꞌũn 
te nõm kix kutõgnãg xikot hã, pak kix punethok xikot hã. Tik xakix kutõgnãg 
kõmnãg, pak xok punethok kõmnãg. 24 Yoneo xop tek kix xikot hã ꞌũxohix 
teꞌ 39. Hã kaxĩy ꞌũgkix xohix teꞌ 5. 25 Hõm xop tek kix punethok xikot hã. Hã 
kaxĩy ꞌũgkix ꞌũxohix teꞌ 3. Yoneo xop te mĩkaxxap punethok hãg tux yãp-xet, 
nũy ꞌũkputex. ꞌŨgmũ yõg mĩpkox yãy koxyõy tikoyuk kõnãg yĩmũꞌ, tuk xip puxet 
kõnãg kopa mãyõn mõg tox hã xix ꞌãmnĩy tox hã. 26 ꞌÃte hãpkumep punethok, 
tuk xok punethok kõmnãg kõnãg xexka kopah, tu xupxet tep-tex punethok 
kõmnãg, ha Yoneo xop tek kummugãhãꞌ xix Yoneo kũnãpa pip xop teꞌ. ꞌŨkxok 
kõmnãg kõmẽn kopah, xix mĩmãtik kopah, xix kõnãg xexka kopah, haꞌ xape teꞌ 
koit xop tek kummugãhãꞌ. 27 ꞌŨghãm kaꞌok, hu ꞌãmnĩy punethok ꞌĩhã mõgyõn 
kutõgnãg, tu putup tek putex punethok, tu kõnãg putup tek putex punethok, 
tuk xitꞌax pip kutõgnãg, xik pet pip kutõgnãg, xix yõg topixxax kutõgnãg, 28 xix 
hãpxop xohik-tõgnãg, tu ꞌãmnĩy xohix hã ꞌãte hãpxopmãhã Yeyox kopa kuxa 
mãm xop xohix puꞌ, yãg hãm kaꞌok. 29 Hamũn, Yeyox kopaꞌ kuxa mãm xop puꞌuk, 
kopxix ꞌũgkuxa hittup ꞌohnãg, tuk puꞌuk kamah. Tikmũꞌũn te Yeyox kopa kuxa 
mãm xop mõgãhãꞌ, pu hãpkummuk mĩy, kopxix ꞌũggãy, tuk kuxa hittup ꞌohnãg.

30 Pax ꞌũ yãy xexka ꞌãktux, kopxix yãy puꞌuk ꞌãktux putup. 31 ꞌŨxip Topa yã 
yũmũg xuxyã Yeyox mũktak. ꞌŨmax xeꞌẽgnãg Topah, tu yõg hãmyãxatamuk xohix 
kux ꞌohnãg. Tuteꞌ yũmmũg ꞌãteꞌ koit ꞌohnãg. 32 Hõmã ꞌũkxip kõmẽn Namãn tuꞌ, ha 
taꞌ xip hãpxexka yõg xatꞌax yõg gohenanok te mõꞌpok xonat, puyĩy kõmẽn pakꞌax 
yõg hãmyĩkox pẽnãꞌ, puyĩy xonat ꞌũgmũy. Yã mĩkaxxap hã nõꞌõm hãmpakꞌax, tuꞌ 
tox. 33 Paꞌ xip hãmkoxnãg hãmpakꞌax tuꞌ, ha ꞌãte nõm hãg xupep, tu manex kopak 
yũm, hak xape tek yĩyxohõnnãhã manex hã poxit hã, ha tak mõg.

Paot te hãpxop xeꞌẽgnãg pẽnãhã pexkox tuꞌ

12  1 ꞌAꞌ maxꞌah, yãy xexka ꞌãktux, yãꞌ kummuk, yã ꞌãte xe yãy xexka ꞌãktux 
putup. ꞌÃte yãy yõnkupꞌax ꞌãktux putup, yã Topa te ꞌãꞌ mũg hãpxop xohix 

ꞌũgyõnkup hã. 2 Hõmã hãmyãxatamuk teꞌ 14 ꞌĩhã hãm tek mũg, nũy ꞌũgmõgã pepix 
pexkox tuꞌ. ꞌÃteꞌ yũmmũgꞌah, ꞌok pek mõg, ꞌok pek yõnkup, ꞌãteꞌ yũmmũgꞌah. Yã 
Topap-xet teꞌ yũmmũg. 3 ꞌÃte xe hãmꞌãktux. ꞌOk pe hãm tek mũg, nũy mõgã pepix 
pexkox tuꞌ, ꞌok pek yõnkup, ꞌãteꞌ yũmmũgꞌah, pa Topap-xet teꞌ yũmmũg. 4 ꞌŨkxip 
ꞌõnte pexkox tuꞌ, tu hãpxop xeꞌẽgnãg ꞌãpak, pa nõm ꞌãktux yũmmũg ꞌohnãg. 

2 KONĨN 11 ,  12

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



369

Tikmũꞌũn te nõm xop ꞌãktux yũmmũg ꞌohnãg. 5 ꞌÃte yãy xexka ꞌãktux putupꞌah, 
pa yãy puꞌukꞌax ꞌãktux putup. 6 Pax ꞌũ yãy xexka ꞌãktux, kopxix hãmꞌãktux hitop 
putupꞌah, pa hãpxeꞌe ꞌãktux. Pa ꞌãte yãy xexka ꞌãktux putupꞌah. ꞌÃte yãy xexka 
ꞌãktux, puxix tikmũꞌũn hãmpeꞌpaxex ꞌũgxexkaꞌ. Pa ꞌãmhok, tikmũꞌũn te yõgnũ 
hãpxopmãꞌax pẽnãhãꞌ, tu yõg hãmꞌãktux ꞌãpak, puxix tikmũꞌũn ꞌũgyũmmũg.

7 Pa Topa tep-tupꞌah, ꞌãte yãy xexka pekpaxex. ꞌÃteꞌ pẽnãhãꞌ hãpxop max 
xeꞌẽgnãg pexkox tuꞌ, yĩy ta ꞌãꞌ hõm Topa teꞌ hãpxũy, yã mĩmyãm putuk 
ꞌũgyĩn kopah, yã Hãmgãyãgnãg yõg mõꞌkutnãꞌax putuk tuk xũygãhãꞌ, ꞌũyĩy 
yãy xexka pekpaxex hok. 8  ꞌÃte Topa pu yãy xũy ꞌãktux tikoyuk, tu Topa 
puꞌ kax, puyĩy ꞌũkxũy xut. 9 Pa Topa te: “ꞌÃmhok, puxix. ꞌŨkxip ꞌãmũtik, tu 
xa hãmmaxnãhãꞌ. Puxix. ꞌŨgkaꞌok, ꞌĩhã ꞌãpuꞌuk”. Kaxĩy. Topa tek hittupmã 
ꞌohnãg. Puxix, ꞌũgkuxa hittup. ꞌÃte yãy puꞌukꞌax ꞌãktux maxp-tup, ha 
Kunnix xip ꞌũgmũtik, tu hãpxopmã max punethok putup. Yãꞌ kaꞌok Kunnix. 
10 ꞌŨgpuꞌuk, ha tikmũꞌũn tek mũn ꞌãktux kummuk, hak xũy, ha tikmũꞌũn 
tek kuteꞌex kummuk, haꞌ maxꞌah hãpxop, ꞌĩhã ꞌãte Kunnix pu hãpxopmãhãꞌ. 
Pa puxix. ꞌŨgkuxa hittup. ꞌŨkpuꞌuk, kopxix ꞌũgkaꞌok.

Putep mũn mĩy putup Yeyox kopa kuxa mãm xop
11 Hamũn, ꞌãte hãmꞌãktux hitop nõmhã, pa ꞌãxop tep-tup. ꞌÃxop te 

hãmpeꞌãpaxex ꞌohnãg ꞌũgmax. Hamũn, ꞌũkpuꞌuk, pak max kamah, yã 
Yeyox yõg mõꞌpok teꞌ koit xop putuk, nõm tihi ꞌãxop kopah. 12  ꞌŨkxip Yeyox 
yõg mõꞌpok xop kopah. ꞌÃxop teꞌ yũmmũg, tuꞌ pẽnãhã hãpxopmãꞌax ꞌãte 
nõm mĩy punethok. ꞌÃte hãpxopmã kaꞌok xeꞌẽgnãg ꞌãxop kopah, ha ꞌãxop 
teꞌ yũmmũg Topa teꞌ mĩy, ha ꞌãkuxa teꞌ yẽy. Yã hãpxopmã kaꞌok xeꞌẽgnãg. 
13 ꞌÃte ꞌãxop kopa hãpxopmãhãꞌ, Yeyox kopa kuxa mãm xop nõy xohix kopa 
putuk, pa ꞌãte ꞌõg hãpxop pop ꞌohnãg xix ꞌõg tayũmak, pa Yeyox kopa kuxa 
mãm xop nõy xohix te ꞌã hãꞌ teheh, tu ꞌãꞌ popmãhã hãpxop xix tayũmak. 
Yã hã kaxĩy maxꞌah. ꞌÃteꞌ kummuk mĩy. ꞌApu ꞌũxaxogãꞌ, pu tuꞌ kux.

14 Hõnhã putat tikoyuk ꞌĩhãg mõg putup ꞌãxop hah, tu ꞌa ꞌãte xa tuk kax 
putupꞌah. ꞌÃte ꞌãxop putup, pa ꞌõg tayũmak putupꞌah. Hamũn, ꞌũmaxꞌah 
ꞌũk-tok te yõg ꞌãtak pu popmãhã hãpxop xohix xiꞌ tut puꞌ, paꞌ max ꞌãtak 
tek-tok puꞌ popmãhã hãpxop xohix xiꞌ tut teꞌ. 15 Hak kuxa hittup, tu yõgnũ 
hãpxop xohix põpmãhãꞌ, tu xa hok hãm kaꞌok putup, nũy ꞌãxop hãg tehet. 
ꞌÃte ꞌãxop putuppax xexkaꞌ. ꞌOk ꞌãxop tek putuppax putup kutõgnãg?

16 ꞌÃxop teꞌ yũmmũg ꞌãteꞌ pop ꞌohnãg ꞌõg hãpxop, pa tikmũꞌũn te hãmꞌãktux 
putup ꞌãte ꞌãxop puꞌ koit, tu ꞌãxop mõgãhã, paꞌ koit. 17 Texĩy? ꞌOk ꞌãte tik mõꞌpok, 
puyĩy ꞌõg hãpxop pop? ꞌÃmhok. 18 ꞌÃte Tit pu: “ꞌÃpu mõg tikmũꞌũn hah”. Kaxĩy. 
Yĩy taꞌ mõg Tit ꞌãxop hah. Ha ꞌãte taknõy nõy mõꞌkutnãhã Tit mũtik. ꞌOk Tit te 
ꞌõg hãpxop pop? Putep hãmpeꞌãpaxex? ꞌÃmhok. ꞌOk Tit te hãpxopmã tek mũn 
putuk? ꞌOk Tit tep-tup ꞌãte nõm putup? Hamũn. 19 ꞌOk ꞌãxop te hãmpeꞌãpaxex 
ꞌũgmũꞌãtep-tup, tu hãmꞌãktux punethok, xayĩy ꞌãxop ꞌũgmũn putup? ꞌÃmhok. 
Pak mũꞌãte hãmꞌãktux, ha Topa te nõm ꞌãpak, ha Kunnix tep-tup nõm 

hãmꞌãktux. ꞌŨgmũꞌãte hãpxopmã xohix, nũy ꞌãxop hãg tehet. 20 ꞌŨgkuxa nõg. ꞌÃte 
hãmpekpaxex ꞌũgmũg mõg putup ꞌãxop hah, pa ꞌãxop te yãyhã kummuk, tuꞌ 
putuk ꞌohnãg ꞌãte nõm putup. ꞌÃte hãmpekpaxex ꞌãteꞌ putuk ꞌohnãg ꞌãxop te nõm 
putup. ꞌŨgkuxa nõg. ꞌÃte hãmpekpaxex ꞌãte ꞌãxop pẽnãp-tup, ꞌĩhã ꞌãxop te yãy 
mãnõg, tu ꞌãxop teꞌ yĩpkumĩy, tu ꞌãxop gãy, tu ꞌãxop teꞌ xupkũmĩy, tu hãmꞌãktux 
kummuk, tu hãpxũmãhĩy, tu yãy xexka peꞌãpaxex, tu yãy kuteꞌex pax. 21 ꞌŨgkuxa 
nõg. ꞌÃxop hak mõg putup. ꞌÃte hãmpekpaxex Topa tek mũn yãyhãhupmãp-tup 
ꞌãxop kopah, hak kuxa hittup ꞌohnãg putup. ꞌÃteꞌ pẽnãp-tup tikmũꞌũn kummuk 
nõm te hãpkummuk mĩy, paꞌ yãyhãhup ꞌohnãg, tu hãpkummuk mĩyꞌax kux 
ꞌohnãg, yãꞌ nõy hãꞌ xupxet, tu hãpkummuk mĩyꞌax xohix putuppax.

Hãmꞌãktux kuxꞌax

13  1 Yã putat tikoyuk nõmhã, ha tak mõg putup ꞌãxop hah. Topa yõg tappet 
te: “Tikmũꞌũn tix ꞌok pe tikoyuk te, ‘Nõm te hãpkummuk mĩy, hak mũꞌãte 

hãpkummuk mĩyꞌax pẽnãhãꞌ’. Kaxĩy. ꞌÃpu nõm ꞌãpax. Pa yãp-xet te nõm ꞌãktux, 
ꞌãpu nõm ꞌãpax hok.” Kaxĩy. 2 Hõmã putat tix ꞌĩhã ꞌãte hãpkummuk mĩy xop pu 
hãmꞌãktux, hu, “ꞌÃxop te hãpkummuk mĩy. ꞌÃpu ꞌũhup!” Kaxĩy. Hõmã ꞌãte xe 
nõm ꞌãktux. Hãpxip ꞌĩhãg mõg putup ꞌãxop hah, tu ꞌãte hãpkummuk mĩy xohix 
xop xũygãp-tup. 3 ꞌÃte hãpxop xeꞌe mĩy putup, ha ꞌãxop teꞌ pẽnãp-tup, tuꞌ yũmmũg 
Kunnix te ꞌã yãy ꞌãxetꞌax hõm. Kunnix ꞌũkaꞌok. ꞌÃxop te nõm pẽnãhãꞌ. 4 Pa hõmã 
Kunnix ꞌũpuꞌuk, yã tikmũꞌũn tep-tex mĩpkupnix yĩmũꞌ, pa hõnhã ꞌũxip, ha Topa teꞌ 
hĩnnãhãꞌ, yĩy hõnhãꞌ kaꞌok. Yũmũꞌãte Kunnix kopa kuxa mãm, tu nũmũtik mõg, 
tu yũmũg puꞌuk, pak mũg tip-tup ꞌãxop kopah, ha Topa tek mũg kaꞌogãp-tup.

5 ꞌÃpu yãy yõg hãpxopmãꞌax kopit. ꞌÃpu yãy kopit, nũy yãy kuxa yũmmũg. ꞌOk 
ꞌãkuxa mãm Yeyox kopah? Hamũn, ꞌãxop teꞌ yũmmũg Yeyox xip ꞌãkuxa kopah. 
Pa ꞌãkuxa mãm ꞌohnãg Yeyox kopah, puxix Yeyox xipꞌah ꞌãkuxa kopah. 6 ꞌÃteꞌ hip 
ꞌãxop teꞌ yũmmũg putup ꞌũgmũg xeꞌeꞌ, tuk mũg pip Yeyox yõg mõꞌpok xop kopah. 
7 ꞌŨgmũꞌãte Topa pu hãmꞌãktux, tuꞌ xak, xayĩy ꞌãxop hãpkummuk mĩy hok. ꞌAk 
mũꞌãtep-tupꞌah, pu tikmũꞌũn hãmꞌãktux ꞌũgmũg hãm max ꞌãxop kopah, yã ꞌãxop 
te hãmmax mĩy, pak mũꞌãtep-tup, xayĩy ꞌãxop hãmmax mĩy, puyĩy tikmũꞌũn 
yũmmũg ꞌũgmũg puꞌuk, pa Topa ꞌũkaꞌok. 8 ꞌŨgmũꞌãte hãpxeꞌe koxyõy ꞌohnãg, 
pa hãpxeꞌe ꞌãktux yũmmũg. 9 ꞌŨgmũg puꞌuk, ha tikmũꞌũn tek mũg putup nõg, 
kopxik mũg kuxa hittup. ꞌÃxop kaꞌok, kopxik-mũg kuxa hittup, tuk mũꞌãte Topa 
pu hãmꞌãktux, tu ta tuk kax, pu Topa ꞌãxop max xeꞌe mĩy. 10 ꞌŨkxip hãptox ꞌãxop 
tuꞌ, tu nũꞌ tappet kaxꞌãmiꞌ, nũy ꞌũggãy ꞌohnãg ꞌãxop kopah, yã Topa tek xexka mĩy 
putup ꞌãxop kopah, ꞌũyĩy ꞌãxop hãg tehet, ꞌũyĩy ꞌãxop koxyõy hok.

11 ꞌŨkuxꞌax tappet. ꞌŨkxape xop, ꞌãpu ꞌũxax, nũy hãpxopmã max xohix. 
ꞌÃpu yõgnũ hãmꞌãktux ꞌãpax. ꞌÃpu ꞌãp-tox puxet ꞌãxop. Yãy kix hok, ha Topa 
te mõ ꞌãxop yãy xeꞌẽgnãg, tu ꞌãxop kopa xip putup, nũy ꞌãkuxa mãmmãꞌ.

12  ꞌÃpu yãy mũy xape max xop putuk. Yeyox kopa kuxa mãm xop xohix 
te hãmꞌãktux ꞌãxop peꞌpaxex.

13  Topa yõg tikmũꞌũn xohix te ꞌãxop peꞌpaxex. 14 ꞌŨgmũꞌãtep-tup, puyĩy 
yũmũg xuxyã Yeyox Kunnix ꞌãxop pu hãmmaxnãꞌ, xayĩy ꞌãxop mũtik mõg. 
Tu ta tuꞌ kux. 

Tuteꞌ kuxa mãm kaꞌok xop pu ꞌãneo

1  1 ꞌŨgmũn Paot. ꞌÃte xa kaxꞌãmi nũhũ tappet. Yeyox Kunnix tek 
yãykutnãhãꞌ, xix Topa tek yãykutnãhãꞌ. ꞌA tikmũꞌũn tek nũnnãꞌah. Pa 

Yeyox Kunnix te nũgkutnãhãꞌ, xix yũmũg ꞌÃtak Topa teꞌ. Yã nõm te Yeyox 
Kunnix putpuꞌ hĩnnãhãꞌ. 2  Nũnte ti yũmũg xape xop. Yãꞌ xohix te xa ꞌãneo 
hõm, xix hãpxexka Ganax yõg kuxa mãm kaꞌok xop xohix pu ꞌãneo hõm.

3  Pũyã yũmũ yõg ꞌÃtak Topa xa hãmmaxnãꞌ, xix yũmũg xuxyã Yeyox 
Kunnix xa hãmmaxnãꞌ, xix ꞌãkuxa mãmmã.

4 Yũmũg xuxyã Yeyox Kunnix te yãy mũn hõm, nũy yũmũg pupi tuꞌ 
xok, yũmũꞌãte hãpkummuk mĩy hah. ꞌŨxok, nũy yũmũg mõy hãm xexka 
kummuk kopah. Yã yũmũ yõg ꞌÃtak Topa tep-tup. 5 ꞌÃpu yũmũg xohix te 
Topa max xeꞌẽgnãg ꞌãktux mõꞌkumak mõg, tuꞌ xuktux kux ꞌohnãg. Hamũn.

Yã hãmꞌãpak max puxehnãg Topa yõg
6 ꞌÃy! ꞌÃxop texĩy tu Topa nĩm mõꞌkaꞌok. Tute ꞌãxop xãnãhãꞌ, puyĩy Kunnix 

xa hãmmaxnãꞌ. Pa ꞌãxop te hãmꞌãpak max nõy ꞌãpak nõmhãꞌ. Yã hãmꞌãpakꞌax 
puknõg, ꞌap Topa yõgꞌah. 7 ꞌAp xeꞌeꞌah. Nõm xop te ꞌãxop kummugãhãꞌ, tuꞌ 
xak, nũy Kunnix yõg hãmꞌãpak maxꞌax nõy yãnãn, pu tuꞌ yãyhã hitop. 8 Pax 
ꞌũgmũg xa hãmꞌãpak max nõy ꞌãktux, puxix Topa ꞌũgkummugãꞌ, nũy pago. Pax 
pu pexkox yõg nũꞌpok xop nũn pexkox tuꞌ, tu xa hãmꞌãpak max nõy ꞌãktux, 
puxix Topa ꞌũkummugãꞌ, nũy pago. Hamũn. Hõmã ꞌãte xa hãmꞌãpak maxꞌax 
ꞌãktux, 9 ꞌũgmũꞌãte hãmꞌãktux tap, tu hõnhã nõm ꞌãktux ꞌũxeheh. Tik ꞌũm te 
hãmꞌãpak maxꞌax puknõg ꞌãktux, pũyã Topa nõm kummugãꞌ, nũy tu pago. Yã 
nõm hãmꞌãpak max puknõg. 10 Piyã ꞌãteꞌ xak nõmhãꞌ? ꞌOk pe tikmũꞌũn te yõg 
hãpxopmãꞌax putup? ꞌOk pe Topa te yõg hãpxopmãꞌax putup? Yã Topah, ꞌa 
tikmũꞌũnꞌah. Pax ꞌũg xak, puyĩy tikmũꞌũn yõg hãpxopmãꞌax putup, kopxik mũn 
hãm hok Topa tuꞌ. Yã tikmũꞌũn tuk hãmꞌax. Pa Topa mũn puk hãm xeꞌẽgnãg.

PAOT TE HÃPXEXKA 
GANAX YÕG TIKMŨꞌŨN 

PU TAPPET KAXꞌÃMIꞌ

Texĩy Topa te Paot mõꞌkutnãhãꞌ
11 ꞌŨxape xop, ꞌãte ꞌãp-tup, xayĩy hãmyũmmũg. ꞌÃte hãmꞌãpak maxꞌax 

ꞌãktux, ꞌa tikmũꞌũn tek xatꞌah, ꞌãte nõm hãmꞌãpak maxꞌax ꞌãktux. 12  ꞌA 
tikmũꞌũn te ꞌã hãmyũmmũgãꞌah, tu ꞌãꞌ xuktuxꞌah, pa Yeyox Kunnix teꞌ.

13 Ha ta ꞌãxop te yũmũ yõg hãpxopmãꞌax yũmmũg tap. Hõmã ꞌãte Yoneo xop 
yõg hãpxopmãꞌax tat, tu Kunnix kopaꞌ kuxa mãm xop kuteꞌex kummuk pax, tuꞌ 
xak, nũy nõm pu hãpkummugãꞌ, puyĩy nõm xop yãyxatat, tu yãy nõãꞌ. 14 Hak 
xexka nõynãg mõg Yoneo xop kopah, yã Yoneo xop mõnãyxop yõg hãpxopmãꞌax 
xohix tat ꞌãteꞌ. Yãꞌ xatꞌax xohix ꞌãteꞌ mĩy mãynãg, tuꞌ xatꞌax ꞌũm xaxok ꞌohnãg.

15 Hõmã ꞌũktut tek put xetꞌah, ꞌĩhã Topa ꞌã yãykutnãhãꞌ, tuk xãnãhãꞌ, nũy 
mõgkutnãꞌ. Yã Topa te ꞌã hãmmaxnãhãꞌ, 16 tu ꞌãꞌ mũg yãy kutok pit, ꞌũyĩy 
hãmꞌãpak maxꞌax ꞌãktux Yoneo xop hãꞌ puknõg xop puꞌ. ꞌÃte tikmũꞌũn ꞌũm 
yĩkopit ꞌohnãg. Nõm te tuk mũn yũmmũgã ꞌohnãg. 17 ꞌAk mõgꞌ ah kõmẽn 
Yenoyanẽn tuꞌ, tu hãmꞌãktux ꞌohnãg Yeyox yõg mõꞌpok xop mũtik. Yã Yeyox te 
nõm mõꞌpok hãmãxap, tuk-nãy tuk mũn mõgkutnãhã. Ha tak mõg ꞌAnap tuꞌ, 
tu mõktuk xupep. Hãpxip ꞌĩhãg nũn putpu kõmẽn Namẽn tuꞌ, tu nũktuk xupep. 
18 Hãmyãxatamuk tikoyuk nõg, ha tak mõg Yenoyanẽn tuꞌ, nũy nox xip Pet pet 
tuꞌ, nũy hãmꞌãktux, tu noxk xip ꞌamnĩy te 15 hã. 19 Hamũn, ꞌãte pẽnãhã Pet xix 
Tiak, yã yũmũg xuxyã yãy taknõy, pa mõꞌpok xop nõy ꞌaꞌ pẽnãꞌah.

20 ꞌÃte kaxꞌãmi nũhũ tappet, tu hãpxeꞌe kaxꞌãmiꞌ, tuꞌ koit ꞌohnãg. Topa 
keppa ꞌãteꞌ xuktux.

21 Hãpxip ꞌĩhã tak mõg hãpxexka Xit tuꞌ, xix hãpxexka Xinix tuꞌ, 22  ha 
hãpxexka Yonex yõg kuxa mãm kaꞌok xop tek yũmmũg ꞌohnãg, 23  pãyã 
hãmꞌãpak, hu: “Hõmã Paot tek mũg kummugãhãꞌ, pa hõnhã Topa yõg 
hãmꞌãpak maxꞌax ꞌãktux. Hõmã tutep-tup, nũy Topa yõg putat max 
koxyõy, pa hõnhã Topa yõg hãpxopmãꞌax ꞌãktux,” kaxĩy. 24 Tuꞌ kuxa 
hittup ꞌũgmũn hã, tu Topa ꞌãktux max.

Paot xix Yeyox yõg mõꞌpok xop

2  1 Hãmyãxatamuk te 14 nõg, ha ta xek mõg kõmẽn Yenoyanẽn tuꞌ, Maname 
mũtik mõg, tu Tit mõgãhãꞌ, 2 Yã Topa te ꞌãꞌ pẽhãhãꞌ, tu ꞌãꞌ xuktux, tuk xat, 

ꞌũmõg Yenoyanãn tuꞌ, hu tak mõg, tu mõktuk xupep, tuꞌ pẽnã maxꞌax xexka xop 
mũtik hãmꞌãktux, ꞌap nõy xop mũtik hãmꞌãktuxꞌah. ꞌÃte nõm hãmyũmmũgãhã 
hãmꞌãpak maxꞌax, ꞌãte nõm ꞌãktux hãmpuknõg xop puꞌ, nõm xop te Yoneo 
xop hãꞌ puknõg, puyĩ xexka xop ꞌũghãmꞌax ꞌãktux max. 3 Ha Tit mũn xip 
ꞌũgmũtik, tu hãpxexka Genex yõg tihik, yã Yoneo xop hãꞌ puknõg, pa tik xop 
tek xat ꞌohnãg, pu Tit yãy xax xax ꞌũyĩmap. ꞌÃmhok. 4 Paꞌ nũn mõꞌãmãꞌax xop, 
ꞌap Kunnix kopaꞌ kuxa mãmꞌah, yã xetxox hex putuk, tuꞌ nũn, tu nũktu yũmũ 
yõg xop kopaꞌ mõxahãꞌ, nũy yũmũ yõg hãpxopmãꞌax max pẽnãꞌ. Yã yũmũ yõg 
hãpxop xakꞌax ꞌap-tuxꞌah, yã yũmũg kuxap-xet Yeyox Kunnix kuxa mũtik. 
Pa nõm mõꞌãmãꞌax xop tek putup, nũy yũmũg mõgã putat kummuk hã, nũy 

yũmũg kuxa hĩy, ꞌũyĩy hittup hok. Yã nõm teꞌ xat pax nãm. Yã ꞌũyõg hãpxop 
xakꞌax putux. 5 Ha tak mũꞌãte nõm komut xop ꞌãpak ꞌohnãg. Hamũn, nõm ꞌãpak 
ꞌohnãg hokꞌah, xayĩy ꞌãxop pip kaꞌok Topa yõg hãmꞌãpak max tuꞌ.

6 Ha taꞌ xexka xop, yã tikmũꞌũn te nõm peꞌpaxex xexkaꞌ. (ꞌOk xexkaꞌ pek-
tõgnãg? Yãꞌ nõy putuk. Topa te tikmũꞌũn yõg hãpxopmãꞌax xohix kopit, tuꞌ xax 
max hãꞌ kopit ꞌohnãg, pãyãꞌ kuxa kopaꞌ pẽnãhãꞌ.) Nõm xexka xop tehomi ꞌã 
hãmyũmmũgãhã hãm ꞌohnãg, 7 pa nõm xop tek yũmmũg, Topa te mõgkutnãhã 
ꞌũgmũn, ꞌũyĩy Topa yõg hãmꞌãpak maxꞌax ꞌãktux Yoneo xop hãꞌ puknõg xop puꞌ, 
pa Topa te mõ Pet kutnãhã Yoneo xop hah. Ha nõm xexka xop teꞌ yũmmũg. 8 Topa 
tek kaꞌogãhãꞌ, tu nũgkutnãhãꞌ, ꞌũmõg Yoneo hãꞌ puknõg xop hah, ha ta Topa te 
Pet kaꞌogãhãꞌ, tu mõꞌkutnãhãꞌ, pu Yoneo xop ha mõg. 9 Topa te ꞌã hãmmaxnãhãꞌ, 
ha Tiak teꞌ yũmmũg, xix Pet teꞌ, xix Yoãm teꞌ. Yãꞌ pẽnã maxꞌax xexka xop tek yĩm 
nuhuk, xix Maname yĩm nuhuk, yãk mũg xohix xape xeꞌeꞌ. ꞌŨgmũꞌãte yãy mũtik 
hãmꞌãktux, tuꞌ xuktux, ꞌũmax ꞌũgmũg hãm Yoneo hãꞌ puknõg xop kopah, ha taꞌ 
nõm hãm Yoneo xop kopah. 10 Pa nõm tek mũꞌãꞌ xak, pu hãpxop popmã pax ꞌũhok 
xop puꞌ. Hamũn. ꞌãtep-tup xexkaꞌ, nũy hãpxop popmã pax.

Pet xix Yoneo hãꞌ puknõg xop
11 Hõmã ha taꞌ nũn Pet, kõmẽn ꞌÃtikit tuꞌ nũn, ha ꞌãte tikmũꞌũn keppa hãmꞌãktux, 

hu: “Pet, xate hãpkummuk mĩy.” Kaxĩy. 12 Hamũn. Pet xit hãmpuknõg xop mũtik, 
yãꞌ kuxa mãm kaꞌok xop, ha ta Tiak te nũꞌkutnãhã tihik, ha nõm nũn tu nũktuꞌ 
mõxahaꞌ, ha Pet teꞌ puknõg xop nĩm mõꞌkaꞌok. ꞌAp putupꞌah, puyĩy nũmũtik tu xit, 
Yoneo xop yĩpkutuk tuꞌ. 13 Ha taꞌ pip kama ꞌÃtikit yõg Yoneo xop, yã yũmũg xape 
xop, tu nõm te Pet yõg hãpxopmãꞌax tat, tuꞌ yĩpkutuk kamah. Hamũn, Maname 
kama te Pet peꞌ mõg, tu Pet yõg hãpxopmãꞌax tat kamah. 14 ꞌÃteꞌ pẽnãhãꞌ, ꞌap 
hãmyok mĩyꞌah, ꞌap hãmꞌãpak maxꞌax xeꞌeꞌah. ꞌÃte Pet pu hãmꞌãktux, ꞌũxohix 
keppaꞌ xuktux, hu: “ꞌÃmũn yã Yoneo, pa ꞌa xate mõnãyxop yõg hãpxopmãꞌax tatꞌah. 
Texĩy xateꞌ xat, pu Yoneo hãꞌ puknõg xop nõm hãpxopmãꞌax tat?” Kaxĩy.

ꞌŨxohix kuxa mãm Yeyox kopah, yĩy Topa teꞌ kuxa kummuk tupmãhãꞌ
15 ꞌŨgmũg mũn yã Yoneo xop kopak pip. ꞌŨgmũg tak yã Yoneo, xik mũg tut, 

yã Yoneo xeꞌeꞌ, ꞌaꞌ puknõg kummuk xop yõgꞌah, 16 pak mũꞌãte hãmyũmmũg: 
Tikmũꞌũn kuxa kaꞌok Yeyox Kunnix kopah, yĩy Topa teꞌ kuxa kummuk tupmãhãꞌ, 
puyĩy kuxa tu max. Pa tikmũꞌũn nõy te Topa yõg xatꞌax ꞌãpak, tuꞌ mĩy. ꞌOk hã kaxĩy 
yãy kuxa tupmã Topa keppa nõꞌõm? ꞌÃmhok. ꞌAp kaxĩyꞌah. Yũmũg mũn kama 
kuxa mãm kaꞌok Yeyox Kunnix kopah, pu Topa yũmũg kuxa kummuk tupmã. Yã 
hã kaxĩy Kunnix kopa yũmũg kuxa mãm kaꞌok. Mõyyex xatꞌax ꞌũm te yũmũg 
kuxa tupmã hok. Tep te Topa yõg xatꞌax mĩy, puyĩy Topa tikmũꞌũn kuxa kummuk 
tupmãꞌ, puyĩꞌ kuxa tu max? Yã tikmũꞌũn ꞌohnãg. 17 Pa yũmũg kuxa mãm kaꞌok 
Kunnix kopah, nũy yũmũg kuxa tu max, pa hãpkummuk mĩy. ꞌOk Kunnix te 
hãpkummuk mĩyꞌax nõynãꞌ mõgahãꞌ? ꞌÃmhok. 18 Hõmã ꞌãte hãpkummuk mĩy kux. 
Pax xeꞌ mĩy, kopxix ꞌũgkummuk, yã ꞌãte Topa yõg xatꞌax koxyõy. 19 ꞌŨgkummuk, ha 

Topa yõg xatꞌax teꞌ xat, puk putex, pa Kunnix tek pupiꞌ xok, yĩy Mõyyex yõg xatꞌax 
tek xat hok. Hã kaxĩy ꞌũgmõg Topa peheh, tu Topa yõkãmũg mõg. 20 Hõmã Kunnix 
tek pupiꞌ xok mĩpkupnix tuꞌ, ha Topa teꞌ putpuꞌ hĩnnãhãꞌ. Hõnhã ꞌak puxetꞌah, pa 
Kunnix xip ꞌũgkopah. Hõnhã Kunnix mũtik ꞌũgkuxa hi xeꞌẽgnãg. Yãg kuxa yũm 
kaꞌok Topak-tok pit kopah. Tute mõg yãy xeꞌẽgnãg, tuk pupiꞌ xok. 21 Topah, ꞌãmax, 
tu ꞌãꞌ hok hã hãmmaxnãhãꞌ, yĩg kuxa hi xeꞌẽgnãg. Paxpu Mõyyex yõg xatꞌax 
tikmũꞌũn kuxa kummuk maxnãꞌ, puxix Kunnix tuꞌ hok hãꞌ xok. Pa Topa teꞌ hok hãꞌ 
hõm. Yã yũmũg pupiꞌ xok Yeyox, tu yũmũg kuxa kummuk tupmãhãꞌ.

Hã texĩy Topa teꞌ kuxa kummuk tupmãhãꞌ

3  1 Hãpxexka Ganax yõg tikmũꞌũn, yã ꞌãxop putox kaꞌok, tu hãmyũmmũg 
ꞌohnãg. Tikmũꞌũn te ꞌãxop hitop mõgãhã hatoꞌah, hãmꞌãktux kummuk 

hã ꞌãmõgãhãꞌ. Hõmãg mũꞌãte ꞌãxop xohix pu hãmꞌãktux xeꞌeꞌ, Yeyox Kunnix 
xok mĩpkupnix tuꞌ, ha xateꞌ yũmmũg, tu ꞌãkuxa hãꞌ pẽnãhãꞌ. Pa tikmũꞌũn te 
ꞌãxop mõgãhã hatoꞌah. 2 ꞌÃpu hãmꞌãktux puxet. ꞌOk ꞌãxop te Mõyyex yõg xatꞌax 
xohix mĩy, pu Topa yãy Koxuk nũꞌkutnã ꞌã hah? ꞌÃmhok. ꞌA kaxĩyꞌah. ꞌOk ꞌãxop 
te Topa yõg hãmꞌãpak maxꞌax ꞌãpak, tu ꞌãkuxa mãm kaꞌok, puyĩy Topa Koxuk 
ꞌãkopaꞌ xihip? Yã hamũn. 3 ꞌÃxop texĩy ꞌãhitop xexkaꞌ? ꞌÃmõg kõnãmãhã Topa 
Koxuk mũtik, puyĩy ꞌãkaꞌogãꞌ, pa hõnhã xatep-tup, nũy ꞌãp-xet hã mõg, nũy 
yãy kaꞌogãꞌ, nũy ꞌãp-xet hã hãpxopmãꞌ. Teptu ꞌãxop teꞌ kaꞌax hã yãp-xehnãg 
mõg Topa yõg putat hã? 4 ꞌOk ꞌãxop te hitop hã xũy hã tot? Pũyã hitop hok! 
5 ꞌOk ꞌãxop te Mõyyex yõg xatꞌax mĩy, yĩy ta Topa te xa nũꞌkutnã yãy Koxuk, tu 
ꞌãxop kopa hãpxopmã kaꞌok xeꞌẽgnãg? ꞌÃmhok. Pa ꞌãxop te Topa yõg hãmꞌãpak 
maxꞌax ꞌãpak, tu ꞌãkuxa mãm kaꞌok, yĩy ta Topa te xa mõꞌkutnãhã yãy Koxuk, 
ha ꞌãxop kopa hãpxopmã max xeꞌẽgnãg. Hamũn. Yã kaxĩy!

6 ꞌÃpu ꞌAmanãm peꞌãpaxeh. Topa yõg tappet te: “ꞌAmanãm kuxa yũm 
kaꞌok Topa kopah, yĩy Topa teꞌ kuxa tupmãhãꞌ, pu kuxa tu max. Yã Topa te 
ꞌAmanãm yõg hãpkummuk mĩyꞌax xaxogãhãꞌ, pu tu kux.” Kaxĩy. Hã kaxĩy 
yũmũg kuxa mãm kaꞌok, yĩy Topa te yãy Koxuk yũmũꞌã nũꞌkutnãhãꞌ. 7 Yã 
ꞌãxop te hãmyũmmũg: Yã ꞌAmanãm hãꞌ mõkputox xeꞌeꞌ, yã ꞌãkuxa mãm kaꞌok 
kamah. 8 Hõmã Topa yõg tappet te yũmũꞌã hãmyũmmũgãhãꞌ, hu: “Hãpxip ꞌihã 
Yoneo hãꞌ puknõg xop kuxa mãm kaꞌok putup Yeyox Kunnix kopah, yĩy Topa 
teꞌ kuxa kummuk tupmãp-tup, puyĩꞌ kuxa tu max.” Kaxĩy. Tu xe ꞌAmanãm pu 
hãmꞌãpak maxꞌax ꞌãktux, hu: “Topa te ꞌãmũn hã hãmmaxnãp-tup, yãꞌ hep xop 
xohix ha hãmmaxnãp-tup, xexka xohix tuꞌ hãmmaxnãp-tup,” kaxĩy. 9 Ha ta 
ꞌAmanãm kuxa yũm kaꞌok, yĩy ta Topa te ꞌAmanãm hã hãmmaxnãhãꞌ, tuꞌ kuxa 
mãm kaꞌok xop xohix ha hãmmaxnãhãꞌ, yã ꞌAmanãm putuk.

10 Tikmũꞌũn ꞌum kuxa yũm kaꞌok Mõyyex yõg xatꞌax kopah, pu tuꞌ kuxa 
maxnã Topa puꞌ. Pa Topa yõg xatꞌax te hãpkummuk mĩyꞌax ꞌãktux kummuk. 
Hamũn, Topa yõg tappet te: “ꞌŨxohix ꞌũm te Mõyyex yõg xatꞌax xohix xexka 
mĩy hok, puxix Topaꞌ kummugãp-tup ꞌũyãnãn tuꞌ, nũy nõ kummuk mĩyꞌax hã 
pago.” Kaxĩy. 11 Yã tikmũꞌũn ꞌohnãg te Mõyyex yõg xatꞌax xohix mĩy, puyĩy 

Topaꞌ kuxa kummuk tupmãꞌ, puyĩꞌ kuxa tu max. Pa Topa yõg tappet te: “ꞌŨxohixꞌ 
kuxa mãm kaꞌok, puxix Topaꞌ kuxa kummuk tupmãꞌ, puyĩꞌ kuxa tu max. Yã 
nõm xop kuxa hi xeꞌẽgnãg,” kaxĩy. 12 Pa nõm nõy xop te Mõyyex yõg xatꞌax mĩy 
putup, nũy yãy kuxa kummuk tupmã Topa puꞌ. ꞌAp putukꞌah nõm xop kuxa 
mãm kaꞌok Topa kopah, puyĩy Topaꞌ kuxa tupmãꞌ. Yã yãy hãpxopmãꞌax hãꞌ kuxa 
maxnãp-tup. Yã Topa yõg tappet te Mõyyex yõg xatꞌax mĩy xop ꞌãktux, hu: 

“Nõm ꞌũm te Topa yõg xatꞌax xohix xexka mĩy xeꞌẽgnãg, puxiꞌ kuxa hiꞌ.” Kaxĩy.
13  Topa te: “Yãꞌ kummuk nõm te Mõyyex yõg xatꞌax xohix xexka mĩy 

hok. Yã ꞌãte nõm ha hãpkummu nõ gãp-tup, nũyhãpkummuk mĩyꞌax 
hã pago.” Kaxĩy. Pa Kunnix te hãpkummugãꞌax hãꞌ tot yũmũg pupiꞌ, tu 
yũmũg pupiꞌ xok, yã tute yũmũg mõy, ꞌũyĩy yũmũg hi xeꞌẽgnãg. Yã Topa 
yõg tappet te: “Yãꞌ kummuk nõm te mĩpkupnix tuꞌ xup.” Kaxĩy. 14 Ha 
mõktu Kunnix te yũmũg pupiꞌ xok, ꞌũyĩy yũmũg hi xeꞌẽgnãg. Topa teꞌ 
hok hã hãmmaxnãhãꞌ, puyĩy Yoneo hãꞌ puknõg xop ha hãmmaxnãꞌ. Yã 
hõmã Topa te ꞌAmanãm pu hãmꞌãktux xex, tu hãmmaxnãꞌax hep xop 
xohix ha ꞌãktux, tu hõnhã Yẽyox Kunnix hã hãmmaxnãhãꞌ, puyĩꞌ puknõg 
xop kuxa mãm kaꞌok Yeyox Kunnix kopah. Hõmã Topa te hãmꞌãktux xex, 
tuꞌ xuktux, yã yũmũꞌã ha yãy Koxuk nũꞌkutnãhãꞌ. Ha yũmũg kuxa mãm 
kaꞌok, yĩy ta Topa Koxuk te yũmũg kopaꞌ xip.

ꞌŨxatꞌax xix hãmꞌãktux xexꞌax
15 ꞌŨkxape xop, ꞌãte xa hãmyũmmũgãp-tup tu tikmũꞌun mĩyꞌax hã 

ꞌãyũmmũgãp-tup. Tik teꞌ nõy pu hãmꞌãktux xex, tu nõ kaxꞌãmi tappet tuꞌ. ꞌOk 
tikmũꞌun te nõ hãmꞌãktux xex koxyõy? ꞌÃmhok. ꞌOk tikmũꞌũn te hãmꞌãktux 
nõy kaxꞌãmi xehomiꞌ? ꞌÃmhok. 16 Hõmã Topa te ꞌAmanãm pu hãmꞌãktux 
xex, xix ꞌAmanãm yãy mõkputox pu hãmꞌãktux xex. Yã mõkputox puxehnãg 
ꞌãktux, ꞌap xohixꞌah. Yã Kunnix te ꞌAmanãm hãꞌ mõkputox xeꞌeꞌ. Yã Topa te 
yãy nõm kutnãhãꞌ. 17 ꞌŨyũmmũg. Hõmã Topa te nõm pu hãmꞌãktux xex, yã 
Topa teꞌ paꞌax hittap mĩy tikmũꞌũn mũtik, ha taꞌ nõg hãmyãxatamuk xohix 
teꞌ 430, ꞌĩhã Topa te tikmũꞌũn pu popmãhã Mõyyex yõg xatꞌax. ꞌOk Mõyyex 
yõg xatꞌax te nõ hãmꞌãktux xex koxyõy? ꞌOk paꞌax koxyõy? ꞌÃmhok. 18 ꞌOk 
Topa te hãmmaxnãhã Mõyyex yõg xatꞌax mĩy xop hah? ꞌOk pe hãmꞌãktux 
xex ꞌũkopaꞌ kuxa mãm xop pu hãmmaxnãhãꞌ? Yã hãmmaxnãhãꞌ! Pax pu 
Topa hãmmaxnã Mõyyex yõg xatꞌax mĩy xop hah, puxix hãmꞌãktux xex xop 
kuxa mãm kaꞌok xop ha hãmmaxnã hok. Pa Topa te ꞌAmanãm pu hãmꞌãktux 
xex, tu nõm ha hãmmaxnãhãꞌ.

19 Teptu Topa teꞌ xatꞌax xohix xat? ꞌŨxat, pu tikmũꞌũn hãmyũmmũg, nũy 
yãy yõg hãpkummuk mĩyꞌax yũmmũg. Mõyyex yõg xatꞌax pip kaꞌok, tu mõktuꞌ 
xupep ꞌAmanãm mõkputox, ha Topa te nõm pu hãmꞌãktux xex, ha pexkox yõg 
nũꞌpok xop te tik pu Mõyyex yõg xatꞌax xohix popmãhãꞌ, ha tik te tikmũꞌũn 
pu nõm popmãhãꞌ. Nõm tik te yãy koteꞌ xip. 20 Pa tik te yãy koteꞌ xip, puxix tu 
punethok. Pa Topa yãp-xet, ꞌap punethokꞌah. Topap-xet te hãmꞌãktux xex.

Texĩy ꞌũxatꞌax popmãhãꞌ
21 ꞌOk Mõyyex yõg xatꞌax te Topa yõg hãmꞌãktux xexꞌax nõãꞌ? ꞌÃmhok! 

Pax pu Mõyyex yõg xatꞌax tikmũꞌũn hĩnnãꞌ, puxix tikmũꞌũn nõm xatꞌax 
mĩy, nũy yãy kuxa kummuk tupmãꞌ. Pa ꞌãmhok, ꞌũxatꞌax teꞌ kuxa tupmã 
hok. 22  Pa Topa yõg tappet teꞌ kummuk ꞌãktux, tu tikmũꞌũn xohix xexka 
kummuk ꞌãktux, xiꞌ puknõg xop xohix xexka kummuk ꞌãktux, hãpkummuk 
mĩy hah. Topa yõg tappet te nõm ꞌãktux, pu tu kuxa mãm kaꞌok, puyĩy 
Topa hãmmaxnãꞌ. Topa te nõm pu hãmꞌãktux xex, tuꞌ kuxa mãm kaꞌok xop 
pu hãmꞌãktux xex, nõm xop kuxa mãm kaꞌok Yeyox Kunnix kopah.

23  Hamũn, yũmũg kuxa mãm kaꞌok nõmhã, pa hõmã Mõyyex yõg 
xatꞌax te yũmũg kuxa hĩy, kanet kaꞌok kopaꞌ hĩy putuk, ha mõktu 
yũmũg kuxa mãm kaꞌok nõmhã. 24 Hamũn, Mõyyex yõg xatꞌax te yũmũg 
hãmyũmmũgãhãꞌ, nũy yũmũg mõgãꞌ, ha mõktuꞌ xupep Yeyox Kunnix, pu 
tu yũmũg kuxa mãm kaꞌok Yeyox Kunnix kopah, puxix Topa yũmũg kuxa 
kummuk tupmãꞌ, ꞌũyĩy kuxa tu max. 25 Hu nõmhã yũmũg kuxa mãm 
kaꞌok, ha Topa yõg xatꞌax te yũmũꞌã hãmyũmmũgãhãꞌ, haꞌ kux.

26 ꞌÃxop xohix kuxa mãm kaꞌok Yeyox Kunnix kopah, hu ta ꞌãxop yã Topak-tok 
xop, yã ꞌãkuxap-xet Yeyox Kunnix kuxa mũtik. 27 Yã ꞌãxohix mõxaha Kunnix yõg 
xop kopah, ha ꞌãp-tox pix, yã ꞌãkuxa mãm Kunnix kopah, tu nõmhã Kunnix putuk, 
yã Kunnix xip ꞌãxohix kopah. 28 Yã Topa te yũmũg xohix hã teheꞌ, haꞌ yãy putuk 
ꞌũkuxa mãm kaꞌok xop, yã Yoneo xop xiꞌ puknõg xop te yãy putuk. Yã nõm teꞌ hok 
hãꞌ hãm, xix nõm te tayũmak hãꞌ hãm, tu yãy putuk. Yã tik xix ꞌũn te yãy putuk. 
Yã xohix teꞌ nõy putuk, yãꞌ xohix kuxa mãm kaꞌok Yeyox Kunnix kopah. ꞌAp pipꞌah 
ꞌũxexka xop xik-tõgnãg xop. Yã yãp-xet, ꞌũkuxap-xet, tu yãy putuk. 29 Yã ꞌãxop 
mõxakux Kunnix yõg xop kopah, hu ta kama ꞌAmanãm hã ꞌãmõkputox, ha Topa te 
xa hãmmaxnãp-tup kamah, yã tute hãmꞌãktux xex ꞌAmanãm mõkputox puꞌ.

4  1 ꞌŨyũmmũg. ꞌŨtak ꞌũm yõg hãpxop xohix, tuꞌ xok putup, hak-hãy tuk-tok 
teꞌ pop putup, ꞌũyõg ꞌãtak yõg hãpxop pop putup. Paꞌ xip ꞌãtak, hak-tok 

ꞌũhok, yãꞌ hok hãꞌ hãm yãy tak puꞌ. ꞌŨyõg ꞌãtak teꞌ popmãꞌax hãpxop, yãk-tok yõg 
hãpxop, tuꞌ pop putup, pa hõnhãꞌ popꞌah. Yã hõnhã hãmhõgnãg ꞌũk-tok. 2 Ha taꞌ 
xuxyã te nõm kutok xat, nũy tu pẽnã max, ha taꞌ xuxyã nõy te hãpxop pẽnãnãꞌ 
xip, nõm hãpxop ꞌãtak tek-tok puꞌ popmãꞌax, yã nõm tek-tok pẽnãhãꞌ, tu hãpxop 
pẽnãhãꞌ, tu mõktu nõm ꞌãmnĩy ꞌũm mõꞌnãhãꞌ, yã tik yõg ꞌãtak te nõm ꞌãmnĩy 
ꞌãktux tap. 3 Hã kaxĩy yũmũg mũn hõmã kamah. Yã yũmũꞌãte nõm kutok putuk, 
ha yãmĩy kummuk xop te yũmũg xat kummuk, ha nõm xop pu yũmũꞌãteꞌ hok hãꞌ 
hãpxopmãhãꞌ yãmĩy xop puꞌ, xix Topa hãꞌ puknõg xop pu yũmũꞌãte hãpxopmãhãꞌ. 
4 Pa hãpxip ꞌĩhã nõm hãptup mõꞌnãhãꞌ, ꞌĩhã Topa te yãy kutok pit nũꞌkutnãhãꞌ, 
haꞌ tut teꞌ put, yã Yoneo xop kopaꞌ xip Topak-tok, ha ta Mõyyex yõg xatꞌax xohix 
xexka puꞌ yĩpkox xip Topak-tok, nũnte hãm xexka tuꞌ xip ꞌĩhãꞌ. 5 Topak-tok nũn, 
nũy nõkõpanat yũmũg xohix, puyĩy Mõyyex yõg xatꞌax yũmũg xat hok, tuꞌ nũn, 
nũy yũmũg kuxa hĩnnã xeꞌẽgnãg, ꞌũyĩy yũmũg xohix yãyhã Topak-tok xop.

6 Yã ꞌãxop yã Topak-tok xop, yĩy ta Topa te nũꞌkutnãhã yãy Koxuk ꞌãkuxa 
hah, ha Topa Koxuk te Topa pu: “ꞌÃtak, yõgnũ ꞌãtak!” Kaxĩy. 7 Hamũn, yã 
hõnhãꞌ kux, ꞌãxop te ꞌa hok hã ꞌãhãmꞌah, pa nõmhã ꞌãxop yã Topak-tok, ha 
Topa te xaꞌ popmãp-tup yãy yõg hãpxop, yã yãy kutok pu nõm popmãp-tup.

Paot kuxãnõg. ꞌOk Ganax yõg xop kuxa mãm kux?
8 Pãyã hõmã ꞌãxop te Topa hã ꞌãpuknõg, ha ta topa komut xop te ꞌãxop xat pax, 

tu yã mõꞌãmãꞌ. 9 Pa nõmhã ꞌãxop te Topa yũmmũg, yã Topa te ꞌãxop yũmmũg 
hãmãxap, hak-nãy tu ꞌãxop te Topa yũmmũg. Texĩy tu putpu ꞌãxop mõg, nũy 
Topa hãꞌ puknõg xop yõg hãpxopmãꞌax tat ꞌũxeheh? Nõm hãpxopmãꞌax te ꞌãxop 
hã te ꞌohnãg. Yã ꞌãkummugãꞌax ꞌũxeheh. 10 Yã ꞌãxat, xa nit xãn ꞌĩhã ꞌãhãm 
hok, tu ꞌãmuk xexka mĩyꞌax xat, xix mãyõnhex tupꞌax yõg ꞌãmuk xat, xix 
mõꞌãgmũꞌax yõg, xix hãmyãxatamuk yõg. 11 ꞌŨgkuxãnõg. ꞌOk hitop hãg hãm 
ꞌũgmũn ꞌãxop kopah? ꞌOk ꞌãkuxa mãm kux, nũy nõ xatꞌax hittap mĩy?

12  ꞌŨkxape xop, ꞌãpu yõg hãpxopmãꞌax tat. Yã ꞌãxop hãgxape, yãg 
kummugã ꞌohnãg. 13 Xatek yũmmũg, hõmã ꞌũkpakut, ꞌihã noxk xip ꞌãxop 
mũtik, hu ꞌãte Topa yõg hãmꞌãpak maxꞌax ꞌãktux hãmãxap ꞌãxop puꞌ. 
14 ꞌŨkpakut xexkaꞌ, pa ꞌãxop tek putup pax, tuk mũn tu yãyhãhup ꞌohnãg, tuk 
kuxa kaꞌ, tu ꞌãhãk teheꞌ, tuk hãꞌ tot, yã pexkox nũꞌpok xop putuk, yã Yeyox 
Kunnix putuk, 15 ha ꞌãxop tek mũn hã ꞌãhittup xexkaꞌ! Hamũn, hõmã ꞌãxop 
tek mũn hã ꞌãhittup xexkaꞌ, pa hõmhã ꞌãmhõk. Texĩy? 16 ꞌOk ꞌãte xa hãpxeꞌe 
ꞌãktux, hu yãyhã ꞌãxop hãk puknõg? Pa tĩy! ꞌOk ꞌãhãg puknõg nõmhã?

17 Yã nõm xop te ꞌãp-tup pax ꞌãktux, nũy ꞌãxop mõgã, pãyã yõg putat 
kaꞌax kummuk, tu yũmũg yãy xatat putup, ꞌãxop xik mũn, xayĩy nõm pe 
ꞌãmõg. 18  Taꞌ max, pu nõm xop ꞌãp-tup pax. Tikmũꞌũn teꞌ nõy putup pax, 
tu hãpxopmã max, ꞌĩhã ꞌãxop mũtik xip, ꞌãxop mũtik xip hok kamah. ꞌÃte 
xa hãpxeꞌe ꞌãktux. 19 ꞌŨgkutok xop, ꞌũgkuxa xũy, yãꞌ tut tek-tok put xũy 
putuk. Hã kaxĩy ꞌãte ꞌãxop hãg kuxa xũy, ha mõktu ꞌãxop yãyhã Kunnix 
putuk. 20 ꞌÃtep-tup, nũy noxk xip ꞌãxop mũtik nõmhã, nũy ꞌõg hãmpe tu 
panõm hãꞌ nõy yãnãn. ꞌŨgkuxãnõg. ꞌA ꞌãxop yõg hãpxopmãꞌax maxꞌah.

Tu ꞌAgah xix Xat ꞌãktux
21 ꞌÃpu, ꞌã hãmꞌãktux! ꞌÃxop tep-tup, nũy Moyyex yõg xatꞌax mĩy, nũy yãy 

kuxa tupmã Topa puꞌ. Mõyyex yõg xatꞌax tep-tep ꞌãktux? 22 ꞌŨxuktux kaxĩy: Yã 
mõnãyxop ꞌAmanãm kutok 2. ꞌŨk-tok puxet mũg tut yãꞌ hok hãꞌ hãm, yãꞌ nõy 
teꞌ xat, haꞌ hok hãꞌ hãm, yãꞌ puknõg. Pak-tok nõy mũg tut yã ꞌũn xeꞌẽgnãg, ꞌap 
hok hãꞌ hãmꞌah, pãyã kãmãnat xat. 23 Ha ꞌŨn yãꞌ hok hãꞌ hãm, tuk-tok pit put, yã 
kaxĩy ꞌũn xohix tek-tok put. Pa ꞌũn nõy yãꞌ nõy xat, tuk-tok pit put, ha hãmhũmnãg 
ꞌũnãꞌax, ha Topa te hãmꞌãktux xex, tu kakxop putnãhãꞌ. 24 Hamũn te yũmũꞌã 
hãmyũmmũgãhãꞌ hãpxopmãꞌax nõy. ꞌŨn 2 te hãpxopmãꞌax yũmmũgãhãꞌ, Topa teꞌ 
paꞌax mĩy tikmũꞌũn mũtik. ꞌŨn puxet yãꞌ hok hãm. Yãꞌ xuxetꞌax ꞌAgah, ha ꞌũn nõy 
te ꞌAgah xat. Hã kaxĩy Topa te tikmũꞌũn xat, tuꞌ xatꞌax xohix popmãhã yĩktix Xĩnãy 

tuꞌ, hã kaxĩy ꞌÃgah hãꞌ mõkputox, yãꞌ hok hãꞌ hãm, tuꞌ yãy xat ꞌohnãg. 25 Yĩktix 
Xinãy xip ꞌAnap tuꞌ, tuꞌ yõg tikmũꞌũn yãꞌ hok hãꞌ hãm, xix kõmẽn Yenoyanẽn yõg 
tikmũꞌũn yãꞌ hok hãꞌ hãm. Nõm xop te ꞌAgah mõkputox putuk. 26 Ha taꞌ xip kõmẽn 
Yenoyanãn nõy, tu pepiꞌ xup pexkox tuꞌ. Nõm yõg tikmũꞌun te yãy xat, ꞌap hok hãꞌ 
hãmꞌah, nõm kõmẽn yũmũꞌã hãꞌ tut xeꞌeꞌ. 27 Yĩy Topa yõg tappet te:

“ꞌÃhittup, xate ꞌãk-tok put xetꞌah,
ꞌÃhittup ꞌãk-tok put tu ꞌãxũy ꞌohnãg.
Yã tik teꞌ xetut nĩm, hak-tok xohix punethok.
Ha tik teꞌ xetut mũtik nõm, hak-tok kutõgnãg.” Kaxĩy.

28 Hõmã Topa te hãmꞌãktux xex ꞌAmanãm puꞌ, yĩꞌ xetut Xat tek-tok ꞌIyak put. 
ꞌŨkxape xop, hã kaxĩy yũmũg yãyhã Topak-tok xop, Topa te hãmꞌãktux xex hah. 
29 Yã hõmã ꞌAmanãm kutok puxet, pa Topa te nõm hãmãxap hã hãmꞌãktux xex 
ꞌohnãg. Ha tak-nãy tuꞌ nõy put, ha Topa Koxuk te nõm hã hãmꞌãktux xex, hak-
tok te mãxap teꞌ taknõy tek-teꞌex kummuk. Yã hã kaxĩy hõnhã kamah. 30 Putep 
xuktux Topa yõg tappet? Yã hãmꞌãktux, hu: “ꞌÃpuꞌ xat pu mõg, ꞌũn teꞌ hok hãꞌ 
hãm, xik-tok. Hãmũn, yã ꞌãtak te yãy yõg hãpxop popmãp-tupꞌah nõm ꞌũn kutok 
puꞌ, pãyãk-tok nõy puꞌ popmãp-tup, tu yãy xetut xeꞌek-tok puꞌ popmãp-tup.” 
Kaxiy. 31 Yĩy ta ꞌũkxape xop, yũmũg mũn yãꞌ xetut xeꞌe hãk kutok xop, nõm teꞌ 
nõy xat. ꞌAp ꞌũn nõy hã yũmũg kutok ꞌohnãg, nõm teꞌ hok hãꞌ hãm. ꞌÃmhok.

Tuteꞌ xatꞌax ꞌãktux, xiꞌ hi xeꞌẽgnãg ꞌãktux

5  1 Yã Kunnix te yũmũg kuxa hĩnnã tap, ꞌũyĩy hi xeꞌẽgnãg. Hõmã 
Yoneo xop yõg xatꞌax te yũmũg xat, ha yũmũg kuxa hĩy, pa Kunnix 

te yũmũg mõy, ha yũmũg mõg. ꞌÃpu nox piꞌ, puyĩyꞌ xatꞌax ꞌãkuxa hĩy hok 
ꞌũxeheh, kaꞌ hok hã ꞌãhãm ꞌũxeheh.

2 ꞌÃpu ꞌũg-ãpax, ꞌũgmũn Paot, tu ꞌãxop pu hãmꞌãktux: ꞌÃxop te hitop yãy xax 
mep ꞌũyĩmap, nũy yãy kuxa kummuk tupmã Topa puꞌ. ꞌOk Kunnix te hitop 
tuꞌ xok ꞌãxop pupiꞌ? 3 ꞌÃte xe hãmꞌãktux, tik ꞌũm te yãy xax mep ꞌũyĩmap, puxiꞌ 
max, pu tu mĩy Mõyyex yõg xatꞌax xohix xexkaꞌ, ꞌap xahixꞌah. Topa teꞌ xuktux. 
4 Nõm ꞌũm tep-tup, nũy Mõyyex yõg xatꞌax mĩy, puyĩy Topa tikmũꞌũn kuxa 
kummuk tupmãꞌ, puyĩꞌ kuxa tu max, puxix Topa nõm ꞌũm hã hãmmaxnã 
ꞌohnãg, haꞌ kuxa tupmã ꞌohnãg. ꞌA Kunnix yõgꞌah. 5 Pa yũmũg kuxa mãm kaꞌok, 
hu yũmũꞌãte hãmmax hip, pu Topa yũmũg kuxa kummuk tupmãꞌ yã Topa te 
yũmũ yõg hãpkummuk mĩyꞌax xaxogãhãꞌ, haꞌ kux. Yã yũmũꞌãte hãmmax hip, 
ꞌĩhã yũmũg kuxa mãm kaꞌok, yĩy Topa Koxuk te yũmũg kaꞌogãhãꞌ. 6 Yũmũꞌãte 
yãy xax mep ꞌũyĩmap, peꞌ yãy xax mep ꞌũyĩmap hok, yãꞌ yãy putuk Topa puꞌ, pa 
Topa tep-tup, yũmũg kuxa mãm kaꞌok, hu yũmũꞌãtek nõy putup pax nõmhãꞌ.

7 Hõmã ꞌãxop mõg putat max hã, tu ꞌãyĩpkox pip, hu hãmꞌãpak maxꞌax 
xeꞌe ꞌãpak. Pa nõmhã ꞌãmhok. Putep te ꞌãxop mõgãhãꞌ, pu nõm putat xak? 8 ꞌA 
Topaꞌah yã Topa te yãy ha ꞌãxop xãnãhãꞌ. 9 ꞌÃpu hãmyũmmũg. Tikmũꞌũn te: 

“ꞌŨxip hãmãxap pãm tokatogãꞌax kutõgnãg, pa hãpxip ꞌĩhã nõm pãm xexkaꞌ,” 
kaxĩy. Hã kaxĩy hãpkummuk teꞌ xexka nõy nãꞌ mõg. 10 ꞌŨgkuxa yũm kaꞌok 

Topa kopah, tu hãmyũmmũg, ꞌa ꞌãxop te hãmpeꞌãpaxex nõy putupꞌah, pak 
mũn putuk hãmpeꞌãpaxex. ꞌŨgkuxa yũm kaꞌok Topa kopah, tu hãmyũmmũg, 
Topa te nõm tik kummuk xũygãp-tup, nõm te ꞌãxop mõgãhã hatoꞌaꞌ.

11 ꞌŨkxape xop, putep hãmpeꞌãpaxex? ꞌOk ꞌãte hãmꞌãktux, pu tikmũꞌũn Topa 
yõg xatꞌax mĩy, nũy yãy kuxa kummuk tupmãꞌ? ꞌÃmhok. ꞌA ꞌãteꞌ xuktuxꞌah. 
ꞌOk tikmũꞌũn tek kummugãhãꞌ? Hamũn. ꞌOk tikmũꞌũn te Yeyox yõg xokꞌax 
ꞌãpak, tuꞌ xok mĩpkupnix tu xupak, tuꞌ gãy hok? ꞌÃmhok. Yãꞌ gãy tikmũꞌũn! 
12 Nõm te ꞌãxop kummugãhãꞌ, yã ꞌãtep-tup, pu nõm yãy mep xexkaꞌ!

13 Hamũn. ꞌŨkxape xop, Topa te yãy ha ꞌãxop xãnãhãꞌ. Tutep-tupꞌah puꞌ 
xatꞌax ꞌãxop xat pax nãm. Pa Topa te ꞌãxop mõy, xa mõg. Pa nõmhã yãy 
putupꞌax mĩy hok, ꞌãkuxa te nõm kummuk tep-tup, pa ꞌãpu ꞌãnõy putup pax, 
nũy ta ꞌãnõy ha hãmmaxnãꞌ. 14 Yã mõyyex yõg xatꞌax xohix te hãpxopmãꞌax 
puxet ꞌãktux, hu: “ꞌÃpu ꞌãnõy putup pax, yã yãy putup pax putuk,” kaxĩy. 
15 Pa ꞌãxop yãy mãnõg, xix yãy kix, puxix xokxop putuk, yã yãy mãhãꞌ.

Topa Koxuk xix tikmũꞌũn yõg putupꞌax
16 Pa ꞌãte xa hãmꞌãktux, ꞌãpu Topa Koxuk pu ꞌãyĩpkox pip, nũy yãy yõg 

putupꞌax mĩy hok. 17 Yã tikmũꞌun te yãy yõg putupꞌax mĩy, puxix Topa Koxuk puꞌ 
yĩpkox hok, ha Topa Koxuk puꞌ yĩpkox pip, puxix yãy yõg putupꞌax mĩy hok. Yã 
Topa Koxuk te yũmũg yãy yõg putupꞌax hãꞌ puknõg, ha yũmũg yãy putupꞌax te 
Topa Koxuk hãꞌ puknõg. ꞌAp yãy putuk ꞌohnãg, yĩy Topa Koxuk puxet pu ꞌãyĩpkox 
pip. 18 Ha Topa Koxuk te ꞌãmõgãꞌ, puxix Mõyyex yõg xatꞌax ꞌãxat pax hok.

19 Yũmũꞌãte yãy putupꞌax mĩy. puxix tikmũꞌũn yũmũ yõg hãpxopmãꞌax pẽnãꞌ. 
Yã yũmũꞌãtek nõy hãk xupxet pax, tu ꞌũn xop pẽnã kummuk, tu tik xop pẽnã 
kummuk, tu kokex putuk, tu yũmũꞌãte hã kaxĩy putup pax hãpxopmãꞌax xut 
putux, 20 tu topa komut xop pu nũktettex, tu mĩm mĩy, tu yũmũg yãy putup nõg, 
tu yãy kuteꞌex kummuk, tu yãy tup-tup hãpxop xohix, tu yũmũg gãy, tu yũmũg 
xupkũmĩy, tu yũmũg yãy tuk-mĩy, tu yũmũꞌãte tikmũꞌũn xohix nĩm, nũy yãgnãg 
mõgãꞌ, 21 tu yũmũꞌãte yĩpkũmĩy, tu yũmũg paptux, tu yũmũg yãy hi pax, nũy 
hãpkuteꞌex pax. Nõm te yãy putupꞌax mĩy xop texĩy mĩy. Hõmã ꞌãte xa hãmꞌãktux, 
tu hõnhã xeꞌ xuktux. Tikmũꞌũn teꞌ mĩy nõꞌõm, ꞌaꞌ mõꞌnãp-tupꞌah Topa yõg xop 
kopah, yã Topa te nõm xat xop kopaꞌ xip, pãyã hãpkummuk mĩy xop xat ꞌohnãg.

22 Pa Topa Koxuk xip yũmũg kuxa kopah, puxiꞌ pip hãpxopmã max xohix 
yũmũg kopah. Yã mĩnta ta putuk yũmũg kopah. Yũmũꞌãtek nõy putup pax, tu 
yũmũg kuxa hittup pax, tu yũmũg kuxa mãm, tu yũmũꞌãte hãmmax hip, tu 
yũmũg gãy ꞌohnãg, tuk nõy ha hãmmaxnãhãꞌ, tuꞌ nõy tu yũmũg pip kaꞌok, 23 tu 
hãpkummuk yãnãn ꞌohnãg, tu yãy putupꞌax mĩy ꞌohnãg. ꞌŨmĩy nõm hãpxopmã 
max, puxix Mõyyex yõg xatꞌax hitop tu yũmũg xat. 24 Ha Yeyox Kunnix yõg xop 
xohix te yãy putupꞌax mĩy kux. Yeyox Kunnix xok mĩpkupnix tuꞌ, puyĩy yũmũ 
yõg putupꞌax kummuk kux. 25 Topa Koxuk te yũmũg kuxa hĩnnãhãꞌ, nũy yũmũg 
mõgãꞌ, ꞌũyĩy hãpxopmã max xohix. ꞌÃpu nõm pu ꞌãyĩpkox piꞌ. 26 ꞌÃpu yũmũg yãy 
xexka pek paxex hok, tuk nõy kuteꞌex kummuk hok, tuknõy tu yĩpkumĩy hok.

ꞌÃpu ꞌãnõy pupi hãpxop putux tat

6  1 ꞌŨkxape xop: ꞌũxip tikmũꞌũn ꞌũm, tu hãpkummuk mĩy. Ha ta nõy 
ꞌũm xip ꞌãxop kopah, nõm te Topa Koxuk puꞌ yĩpkox xip pax. Yãꞌ max, 

nõm te Topa Koxuk ꞌãpak pax teꞌ nõy putpuꞌ nũnnã putat max tuꞌ, tuꞌ nõy 
te hãpkummuk mĩy nũnnã putpuꞌ. Pũyãꞌ gãy hok, Topa Koxuk te nõm xat 
hah. Pũyã tu yãy kutõgnãg peꞌpaxeh. Yã paxip, nũy hãpkummuk mĩy hok 
kamah 2  ꞌApu ꞌãnõy yõg hãpxop putux tat, yã ꞌãnõy yõg hãpkummuk hãꞌ 
tat. Hã kaxĩy xate Kunnix yõg xatꞌax mĩy. 3 Tik ꞌũm te yãy xexka peꞌpaxex, 
pãyãk-tõgnãg. Tuteꞌ yãy puꞌ koit. 4 ꞌÃpu yãy yõg hãpxopmãꞌax kopit, ꞌãnõy 
yõg hãpxopmãꞌax kopit hok pa ꞌõgnũ ꞌũp-xet. ꞌÃnõy yõg hãpxopmãꞌax ꞌãktux 
kummuk hok, pãyãꞌ yõg max. Hã kaxĩy tu xate yãy yõg kopit, tu yãy pẽnãp-
tup max, ꞌĩhã ꞌãnõy yõg hãpxopmãꞌax kopit ꞌonhãg. 5 Hamũn, ꞌũxohix te yãy 
yõg hãpxop putux tat putup, yã yãy yõg hãpkummuk hãꞌ tot putup.

6  Tik ꞌũm te ꞌãyũmmũgãhã Topa yõg tappet. ꞌÃpu nũ mũtik yãy puꞌ pot 
ꞌõg hãpxop max xohix. 7 ꞌApu hãmpeꞌãpaxeh hitop hok, yã Topa kuxa 
yũm ꞌohnãg koitꞌax kopah. Tik te hãpxopxap xok tu nõm hãꞌ ta mõy 
putup, ꞌap ta nõyꞌah. 8  Tikmũꞌũn te pẽyõg xap xok hãm tuꞌ, puxix pẽyõg ta 
nũnnãp-tup yãy pet hah. Hã kaxĩy tikmũꞌũn te yãy putupꞌax mĩy, puxix 
hãpkummuk hãꞌ yãnãn, ha tikmũꞌũn te Topa Koxuk puꞌ yĩpkox xip, tu 
hãpxopmã max, puxix tuꞌ hi xeꞌẽgnãg mõꞌkumaꞌ mõg, haꞌ kux ꞌohnãg. 
9 ꞌÃpu yũmũg hãpxopmã max, yã tuknõg hok. Yũmũg hup hok, kopxix 
hãpxip ꞌĩhã hãmmaxnãp-tup, yãy ha hãmmaxnãp-tup. 10 Hu ꞌãpu yũmũg 
hãpxopmã max mõꞌkumak mõg tikmũꞌũn xohix puꞌ, tuꞌ xape xop pu 
hãpxopmã max xeꞌẽgnãg, yãꞌ kuxa mãm xop xape xop puꞌ.

ꞌŨkuxꞌax
11 Ta hẽnãꞌ, ꞌãte xa kaxꞌãmi xexkaꞌ, yã ꞌũgyĩm hã kaxꞌãmi xexkaꞌ. 12 Nõm 

tik tep-tup, pu tikmũꞌũn nõm ꞌãktux max. Nõm tik tep-tup nũy ꞌãxop mõgãꞌ, 
nũy ꞌãxop xat, xayĩy ꞌãxax mep ꞌũyĩmap. Texĩy? ꞌAp nõm xop te Kunnix 
xokꞌax ꞌãktux putupꞌah. Yã mĩpkupnix tuꞌ xok, pãyã nõm xop teꞌ xaxok, puyĩy 
tikmũꞌũn nõm kuteꞌex kummuk hok. 13 Hamũn, nõm te yãy xax mep ꞌũyĩmap, 
pa nõm te Mõyyex yõg xatꞌax xohix mĩy ꞌohnãg, pa nõm te ꞌãp-tup, nũy ꞌãxat, 
xayĩy ꞌãxop yãy xax mep ꞌũyĩmap. Texĩy? Nõm tik tep-tup, nũy yãy ꞌãktux 
xexkaꞌ, ꞌũxohix te yãy xax mep ꞌũyĩmap hah. 14 Pak mũn ꞌa yãy xexka ꞌãktux 
putupꞌah, pa ꞌãte yũmũg Yeyox Kunnix ꞌãktux putup haꞌ xok mĩpkupnix tuꞌ, 
yũmũg pupiꞌ xok. Yã Kunnix tek pupiꞌ xok, ꞌũyĩy hãm xexka yõg hãpxop xohix 
xak hok, puyĩy Kunnix puxet tuk kuxa hi nõmhã, ꞌãte nõm pu hãpxopmãꞌ. 
15 Pe yãy xax mep ꞌũyĩmap, pe yãy xax mep ꞌũyĩmap hok, yã hãpxopmãꞌax 
kutõgnãg. Pa Topa te yũmũg kuxa tupmãhãꞌ, yũmũg kuxa tu max, ꞌũyĩy 
hãpxopmã max xexkaꞌ. 16 ꞌÃpu ꞌãyĩpkox piꞌ, xayĩy Topa yõg putupꞌax mĩy. Pũyã 
Topa ꞌãkuxa mãmmãꞌ, xix ꞌãkuxa kaꞌ, xayĩy Topa hã yãy yõg tikmũꞌũn xeꞌeꞌ.

GAT 6

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



382

17 Nõmhã puxiꞌ. ꞌÃpu tikmũꞌũn ꞌũxek kummugã hok. Yã hamũn. hõmã 
tikmũꞌũn tek kummugãhãꞌ, yĩy kayax pip yõgnũꞌ, yã Yeyos puk hok hãk hãm.

18  ꞌŨxape xop, pũyã yũmũg xuxyã Yeyox Kunnix xa hãmmaxnã 
mõꞌkumaꞌ mõg. Hamũn.

Tu ta kux. 

1  1 ꞌŨgmũn Paot, ha Topa tep-tup, pu Yeyox Kunnix nũꞌkutnãꞌ, ha ꞌãte kõmẽn 
ꞌEp yõg tikmũꞌũn kuxa mãm kaꞌok xop pu kaxꞌãmi, nõm xop te Yeyox 

Kunnix tuꞌ pip kaꞌok, tuꞌ kuxap-xet Yeyox Kunnix kuxa mũtik, 2 yĩy ꞌãte: Pũyã 
ꞌÃtak Topa xa hãmmaxnãꞌ, xix ꞌãkuxa mãmmãꞌ. Pũyã yũmũg xuxyã Yeyox 
Kunnix kama xa hãmmaxnã xexkaꞌ, yã ꞌãkuxap-xet Yeyox Kunnix kuxa mũtik.

Topa te Kunnix hã hãmmaxnãhãꞌ
3 ꞌÃpu yũmũg xuxyã yõg ꞌÃtak Topa pu hãmꞌãktux, hu: “ꞌÃmax Topah,” 

kaxĩy. Yã yũmũg xuxyã Yeyox Kunnix yõg ꞌãtak, tu yũmũꞌã ha hãmmaxnãhãꞌ, 
yã yũmũg kuxap-xet Kunnix kuxa mũtik, yĩy Topa te hãmmaxnãhãꞌ, tu 
yũmũꞌã popmãhã pexkox yõg hãpxop xohix. 4 Topa te yũmũg yĩmõgãtux 
hãmãxap, nũy yũmũꞌã ha yãy yõg tikmũꞌũn, ꞌũyĩy yũmũg kuxap-xet Kunnix 
kuxa mũtik, hak-nãy tu hãm xexka xohix mĩy. Yã yũmũg yĩmõgatux, ꞌũ 
yũmũg yãyhã max xeꞌẽgnãg xop Topa puꞌ, mõ yũmũg yãy xeꞌẽgnãg hah, 
5 hup-tup tap, ꞌũ yũmũg Topa hãg kutok xop, yũmũg kuxa mãm kaꞌok Yeyox 
Kunnix kopah, hu hãmyũmmũg: Yã Topak-tok xop, kaxĩy Topa tep-tup, 6 yĩy 
ꞌãpu yũmũꞌãte Topa xexka ꞌãktux, ha yũmũꞌã hã ꞌũhok tu hãmmaxnãhãꞌ, 
ꞌĩhãk-tok puxehnãg nũꞌkutnãhã yũmũꞌãꞌ, yã yãy kutok mõꞌyãy xeꞌẽgnãg.

7 Kunnix xok, mĩpkupnix tuꞌ xup, tuꞌ xok, nũy yũmũg mõy pu mõg, 
nũy yũmũ yõg hãpkummuk mĩyꞌax xaxogãꞌ, tu yũmũꞌã hãmmaxnãhãꞌ. 
Yãꞌ max xeꞌẽgnãg Topah, 8  tu yũmũꞌãꞌ hok hã hãmmaxnã xexkaꞌ, 9-10 yĩy 
hãmpeꞌpaxex, nũy hãpxop xohix yãy tu nũꞌxok, nũy pexkox yõg hãpxop 
xohix, xix hãm xexka yõg hãpxop xohix yãy tu nũꞌxok, puxix tikmũꞌũn 
xohix yãy tu nũꞌnãhãꞌ, puxix Kunnix tuꞌ xat, puyĩy nõm puꞌ yĩpkox piꞌ, 
yĩy yũmũꞌã hãmyũmmũgãp-tup, huꞌ yũmmũgãhãꞌ. Hõmã Topa te nõm 
hãmꞌãktux xeꞌe yũmmũgã ꞌohnãg, pãyã hõnhãꞌ yũmmũgãhãꞌ, ꞌũp-tup tuꞌ.

11 Topa te hãmpeꞌpaxex, tup-tup hãmãxap, tuꞌ mĩy, tu yũmũg 
yĩmõgatux, ꞌũ yũmũg yãyhã ꞌũyõg tikmũꞌũn, nũy yũmũg kuxap-xet 

Kunnix kuxa mũtik, ha kaxĩy Topa tep-tup. 12  Hak mũg kuxa mãm kaꞌok 
hãmãxap, tu Kunnix hip, tu Topa xexka xeꞌẽgnãg ꞌãktux.

13  ꞌÃxop kamah te hãmꞌãpak maxꞌax ꞌãpak, yãꞌ nõy te xaꞌ xuktux, yĩy 
ꞌãkuxa mãm kaꞌok Kunnix kopah, ha Topa te xa mõꞌxut ꞌãkuxa puꞌ, yãy 
Koxuk hã xa mõꞌxut, yã kaxĩy tikmũꞌũn te mũnũytut mõꞌxut nũy yãy 
yõg mũnũytut yũmmũgãꞌ, yã ꞌãxop yã Topa yõg tikmũꞌũn xeꞌeꞌ. 14 Kaxĩy 
Topa te hãmꞌãktux xex, nũy yũmũꞌã popmã pexkox yõg hãpxop xohix, tu 
yũmũg mõy putup, ꞌũ mõg, ha Topa Koxuk te: “Ya hamũn! Yã pexkox yõg 
hãpxop pop putup!” kaxĩy. ꞌÃpu, yũmũg Topa xexka xeꞌẽgnãg ꞌãktux!

Paot te Topa pu hãmꞌãktux
15 ꞌÃkuxa mãm kaꞌok yũmũg xuxyã Yeyox kopah, tuꞌ xape xohix xop 

putup pax, yãꞌ kuxa mãm kaꞌok xop xohix hã ꞌãxape, ha tikmũꞌũn te ꞌãꞌ 
xuktux, 16 yĩy ꞌãte Topa pu hãmꞌãktux nãm, tuꞌ kuxyã ꞌohnãg, ꞌap ꞌãxop ꞌũm 
xaxokꞌah. 17 Tu Topa tuꞌ xak, ꞌõhõm yã yũmũg Tak, tuꞌ max xeꞌẽgnãg, yã 
yũmũg xuxyã Yeyox Kunnix yõg Topah, ha tuꞌ xak, puyĩy Topa Koxuk ꞌãha 
mõꞌkutnãꞌ, nũy xa hãmyũmmũgãꞌ, xa Topa tu yũmmũg xeꞌeꞌ. 18  xix tuꞌ xak, 
pu ꞌãp-tox maxnãꞌ, xa hãmyũmmũg xexkaꞌ. Kuyãnãm te hãptupmãhãꞌ, ha 
kaxĩy Topa te tikmũꞌũn kuxa yũmmũgãhãꞌ, pu tu hãmmax hip, ha Topa 
te ꞌãxop xãnãhãꞌ, haꞌ nũꞌ, xayĩy pop pexkox yõg hãpxop xohix. Kaxĩy Topa 
te yãy yõg tikmũꞌũn mũtik hãmꞌãktux xex, hu: “ꞌÃte ꞌãxop pu popmãp-tup 
pexkox yõg hãpxop xohix,” kaxĩy. Ha ꞌãte Topa tuꞌ xak, pu pexkox yõg 
hãpxop xohihnãg xaꞌ mũg, xayĩy yũmmũg, 19-20 ha hãmyũmmũgãhãꞌ, xa 
hãmyũmmũg, nũy Topa mũn kaꞌok xeꞌẽgnãg yũmmũg, haꞌ kaꞌok, nũy putpu 
Kunnix hĩnnãꞌ, nũy pexkox kopaꞌ yũmmãꞌ Topa yĩpxeꞌe hah, ha kaxĩy Topa 
te yũmũg kuxa kopa hãpxopmãhãꞌ, nũy yũmũg kuxa hĩnnã kamah. 21 Yã 
Kunnix xexka xeꞌẽgnãg nõmhã pexkox tuꞌ, tu pexkox yõg xop xohix xat, xix 
hãm xexka yõg xop xohix xat, xix Hãmgãyãgnãg yõg xop xohix xat, xix 
hãm xexka yõg gohet xohix xat, xix hãm xexka yõg gohet mõꞌnãꞌax xat 
putup. 22  Topa te Kunnix xexkanã xeꞌẽgnãg, tuꞌ kuxa mãm kaꞌok xop ha 
mõꞌkutnãhãꞌ, puyĩy ꞌũp-xehnãg xat, yãꞌ xuxyãp-xet. 23 ꞌŨkuxa mãm kaꞌok 
xop te Kunnix yĩn putuk hah, ꞌũkuxa mãm xohix xop yã Kunnix hãꞌ yĩn, ha 
Kunnix te nõm xop tuꞌ xip, tu yũmũg yãy putox, tu yũmũg xat, nũy yũmũg 
pẽnã max. Yã Kunnix te hãm xohix xop xix pexkox xohix xop hãꞌ xuxyãꞌ.

Tu yũmũg hĩnnãhã xeꞌẽgnãg

2  1 Hõmã ꞌãxop te hãpxopmã kummuk pax, yã ꞌãyĩpkox ꞌohnãg Topa puꞌ, 2 tup-
tat kummuk hã ꞌãmõg, xix yãmĩy kummuk puꞌ ꞌãyĩpkox pip, haꞌ kummuk 

xop te ꞌãxat pax, nõm xop yĩpkox ꞌohnãg Topa puꞌ xop xat pax. 3 Yã yũmũg xohix 
te hãpxopmã kummuk, tu yũmũ yõg yãy putupꞌax mĩy, tu yãy mũn xat kummuk, 
tu hãmpekpaxex kummuk, hu hãpxopmã kummuk kamah. Ha kaxĩy hã Topa te 
yũmũg kummugãꞌax ꞌũyãnãn tuꞌ, tu yũmũg xũygãꞌax, 4 pãyã tute yũmũg kuxa 

ka xexkaꞌ, tu yũmũg mõꞌyãy xeꞌẽgnãg 5 hu yũmũg hĩnnãhãꞌ, ꞌĩhã yũmũg puꞌuk, 
yũmũg yĩpkox ꞌohnãg, huk hittup ꞌohnãg, ha yũmũg kuxa hĩnnãhã Kunnix mũtik, 
yãꞌ hok hã yũmũg kuxa kummuk xit, nũy kuxa max tat ꞌũyãnãn tuꞌ. 6 Topa te 
Kunnix putpu hĩnnãhãꞌ, tu yũmũg hĩnnãhã kamah, ꞌũyĩy hi xeꞌẽgnãg, yã Kunnix 
mũtik yũmũꞌãteꞌ xat, tu pexkox tuꞌ xat Kunnix mũtik. Yã yũmũg kuxap-xet Yeyox 
Kunnix kuxa mũtik. 7 Topa te yũmũꞌã ha hãmmaxnãhãꞌ, pu tikmũꞌũn mõkputox 
tuꞌ mũg, ha Topa te yũmũꞌã ha hãmmax xeꞌẽgnãg nãhãꞌ, puꞌ hep xop xohix 
mõkputox yũmmũg, ha Topa te nõm mõꞌyãy xeꞌẽgnãg, ha Yeyox Kunnix te yũmũg 
pupiꞌ xok, nũy hep xohix xop pu mõꞌyãyꞌax yũmmũgãꞌ. 8 Ha Topa te ta nemẽn 
ꞌohnãg, tu xa hãmmaxnãhãꞌ, ꞌĩhãꞌ hok tu ꞌãxop kuxa kummuk xit, nũy kuxa max 
tat ꞌũyãnãn tuꞌ, ꞌãkuxa mãm kaꞌok Yeyox Kunnix kopa hah. ꞌÃxop te hãpxopmã 
max ꞌohnãg, pu Topaꞌ yãnãn tuꞌ xa hãmmaxnãꞌ. Yãmhok. Topa te xaꞌ hok hãꞌ 
kuxa kummuk xit. 9 Hamũn. ꞌÃxop te hãpxopmã ꞌohnãg, puyĩy Topa ta nemẽn, 
nũy ꞌãkuxa kummuk xit. ꞌÃmhok. Yĩy yãy mũn max peꞌãpaxeh hok. Yãk-tĩgnãg. 
Yã ꞌãkummuk. 10 Topa te yãp-xehnãg hã ꞌãkuxa kummuk xit, ha Kunnix xok, nũy 
yũmũg kuxa kummuk tupmãꞌ, ꞌũyĩy hãpxopmã max, nũy Topa yõg putat hã yũmũ 
mõy, nũy yũmũg kuxap-xet Yeyox Kunnix kuxa mũtik.

Yũmũg kuxap-xet Kunnix kuxa mũtik
11 Hõmã ꞌãxop puknõg, ꞌap Yoneo yõg tikmũꞌũnꞌah, yĩy Yoneo xop te 

ꞌãxuxetꞌax mĩy. “Yãy nãg xax mep ꞌohnãg xop.” kaxĩy, nũy yãy yõg xax mepꞌax 
ꞌãktux. Yãꞌ hittap hã xix hõnhã Yoneo yõg tikmũꞌũn teꞌ pit xop yãy xax mep 
ꞌũyĩmap tuꞌ. Pa ꞌãxop yõg mõnãyxop teꞌ xax xak ꞌohnãg, yã Topa hã ꞌãpuknõg. 
12 Hõmã ꞌãxop Kunnix hã ꞌãpuknõg kamah, ꞌap Topa yõg tikmũꞌun kopa ꞌãpipꞌah, 
ha Topa teꞌ paꞌax mĩy Yoneo yõg tikmũꞌũn mũtik, ꞌãxop mũtik ꞌap mĩyꞌah, Topa 
yũmmũg ꞌohnãg hah, tu hãpkutnãꞌax Kunnix hip ꞌohnãg, puyĩy ꞌãkuxa tupmãꞌ. 
Yã Topa hã ꞌãpuknõg, tu tu ꞌãpip ꞌohnãg. 13 Pa hõnhã Yeyox Kunnix mũn te 
ꞌãxop nũnnãhãꞌ, tu Topa yĩkãgnãg ha ꞌãnũnnãhãꞌ, ha Kunnix xok mĩpkupnix tuꞌ, 
nũy ꞌãnũnnãꞌ, nũy tu kuxap-xet ꞌãxop kuxa mũtik. 14 Yã hõmã ꞌãxop xix Yoneo 
xop yãytuk-mĩy punethok, ha Kunnix xok, xa ꞌãxop xix Yoneo xop yãyhã Kunnix 
yõg tikmũꞌũn puxet, haꞌ xok, nũy yãytuk-mĩy kuxyãꞌ, ꞌũ yũmũg kuxa xohix tu 
mãmmãꞌ, xayĩy ꞌãxop yã Yoneo xop hã ꞌãxapeꞌ, 15 ha Yoneo xop yõg xatꞌax nõãꞌ, 
ha tikmũꞌũn xop 2 yãyhã tikmũꞌũn xop puxet, tuꞌ yãyhã tikmũꞌũn tup, ha Topa 
teꞌ kuxa mãmmãhãꞌ, 16 Yã Kunnix te mĩpkupnix tuꞌ xok, nũy yãykixꞌax kuxyãꞌ, 
puyĩy Yoneo xop xiꞌ puknõg xop yãy putup pax, yĩy Topa ha putpuꞌ nũnnãhãꞌ, 
puyĩy Topa yĩkãgnãg hãꞌ pip. 17 Yã Kunnix nũn, tu hãmꞌãpak maxꞌax ꞌãktux, 
tu Topa gãy kuxꞌax ꞌãktux, pu tikmũꞌũn kuxa tuꞌ mãm, ꞌãxop puknõg xop pu 
hãmꞌãktux, Topa tu hãptox tu ꞌãpip, xix Yoneo xop pu hãmꞌãktux, nõm xop 
te Topa tu yĩkãgnãg hãꞌ pip. 18 Hamũn. Kunnix te yũmũg xohix nũnnãhãꞌ, pe 
Yoneo yõg tikmũꞌũn, peꞌ puknõg yõg tikmũꞌũn, ha yũmũg nũnnãhã Topa hah, 
ha Topa Koxuk te yũmũg kaꞌogãhãꞌ, yũmũg Topa hã yĩkãgnãg piꞌ.

19 Yĩy ꞌãxop puknõg ꞌohnãg nõmhãꞌ. Yã Topa yõg tikmũꞌũn kamah, tu 
Topa hã ꞌãxapeꞌ! 20 Topa te tik xop nũꞌpok pu hãmꞌãpak maxꞌax ꞌãktux, tu 
tik xop nõy nũꞌpok, pu Topa pupi hãmꞌãktux, ha nõm tik xop 2 te Kunnix 
ꞌãktux, tu Kunnix xokꞌax ꞌãktux, ha ꞌãxop yĩpkox pip, tuꞌ kuxa mãm kaꞌok 
Yeyox Kunnix kopah, 21 haꞌ xohix nõg nõy nãꞌ mõgãhãꞌ, tu mõktu xohix, 
yã Topa yõg tikmũꞌũn xeꞌeꞌ. 22  Kaxĩy ꞌãkuxap-xet Kunnix kuxa mũtik, pu 
Topa ꞌãxop tuꞌ xip kaꞌok, nũy yãy Koxuk te ꞌãxop tuꞌ xip kaꞌok.

Paot te Yoneo xop hãꞌ puknõg xop pu hãmꞌãpak maxꞌax ꞌãktux

3  1 Yãk mũn Paot, tu Yeyox Kunnix pu hãpxopmãhãꞌ, yã kanet kopak xip, 
ꞌãxop pu hãmꞌãpak maxꞌax ꞌãktux tuꞌ, tu Topa pu hãmꞌãktux ꞌãxop pupiꞌ. 

2 Yã Topa te nũgkutnãhã ꞌãhah, nũy xa hãmmaxnãꞌ, ha ꞌãxop te hãmꞌãpak, tu 
hãmyũmmũg. 3 Hõmã, hãmhittap ꞌĩhãꞌ, Topa te hãmpeꞌpaxex, pa tikmũꞌũn ꞌũm 
pu hãmꞌãktux ꞌohnãg, tu nõm peꞌpaxexꞌax ꞌãktux ꞌohnãg hãmyãxatamuk xohix 
hã, tu yãk mũn pu hãmꞌãktux nõmhã. ꞌÃte xa kaxꞌãmi kutõgnãg nũhũ tappet 
tuꞌ. Yã Topa te hãmpeꞌpaxex tap, tu Yoneo xop xiꞌ puknõg xop yãy kotĩnnãp-
tup, pũyĩy yãyhãꞌ xapeꞌ, puyĩy Topaꞌ xohix ha hãmmaxnã xexkaꞌ. 4 ꞌÃxop te 
tappet mõꞌkupix, ꞌaꞌ yũmmũg, yã ꞌãte tappet mĩy, nũy yõg hãmpekpaxexꞌax 
ꞌãyũmmũgãꞌ, nũy xa Kunnix ꞌãktux, ꞌõhõm xok mĩpkupnix tuꞌ, yũmũg pupiꞌ 
xok, nũy Yoneo xop xiꞌ puknõg xop ha hãmmaxnãꞌ. 5 Hõmã Topa yĩy ꞌohnãg, 
tu hãmꞌãktux ꞌohnãg, pa hõnhã Topa Koxuk te hãmyũmmũgãhãꞌ, tu tik xop 
puꞌ xuktux, tu tik max mõꞌpok, pu tu hãmꞌãktux, xix tik max xop te Topa pupi 
hãmꞌãktux tuꞌ xuktux, 6 Yã hãmꞌãktux xeꞌeꞌ, hu: Topa teꞌ puknõg xop xix Yoneo 
xop ha hãmmaxnãhãꞌ, yã yãy putuk. ꞌŨxohix te Kunnix hã ꞌũyĩn. Tikmũꞌũn 
putox te yãy yĩn xat, nũy tuꞌ pẽnã max, hã kaxĩy Kunnix te yũmũg xat, nũy 
tuk pẽnã max. Yã Topa te Kunnix hã hãmꞌãktux xex, nũy hãmꞌãpak maxꞌax hã 
hãmmaxnãꞌ, nũy Yoneo xop xiꞌ puknõg xop ha hãmmaxnãꞌ, yã yãy putuk.

7 Topa tek xãnãhãꞌ, tu mõgkutnãhãꞌ, ꞌũyĩy ꞌã hãmꞌãpak maxꞌax ꞌãktux, tuk 
yãy kutnãhãꞌ, xik kaꞌogãhãꞌ. 8 Yãk-tõgnãg, ha Topa yõg tikmũꞌũn xohix xexkaꞌ, 
pa Topa tekmũn yãykutnãhãꞌ, ꞌũyĩꞌ puknõg xop pu hãmꞌãpak maxꞌax ꞌãktux, 
ha hãmꞌãpakꞌax te Kunnix ꞌãktux, ha Kunnix teꞌ kuxa mãm xop ha hãmmax 
xeꞌẽgnãg gãhãꞌ, yĩy tikmũꞌũn kuxa teꞌ yẽy. 9 Ha Topa te nũgkutnãhãꞌ, ꞌũ 
hãmꞌãktux xeꞌeꞌ, nũy hãmꞌãpak maxꞌax ꞌãktux tikmũꞌũn xop xohix puꞌ, tuk hittup. 
Hõmã Topa te hãmpeꞌpaxex, nũy Yoneo xop, xiꞌ puknõg xop ha hãmmaxnãꞌ, ha 
hãmyãxatamuk xohix hãꞌ yĩy ꞌohnãg, pãyã hõnhãk xat, ꞌãte tikmũꞌũn xohix pu 
hãmyũmmũgãꞌ. Yã Topa max xeꞌẽgnãg, tu hãpxop xohix mĩy, tu kamaꞌ hep xohix 
xop ha hãmmaxnãhãꞌ. 10 Tuꞌ kuxa mãm kaꞌok xop ha hãmmaxnãhãꞌ, nũy pexkox 
yõg xexka xop tuꞌ mũy, nũy xatꞌax xop tuꞌ mũy, puyĩy hãmyũmmũg, yã Topa te 
hãmyũmmũg xeꞌẽgnãg. 11 Hõmã, hãmyãxatamuk xohix ꞌĩhãꞌ, ꞌap xipꞌah hahãm, 
xix pexkox ꞌap xipꞌah, ꞌĩhã Topa te hãmpeꞌpaxex, nũy Yeyox Kunnix xokꞌax hãꞌ 
hep xohix xop yãy tu nũnnãy, pu nõ yãyhã tikmũꞌũn yãp-xehnãg. Yã hõnhã Topa 
teꞌ mĩy, yũmũg xuxyã Yeyox xokꞌax hã ꞌũmĩy, 12 ꞌũyĩy yũmũg kuxap-xet Kunnix 

kuxa mũtik, huꞌ mãm kaꞌok ꞌũkopah, hu yũmũg kuxãnõg ꞌohnãg, nũy Topa 
yĩkãgnãg hã yũmũg piꞌ. 13 ꞌŨkxũy, pa ꞌãkuxa tuknõg hok, nũy Topa yõg putat hã 
mõg. Yã Topa tek xũy hã xa hãmmaxnãhãꞌ.

Kunnix te mõ yũmũg yãy xeꞌẽgnãg
14 Yĩk kopaxux hãk xip yũmũg Tak Topa puꞌ. Yã yũmũg Tak xeꞌẽgnãg, tu 

hãpxop xohix mĩy, 15 tu yũmũg pẽnã max, yũmũg ꞌãtak putuk, mõ yũmũg yãy 
xeꞌẽgnãg tuꞌ, ha hãmmaxnãhã yãy kutok xop haꞌ, tu pexkox yõg kutok xop, xix 
hãm xexka yõg kutok xop ha hãmmaxnãhãꞌ. 16 Yãꞌ max xeꞌẽgnãg! ꞌÃteꞌ xak, puyĩy 
Topa Koxuk ꞌãkuxa kaꞌogãꞌ, xa ꞌãkaꞌok, 17 ha tuꞌ xak kamah, pu ꞌãkuxa mãmmã 
kaꞌok, pu Kunnix ꞌãkuxa kopa xihip, xayĩy ꞌãxapep-tup pax, nũy kama Topap-tup 
pax xexkaꞌ, 18 nũy Topa yõg tikmũꞌũn xohix mũtik hãmyũmmũg. Yã Kunnix te 
tikmũꞌũn mõꞌyãy xeꞌẽgnãg, yĩy nõm peꞌãpaxeh mõktu ꞌãkuxa teꞌ yẽy Topa puꞌ, 
yã yũmũg putox kaꞌok ꞌĩhã nõm mõꞌyãyꞌax pekpaxex. Ha kaxĩy ꞌãkuxa hittup 
xexkaꞌ, yã Topa mũn te ꞌãkopaꞌ xip kaꞌok, 19 tu mõktu ꞌãxop te hãmyũmmũg xeꞌeꞌ, 
yã Kunnix te yũmũg mõꞌyãy xeꞌẽgnãg mõ kumaꞌ mõg. ꞌÃpuꞌ xak, nũy mõꞌyãyꞌax 
yũmmũg, nũy ꞌãkuxaꞌ yẽy, ha kaxĩy Topa xeꞌẽgnãg te ꞌãkopaꞌ xip kaꞌok.

20 Pũyãꞌ xohix Topa xexka ꞌãktux, ha yũmũg kaꞌogãhãꞌ, tu yũmũꞌã ha 
hãmmaxnã xexkaꞌ, ꞌĩhã yũmũꞌãte ta tuꞌ xak, pu hãmmaxnãk-tõgnãg. Yã 
Topa te hãmpeꞌpaxex xexkaꞌ, ha yũmũꞌãte hãmpekpaxex kutõgnãg. 21 Pũyãꞌ 
kuxa mãm kaꞌok xop xohix Topa max xeꞌẽgnãg ꞌãktux, pũyãꞌ xuktux mõ 
kumaꞌ mõg. Yã Yeyox Kunnix te yũmũg kaꞌogãhãꞌ ꞌũyĩy Topa max xeꞌẽgnãg 
ꞌãktux. Pũyã hãmyãxatamuk xohix hãꞌ xuktux, pu tu kux ꞌohnãg. Hamũn.

Kunnix hã yũmũg yĩn puxet

4  1 Yeyox Kunnix pu ꞌãte hãpxopmãhãꞌ, nũy hãmꞌãpak maxꞌax ꞌãktux, hu kanet 
kopak xip, ha xa tuꞌ xak, xa hãpxopmã max. Topa te ꞌãxãnãhãꞌ, xa hãpxopmã 

max. 2 Yãy kutõgnãg peꞌãpaxex, nũy ꞌãyĩy puꞌuk, nũy ꞌãnõy hip, nũy nõãꞌtot, ꞌãxop 
te ꞌãxapep-tup pax tuꞌ. 3 ꞌÃnõy gãyã hok, nũy yã ꞌãxop putox puxet, xix ꞌãkuxap-xet, 
yã Topa Koxuk te ꞌãxop nũnnãhãꞌ, xa yãyhã tikmũꞌũn, nũy yãp-xet. 4 Topa Koxuk 
puxet, xix ꞌãxop yã Kunnix hã ꞌãyĩn puxet, ha Topa te ꞌãxãnãhãꞌ, xa Kunnix nũnꞌax 
hip, xayĩy pexkox tu nũ mũtik ꞌãmõg, nũy ꞌãpip kaꞌok. 5 Ha yũmũg xuxyãp-xet 
kamah, ha yũmũg kuxa mãm Yeyox Kunnix yãp-xehnãg kopah, ha yũmũg putox 
pix kamah, ꞌũyĩy yũmũg xuxyãp-xet ꞌãktux. 6 Ha Topa yũmũg Tak yãp-xehnãg, tuꞌ 
xohix hãꞌ xuxyã, tu tikmũꞌũn kopa hãpxopmãhãꞌ tuꞌ kopaꞌ xip.

7 Kunnix te Topa Koxuk yũmũꞌã ha nũꞌkutnãhãꞌ, pu yũmũg kaꞌogãꞌ, ꞌũyĩy 
yũmũg hãpxopmã kaꞌok, nũy yãy xape kaꞌogã kamah. 8 ha Topa yõg tappet te:

“Tik te pepiꞌ mõg, tuꞌ gãy xop kĩy, nũy yãy mũtik mõgãꞌ,
xix kanet kopaꞌ pip xop mõy, nũy mõgã kamah,
tu yã tu hãpxop hok popmãhãꞌ,” kaxĩy

9 Tep tu hãmꞌãktux, hu: “Tik te pepiꞌ mõg,” kaxĩy? ꞌŨxuktux, nũy tik kakaꞌ mõg 
hãmãxapꞌax ꞌãktux. Tu yã yũmũg xuxyã Kunnix ꞌãktux, ꞌĩhã tik puxet ꞌãktux. 

ꞌEPEX 3 ,  4

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



388

10 Yã tik puxet xok, ha nõ hãpkot, tu putpuꞌ hi, tu pepiꞌ mõg pexkox ha, yã kakaꞌ 
mõg hãmãxap, tuk-nãy tu pepiꞌ mõg, hãmnõgnõy kũnãpaꞌ mõg, tu hãm xexka tuꞌ 
xip, xix pexkox tuꞌ xip kamah, nũy pexkox xop yĩkãgnãg hãꞌ xip, nũy tikmũꞌũn 
yĩkãgnãg hãꞌ xip kamah. 11 Tu Topa Koxuk hõm tikmũꞌũn puꞌ, puyĩꞌ kuxa mãm 
kaꞌok xop kaꞌogãꞌ. Tuꞌ yãg kaꞌogãhãꞌ, nũy mõꞌpok, xiꞌ yãg kaꞌogãhãꞌ, pu Topa pupi 
hãmꞌãktux tikmũꞌũn puꞌ, xiꞌ yãg kaꞌogãhãꞌ, pu hãmꞌãpak maxꞌax ꞌãktux, xiꞌ yãg 
kaꞌogãhãꞌ, puꞌ kuxa mãm xop pẽnã max, xiꞌ yãg kaꞌogãhãꞌ, puꞌ kuxa mãm kaꞌok 
xop pu hãmyũmmũgãꞌ. 12 Yĩy Kunnix pu tu hãpxopmã max, puyĩꞌ kuxa mãm 
kaꞌok xop kaꞌogãꞌ. Yãꞌ kuxa mãm kaꞌok xop te Kunnix hãꞌ yĩn puxet. Tikmũꞌũn 
putox te yãy yĩn xat, nũy tu pẽnã max, ha Kunnix teꞌ kuxa mãm kaꞌok xop xat 
kamah, nũy tu pẽnã max. 13 Yã yũmũg kuxa mãm kaꞌok Kunnix kopah, hu 
yũmũg kuxap-xet Kunnix kuxa mũtik. Yã Kunnix hã yũmũg xohix yã tikmũꞌũn 
puxet, nũy yũmũg Topak-tok xop xeꞌẽgnãg, tu mõktu Topa pu yũmũg xiptap xop 
putuk, tu mõktu Kunnix putuk. 14 Yã kakxop putuk, ꞌĩhã hãmpeꞌãpaxeh hok. ꞌÃpu 
hãmyũmmũg, xa tik kummuk xop pu ꞌãyĩpkox ꞌohnãg, tu hãmꞌãktuxꞌax puknõg 
ꞌãpax hok, ka Topa yõg putat xax, tik kummuk te xa mõꞌãmã hah. 15 Hãmꞌãpax 
hok. Pa hãmꞌãktux xeꞌeꞌ, koit hok, ꞌãnõy putup pax tu hãpxeꞌe ꞌãktux, nũy Kunnix 
putuk. Yã Kunnix yãk xohix hã yũmũg putox, nũy yũmũg pẽnã max. 16 Kunnix 
hã yũmũg xohix yĩn, nũy nõm hã hãmꞌãpak nãm, pu yũmũg xohix xat. Haꞌ kup teꞌ 
yĩn tu yãy hiꞌ, nũy tu mõg max, ha kaxĩy tikmũꞌũn kuxa mãm kaꞌok xop xape xop 
te yãy tu hi kamah, nũy Kunnix hãꞌ yĩn, tu yãy hittupmãhãꞌ, tu yãy putup pax.

Yũmũg kuxa hi xeꞌẽgnãg nõmhã
17 Yĩy ꞌãte xa hãmꞌãktux nãm, hu: Tikmũꞌũn te Topa yũmmũg hok, puxix 

hitop tu hãmpeꞌpaxex. Yã Kunnix te yãy ꞌãxetꞌax ꞌãꞌ hõm, ꞌãte ꞌãxat, hu: 
Hãpxopmãꞌax hitop kuxyãꞌ, nũy nõm hãmhitop hãmpeꞌpaxex xop mũtik 
mõg hok, nõm xop yã Topa hãꞌ puknõg. 18  Hap-tox kaꞌok, tu hãmyũmmũg 
ꞌohnãg, tup-tup nõg, pu Topa ꞌũhĩnnãꞌ, tuꞌ yĩpkox ꞌohnãg Topa puꞌ, yĩy nõm 
kummuk xop nĩm, nũy kummuk mĩyꞌax xop pe ꞌãmõg hok. 19 Ha yãyhãhup 
ꞌohnãg, tuꞌ nõy hãꞌ xupxet pax, tuꞌ xak, nũy hãpkummuk xohix mĩy.

20 Pa ꞌãxop te Kunnix yũmmũg max, hu hãpxopmã max, Kunnix te 
hãpxopmã max hah. 21 Hõmã tikmũꞌũn te xa Kunnix ꞌãktux, ha ꞌãkuxa mãm 
kaꞌok nõm kopah, hu nõm mũtik hãmyok mĩy, nũy Topa yõg putat hã ꞌãmõg, 
22 tu hãpxopmãꞌax hittap nĩm, nũy tu yãy putup mĩyꞌax hok, yã ꞌãkummugã tap, 
23 ha Topa te ꞌãkuxa xix ꞌãp-tox tupmãꞌax, 24 xa ꞌãxop max xeꞌẽgnãg Topa putuk. 
Yã Topa mũn te hãmyok mĩy, tu hãpxopmã max, tu hãmmaxnã xeꞌẽgnãg.

25 Yĩy koit hok, hu ta ꞌãnõy pu hãpxeꞌe ꞌãktux, yã yũmũg xohix te Kunnix hãꞌ 
yĩn. 26 ꞌÃgãy, ꞌĩhã hãpkummuk mĩy hok, pãyã ꞌãxuxiꞌ, nũy ꞌãmnĩy tox hã ꞌãgãy hok. 
27 ꞌŨtux hok pu Hãmgãyãgnãg ꞌãkuxa kummugã hok. 28 Tikmũꞌũn teꞌ xupxet tap, 
puxi tuꞌ kuxyãꞌ xupxet, nũy tu max, nũy xe tu xupxet hok, nũy tu hãm max, tu 
hãmyok mĩy, puyĩy tikmũꞌũn hok xop pu hãpxop popmãꞌ. 29 Hãmꞌãktux kummuk 
hok, hu ta hãmꞌãktux max, nũy mõꞌãnõy nĩynãm, nũy ꞌãnõy hittupmãꞌ. 30 Topa 

Koxuk puꞌ hupmã hok, ka tuꞌ kuxa hittup ꞌohnãg. Yã Topa te xa yãy Koxuk 
nũꞌkutnãhãꞌ, nũy tu hãmꞌãktux xeh, nũy ꞌãpẽnã max. ꞌAp maxꞌah tikmũꞌũn te 
Topa Koxuk kuxa pu hupmãꞌ. Yã ꞌãpẽnã max xeꞌẽgnãg, tu ꞌãkuxa hittupmãhãꞌ, 
tu xa hãmꞌãktux xex, xayĩy Topa yõg tikmũꞌũn. Yĩy Kunnix te ꞌãmõgãp-tup 
pexkox tuꞌ, ꞌĩhã hãptup xeꞌe mõꞌnãꞌax, ha Kunnix nũn, nũy yãy xape xop mõgãꞌ. 
31 Yĩpkũmĩy hok, xix ꞌãgãy hok, ꞌãnõy mãnõg hok, hãpkuteꞌex kummuk hok, 32 pa 
ꞌãnõy kuxa kaꞌ, nũy tuꞌ yõg hãpkummuk mĩyꞌax xaxogãꞌ, pu tu kux. Yã Topa te ꞌõg 
hãpkummuk mĩyꞌax xaxogãhãꞌ, haꞌ kux, Kunnix xokꞌax hãꞌ xaxogãhãꞌ.

Yũmũꞌã Topa hã yãy kutok xop

5  1 Topa hã ꞌãxop kutok xop, ha mõꞌãyãy xeꞌẽgnãg, yĩy hãpxopmã max, 
nũy ꞌÃtak Topa putuk ꞌãxop, nũy hãpxopmã max. 2  ꞌÃxape xop putup 

pax, yã kaxĩy Kunnix te mõg yũmũg yãy xeꞌẽgnãg, tu yũmũg pupiꞌ xok, 
ha Topa tep-tup, tuꞌ hittup.

3 Topa hã ꞌãxop tikmũꞌũn xeꞌeꞌ, hu hãmꞌãktux max, nũy tu hãpkummuk ꞌãktux 
hok, nũy ꞌãnõy yõg hãpxop putup hok, nũy xonnix hok, nũy ꞌãnõy hã ꞌãxupxet 
hok, ꞌũmĩy hok. Yã Topa yõg tikmũꞌũn hãmꞌãktux kummuk pu kummuk, 4 pa 
hãmꞌãktux max, nũy hãmꞌãktux kummuk tu kux, nũy hãmꞌãktux hitop tu kux, 
nũy tu Topa max ꞌãktux pax, hu: ꞌÃmax Topa! Kaxĩy. 5 ꞌÃte xa hãpxeꞌe ꞌãktux: Topa 
xix Kunnix te tikmũꞌũn xop putup nõg, nõm teꞌ nõy hãꞌ xupxet xop, tu nõm mũtik 
tikmũꞌũn xat ꞌohnãg, yãꞌ kummuk xop te hãpkummuk mĩy, tuꞌ nõy hãꞌ xupxet, tuꞌ 
nõy yõg hãpxop putup pax, yã hãpxop ꞌũm te nõm xop hã topa komut, ꞌũp-tup pax 
xexka hah, tu Topa xeꞌep-tup kutõgnãg, yã hãpxop xohix mũn putup pax xeꞌeꞌ.

6 ꞌŨtux hok puꞌ nõy ꞌãmõꞌãmã hok hãmꞌãktux hitop hã. Topa te hãpxopmãꞌax 
kummuk putup nõg, tuꞌ yĩpkox ꞌohnãg xop kummugãp-tup ꞌũyãnãn tuꞌ. 7 ꞌÃpu, 
nõm kummuk xop nĩm. 8 Yã hõmã ꞌãxop te hãpkummuk mĩy pax, ha hãpkoxtap 
te ꞌãkuxa kopaꞌ xip, pa Topa te ꞌãkuxa kummuk xit, tu ꞌãkuxa tupmãhãꞌ, hu 
hãpxopmã max nõmhã. 9 Topa te ꞌãkuxa tupmãhãꞌ, ꞌãpu hãpxopmã max, nũy 
ꞌãnõy kuxa kaꞌ, nũy hãmyok mĩy, nũy hãpxeꞌe ꞌãktux. 10 Xiꞌ xak, nũy xe hãpxopmã 
maxꞌax hã Topa kuxa hittupmãꞌ. 11 Hãpxopmã hitop hok, tikmũꞌũn nõy xop 
mũtik, hãpxopmã hok, nũy xetxox putuk hãpxopmã hok. Yã xetxox te hãpkoxtap 
ꞌĩhãꞌ xupxet, tuꞌ xaptop. ꞌÃpu, ꞌõg hãpxopmãꞌax mũg tikmũꞌũn tuꞌ. 12 Yã 
hãpxopmãꞌax xaptop te yãy puꞌ hũpmãhãꞌ, 13 ꞌĩhã tikmũꞌũn nõy teꞌ yũmmũg, haꞌ 
kummuk, 14 ha tikmũꞌũn teꞌ yũmmũgãhãꞌ, nũy tuꞌ mũg, yĩy Topa yõg tappet te:

“ꞌÃxop mõꞌãyõn xop, yãy koxak,
ꞌãyok, nũy ꞌãxit, nũy ꞌãhiꞌ,
ha Kunnix te xa hãptupmãp-tup,” kaxĩy.

Yã hãptupmãp-tup, ha kaxĩy Kunnix te yũmũg hãmyũmmũgãhãꞌ, ꞌũyĩy 
yũmũg hãmyũmmũg max.

15 ꞌÕg pa ꞌãtiꞌ. ꞌÃpu, Topa yõg putat hã ꞌãmõg kuma ꞌãmõg, tu 
hãmyũmmũg, nũy hãpxopmã max. 16  Yã hãmyãxatamuk teꞌ nõy hã 
yãykutut, yĩy ꞌãmnĩy xohix hã Topa pu hãpxopmã max, tikmũꞌũn nõy te 

hãpxopmã kummuk hah. 17 ꞌÃp-tox kaꞌok hok, hu hãmyũmmũg max, pa 
yũmũg xuxyã pu ꞌãyĩpkox piꞌ, nũy ꞌũyõg hãmputupꞌax mĩy.

18  Ta hep xupyãg xoꞌop hok, xa paptux hok, ha ꞌãkummugãꞌ. Pũyã Topa 
Koxuk ꞌãkopa xip, nũy ꞌãkuxa hittupmãꞌ. 19 ꞌÃxape pu Topa yõg hãmꞌãktux 
ꞌãktux, xix Topa yõg hãmꞌãktuxꞌax kutex, nũy tu ꞌãnõy kaꞌogãꞌ, tu yũmũg 
xuxyã Yeyox pu ꞌãxop kutex, nũy nõm pu: Yãyãꞌ, ꞌãmax! Kaxĩy. 20 ꞌÃpu 
Topa yũmũg Tak pu hãmꞌãktux kamah, nũy ꞌũmax ꞌãktux, ha yũmũg 
xuxyã Yeyox Kunnix tep-tup, ꞌũ yũmũg Topa max ꞌũm ꞌãktux. 21 Yeyox 
Kunnix yã yũmũg xuxyã, yĩy yũmũg yãy xape xohix puk yĩpkox pip.

ꞌŨyĩpxox xiꞌ xetut ꞌãktux
22  Pũyã ꞌũhũn yãy yĩpxox puꞌ yĩpkox xip, nũy yũmũg xuxyã Kunnix puꞌ 

yĩpkox piꞌ kamah. 23 ꞌŨyĩpxox te yãy xetut xat, ha kaxĩy Kunnix teꞌ kuxa mãm 
kaꞌok xop xat, tu nõm pupiꞌ xok, pu tu yãyhã Kunnix hã tu yĩn, nũy Kunnix 
pu ꞌãyĩpkox piꞌ. Yã tikmũꞌũn putox te yãy yĩn xat, nũy tu pẽnã max. Ha kaxĩy 
Kunnix teꞌ kuxa mãm kaꞌok xop xat, nũy tu pẽnã max. 24 Pũyã ꞌũn yãy yĩpxox 
pu yãꞌ yĩpkox piꞌ. Kaxĩy ꞌũkuxa mãm kaꞌok xop te Kunnix puꞌ yĩpkox pip.

25 Pũyãꞌ yĩpxox yãy xetut mõꞌyãy xeꞌẽgnãg, yã kaxĩy Kunnix teꞌ kuxa mãm kaꞌok 
xop mõꞌyãy xeꞌẽgnãg, tu nõm pupiꞌ xok, 26 puyĩy Topa hã ꞌũyõg tikmũꞌũn, ha kõnãg 
hãꞌ pix, xix yãy yõg hãmꞌãktuxꞌax hã yũmũg yũmmũgãhãꞌ, 27 ꞌũyĩy yũmũg mãynãg 
hamũn puꞌ, nũy hãpkummuk hok hã yũmmũg pip, nũy yãyhã max xeꞌẽgnãg. 28 Tik 
te yãy mũn pẽnã max. Pũyã yãy xetut kaxĩy pẽnã max kamah. Tik teꞌ xetut pẽnã 
max, puxix yãy mũn pẽnã max kamah. 29 ꞌOk xip tikmũꞌũn te yãy mũn putup hok? 
ꞌÃmhok, Yãp-tup. Yãꞌ xohix te yãy mũn putup, hu yãy xĩnnãhãꞌ, ha kaxĩy Kunnix teꞌ 
kuxa mãm kaꞌok xop putup, tu nõm pẽnã max. 30 Yã yũmũꞌãte Kunnix hãk yĩn, pu 
yũmũg xat, nũy yũmũg pẽnã max, 31 yĩy Topa yõg tappet te: “Pũyã tik yãy tak nĩm, 
xiꞌ tut nĩm, nũy tu xetut mũy, nũy nũ mũtik ꞌãtiꞌ. Yã yãyhãꞌ yĩn puxet. Kaxĩy. 32 Ha 
kaxĩy Topa yõg tappet te hãmꞌãktux xeꞌeꞌ, tu yũmũꞌã hãmyũmmũgãhãꞌ, hu Kunnix 
xiꞌ kuxa mãm kaꞌok xop ꞌãktux. Yãꞌ kuxa mãm xop te Kunnix hãp-tox puxet, 33 tu 
ꞌãxop ꞌãktux kamah, nũy yĩpxox yãy xetut pẽnã max, yãy mũn pẽnã max putuk, 
nũy xetut yãy yĩpxox puꞌ yĩpkox piꞌ, ꞌũyĩpxox xexka peꞌpaxex tuꞌ.

ꞌÃtak mũnõm xop xik-tok xop ꞌãktux

6  1 Kakxop, Topa te ꞌãp-tup, xa ꞌõg ꞌãtak pu ꞌãyĩpkox piꞌ, xix ꞌãtut pu 
ꞌãyĩpkox piꞌ, yã hãmyok. 2  Topa yõg tappet te: “Yã ꞌãtak mũn ꞌãktux 

max, xix mãy ꞌãktux max,” kaxĩy. Yã Topa te ꞌãxat hãmãxap, xa ꞌãtak max 
ꞌãktux, hak-nãy tu hãmꞌãktux xex, pu tikmũꞌũn tu hittup tox, 3  hu: “nũy 
ꞌãhittup, pu Topa xa hãmmaxnãꞌ, xa ꞌãhittup tox hãm xexka tuꞌ,” kaxĩy.

4 ꞌÃtak mũnõm xop, xix mãy mõnõm xop: ꞌÃpu ꞌãk-tok kuteꞌex kummuk 
hok, nũy tu gãyã hok, tu nõm yũmmũgãꞌ, puyĩy hãpxopmã max, yã 
Kunnix te xaꞌ hõm yãy ꞌãxetꞌax, xa ꞌãk-tok yũmmũgã max.

5 ꞌÃxop kãmãnat xop, ꞌãxuxyã nõm te ꞌãxatꞌax pu ꞌãyĩpkox xip, 
ꞌãkuxãnõg, nũy mãynãg hãpxopmãꞌ, nũy Kunnix pu ꞌãhãm. 6  ꞌÃxuxyã pu 
ꞌãyĩpkox xip, nũy ꞌãhãm max, ꞌãxuxyã te ꞌãpẽnãhã ꞌĩhã, xix ꞌãpẽnã hok 
ꞌĩhãꞌ kama ꞌãhãm max. ꞌÃmun yã Kunnix hã kãmãnat, yĩy Topa te ꞌãxat, 
xa ꞌãxuxyã yõg xatꞌax mĩy, ꞌãxop te Kunnix putup pax tuꞌ. 7 ꞌÃhãm max 
ꞌãhittup tuꞌ, Kunnix pu ꞌãhãm, hu ꞌãhittup, ꞌãxuxyãp-xet pu ꞌãhãmꞌah, 
yã yũmũg xuxyã Kunnix pu ꞌãhãm kamah. 8  Topa te yã ꞌãpẽnãhãꞌ, tu 
tikmũꞌũn xohix xop pu pagop-tup, tute tikmũꞌũn te hãpxopmã max pu 
hãmmaxnãhãꞌ, xix tikmũꞌũn te hãpxopmã kummuk pu hãpkummugãhãꞌ.

9 ꞌÃxop ꞌãxuxyã xop: ꞌÃpu ꞌõg kãmãnat xop pu hãpxopmã max, xix 
nõm mãnõg hok, tu: “ꞌÃte ꞌãkixꞌax!” kaxĩy. ꞌŨxaxok hok: ꞌÃxuxyã xop xix 
kãmãnat xop xohix te Topa puꞌ hãm, ha pexkox tuꞌ xip, ha yã xohix Topa 
yõg kãmãnat, yã ꞌãxohix te Topa pu yãꞌ nõy putuk.

Topa yõg xonat xop
10 Hõnhã ꞌãkuxap-xet yũmũg xuxyã kuxa mũtik, hu ꞌãkaꞌok, yã yũmũg xuxyã 

te ꞌãkaꞌogãhãꞌ, ꞌũyĩy hãpkummuk mĩy hok. 11 Xonat xop te pipkup hãꞌ yãy mõꞌtat, 
puyĩꞌ gãy xop kummugã hok. Ha kaxĩy Topa te ꞌãkaꞌogãhãꞌ, pu Hãmgãyãgnãg 
ꞌãkuxa kummugã hok. 12 Yã yũmũꞌãte tikmũꞌũn gãy mũtik yãykix ꞌohnãg. ꞌÃmhok. 
Pãyã pexkox yõg gãyxop mũtik yũmũg yãytuk-mĩy. ꞌŨxohix yã hãpkoxtap yõg gãy 
xop, tu yũmũg nõãp-tup, yĩy Topa te yũmũg kaꞌogãꞌax, ꞌũyĩꞌ gãy xop yõg kummuk 
mĩyꞌax kuxyãꞌ. 13 ꞌÃpu, Topa yõg hãpkaꞌok paꞌ, nũy ꞌãkaꞌok, xonat xop putuk, nũy 
gãy xop yõg hãpxopmãꞌax kummuk kuxyãꞌ, nũy ꞌãnũ pa hok, ꞌãkuxãnõg ꞌohnãg 
tuꞌ. Yã ꞌãkuxa tu mãm kaꞌok ꞌãpiꞌ. 14 Ha xonat teꞌ xax kaꞌok hã mõꞌtat, ha pipkup 
hãꞌ xax mĩy, pu xonat xop mõꞌyãy nĩy, tu yãy kũnãy hĩy pipkup hãꞌ. Kaxĩy Topa 
te ꞌãxat, xa hãmyok mĩy, nũy yãyhãhup hok, yã yãy kunãy hĩyꞌax putuk. Ha 
tikmũꞌũn xohix te ꞌãxop ꞌãktuxꞌax, hu: “Yãꞌ koit ꞌohnãg,” kaxĩy. Kama xonat te 
pipkup xax mõꞌtat, nũy nõ yãy kep mõꞌnĩy, puyĩꞌ gãy xop xonat xuhmĩy hok. Ha 
kaxĩy ꞌãxop te hãpxopmã max, puyĩy tikmũꞌũn pẽnãꞌ, hu: “Yãꞌ max ꞌõhõm. ꞌAp 
hãpkummuk ꞌũm mĩyꞌah,” kaxĩy. Tu yũmũg xuxyã ꞌãktux max. 15 Ha xonat xop 
te pataxax kaꞌok tat, nũy hãpkumep mõꞌkaꞌok, ha kaxĩy ꞌãmõg mõꞌkaꞌok, nũy 
hãmꞌãpak maxꞌax ꞌãktux, ꞌãkuxa hittup tuꞌ, ha hãmꞌãpak maxꞌax te tikmũꞌũn kuxa 
mãmmãhãꞌ. 16 Ha xonat xop te pipkup ꞌãnuk xexka tat, nũy mõꞌyãy nĩy, nũy gãy 
xop yõg pox xox mõꞌhapꞌax tu xok. Ha kaxĩy ꞌãkuxa mãm kaꞌok Kunnix kopah, 
nũy Topa tu ꞌãpip kaꞌok, pu Hãmgãyãgnãg ꞌãkuxa kummugã hok. 17 Ha xonat 
xop te mõꞌyãy kux xax kaꞌok tat, nũy nõ yãyputox pak, puyĩꞌ gãy xop ꞌũp-tox tak 
hok. Hã kaxĩy ꞌãxop te Topa peꞌãpaxex, tu ꞌãkuxa tuknõg ꞌohnãg, hãmpeꞌãpaxex 
max tuꞌ. Yã Topa te ꞌãkuxa kummuk xit tap, nũy mõ ꞌãkuxa max tat ꞌũyãnãn tuꞌ. 
Ha xonat xop te mĩkax xexka pop, nũy gãy xop kix. Ha kaxĩy ꞌãxop te Topa yõg 
hãmꞌãktuxꞌax ꞌãktux, nũy yãmĩy kummuk yõg hãpxopmãꞌax kummuk nõꞌãꞌ, ha 
Topa Koxuk te ꞌãkaꞌogãhãꞌ, xayĩy hãmꞌãktux kaꞌok. 18 ꞌÃxop te Topa yõg hãmꞌãktux 
ꞌãktux, ta Topa pu hãmꞌãktux pax, ha Topa Koxuk te xa hãmyũmmũgãꞌax xa 

Topa pu hãmꞌãktux max. ꞌÕg pa ꞌãtiꞌ, ꞌãkuxa tuknõg hok, nũy Topa yõg tikmũꞌũn 
pupi hãmꞌãktux Topa puꞌ. 19 Tu Topa ta tuꞌ xax, puyĩy ꞌũgmũn pu hãmꞌãktux, nũy 
kaꞌogãꞌ, ꞌũg hãmꞌãktux tikmũꞌũn puꞌ, nũy Topa yõg hãmꞌãktuxꞌax xeꞌe yũmmũgãꞌ. 
20 Tu te nũgkutnãhãꞌ, ꞌãte hãmꞌãpak maxꞌax ꞌãktux, tuꞌ xuktux kamah, ꞌĩhã kanet 
kopak xip, yĩy Topa ta tuꞌ xax puk kaꞌogãꞌ, nũy hãmꞌãpak maxꞌax ꞌãktux pax.

Paot teꞌ xape xop ꞌãneo
21 Yũmũg xape Tikik te ꞌũgmũtik hãpxopmãhã, nũy ꞌũgmũn tu nõ tu tehet, 

tu ꞌãhaꞌ mõg putup, hak mũn ꞌãktuxꞌax, nũy xa hãmyũmmũgãꞌ, 22 tu ꞌãhaꞌ mõg, 
nũy xa hãmꞌãktux, nũy ꞌũgmũg hãmꞌax ꞌãktux, xayĩy ꞌãxop hittup kamah.

23  Pũyã Topa yũmũg Tak xix yũmũg xuxyã Yeyox Kunnix ꞌãkuxa 
mãmmãꞌ, xix mõꞌãyãy xeꞌẽgnãg, xix ꞌãkuxa mãmmã kaꞌok yãy mũn kopah. 
24 Pũyã Topa xa kãmmaxnãꞌ, ꞌĩhã ꞌãxop te yũmũg xuxyã Yeyox Kunnix 
putup pax mõꞌkuma ꞌãmõg. Tu ta tu kux. 

1  1 ꞌŨgmũꞌũg Paot xix Tĩmõn, tu Yeyox Kunnix puk mũꞌãte 
hãpxopmãhãꞌ, tu nũhũ tappet kaxꞌãmi, tu kõmẽn Pinio yõg tikmũꞌũn 

pu kaxꞌãmiꞌ, nõm xop kuxa mãm kaꞌok Yeyox Kunnix kopaꞌ xop pu 
kaxꞌãmiꞌ, haꞌ kuxap-xet Yeyox Kunnix kuxa mũtik, xiꞌ yõg tik pẽnã maxꞌax 
xop pu kaxꞌãmiꞌ, xix tik xop teꞌ hok xop pu hãpxop popmãhã pu kaxꞌãmiꞌ.

2  Pũyã Topa yũmũg Tak xa hãmmaxnãꞌ. Pũyã yũmũg xuxyã Yeyox 
Kunnix xa hãmmaxnã kamah, nũy ꞌãkuxa mãmmãꞌ.

Paot te Topa pu hãmꞌãktux
3 ꞌÃte Topa pu hãmꞌãktux, ꞌĩhã ꞌãte ꞌãpekpaxex, tu: “ꞌÃmax Topaꞌ, yã xate 

Pinio yõg kuxa mãm kaꞌok xop kaꞌogãhãꞌ,” kaxĩy. 4 Hu Topa pu hãmꞌãktux, 
ꞌũgkuxa hittup tuꞌ, 5 ꞌĩhã ꞌãte ꞌõg hãpxopmãꞌax pekpaxex. Yã ꞌãxop ꞌũgmũn 
ꞌahã ꞌãtehet, nũy hãmꞌãpak maxꞌax ꞌãktux, tu hõmã xix hõnhã ꞌũgmũn mũtik 
hãpxopmãhãꞌ, nũy hãmꞌãpak maxꞌax ꞌãktux. 6 Topa te ꞌãkuxa kopa hãpxopmãhãꞌ, 
tu xa hãmmaxnãhãꞌ, tuꞌ kuxyã ꞌohnãg, ha mõktu Yeyox Kunnix yõg hãptup 
xeꞌe mõꞌnãhãꞌ, ha tute kuxyãp-tup, ꞌĩhã Kunnix putpuꞌ nũn. Yã ꞌãteꞌ yũmmũg. 
7 Tu ꞌãxop pekpaxex, ꞌãmnĩy xohix hã hãmpekpaxex, tu ꞌãte ꞌãp-tup pax xexkaꞌ, 
ꞌũgmũn mũtik ꞌãxop te hãpxopmãhãꞌ. Topa te ꞌãxop xexkanãhã ꞌũgmũtik, 
tu yũmũg xexkanãhãꞌ, nũy hãmꞌãpak maxꞌax ꞌãktux, yã ꞌõhõm Topa yõg 
hãmꞌãktux xeꞌe. ꞌÃte nõmhãꞌ xuktux, ꞌĩhã kanet kopak xip, tu hõmãꞌ xuktux, 
ꞌĩhã ꞌãte hãpkumep hã, hãmꞌãktux kaꞌok hã tuk mõg. 8 Yeyox Kunnix te mõꞌãyãy 
xeꞌẽgnãg, ha kaxĩy ꞌãte ꞌãp-tup pax kamah, ꞌap koitꞌah ꞌãteꞌ, Topa teꞌ yũmmũg.

9 Ha ꞌãte Topa tuꞌ xak, pu ꞌãxop ꞌãxape kuxa mãm xop xohix ꞌũp-tup 
pax, tu mõktu yãp-tup xeꞌẽgnãg, tu hãmyũmmũg, tu mõktu hãmyũmmũg 
xexkaꞌ, 10 nũy hãmmax ꞌũm yãykutnãꞌ, nũy ꞌãkuxa tup tat, ꞌĩhã Kunnix 
te putpuꞌ nũn, xayĩy yã ꞌõg hãpxopmãꞌax xaꞌ hupmã hok. Yã Kunnix yõg 
hãptup xeꞌe mõꞌnãp-tup. 11 Ha Yeyox Kunnix yãp-xehnãg te ꞌãkuxa kopa 
hãpxopmã max, puyĩy tikmũꞌũn xohix Topa max xeꞌẽgnãg ꞌãktux.

PAOT TE KÕMẼN PINIO 
YÕG KUXA MÃM KAꞌOK 

XOP PU KAXꞌAMIꞌ

ꞌÃte Kunnix tu hãpxopmãhãꞌ
12 ꞌŨkxape xop: ꞌÃte xa hãmyũmmũgãp-tup. Gãyxop tek xũygãhãꞌ, xik hĩy kanet 

kopah, pãyã Topa te hãmmaxnãhã nõmhãꞌ, hak xape punethok te ꞌãhãꞌ tehet, tu 
hãmꞌãpak maxꞌax ꞌãktux, 13 ha kaxĩy gohet yõg xonat xop te hãmꞌãpak, tu ꞌãte 
hãpxopmãhã Kunnix puꞌ yũmmũg, tuk hãmꞌãx ha kanet kopak xip yũmmũg. 
14 Ha yũmũg xape xop teꞌ yũmmũg kamah, huꞌ kuxa mãm kaꞌok yũmũg xuxyã 
Yeyox kopah, tuꞌ hittup, nũy hãmꞌãpak maxꞌax ꞌãktux, ꞌũkuxãnõg ꞌohnãg. 15 Yãꞌ 
yãg yĩpkũmĩy, tuꞌ yãykix pax, hu Kunnix ꞌãktux, paꞌ yãg hittup, nũy xuktux, 
16 ꞌũkputup pax tu ꞌãktux, Topa te mõgkutnãhãꞌ, nũy hãmꞌãpak maxꞌax ꞌãktux, 
ha ꞌõm teꞌ yũmmũg, 17 Haꞌ yãg nõy te mõꞌãmã pax, tute ꞌũgyĩpkũmĩy tuꞌ, ꞌũyĩy 
ꞌũgkuxa hittup hok, yãꞌ gãy tu hãmꞌãktux max ꞌãktux, ꞌũyĩy ꞌũgmũn pu hupmãꞌ.

18 Yãꞌ xohix te Kunnix ꞌãktux, yãꞌ puxiꞌ. Yĩk kuxa hittup pax, 19 tuk kuxa yũm 
kaꞌok ꞌãxop kopah. Yã ꞌãxop te Topa tuꞌ xak, puk xut kanet kopah, yĩy Yeyox 
Kunnix Koxuk tek kaꞌogãhãꞌ, hak kuxa yũm kaꞌok. 20 ꞌŨgkuxa yũm kaꞌok, nũy Topa 
pu hãpxopmã max, nũy ꞌãmnĩy xohix hã xix hõnhã Topa pu ꞌãte hãpxopmãhãꞌ, 
nũy yã yãyhãhup ꞌohnãg, xik kuxãnõg ꞌohnãg, pu tikmũꞌũn Kunnix ꞌãktux max, 
ꞌok pek hiꞌax, ꞌok pek xokꞌax. 21 Tephak xip hãm tuꞌ? Hãm tuk xip, nũy Kunnix 
xexka xeꞌẽgnãg ꞌãktux. ꞌŨkxok, kopxix pexkox hãk mõg, nũy Kunnix mũtik xihip, 
nũy ꞌũghittup xexka mõꞌkumak mõg. 22 Hãm tuk xip, kopxix hã hãpxopmã max 
Kunnix tuꞌ. ꞌAp yũmmũgꞌah ꞌãteꞌ, piyãꞌ mũn max, ꞌok pek hãm tuk xip, ꞌok pek mõg 
pexkox hah. 23 Yãꞌ max ꞌũkxip hãm tu, pãyã ꞌãteꞌ xak, nũy mõy xip Kunnix mũtik 
pexkox tuꞌ. Yãꞌ max xeꞌẽgnãg! 24 Pãyã ꞌãxop puk max, nũy xihip hãm tuꞌ, 25 tu 
hãmyũmmũg, hu ꞌãxop tuk xip putup, nũy ꞌãkaꞌogãꞌ, nũy ꞌãkuxa hittupmãꞌ, xayĩy 
ꞌãkuxa hittup, ꞌĩhãꞌ mãm kaꞌok yũmũg xuxyã kopah. 26 ꞌÃte putpu ꞌãhak mõgꞌax, xa 
ꞌãkuxa tu hittup ꞌũgmũn hah, yã ꞌãkuxap-xet Yeyox Kunnix kuxa mũtik. 27 ꞌÃxop te 
hãmꞌãpak maxꞌax ꞌãpak, tu ꞌãyĩpkox pip, yĩy hõnhã hãpxopmã max, nũy Kunnix 
putup hãpxopmã max. Kaxĩy ꞌãte ꞌãxop putox puxet yũmmũgꞌax, ꞌõg hãpxopmãꞌax 
hã ꞌãte hãmyũmmũgꞌax, ꞌok pe ꞌãhak mõg, ꞌok pe ꞌahak mõg hok. ꞌÃxop xohix hãm 
max, kopxix ꞌãxop kuxap-xet yũmmũg, yã ꞌãxop te hãmꞌãpak maxꞌax ꞌãpak, hu 
ꞌãkuxa mãm kaꞌok. 28 ꞌŨgãyxop yĩpkutuk hok, nũy ta tu ꞌãkaꞌok, ha kaxĩy ꞌũgãyxop 
teꞌ pẽnãꞌax, tu hãmyũmmũgꞌax, hu: “Yã Topa te nõm xop mũtik ti xeꞌeꞌ, yĩk mũg 
xũygãp-tup ꞌũyãnãn tuꞌ, ha nõm kuxa mãm kaꞌok xop mõgãp-tup pexkox hah, pu 
tu pip kaꞌok,” kaxĩy. 29 Ha Topa te ꞌãxop xexkãnãhãꞌ, xa hãpxopmã Kunnix puꞌ, nũy 
ꞌãkuxa mãm kaꞌok ꞌõm kopah, nũy ꞌãxũy kamah nõm puꞌ. 30 Hõnhã ꞌãxop tek mũtik 
hãpxopmãꞌax, nũy hãmꞌãpak maxꞌax ꞌũm ꞌãktux, xix ꞌũghãmꞌax pẽnãhãꞌ, haꞌ gãy 
xop tek mũn pu hupmãhãꞌ, tu hõnhã kamak xũygãhãꞌ, kaxĩy.

2  1 Yã Kunnix te ꞌãxop mũtik tihiꞌ, tu ꞌãkaꞌogãhãꞌ, tu mõꞌãyãy xeꞌẽgnãg, 
tu ꞌãhittupmãhãꞌ, ha Topa Koxuk te ꞌãmũtik yãy hiꞌ, ha ꞌãxape kuxa kaꞌ, 

2 xayĩy ꞌãp-xet, nũy hãmpeꞌãpaxeh puxet. ꞌÃpu, ꞌãxop kuxap-xet kamah, nũy 
ꞌãnõy putup pax, xayĩy ꞌũgkuxa hittupmã xexkaꞌ. 3 Yã puxehnãg peꞌãpaxeh hok, 
pãyã ꞌãnõy peꞌãpaxeh kamah, nũy yãy pu hãpxopmãꞌ, tuꞌ xak hok, pu tikmũꞌũn 

xa hãmꞌãktux max, pãyã yãy peꞌãpaxek-tõgnãg, nũy ꞌãnõy peꞌãpaxeh xexkaꞌ. 
4 Topa tuꞌ xax, pu ꞌãnõy ha hãmmaxnã kamah, nũy yãy puxehnãg pu xax hok.

5 ꞌÃpu hãpxopmã, nũy Yeyox Kunnix putuk, hu:
 6 Kunnix yã Topa yãy putuk, pa Kunnix xupkũmĩy ꞌohnãg,
 7 tu pexkox nĩm, xix hãpxop xohix nĩm, nũy yãyhã kãmãnat,

nũy yãyhã tikmũꞌũn kutok.
 8 Tu yãy peꞌpaxex ꞌohnãg, tu Topa yõg putat hãꞌ mõg,

nũy nõm puꞌ yĩpkox xip, hu yũmũg pupiꞌ xok mĩpkupnix tuꞌ,
 9 yĩy Topa teꞌ xexkanã xeꞌẽgnãg, tuꞌ xuxetꞌax mĩy,

pu tikmũꞌũn xohix, xix pexkox yõg xop xohix Yeyox ꞌãxetꞌax ꞌãpax, tu:
“Yã ꞌõhõm xexka xeꞌẽgnãg, tu yũmũg xohix xat!” kaxĩy.

 10 Yã pexkox yõg xop xohix nũktetex Yeyox keppah,
xiꞌ hep xop xohix, xiꞌ xakix xop nũktetex,

 11 nũy Yeyox Kunnix ꞌãktux yãy xuxyãp-xet,
nũy yũmũg ꞌÃtak Topa xexka ꞌãktux.

ꞌÃxop te mãyõnnãg xop putuk
12 ꞌÃxop yãk mũn hã ꞌãxape xeꞌẽgnãg, tuk mũn pu ꞌayĩpkox pip, ꞌĩhãk xip 

ꞌãmũtik, yĩy ꞌãyĩpkox pip max, ꞌĩhãk xip hãptox tuꞌ, ꞌÃpi hãpxopmã max pax, tu 
ꞌãkuxãnõg, nũy Topa yõg putat xak hok. 13 Yã Topa te ꞌãkuxa kopa hãpxopmãhãꞌ, 
xa hãpxopmã max, nũy nõm pu ꞌãyĩpkox piꞌ, nũy hãmpeꞌãpaxeh max kamah.

14 ꞌÃpu hãpxopmã max, nũy ꞌãnõy mãnõg hok, nũy yãytuk-mĩy hok. 
15 ꞌÃxop yã Topa hã ꞌãk-tok xop, hu hãpxopmã max tikmũꞌũn kummuk 
kopah, xix Topa hãꞌ puknõg xop kopah, 16  ha kaxĩy ꞌãxop te mãyõnnãg 
putuk, yã ꞌãmnĩy hã tikmũꞌũn xohix te mãyõnnãg pẽnãꞌax max, Ha kaxĩy 
tikmũꞌũn kummuk kopa ꞌãpip, ha Topa hãꞌ puknõg xop te ꞌõg hãpxopmã 
max pẽnãhãꞌ, ꞌĩhã nõm xop pu ꞌãxop te hãmꞌãktux, ꞌĩhã Topa yõg 
hãmꞌãktuxꞌax ꞌãktux. ꞌÃxop te hãpxopmã max, kopxik hittup, ꞌĩhã Kunnix 
putpuꞌ hi nũ hãm tuꞌ, ha hãptup xeꞌe ꞌĩhãꞌ nũn putup, ha ꞌãpẽnãꞌ, kopxik 
hittup, nũy hãmyũmmũg: yã ꞌãte hitop tu xa hãm ꞌũm yũmmũgã ꞌohnãg.

17 Hõmã ꞌãmãnex te xokxop mõꞌhap, nũy Topa puꞌ haxyãꞌ, pũyĩy Topa 
kuxa hittupmãꞌ, ha kaxĩy ꞌãxop kuxa mãm kaꞌok Yeyox Kunnix kopah, tu 
yãy mũn hõm, nũy Topa kuxa hittupmãꞌ, nũy nõm pu hãmꞌãktux, nũy 
nõm pu hãpxopmã max. Hak mũn kuxa hittup kamah, nũy ꞌãxop mũtik 
Topa pu hãpxopmã max, pe yãk hiꞌax, pe yã kamak xokꞌax. 18  Ha kaxĩy 
ꞌãxop kuxa hittup kama ꞌũgmũtik.

Tĩmõn xix ꞌEpaponit
19 Yũmũg xuxyã Yeyox Kunnix tek putup, kopxix Tĩmõn ꞌãha mõꞌkutnãꞌ, 

puyĩy nõm tek yũmmũgãꞌ, ꞌĩhã putpuꞌ nũꞌ, ꞌãxop ꞌãktux tuꞌ, tu mõgnĩynãm. 
20 Tu ꞌãxop putup pax, ꞌũgmũn putuk, tu ꞌãpẽnã max kamah. 21 ꞌŨxohix te 
yãy yõg hãpxop xak, tu Yeyox Kunnix xaxok, 22  pa Tĩmõn te Yeyox Kunnix 

pu hãpxop xak, nũy Topa yõg hãmꞌãktux ꞌãktux, nũy ꞌãpẽnã max, tuk 
mũtik hãm, tuk mũn hãk-tok, hakmũꞌãte hãpxopmãhãꞌ, nũy hãmꞌãpak 
maxꞌax ꞌãktux, ha ꞌãxop teꞌ yũmmũg. 23  ꞌÃteꞌ hip, pu gohet ꞌũgyĩkopit kux, 
ꞌũgyĩkopit kux, kopxix mõꞌkutnãꞌax, pu xaꞌ xuktux. 24 ꞌŨgkuxa yũm kaꞌok 
yũmũg xuxyã Yeyox Kunnix kopah, tuꞌ hip, puk xut, ꞌũmõg ꞌãhah.

25 Tu mõꞌkutnãꞌax ꞌEpaponit kamah, hak mũn hã yãꞌ xape, ha ꞌãxop te 
nũꞌkutnãhãꞌ, puk mũn hã tu tehet, tuk mũn mũtik hãpxopmã max, 26 tu ꞌãxak, 
nũy ꞌãpẽnã ꞌũxeheh. Hõmã ꞌũpakut, ha ꞌãxop teꞌ yũmmũg, hu ꞌãkuxa tuknõg, 
ha ꞌEpaponit te hãmꞌãpak, tuꞌ kuxa hittup ꞌohnãg. 27 Yãꞌ pakut xexkaꞌ, tuꞌ xok 
putũmnãg, pãyã Topa teꞌ kuxa kaꞌ, xix yãk kuxa ka kamah, tuꞌ hittupmãhãꞌ, 
xik kuxa hittupmãhã kamah. 28 Yĩy mõꞌkutnãꞌax ꞌãha, xaꞌ pẽnãꞌ, nũy ꞌũhittup 
tap yũmmũg, nũy ꞌãkuxa hittup, xix kamak kuxa hittup. 29 ꞌÃpu ꞌEpaponit 
mũg kaꞌok yãy kep hã, ꞌĩhãꞌ xupep, ꞌãkuxa hittup xexka tuꞌ, yã ꞌãxop hãꞌ 
xape xeꞌẽgnãg, hamũn xix ꞌãxop mũn, yã yũmũg xuxyã hã ꞌãxapeꞌ, yĩꞌ xãnãꞌ, 
pu mõy ꞌãpet tuꞌ xihip, ha ꞌEpaponit xuktux max, xix tik nõy xop te Topa 
pu hãpxopmãhã ꞌãktux max. 30 Yãꞌ xok putũmnãg Kunnix tuꞌ, hãpxopmã 
punethok tuꞌ, nũy mõꞌãnĩynãm, xik mũn mõgnĩynãm, ꞌãxop pupi mõgnĩynãm.

Hãmyok mĩy xeꞌẽgnãg

3  1 ꞌŨkxape xop, pũyã yũmũg xuxyã ꞌãkuxa hittupmãꞌ punethok. ꞌÃte xa 
xe kaxꞌãmiꞌ, tup-tup, nũy xa hãmyũmmũgã max. 2 ꞌÕg paꞌãtiꞌ! Tikmũꞌũn 

kummuk xop teꞌ xat, puꞌ kuxa mãm kaꞌok pit xop yãy xax yĩmap tuꞌ mep, pu 
yãyhã Topa yõg tikmũꞌũn, 3 pãyã mõꞌãmãꞌ, yũmũg yã Topa yõg tikmũꞌũn xeꞌeꞌ. 
Ha yũmũg kuxa kopa hãpxopmãhãꞌ, ha taꞌ kummuk xop kopa hãpxopmã ꞌohnãg, 
ha Topa Koxuk te yũmũg yũmmũgãhãꞌ, ꞌũ Topa pu nũꞌãktettex, ha yũmũg kuxa 
hittupmãhãꞌ. Yã yũmũg xuxyã Yeyox Kunnix kuxa mũtik yũmũg kuxap-xet, pa 
yũmũg kuxa mãm hok, nũy Yoneo xop mõnãyxop yõg hãpxopmãꞌax tat hok. Yã 
tikmũꞌũn yãy yõg hãpxopmãꞌax puꞌuk, tu yũmũg kuxa kummuk tupmã ꞌohnãg 
Topa puꞌ. 4 Tikmũꞌũn kuxa yũm kaꞌok Yoneo yõg mĩyꞌax kopah, kopxik kuxa 
yũmꞌax kaꞌok kamah. ꞌŨgmũn yã Yõneo xop yõg, tu nõm mĩyꞌax xohix mĩy 
tap, ꞌũyĩy yãy kuxa kummuk tupmãꞌ, pãyãk kuxa maxnã ꞌohnãg. 5-6 ꞌŨktut tek 
put, ha ꞌãmnĩy te 7 nõg, ꞌihã tikmũꞌũn tek nãg xax yĩmap tuꞌ xak. Yãk mũn 
ꞌIyaet yõg tihix, tu mõnãyxop Meyamĩy mõkputox ꞌũgmũn, ꞌũkhep Yoneo yõg 
yã xeꞌeꞌ, tu Paniye xop yõg kamah, huꞌ xatꞌax xohix mĩy mãynãg, tuꞌ kuxa mãm 
kaꞌok xop kummugãhãꞌ, 7 pãyã ꞌãte hãpxopmã ꞌŨhitop tuꞌ, yĩy ꞌãteꞌ mĩy kux, tuꞌ 
xaxogãhãꞌ, nũy ꞌũgkuxa yũm kaꞌok Kunnix yãp-xet kopah. 8 Hamũn. ꞌÃte hãpxop 
xohix xaxogãhãꞌ, xiꞌ mĩyꞌax xohix xaxogãhãꞌ, yãꞌ hitop. Yã hãmhõgnãg, yĩy ꞌãteꞌ 
mĩy kux, nũy yũmũg xuxyã Yeyox Kunnix yũmmũg max, haꞌ max xeꞌẽgnãg, 
hak kuxa teꞌ yẽy Kunnix keppah, hu hãpxop xohix nĩm, nũy Kunnix tuk xip 
kaꞌok. 9 Huꞌ xak, nũy ꞌũgkuxap-xet Kunnix kuxa mũtik. Yãk kuxa max ꞌohnãg, 
ha Yoneo xop yõg xatꞌax tek kuxa maxnã hok, yĩy ꞌãteꞌ xak, pu Topa tek kuxa 
maxnãꞌ, ꞌũgkuxa yũm kaꞌok Kunnix kopa hah. 10 Yã ꞌãteꞌ xak, nũy Kunnix yãp-

xehnãg yũmmũg, nũy Topa yõg hãpkaꞌok yũmmũg. Haꞌ kaꞌok, hu Kunnix putpuꞌ 
hĩnnãhã, yã ꞌãteꞌ xak, nũy Kunnix ꞌũgputuk, nũy Topa yõg tikmũꞌũn puk xok 
kamah, 11 puyĩy Topa xe putpuk hĩnnãhãꞌ kamah.

ꞌŨmõg mõꞌkaꞌok
12  ꞌÃte hãpxeꞌe ꞌãktux: Hõnhã ꞌãte Kunnix putuk xetꞌah, pãyã ꞌãteꞌ xak, 

nũy yãyhã Kunnix putuk. Ha tikmũꞌũn mõg mõꞌkaꞌok, nũy tu xupep 
tap, nũy tayũmak xexka pop, nũy kãnẽy yãnãm ꞌãta mãynãg paꞌ. Kaxĩy 
ꞌũgmõg kamah Topa yõg putat hã, tuk mõg kumag mõg, nũy hãpxopmã 
mãynãg, nũy Kunnix putuk. 13  ꞌÃxop te hãmyũmmũg. ꞌA ꞌãte Kunnix ꞌũm 
putuk xetꞌah, pãyã ꞌãte hãpxopmãꞌax tap xaxok, tu hõnhã hãpxopmã 
max, nũy hãptup ꞌĩhã xe hãpxopmã max. 14 Tik mõg mõꞌkaꞌok, nũy xupep 
tap, nũy kãnẽy mãynãg paꞌ. Ha kaxĩy ꞌãte Topa yĩyꞌax ꞌãpak, hak xãnãhãꞌ, 
ꞌũghãm, nũy Topa yõg hãmꞌãktux ꞌãktux, ha Yeyox Kunnix tek hĩnnãhãꞌ, 
ꞌũyĩk hi xeꞌẽgnãg, ha kãnẽy mãynãg putuk.

15 ꞌŨyã yũmũg hãmpeꞌpaxex max kaxĩy, yã Topa yõg putat hã yũmũg mõg tap, 
tikmũꞌũn xip tap putuk, nũy yũmũg putox puxet, nũy hãmpe tu paxeh puxet, 
nũy hãmpe tu paxeh max, ꞌũyãg te hãmpeꞌpaxex nõy, puxix Topaꞌ yũmmũgãꞌ. 
16 ꞌÃpu yũmũg mõg Topa yõg putat hã, nũy mõg kumak mõg. Kaxĩy yũmũg mõg 
hõmã xix hõnhãꞌ, tu Topa yõg hãmꞌãktux pu yũmũg yĩpkox pip, nũy hãpxopmã 
max. 17 ꞌŨkxape xop: ꞌŨkpe mõg kuma mõg, nũy hãpxopmã max, ꞌũgputuk, xix 
kuxa mãm xop nõy pẽnãꞌ, xa ꞌãxop hãpxopmã max kamah. 18 ꞌÃte xa hãmꞌãktux 
tap, tu xeꞌ xuktux, hu: Tikmũꞌũn punethok gãy, tu Kunnix putup nõg, ha yũmũg 
pupiꞌ xok mĩpkupnix tuꞌ, pap-tup nõg, tu Kunnix hãꞌ puknõg, yĩy ꞌãte xaꞌ xuktux, 
tuk potahak yũm, ꞌĩhãꞌ xuktux. 19 Haꞌ gãy xop te yãy putupꞌax puꞌ yĩpkox pip, 
tu yãy pu hãpxop xak, topa komut xop xakꞌax putuk, tu hãpkummuk mĩy, tu 
yãyhãhup ꞌohnãg, pa yãy mĩyꞌax ꞌãktux xexkaꞌ, tu pexkox yõg hãpxop xak 
ꞌohnãg, yĩy yãy koxyõy putup Hãmgãyãgnãg Pet kopah. 20 Pa yũmũg yã pexkox 
yõg tikmũꞌũn, tu yũmũg xuxyã Yeyox Kunnix hip, haꞌ nũn putpuꞌ, nũy yũmũg 
mõy hãm tuꞌ, nũy pexkox ha yũmũg mõgãꞌ, 21 tu yũmũg yĩn puꞌuk kaꞌogãp-tup, 
tu mõktu yãy yĩn putuk, tu yũmũg xexkanãp-tup xeꞌẽgnãg. Yã Kunnix te hãm 
xexka xop xohix xatꞌax, xix pexkox yõg xop xohix xatꞌax, haꞌ yĩpkox pip putup.

4  1 ꞌŨkxape xop: ꞌÃte ꞌãp-tup pax xexkaꞌ, tu ꞌãxak, hak kuxa 
hittupmãhãꞌ, ha ꞌãte xa hãmꞌãktux, yãk xape xop max! Yĩy Topa yõg 

putat hã ꞌãmõg kuma mõg.
2  ꞌŨkxape hex ꞌEpot xix Xĩn, ꞌãte xa tuꞌ xak, xa yãytuk-mĩy kux, xatix 

yã ꞌãnõy hãꞌ, ꞌãkuxa mãm Kunnix kopah, hu ꞌãnõy hã tutnõy. 3  Ha ꞌãmũn, 
xatek mũtik hãpxopmãhãꞌ, yãk xape xeꞌẽgnãg, yĩy xa tuꞌ xak, xa ꞌũn 2 
hã ꞌãtehet, ha ꞌũn te Kenemẽn mũtik hãpxopmã max, xiꞌ xape xop xohix 
mũtik hãpxopmã punethok, nũy hãmꞌãpak maxꞌax ꞌãktux tikmũꞌũn xohix 
puꞌ, ha Topa teꞌ xuxetꞌax kaxꞌãmiꞌ, yã yãy yõg tappetxax kopa kaxꞌãmiꞌ, 
pu tu hi xeꞌeꞌ, haꞌ kux ꞌohnãg.

4 ꞌÃmnĩy xohix hã ꞌãhittup, yũmũg xuxyã te ꞌãmũtik tihiꞌ hah, yã xe xa 
hãmꞌãktux, hu: ꞌÃpu ꞌãkuxa hittup!

5 ꞌÃnõy kuxa kaꞌ. Hapxip kutõgnãg ꞌĩhã yũmũg xuxyã nũn. 6  ꞌÃxutigã 
hok, pa Topa tuꞌ xax, pu xa hãpxop xohix popmãꞌ, ꞌĩhã Topa ꞌũmax ꞌãktux, 
hu: “ꞌÃmax Topah! Xate ꞌãꞌ hõm hãpxop xohix. Puxiꞌ,” kaxĩy. 7 Yã Topa 
te ꞌãkuxa mãmmãꞌax, yĩy tikmũꞌũn kuxa yũm, yãy kuxa yũm hã xĩy 
tuteꞌ yũmmũgꞌah, Topa teꞌ kuxa yũmmã hah, tu kaxĩy te ꞌãpẽnã max, 
xa ꞌãkuxap-xet Yeyox kuxa mũtik, xix ꞌãp-tox puxet Yeyox Kunnix putox 
mũtik.

8  ꞌÃpu, hãmpeꞌãpaxeh max, nũy hãpxopmã max kamah. Kaxĩy tikmũꞌũn 
xohix te ꞌãkuxa tup yũmmũg. Hãmpeꞌãpaxeh max, nũy hãpxeꞌe ꞌãktux, nũy 
hãmmaxnãꞌ, nũy hãmyok mĩy, nũy ꞌãnõy hãꞌ xupxet hok, nũy ꞌãnõy putup 
pax, nũy yãꞌ koit hok. Hãmpeꞌãpaxeh max, xayĩy hãpkummuk mĩy hok. 
9 ꞌÃte ꞌãxop pu hãmyũmmũgãhãꞌ. ꞌÃpu hãmyũmmũgꞌax hã hãpxopmãhãꞌ, 
yã ꞌãte hãpxopmã max, ha ꞌãxop teꞌ pẽnãhãꞌ, xayĩy hãpxopmã max kamah, 
ha Topa te ꞌãmũtik tihiꞌ, tu yũmũg kuxa mãmmãp-tup.

Paot teꞌ kuxa mãm kaꞌok max ꞌãktux
10 Yũmũg xuxyã tek mũtik tihiꞌ, yĩk kuxa hittup xexkaꞌ. Hãpxip punethok 

hã hãptox tuk xip, pak xaxok ꞌohnãg ꞌãxop teꞌ, hu mõgnĩynãm, tu tayũmak 
nũꞌpok, pu ꞌãte ta tu hãpxop ꞌũm pop, nũy puk, nũy mãꞌ. Hõmã tikmũꞌũn 
ꞌũm nũn ꞌohnãg, hu tayũmak paxnũn ꞌohnãg, pa hõnhãꞌ nũn, tuꞌ paxnũn 
tayũmak, hak hittup. 11 Hõmã ꞌãte hãmhõgnãg xip, pak hittup, xix hõnhã 
yõgnũ hãpxop punethok, tuk hittup nõmhã kamah. Hõmã xix hõnhã Topa 
te ꞌãꞌ hõm hãpxop, tuk hittup, yã puxiꞌ. 12  Hõmã hãpxop putup xũy, ha 
hõnhãꞌ yãnãn tuk xit max, hu ꞌãmnĩy xohix hãk hittup, xix hãpxexka xohix 
tuk hittup. ꞌŨghok, kopxix yãk hittup, ꞌũkputexop, kopxix kamak hittup. 
13 Kunnix tek kaꞌogãhãꞌ, yĩy ꞌate hãpxopmãꞌax ꞌũm yĩpkutuk ꞌohnãg.

14 ꞌŨkxũy, ha ꞌãxop te hãpxopmã max, tuk mõgnĩynãm. 15 ꞌÃxop yã 
kõmẽn Pinio yõg tikmũꞌũn, tu mõgnĩynãm hittap. Hõmã ꞌãte hãmꞌãpak 
maxꞌax ꞌãktux hãpxexka Maxenõn tuꞌ, tuꞌ xuktux ꞌãmnĩy kutõgnãg ꞌĩhãꞌ, tu 
hãpxexka nĩm, ha ꞌãxop kuxa mãm kaꞌok xop puxehnãg yãy hã ꞌãtehet, ꞌap 
nõy ꞌũm te ꞌãha teꞌah, ha tayũmak ꞌãꞌ hõm ꞌãxop teꞌ. 16 Hãpxexka Texanõn 
tuk xip, ꞌĩhã ꞌãxop hãk tehet, tuk ha tayũmak nũꞌpok. 17 ꞌA ꞌãte tayũmak 
ꞌũm xakꞌah. ꞌÃmhok. Pa ꞌãtep-tup, pu Topa xa hãmmaxnã xexkaꞌ. 18  Yã ꞌãteꞌ 
pop ꞌõgnũ tayũmak xohix, xate ꞌã nõm nũꞌpok, yã tayũmak xexkaꞌ. Hõnha 
ꞌãte yõg tayũmak xohix punethok, ꞌEpaponit teꞌ paxnũn hah. Ha Topa tep-
tup pax, xa ꞌãxop hãpxop popmãꞌ, xix tayũmak tuꞌ hok hõm, pu hãmꞌãpak 
maxꞌax ꞌãktux ꞌũhep xop xohix puꞌ. Topa pu hãpxop hõmꞌax, yãꞌ hax max 
putuk, tu Topa kuxa hittupmãhãꞌ. 19 Yĩy yõgnũ Topa te xaꞌ popmãꞌax 
hãpxop xohix, ꞌũp-texop xexka tuꞌ. 20 Pũyã tikmũꞌũn xohix Topa yũmũg. 
Tak xexka xeꞌẽgnãg ꞌãktux, tuꞌ xuktux mõꞌkumaꞌ mõg. Hamũn!

Yãꞌ kaꞌax hãꞌ xohix ꞌãneo
21 Topa yõg tikmũꞌũn xohix pu ꞌãneo, ꞌõhõm Yeyox Kunnix yõg. Nũnteꞌ 

pip xape xop te xa ꞌãneo, 22  xix Topa yõg tikmũꞌũn xohix te xa ꞌãneo, xiꞌ 
xop te Hõm yõg xatꞌax pet xexka tuꞌ hãm, tu xa ꞌãneo. 23  Pũyã yũmũg 
xuxyã Yeyox Kunnix ꞌãxohix ha hãmmax nãꞌ! Tu ta tuꞌ kux. 

1  1 Ũgmũn Paot, ha Topa tep-tup, pu Yeyox Kunnix nũgkutnãꞌ, yĩk mũn 
xik xape Tĩmõn te nũhũ tappet kaxꞌãmiꞌ, 2  kõmẽn xexka Konox yõg 

tikmũꞌũn pu kaxꞌãmiꞌ, Konox yõg kuxa mãm xop pu kaxꞌãmiꞌ. Yã Kunnix 
te yũmũꞌã hãꞌ xape xeꞌeꞌ, yĩy yũmũg xape kamah. Pũyã Topa yũmũg Tak 
ꞌãmũtik pip, nũy ꞌãkuxa mãmmãꞌ, nũy xa hãmmaxnãꞌ.

Tu Topa pu hãmꞌãktux, nũy kuxa mãm kaꞌok xop maxꞌax ꞌãktux
3 ꞌŨgmũꞌãte yũmũg Tak Topa max ꞌãktux, ꞌĩhã nõm pu hãmꞌãktux ꞌãxop 

ꞌãxape xop pupiꞌ, yã Topa te yũmũg xuxyã Yeyox Kunnix hãꞌ Tak. 4 ꞌÃkuxa mãm 
kaꞌok Yeyox Kunnix kopah, tu Topa yõg tikmũꞌũn xohix putup pax, hak mũꞌãteꞌ 
yũmmũg. 5 Hõmã ꞌãxop te hãmꞌãpak maxꞌax ꞌãpak hãmãxap, hu hãmmax hip, 
nũy ꞌãhi xeꞌe mõ kuma mõg, hu ꞌãkuxa mãm kaꞌok, xiꞌ nõy putup pax ꞌĩhãꞌ 
hip, nũy hãpxip punethok ꞌĩhã pexkox yõg hãpxop pop. 6 Yã Topa te hãmꞌãpak 
maxꞌax hã tikmũꞌũn xohix ha hãmmaxnãhãꞌ, yĩꞌ hep xop xohix pu hãmꞌãktux, 
yã kama ꞌãxop te hãmꞌãpak, tu Topa teꞌ xohix ha hãmmaxnãꞌax ꞌãpak, ha kaxĩy 
Topa te xa hãmmaxnãhãꞌ, ꞌĩhãꞌ xupak, ha hõnhã hãmmaxnã kamah. 7 Ha 
yũmũg xape ꞌEpap te xa hãmyũmmũgãhãꞌ, tuk mũg pupi hãpxopmãhãꞌ, tu 
Kunnix pu hãpxopmã punethok, 8 tuk mũꞌã Topa Koxuk ꞌãktux, ha xa kaꞌogãhãꞌ, 
nũy kuxa mãm xop xohix putup pax, yĩy ꞌEpap tek mũꞌãꞌ xuktux.

9 Hak mũꞌãteꞌ xupak, tu Topa tuꞌ xak, pu ꞌãxop pu hãmyũmmũgãꞌ, xayĩy 
hãmyũmmũg xeꞌeꞌ, nũy yã Topa putup, xayĩy ꞌãxop yũmmũg, nũy Topap-tupꞌax 
yũmmũg, hu yãy Koxuk te xa hãmyũmmũgãhãꞌ, 10 xayĩy hãpxopmã max, ha 
Topa te ꞌãptup, xa hãpxopmã max mõ kuma ꞌãmõg, tu mõktu yã Topa yũmmũg 
xeꞌẽgnãg. 11 Topa kaꞌok xeꞌẽgnãg, tu ꞌãkaꞌogãp-tup, xayĩy nõãꞌtot, ꞌĩhã ꞌãkuxa hittup, 
12 hu yũmũg Tak Topa pu hãmꞌãktux, hu: “ꞌÃmax Topah, xatek mũg kaꞌogãhãꞌ, ꞌũ 
pexkox yõg hãpxop pop, yĩy ꞌõg tikmũꞌũn xohix mũtik pop,” kaxĩy. Yã Topa te 
nõm hãpxop xex pexkox kopah, nũy yãy yõg xop puꞌ popmãꞌ. Yãꞌ popmãp-tup 
yãy yõg tikmũꞌũn puꞌ, nõm te Topa puꞌ yĩpkox pip. 13 Hõmã yũmũg kuxa kummuk, 

yã hãpkoxtap putuk yũmũg kuxa kopah, pãyã yũmũg Tak Topa te yũmũg kuxa 
maxnãhãꞌ, tu yũmũg nũnnãhã yãy kutok hah. Yã yãy kutok mõꞌyãy xeꞌẽgnãg, ꞌũk-
tok yãp-xehnãg tuꞌ, puyĩy ꞌũk-tok Yeyox Kunnix yũmũg xat, nũy ꞌũkpẽnã max. 14 Tu 
yũmũg pupiꞌ xok tap, nũy yũmũ yõg hãpkummuk mĩyꞌax xaxogãꞌ, pu tu kux.

Tute Kunnix ꞌãktux
15 Tikmũꞌũn ꞌũm te Topa pẽnã hok, ha Kunnix te yãy Tak Topa pa putuk 

xeꞌẽgnãg, tuk-tok te mãxap, hak-nãy tu Topa te hãpxop xohix mĩy. 16 Yãk-tok mũtik 
Topa te hãpxop xohix mĩy, tu tu hãpxop xohix xatꞌax, tu hãpxop pẽnãꞌax mĩy, xix 
hãpxop pẽnã hok mĩy kamah, xix pexkox yõg xexka xop mĩy, xiꞌ yõg xatꞌax xop 
xohix mĩy. Topa tek-tok mũtik mĩy, xik-tok puꞌ mĩy hãpxop xohix. 17 Kunnix xip tap, 
ꞌĩhã Topa te pexkox mĩy, xix hahãm, xix hãpxop xohix mĩy, tu nõm mũtik hãpxop 
xohix xex max, pu tu pip kaꞌok. 18 Ha Kunnix teꞌ kuxa mãm kaꞌok xop hãp-tox. Yã 
tikmũꞌũn putox te yãy yĩn xat, nũy tu pẽnã max, ha kaxĩy Kunnix teꞌ kuxa mãm 
xop xat, nũy tu pẽnã max, tu nõm xop hĩnnãhãꞌ, yã Topak-tok te mãxap, tu putpuꞌ 
hi tap, nũy hãpxop xohix hã tu xexka xeꞌẽgnãg. 19 Yã Topa tek-tok putup, yã Topa 
xeꞌẽgnãg kamah. 20 Yĩy Topa te hãmpeꞌpaxex, tu yãy kutok nũꞌkutnãhãꞌ hãm tuꞌ, 
pu tu xok mĩpkupnix tuꞌ, nũy tuꞌ gãy nãm xop xohix nõãꞌ, puyĩy Topa hã tu xapeꞌ. 
Tu pexkox yõg gãy xop nõãp-tup kamah, puyĩꞌ xohix yã Topa hã tu xapeꞌ.

21 Hõmã Topa tu ꞌãpip hãptox hah, tu ꞌãyĩpkox ꞌohnãg, tu Topa hã ꞌãpuknõg, ꞌõg 
hãpxopmãꞌax kummuk tuꞌ, xix hãpeꞌãpaxex kummuk tu ꞌãpuknõg, 22 pa Topak-tok 
xok, ha hõnhãꞌ Tak te xa hãꞌ xape, nũy yãy keppa ꞌãnũnnãꞌ, tu ꞌãkuxa tupmãhãꞌ, 
tu ꞌõg hãpkummuk mĩyꞌax xaxogãhãꞌ, nũy ꞌãmax ꞌãktux. 23 Yĩy Topa yõg putat hã 
ꞌãmõg kaꞌok, huꞌ xak hok. ꞌÃxop te hãmꞌãpakꞌax max ꞌãpak, ha xaꞌ hipmãhãꞌ, xayĩy 
pexkox yõg hãpxop pop, huꞌ xaxok hok. ꞌŨgmũn Paot te hãmꞌãpakꞌax max ꞌãktux 
pax, tu hãpxexka yõg xop xohix puꞌ xuktux, hu hãpxopmãhãꞌ.

Paot teꞌ kuxa mãm kaꞌok xop pupi hãpxopmãhãꞌ
24 Tuk xũy ꞌãxop pupiꞌ, nũy Kunnix pupik xũy, huk kuxa hittup, Kunnix xop 

pupik xũy tuꞌ. Yã Kunnix hã yũmũg yĩn puxet, ha yũmũg xat, nũy yũmũg 
pẽnã max, yãy yĩn pẽnã max putuk. 25 Topa tek mũn yãykutnãhãꞌ, nũy 
mõgkutnãꞌ Kunnix yĩn xop hah, nũy Topa pupi hãmꞌãktux, nũy xa hãmꞌãktux 
xohix ꞌãktux. 26 Hãmyãxatamuk xohix punethok hã Topa te hãmpeꞌpaxex, 
tuꞌ yĩy ꞌohnãg, pa hõnhãꞌ kuxa mãm kaꞌok xop puꞌ hãmyũmmũgãhãꞌ, 
yã hãmꞌãktux xeꞌeꞌ. 27 Topa teꞌ hep xohix xop pu hãmyũmmũgãhãꞌ, tu 
hãmꞌãktuxꞌax xeꞌeꞌ yũmmũgãhãꞌ, ha hãmꞌãktux nũhũꞌ, hu: Kunnix te ꞌãkuxa 
kopaꞌ xip, nũy xaꞌ popmã pexkox yõg hãpxop xohix, yĩy ꞌãxop yãyhãp-tup max 
xeꞌẽgnãg, Kunnix putuk. 28 Ha kaxĩy ꞌũgmũꞌãte hãmꞌãktux, tu Kunnix ꞌãktux 
tikmũꞌũn xohix puꞌ, tu hãmyũmmũg, nũy hãmyũmmũgã max, nũy ꞌãmõgã 
Topa hah, xayĩy ꞌãkuxap-xet Kunnix mũtik, nũy Topa hã ꞌãtix tap, 29 yĩy ꞌãte 
hãpxopmã punethok, ha Kunnix tek kaꞌogãhãꞌ, ha ꞌãte hãpxopmãhãꞌ punethok.

2  1 ꞌÃte xa hãmꞌãktux, xayĩy yũmmũg. ꞌŨghãm punethok ꞌãxop pupiꞌ, 
xix kõmẽn Namnixet yõg kuxa mãm xop pupiꞌ, yãꞌ xohix pupiꞌ, nõm 

tek pẽnã ꞌohnãg pupik hãm. 2  ꞌÃte hãpxopmãhãꞌ, nũy ꞌũgnõy kaꞌogãꞌ, puyĩꞌ 
kuxap-xet yãy putup, nũy hãmyũmmũg xexkaꞌ, nũy hãmꞌãktux xeꞌeꞌ yũmmũg. 
Kunnix yã Topa yõg hãmꞌãktux xeꞌeꞌ, Topa te tikmũꞌũn pu hãmyũmmũgãhãꞌ. 
3 Yãk-tok xeꞌe te Topa yõg hãmyũmmũgꞌax xohix yũmmũgãhãꞌ.

4 Yĩy ꞌãte xa hãmꞌãktux, hu: Koitꞌax pu ꞌĩpkox pip hok, yãꞌ kummuk xop te 
mõꞌãmã pax. ꞌŨpa max, ha taꞌ kuxa mũn kummuk. 5 Hãptox tuk xip, pak kuxa te 
ꞌãkuxa mũtik yãp-xet, ꞌãkuxa mãm kaꞌok Kunnix kopah, hak kuxa hittup xexkaꞌ.

Kunnix te yũmũg hĩnnãhãꞌ
6  ꞌÃxop te: “Yeyox Kunnix yã yũmũg xuxyãꞌ,” kaxĩy. Hu nũ mũtik 

ꞌãkuxap-xet, nũy hãpxopmã max. 7 Mĩm yĩpxatit te hãm hã mõꞌnãhãꞌ, tu 
hãm kopaꞌ xip kaꞌok, kaxĩy ꞌãpip kaꞌok Kunnix tuꞌ, puyĩy ꞌãkaꞌogãꞌ, xayĩy 
ꞌãkuxa mãm kaꞌok xexkaꞌ, hak mũꞌãte xa hãmyũmmũgãhãꞌ, ꞌũxaxok hok, 
nũy Topa pu hãmꞌãktux, nũy: “ꞌÃmax Topah!” kaxĩy.

8 ꞌÕg pa ꞌãtiꞌ! Tikmũꞌun te ꞌãkuxa hãꞌ xupxet putup, mõꞌãmãꞌax hã ꞌãkuxa hãꞌ 
xupxet putup, hãmꞌãktux hitop hã nõm xupxet putup. Nõm hãmꞌãktux yã Topa hãꞌ 
puknõg xop yõg hãmꞌãktux, ꞌap Topa yõgꞌah, ha pexkox yõg xexka xop te Topa tuꞌ 
gãy, tu hãmꞌãktux, pãyã Kunnix teꞌ xuktux ꞌohnãg. 9 Yã Kunnix te Topa xeꞌẽgnãg 
putuk, tu tikmũꞌũn kutok xeꞌeꞌ, tu yãy putuk xeꞌẽgnãg, 10 ha Topa te Kunnix mũtik 
ꞌãhĩnnã xeꞌeꞌ, yã ꞌãkuxap-xet Kunnix kuxa mũtik, ha Kunnix xexka xeꞌẽgnãg, tu 
pexkox yõg xop xat, xix hãm tuꞌ pip xop xat, nõm xop hãꞌ xatꞌax, tuꞌ xat.

11 Yoneo xop teꞌ pit xop yãy nãg xax mep ꞌũyĩmap, pãyã Kunnix te ꞌãkuxa 
kummuk xit, nũy taꞌ yãnãn tu kuxa max tat. 12 ꞌÃp-tox pix ꞌĩhã ꞌãxop te hãpxopmã 
kummuk kux, ha Kunnix nõ hãpkot, ha Topa teꞌ putpuꞌ hĩnnã xeꞌeꞌ. Yã ꞌãkuxa 
mãm kaꞌok Topa kopaꞌ, ha kaꞌognãg xexkaꞌ, tu Kunnix putpuꞌ hĩnnãhãꞌ, tu kamah 
ꞌãxop kuxa hĩnnã xeꞌẽgnãg. 13 Hõmã ꞌãxop te hãpxopmã kummuk pax, yã Topa 
hã ꞌãxop puknõg, tu kamah Yoneo yõg tikmũꞌũn hã ꞌãpuknõg, pa Topa te ꞌãkuxa 
hĩnnãhãꞌ, Kunnix hĩnnã putuk ꞌãhĩnnãhãꞌ, tu hãpkummuk mĩyꞌax xohix xaxogãhãꞌ, 
pu tu kux. 14 Yã Kunnix te yũmũg pupiꞌ xok, tu yũmũg yãnãn tuꞌ xok mĩpkupnix 
tuꞌ, ꞌũyĩy Topa hãk xapeꞌ, pũyĩy yũmũg kummuk mĩyꞌax hãꞌ pago. Yã yũmũg kuxa 
kummuk tupmãhãꞌ, puyĩy yũmũg kuxa tu max Topa puꞌ. 15 Ha hãpkummuk yõg 
xexka xop puꞌ kuxyãhãꞌ, tu mĩpkupnix tuꞌ xup, nũy mõktuk-tõgnãg, tu pipkup 
mãkxapꞌax hãꞌ hĩy, tuꞌ hupmãhãꞌ, haꞌ mõgãhãꞌ, puꞌ xohiꞌ pẽnãꞌ, tuꞌ yũmmũg, tu 
Kunnix teꞌ xat xeꞌẽgnãg yũmmũg, ha hãpxohix te nõm puꞌ yĩpkox pip.

16 ꞌŨtux hok pu tikmũꞌũn ꞌõg hãpxopmãꞌax kopit hok, nũy xoꞌopꞌax hã ꞌãxat 
hok, xix ꞌãxitꞌax hã ꞌãxat hok, xix nit xãn hã ꞌãxat hok, xayĩy ꞌãhãm hok. ꞌŨtux 
hok, pu ꞌãxat hok, xayĩy nit xap yĩy ta ꞌãhãm hok, xix ꞌãmuk xexka mĩyꞌax 
hã ꞌãxat hok, xix mãyõnhex tup ꞌĩhã ꞌãxat hok. Yãꞌ tux hok pu ꞌãxat hok. 17 Yãꞌ 
xohix te nũ pexkox yõg hãpxopmãꞌax hãꞌ komut, yãꞌ koxuk putuk, ꞌap xeꞌeꞌah. 
Hõmã Topa teꞌ xat pu Yoneo xop mĩy. Topa te tu xoꞌopꞌax xat, xix nõm hãpxop 

xohix xat, nũy tikmũꞌũn pu Kunnix ꞌãktux, pa hõnhã Kunnix xip xeꞌẽgnãg, yĩy 
hãpxopmãꞌax komut yãyhãꞌ hitop, haꞌ kux. 18 Tikmũꞌũn te koitꞌax hã ꞌĩpkox 
hok, nõm xop te yãy ꞌãktux xexka hã ꞌĩpkox hok. Tu hãpxopmãꞌax xeꞌẽgnãg 
pẽnãꞌax ꞌãktux, tu mõꞌãmãꞌ, ꞌĩhãꞌ xat, xa pexkox yõg nũꞌpok xop pu nũktettex, 
nũy nõm ꞌũxexka ꞌãktux, ha hitop hã yãy kutõgnãg ꞌãktux, ꞌĩhã yãy xexka 
peꞌpaxex, tu yãy putupꞌax kummuk mĩy. 19 Tu Kunnix nĩm, haꞌ kuxa mãm 
kaꞌok xop hãp-tox, puyĩy nõm xop xohix yã kuxap-xet, yãy yĩn puxet putuk, 
haꞌ xohix nãg nõy nãꞌ mõg, tu mõktu xexkaꞌ, yã Topa tep-tup hah.

Kunnix mũtik yũmũg hi, xix yũmũg xakix
20 Kunnix xok, nũy ꞌõg hãpkummuk mĩyꞌax kuxyãꞌ, xayĩy yãmĩy kummuk 

yõg xexka xop nĩm. Tep tu xate nõm ꞌãpak? 21 Ha ꞌãxat, hu: “ꞌŨxupit hok 
nũhũꞌ,” kaxĩy, tu xe: “ꞌŨmã hok ꞌõhõm,” kaxĩy, tu xe: “ꞌŨpa hok nõꞌõm,” 
kaxĩy. Pa nõm pu ꞌĩpkox hok. 22  Hãpxop xohix nõgꞌax, tu yãyxaxogãꞌax, ha 
tikmũꞌũn teꞌ xat hok, pu mĩy hok, pa Topa teꞌ xat ꞌohnãg. 23 Yãꞌ xatꞌax puknõg 
te hãmyũmmũg putuk, pãyãꞌ hitop, haꞌ xat pu pexkox yõg nũꞌkutnãꞌax 
pu nũꞌxup, nũy yãy xax te kutuk, pãyãꞌ koit, yãꞌ hitop, tu tikmũꞌũn yõg 
hãpeꞌpaxex maxnã ꞌohnãg, tup-tupꞌax kummuk pu hupmã ꞌohnãg kamah.

3  1 Kunnix mũtik ꞌãhi xeꞌeꞌ. Hõmã ꞌãxop te hãpxopmã kummuk kux, hu 
pexkox yõg hãpxop xax nõmhã, yã Kunnix yũm ꞌõnteꞌ, tu Topa yĩpxeꞌe 

hãꞌ yũm. 2  Pexkox yõg hãpxopmãꞌax peꞌãpaxeh, nũy hãm yõg hãpxopmãꞌax 
xaxogãꞌ. 3 Hõmã ꞌãxop te hãpkummuk mĩy pax, pa Topa te ꞌãhĩnnãhãꞌ, tu 
Kunnix hĩnnã putuk, tu ꞌãpẽnã max, yã ꞌãxop kuxap-xet Kunnix mũtik, xix 
Topa mũtik. 4 Kunnix te ꞌãhĩnnã xeꞌeꞌ, nũy ꞌãkopa tuꞌ xip kaꞌok, tu putpuꞌ 
nũn putup, puꞌ hep xop xohiꞌ pẽnãꞌ, haꞌ nũn, ꞌĩhã ꞌãxop xexkanãp-tup, ha 
mõktu yã ꞌãxexkaꞌ, Kunnix mũtik yã ꞌãxexka putup, puꞌ xohiꞌ pẽnãꞌ.

Yũmũg hi xeꞌẽgnãg
5 Yãy yõg putupꞌax kummuk mĩy hok, nũy hãpkummuk mĩy kux, ha 

tikmũꞌũn te hãpkummuk mĩy, tuꞌ nõy hãꞌ xupxet, xiꞌ xonnix, xiꞌ gãy, xiꞌ nõy 
yõg hãpxop putup. Tikmũꞌũn te hãpxop putup pax xexkaꞌ, puxix tu Topap-tup 
hok, ha kaxĩy hãpxop te topa komut xop putuk, tikmũꞌũn tep-tup xexka hah, tu 
mõktu Topa xeꞌẽgnãg xaxogãhãꞌ, 6 ha Topa gãy tikmũꞌũn te hãpkummuk mĩy 
tuꞌ, nõm xop te Topa puꞌ yĩpkox ꞌohnãg, yĩꞌ kummugãp-tup ꞌũyãnãn tuꞌ. 7 Hõmã 
ꞌãxop te yãy putupꞌax kummuk mĩy, huꞌ mĩy pax, Topa pu ꞌãyĩpkox ꞌohnãg tuꞌ

8 Paꞌ kuxyã nõmhã, xayĩy mĩy hok ꞌũxeheh, yãy putupꞌax kummuk mĩy hok, 
xix ꞌãgãy hok, xix ꞌãnõy pu hãpkummugã hok, xatep-tup nõg tuꞌ, xiꞌ kupeh 
hok, xix ꞌãyĩy kummuk hok, nũy ꞌãnõy mãnõg hok. 9 Koit hok ꞌãnõy puꞌ. Yã 
Topa te ꞌãkuxa kummuk xit, nũy kuxa max tat ꞌũyãnãn tuꞌ. 10 Yĩy hãpkummuk 
mĩyꞌax xohix kux, pu Topa ꞌãkuxa tupmã ꞌãmnĩy xohix hã, nũy xa hã yãy putup, 
xayĩy Topa yũmmũg xeꞌẽgnãg. 11 Yĩꞌ kuxa mãm kaꞌok xop puxet, yã Kunnix hãꞌ 
kuxap-xet, xip-tox puxet, ꞌap ꞌãxop Yõneo xop yõgꞌah, xiꞌ puknõg xop yõgꞌah, xix 

tikmũꞌũn yõgꞌah, xix ꞌãyuhuk yõgꞌah, xix kamoka xop yõgꞌah, xix kãmãnat xop 
yõg ꞌah, xiꞌ xatꞌax xop yõgꞌah, pãyã ꞌãxop yã Kunnix yõg, haꞌ xexka xeꞌẽgnãg, tu 
yãy yõg tikmũꞌũn xohix kuxa kopaꞌ xip, haꞌ xohix te yã yãy putuk Kunnix puꞌ.

12 ꞌÃxop yã Topa yõg tikmũꞌũn, ha mõꞌãyãy xeꞌẽgnãg, tu ꞌãyĩmõgatux yãy mũn 
puꞌ, yĩy ꞌãnõy kuxa kaꞌ, tu nõãꞌtot, tu nõm pu hãmmaxnãhãꞌ, xix yãy kutõgnãg 
peꞌãpaxeh, nũy ꞌãnõy peꞌãpaxex max, xix ꞌãyĩy puꞌuk, nũy ꞌãnõy gãyã hok, 13 nũy 
ꞌũyõg hãpkummuk mĩyꞌax xaxogãꞌ, ꞌĩhã ꞌãnõy te xa hãpkummugãꞌ. Yã kaxĩy 
yũmũg xuxyã te ꞌãxop yõg hãpkummuk mĩyꞌax xaxogãhãꞌ, pu tu kux. 14 Ha ta 
mõy ꞌãnõy putup pax xexkaꞌ, nũy nõm hã ꞌãkuxap-xet, xix ꞌãp-tox puxet. 15 Pũyã 
Kunnix ꞌãkuxa mãmmãꞌ, nũy ꞌãnõy mũtik tu ti max, nũy yãytuk-mĩy hok. Yã 
Topa te ꞌãxãnãhãꞌ, nũy ꞌãkuxa mãmmãꞌ, nũy nõm hã ꞌãp-xet, ꞌãyĩn puxet putuk. 
ꞌŨxaxok hok, nũy Topa max ꞌãktux, hu: “ꞌÃmax Topa, tu yũmũꞌã hãpxop xohix 
popmãhãꞌ, yãꞌ puxiꞌ,” kaxĩy. 16 Pũyã Kunnix yõg hãmꞌãktux xeꞌe ꞌãkuxa kopaꞌ xip, 
tu xa hãmyũmmũgãhãꞌ, xaꞌ yũmmũg, nũy ꞌãnõy puꞌ yũmmũgãꞌ, tuk-tex, nũy Topa 
xexka ꞌãktux, nũy ꞌãkuxa yã Topa max ꞌãktux. 17 ꞌOk pe ꞌãxop te hãpxopmãhãꞌ, pe 
hãmꞌãktux, hu ta yũmũg xuxyã Yeyox ꞌãktux, nũy Topa yũmũg Tak pu: ꞌÃmax 
Topah. Xate yũmũg xuxyã Yeyox yũmũꞌã nũꞌkutnãhãꞌ. ꞌÃmax! kaxĩy.

Te xĩy hã hãpxopmãhãꞌ
18  ꞌÃte ꞌũn xop xat, puꞌ yĩpxox pu yĩpkox piꞌ, yã Kunnix teꞌ xat.
19 Haꞌ yĩpxox xop xat, puꞌ xetut putup pax, huꞌ kuxa kaꞌ.
20 Hak-tok xop xat, pu yãy tak pu yĩpkox, xiꞌ tut pu yĩpkox. Yã Topa teꞌ xat.
21 ꞌÃk-tok gãyã hok, ka ꞌãk-tok kuxa tuknõãꞌ.
22  Kãmãnat xop, ꞌãxuxyãꞌ nõm tik te ꞌãxat pu ꞌĩpkox piꞌ, nũy tu hãm 

max, yã ꞌãmnĩy xohix hã hãm max, ꞌok pe ꞌãpẽnãꞌ, ꞌok pe ꞌãpẽnã hok, yĩy 
Topa pu hãm max, ꞌãxop tep-tup pax tuꞌ. 23  ꞌÃpu hãpxopmã max, pu Topa 
pẽnãꞌ, nũy ꞌõg hãpxopmãꞌax putup, ha Topa pu hãpxopmãꞌ, ꞌãhittup tuꞌ. 
24 ꞌŨxaxok hok: Yũmũg xuxyã te pagop-tup hokꞌah xaꞌ, tu pexkox yõg 
hãpxop xex yãy yõg tikmũꞌũn puꞌ, yã Kunnix te ꞌãxop hã ꞌãxatꞌax xeꞌeꞌ, 
25 tuꞌ yãnãn tu pago, tu hãpkummuk mĩy xop kummugãhã ꞌũyãnãn tuꞌ. Yã 
Topa te hãmyok mĩy, nũy xohix pu pago, yã Topa pu ꞌũxohix teꞌ nõy putuk.

4  1 ꞌÃxop ꞌãxuxyã xop, ꞌãpu hãmyok mĩy, nũy ꞌõg kãmãnat pu pago 
max, Topa yã ꞌãxuxyã xeꞌeꞌ, tu ꞌãxat, tu pexkox tuꞌ xip, yĩy ꞌõg 

kãmãnat xop pu pago max, nũy nõm pu hãmmaxnãꞌ.

Paot te hãmyũmmũgãhãꞌ
2  Topa pu hãmꞌãktux pax, tu ꞌõg pa mõxip, mõꞌõn hok, nũy Topa max 

ꞌãktux, xaꞌ popmã hãpxop xohix hah. 3  Ha kamak mũg pupi tuꞌ xax, pu 
Topa ꞌũgkaꞌogãꞌ, ꞌũgmũ Topa yõg hãmꞌãktux xeꞌe ꞌãktux, nũy Kunnix 
ꞌãktux. Yã kanet kopak xip, ꞌãte Kunnix ꞌãktux tuꞌ. 4 Ha Topa tuꞌ xax, puk 
kaꞌogãꞌ, ꞌũ Kunnix hã hãmyũmmũgã max, yã Topa tep-tup pax.

5 Hãmyũmmũg, nũy ꞌũkuxa mãm hok xop pu hãpxopmã max ꞌãmnĩy 
xohix hã, xayĩy hãmyũmmũgꞌax hã Kunnix ꞌãktux max tikmũꞌũn puꞌ. 
6 Hãmyũmmũg, nũy hãmꞌãktux max, nũy tu hãmꞌãktux hãꞌ nõy yãnãn max.

Tuk-nãy tu ꞌãneo
7 Yũmũg xape Tikik te Kunnix pu hãpxopmãhãꞌ, tuk mũg mũtik 

hãpxopmãhãꞌ, tu xa hãmꞌãpakꞌax ꞌãktux putup, nũy ꞌũgmũn ꞌãktux. 8  ꞌÃte 
ꞌãxop hah mõꞌkutnãhãꞌ, pu ꞌãkaꞌogãꞌ, nũy putpuꞌ nũꞌ, nũy xak mũg ꞌãktux. 
9 Tu yũmũg xape ꞌÕnẽy mũtik mõg, ha ꞌõgnũ kõmẽn yõg tihik, tu xa 
hãmꞌãpakꞌax xohix ꞌãktuxꞌax, tuk mũg ꞌãktuxꞌax.

10 ꞌAnixtah ꞌũgmũtik kanet kopaꞌ tihiꞌ, tu ꞌãneo, xix Maname tiktak 
Mãꞌak te ꞌã ꞌãneo kamah. ꞌÃte xa hãmꞌãktux tap, tu ꞌãha Mãꞌak mõgꞌax 
ꞌãktux, pu tu ꞌãpet kopaꞌ xip, ꞌĩhã putpu ꞌãhaꞌ mõg. 11 Yoyoe ꞌãxetꞌax nõy yã 
Hãmyok, tu xa ꞌãneo kamah. Nũ tik 2 te Yoneo yõg tihik, tuk mũtik hãm, 
ha Yoneo xop nõy hãm ꞌõhnãg ꞌũgmũtik, puyĩy Topa yãy yõg tikmũꞌũn xat, 
haꞌ yĩpkox pip, ha tik 3 te hãpxopmãhãꞌ punethok, nũy tu yãy hãk tehet.

12 ꞌEpap te ꞌõgnũ kõmẽn yõg tihik kamah, tu Yeyox Kunnix pu hãpxopmãhãꞌ, 
tu ꞌa ꞌãneo, tu Topa tuꞌ xak pax, ꞌãxop pupiꞌ xak, puyĩy ꞌãkaꞌogãꞌ, nũy Topa 
hã ꞌãxiptap, nũy Topa pu ꞌãxop hãpxopmãꞌ. 13 Yã ꞌEpap hãm punethok, ꞌãteꞌ 
yũmmũg, ha ꞌãxop pupiꞌ hãm punethok, xix kõmẽn Namnixet yõg tikmũꞌũn 
puꞌ hãm punethok, xix Yenap yõg tikmũꞌũn puꞌ hãm punethok. 14 Notot Nok 
yũmũꞌã hãꞌ xape, tu ꞌãꞌ ꞌãneo, xix Nep te ꞌãꞌ ꞌãneo kamah.

15 ꞌŨgmũꞌãte Namnixet yõg xape xop pu ꞌãneo, xix Nĩꞌip pu ꞌãneo, xiꞌ 
kuxa mãm kaꞌok xop pu ꞌãneo, nõm Nĩꞌip pet tu yãy tuꞌnãhã ꞌãneo kamah. 
16  ꞌÃpu nũ tappet mõꞌkupix hãmãxap, nũy kunãy tu Namnixet yõg xop 
ha mõꞌkutnãꞌ, pu mõꞌkupix kamah. Mõꞌkupix Namnixet xop yõg tappet 
ꞌũyãnãn tuꞌ. 17 ꞌÃpu ꞌAkip pu hãmꞌãktux, hu: “Yũmũg xuxyã te ꞌãxat, xa 
hãpxopmãꞌ, yĩy hãpxopmã max, nũy nõ kuxyã Kunnix puꞌ,” kaxĩy.

18  ꞌÃte Kaxꞌãmi yãy yĩm hã, hu: ꞌŨgmũn Paot te ꞌãxop pu ꞌãneo. Kanet 
Kopak xip, yãk xaxok hok!

Pũyã Topa xa hãmmaxnãꞌ!
Tu ta tuꞌ kux. 

1  1 ꞌŨgmũn Paot. ꞌÃteꞌ kaxꞌãmi nũhũꞌ tappet, yã ꞌãxop pu kaxꞌãmiꞌ, yã Kunnix 
kopa kuxa mãm xop puꞌ kaxꞌãmi kõmẽn Texanõn tuꞌ, yã yũmũg ꞌÃtak Topa 

yõg xop puꞌ, yã yũmũg xuxyã Yeyox Kunnix yõg xop puꞌ kaxꞌãmiꞌ. Xinax te ꞌãxop 
peꞌpaxex xix Tĩmõn teꞌ kamah. Pu yã Topa xa hãmmaxnãꞌ, xayĩy ꞌãkuxa mãm.

ꞌÃxop kuxa mãm Topa kopah
2 ꞌŨgmũꞌãte Topa pu hãmꞌãktux mõkumak mõg, hu: “Kunnix kopa kuxa 

mãm xop pu ꞌãmax.” Kaxĩy. Yã ꞌãxop puꞌ max Topah. ꞌŨgmũꞌãte Topa pu ꞌãxop 
ꞌãktux mõkumak mõg. 3 Hamũn, ꞌũgmũꞌãte yãy ꞌÃtak Topa pu hãmꞌãktux, tu 
hãmpeꞌpaxex, ꞌãxop kuxa mãm kaꞌok, hu hãpxopmã max xohix. ꞌÃxop teꞌ nõy 
putup pax, hu ꞌãxop te hãpxopmã max punethok. Xate yũmũg xuxyã Kunnix hip 
kumaknãg. Hã kaxĩy yũmũꞌãte hãmpekpaxex, tu Topa pu hãmꞌãktux. 4 ꞌŨkxape 
xop, Topa te ꞌãxop putup pax, tu tikmũꞌũn xohix kopa ꞌãxop yĩmõgãtux, tu ꞌãxop 
mĩy Topa yõg tikmũꞌũn xeꞌeꞌ. Hã kaxĩy ꞌũgmũꞌãte peꞌpaxex, tu Topa pu hãmꞌãktux. 
5 Hõmã ꞌũgmũꞌãte xa Topa yõg hãmꞌãpak maxꞌax ꞌãktux. ꞌŨgmũꞌãte nõm ꞌãktux, 
tu hãpxopmã kaꞌok xeꞌẽgnãg, tu Topa Koxuk mũtik xa Topa yõg hãmꞌãpak maxꞌax 
ꞌãktux, tuk mũg kuxa mãm kaꞌok Topa yõg hãmꞌãpak maxꞌax kopah. Hõmãg mũg 
tihi ꞌãxop kopah, ha xatek mũ yõg hãpxopmã maxꞌax pẽnãhãꞌ, yãg mũn max 
xaꞌ. 6 Xate ꞌũgmũg max pẽnãhãꞌ, xix yũmũg xuxyã Yeyox yõg, tu nõꞌ max putuk. 
ꞌŨnõy te ꞌãxop kuteꞌex kummuk, pa ꞌãxop te Topa yõg hãmꞌãpak maxꞌax pahaꞌ, 
tu ꞌãkuxa hittup, yã Topa Koxuk te ꞌãkuxa hittupmãhãꞌ. 7 ꞌÃxop max, ha ꞌãmax 
pẽnãhã Kunnix kopa kuxa mãm xop te hãpxexka Mãxenõn tuꞌ, xix hãpxexka 
Genex tuꞌ, tu nõꞌ max kamah, yã ꞌãxop putuk. 8 Hamũn, ꞌãxop te yũmũg xuxyã 
Yeyox ꞌãktux hãpxexka Mãxenõn tuꞌ, xix hãpxexka Genex tuꞌ, yãꞌ xohix yĩmap teꞌ 
yũmmũg, ꞌãkuxa mãm kaꞌok. Putep nõy ꞌãktux putup ꞌũgmũꞌãteꞌ? Puxiꞌ. 9 Hõmãg 
mũg tihi ꞌãxop kopah, ha ꞌãxop te topa komut xop nĩm, tu ta Topa xeꞌe pe ꞌãmõg, 
ha tikmũꞌũn xohix te ꞌãyĩmap teꞌ xupak, tu hãmꞌãktux. 10 Xate Topak-tok hip, Yã 

PAOT TE KÕMẼN 
TEXANÕN YÕG TIKMŨꞌŨN 

pexkox tu yĩxop-tup Topak-tok. Hõmã Topa te yãy kutok Yeyox putpuꞌ hĩnnãhãꞌ. 
Yeyox te yũmũg mõy putup, ꞌĩhã Topa gãy ꞌũkummuk xop mũtik.

Paot te hãpxopmã max kõmẽn Texanõn tuꞌ

2  1 ꞌŨkxape xop, hõmãg mũg tihi ꞌãxop kopah, tu hãpxopmã max, ꞌap 
kummuk mĩyꞌah, ꞌa yãg mũg hitop tiꞌah ꞌãxop kopah. 2  Hõmã tikmũꞌũn 

tek mũg kuteꞌex kummuk komẽn Pinio tuꞌ, tuk mũg mãnõg, pa hãpxip ꞌĩhãg 
mũg mõg, tu mõktu ꞌãxop tuk mũg mõxaha ꞌõnte kõmẽn Texanõn tuꞌ, ha 
kõmẽn Pinio yõg tikmũꞌũn tek kuteꞌex kummuk, ꞌãxop teꞌ yũmmũg. Pa 
yũmũ yõg Topa tek kuxa hittupmãhãꞌ, ha ꞌãte Topa yõg hãmꞌãpak maxꞌax 
ꞌãktux. 3 ꞌŨgmũꞌãte Topa yõg hãmꞌãpak maxꞌax ꞌãktux, tuk mũꞌãte peꞌpaxex 
kummuk ꞌohnãg, tuk mũꞌãte ꞌõg hãpxop xak ꞌohnãg, tuk mũꞌãte ꞌãxop kupex 
ꞌohnãg. 4 ꞌŨgmũꞌãte putep mũn ꞌãktux? Topa te nõ putup, ꞌũgmũꞌãte nõm 
ꞌãktux mõkumak mõg. Hamũn. Topa tek mũg putup, tuk mũꞌã Topa yõg 
hãmꞌãpak maxꞌax hõm, tuk mũg mõꞌpok, ha ꞌãte tikmũꞌũn xohix pu nõm 
ꞌãktux. ꞌŨgmũꞌãte putep mũn ꞌãktux? ꞌOk pe tikmũꞌũn te nõm putup pax 
hãmꞌãktux? ꞌOk pe Topa te nõm putup pax hãmꞌãktux? Yã tikmũꞌũn yõgꞌah, 
pa Topa tek mũ yõg putupꞌax kopit. 5 ꞌÃxop teꞌ yũmmũg. Hõmãg mũg tihi 
ꞌãxop kopah. ꞌAk mũꞌãte xa hã xape komutꞌah. ꞌŨgmũꞌãte ꞌãxop kupex ꞌohnãg. 
ꞌOk ꞌũgmũꞌãte hãmꞌãktux max, pa ꞌõg hãpxop putup? ꞌÃmhok. ꞌAk mũꞌãtep-
tupꞌah ꞌõg tayũmak. Topa teꞌ yũmmũg. 6 ꞌAk ꞌũgmũꞌãtep-tupꞌah, puyĩy 
tikmũꞌũn ꞌũgmũg ꞌãktux max. ꞌAgmũꞌãte ꞌõg hãmꞌãktux max xak ꞌohnãg, xix 
tikmũꞌũn nõy yõg kamah. 7 ꞌŨmax, pu Kunnix yõg mõꞌpok xop tikmũꞌũn yõg 
hãpxop xak, pak mũꞌãte nõm hã xak ꞌohnãg, ꞌaꞌ xatꞌax xop putukꞌah, pak 
mũꞌãte xaꞌ hãpxop popmãhãꞌ, yã ꞌũn tek-tok puꞌ popmãꞌax putuk. 8 ꞌŨgmũꞌãte 
ꞌãxop putup pax, hu xa Topa yõg hãmꞌãpak maxꞌax ꞌãktux, xix ꞌãxop pu 
yãy mũn popmãhã, yãg mũꞌãte ꞌãxop kaꞌogãhãꞌ. 9 Hamũn, ꞌũkxape xop, 
xateꞌ yũmmũg. Hõmãg mũg tihi ꞌãxop kopah, tuk mũꞌãte hãpxopmã max 
punethok. Mãyõn mõg tox hãg mũg hãm, xix ꞌãmnĩy hã, nũy pop hok ꞌõg 
hãpxop xix ꞌõg tayũmak, tuk mũꞌãte xa Topa yõg hãmꞌãpak maxꞌax ꞌãktux.

10 ꞌÃxop teꞌ pẽnãhãꞌ, xix Topa teꞌ pẽnãhãꞌ, ꞌũgmũꞌãte hãpxopmãhã max ꞌãxop 
puꞌ, yã Kunnix kopa kuxa mãm xop puꞌ. Yãg mũꞌãte hãpxopmã max xeꞌẽgnãg, 
xix hãpxopmã yok. ꞌAꞌ hãpxopmã kummuk ꞌũm mĩyꞌah. 11 ꞌŨgmũꞌãte ꞌãxop 
xohix hãg teheꞌ, yã ꞌãtak te yãy kutok hãꞌ tehe putuk. ꞌÃxop teꞌ yũmmũg. 
12 ꞌŨgmũꞌãte ꞌãxop xapit, tu ꞌãxop kuxa hittupmãhãꞌ, tu ꞌãxop xapit, xayĩy 
hãpxopmã max. Topa te nõm putup pax. Topa te ꞌãxop yĩmõgatux, xayĩy Topa 
yõg tikmũꞌũn xop mõkukox, xayĩy Topa max xeꞌẽgnãg pẽnãꞌ.

13 Hõmãg mũꞌãte xaꞌ Topa yõg hãmꞌãpak maxꞌax ꞌãktux, ha ꞌãxop teꞌ xupak, tu 
ꞌãyĩpkox pip. Xateꞌ peꞌpaxex, yã Topa yõg hãmꞌãktux, ꞌaꞌ tikmũꞌũn yõgꞌah. Hamũn, 
Topa yõg. Topa te hãpxopmã max ꞌãxop kopah, yãꞌ kuxa mãm kaꞌok xop kopah, 
ha mõktuk mũg hittup, tu Topa pu hãmꞌãktux, hu: “ꞌÃmax. ꞌÃmax nõm tikmũꞌũn 
puꞌ.” Kaxĩy. 14 ꞌŨkxape xop, hõmã Yoneo xop te Yeyox Kunnix yõg tikmũꞌũn xop 

xohik-teꞌex kummuk hãpxexka Yonex tuꞌ, xix ꞌãxape xop te ꞌãxop kuteꞌex kummuk 
kamah, yãꞌ nõy putuk. 15 Hõmã Yoneo xop te yũmũg xuxyã Yeyox putex, tu Topa 
pupi hãmꞌãktux xop kix, haꞌ xakix, tu ta hõnhã yũmũg kuteꞌex kummuk kamah. 
Topa te nõm xop putupꞌah. Nõm te tikmũꞌũn xohik-teꞌex kummuk. 16 Hamũn, 
ꞌũgmũꞌãte Yoneo xop kũnãpa pip xop pu Topa yõg hãmꞌãpak maxꞌax ꞌãktux. Yã 
Topa yõg hãmꞌãpak maxꞌax te tikmũꞌũn kuxa mãmmãhã Topa kopah, ha Topa te 
tikmũꞌũn kuxa kummuk xit, nũy kuxa max mõꞌtat, ꞌũyãnãn tuꞌ. Ha ta Yoneo xop 
tep-tup, nũy nõm hã hãmꞌãktux kuxyãꞌ. Hã kaxĩy Yoneo xop te hãpkummuk mĩy 
xexkaꞌ, haꞌ gãy Topah, tu nõm kopit, nũy yõg kummuk hã yãnãn.

ꞌŨgmũꞌãte ꞌãxop xak
17 ꞌŨkxape xop, hõmã yũmũg yãy xatat hãpxip kutõgnãg hã. Yũmũg yãy xatat, 

pak mũꞌãte ꞌãxop pekpaxex punethok, tu ꞌãxop xak nãm, tu ꞌã hak mũg mõg 
putup pax. 18 ꞌŨgmũꞌãte ꞌã hak mõg putup pax. ꞌŨgmũn Paot, ꞌã hak mõg putup 
punethok, pa Hãmgãyãgnãg tek kummugãꞌ, hak mõg ꞌohnãg. 19 Yã hamũn, 
yũmũg xuxyã Yeyox te putpuꞌ nũn putup, ꞌĩhã ꞌãxop pip putup Yeyox keppah, tu 
ta ꞌãte hãpxop max hip putup, ha ꞌãxop tuk mũg kuxa hittup putup, tuk mũꞌãte 
ꞌãxop ꞌãktux xexkap-tup, yã xutꞌax ꞌãktux putup. Yã mõꞌtatꞌax ꞌãktux putup. 
20 Hamũn, ꞌũgmũꞌãte ꞌãxop pekpaxex punethok, tu ꞌãxop tuk mũg kuxa hittup.

3  1 Hõmã yũmũg yãy xatat, hak mũꞌãte ꞌãxop xak. ꞌÃte yãy xatat hã tot ꞌohnãg, 
huk nox xip kõmẽn ꞌAtẽn tuꞌ, 2 nũy ꞌã ha mõꞌkutnãhã Tĩmõn, yãg taknõy, 

yã Topa puꞌ hãpxopmã max ꞌũgmũtik, nũy Kunnix yõg hãmꞌãpak maxꞌax ꞌãktux. 
ꞌÃte ꞌã ha nõ mõꞌkutnãhãꞌ, pu ꞌãxop mũtik tu hãpxopmã max, xayĩy ꞌãkuxa mãm 
kaꞌok nõy nã mõg, 3 xayĩy ꞌãxop xe hãpkummuk mĩy hok, tikmũꞌũn te ꞌãxop 
kuteꞌex kummuk hah. Yã hamũn, xateꞌ yũmmũg, Topa tep-tup, pu tikmũꞌũn 
yũmũg kuteꞌex kummuk. 4 Hõmãg mũg tihi ꞌãxop kopah, tu ꞌãxop mũtik 
hãmꞌãktux, hu: “Nõm tek mũꞌãk-teꞌex kummuk putup.” Kaxĩy. Yã hãpxip ꞌĩhã 
tikmũꞌũn tek mũꞌãk-teꞌex kummuk. Hamũn. 5 ꞌÃteꞌ hipꞌax hãꞌ tot ꞌohnãg, hu ꞌã ha 
mõꞌkutnãhã Tĩmõn, pu ꞌãkuxa mãm yũmmũg. ꞌOk Hãmgãyãgnãg te ꞌãmõgãhãꞌ? 
ꞌOk ꞌũgmũ yõg hãpxopmãꞌax koxyõy? ꞌÃteꞌ yũmmũg putup.

6 Ha taꞌ mõg, Tĩmõn, tu putpuꞌ nũn, tu hãmꞌãktux, ꞌãkuxa mãm kaꞌok 
Topa kopah, tu ꞌãxop te yãy putup pax, xix Topap-tup pax. Tĩmõn te 
hãmꞌãktux, ꞌãxop tek mũꞌã hãmꞌãktux max, tu xatek mũg pẽnãp-tup pax. 
Hamũn, ꞌũgmũꞌãte ꞌãxop pẽnãp-tup pax kamah. 7 ꞌŨgmũg xũy, yã nõm tek 
mũg kuteꞌex kummuk, pak mũꞌãte ꞌãxop yõg hãpxopmãꞌax ꞌãpak, huk kuxa 
hittup. ꞌŨkxape xop, ꞌũgmũꞌãte ꞌãkuxa mãm kaꞌok ꞌãpak, tuk mũg kuxa 
hittup. 8 Topa yõg putat max hã ꞌãxop mõg kuma mõg, kopxik kuxa hittup. 
9 ꞌŨgmũꞌãte Topa pu hãmꞌãktux, hu: “ꞌÃmax, timũꞌũn puꞌ. Tikmũꞌũn max, 
kopxik mũg kuxa hittup. ꞌÃmax. Puxiꞌ.” Kaxĩy. 10 Hãptup kopxix Topa pu 
hãmꞌãktux xexka xix ꞌãmnĩy, tu hãmꞌãktux, hu: “ꞌÃpu ꞌũgmũg xat, ꞌũgmũg 
mõg tikmũꞌũn hah.” Kaxĩy. Hamũn, ꞌãxop hak mũg mõg putup, nũy ꞌãxop pu 
hãmyũmmũgã xate nõm yũmmũg ꞌohnãg Topa yõg putat max yõg hãpxop.

11 ꞌŨgmũꞌãtep-tup, pu yũmũg ꞌÃtak Topa ꞌãxop tuk mũg mõꞌpok, xix yũmũg 
xuxyã Yeyox ꞌãxop tuk mũg mõꞌpok. 12  ꞌŨgmũꞌãtep-tup, xayĩy ꞌãxop yãy putup 
pax nõy nã mõg, xix ꞌãxop tikmũꞌũn xohix putup pax nõy nã mõg, ha mõktu 
ꞌãxop tek mũg putuk, yãg mũꞌãte ꞌãxop putup pax. 13 Ha mõktu Topa te ꞌãxop 
kaꞌogãp-tup, ha ꞌãxop maxp-tup, tu ꞌãxop max xeꞌẽgnãg yũmũg ꞌÃtak Topa 
keppah, ꞌĩhã yũmũg xuxyã Yeyox te putpuꞌ nũn putup ꞌũyãy yõg xop mũtik.

Hãpxopmãꞌax max, Topa te nõm putup

4  1 ꞌŨgmũꞌãte xe hãmꞌãktux. Hãg mũꞌãte xaꞌ yũmmũgãhã hãpxopmã max, 
Topa te nõm putup, ha ꞌãxop te hãpxopmã max. ꞌÃte xa hãmꞌãktux xix 

yũmũg xuxyã Yeyox te xa hãmꞌãktux, hu: “ꞌÃpu hãpxopmã max mĩy nõy nã 
mõg.” Kaxĩy. 2 Yã hamũn, hõmã yũmũg xuxyã Yeyox tek mũg mõꞌpok, ꞌũgmũ 
ꞌãxop pu hãmyũmmũgãꞌ. Xateꞌ yũmmũg. 3 Topa tep-tup, xayĩy ꞌãxop hãpxopmã 
kummuk kux, nũy ta Topa putuk. Topa tep-tup xayĩy ꞌãnõy hã xupxet hok. 
4 ꞌŨmax, pu tik yãy pu xetut xax, nũy nõm mũy, tu hãpkummuk mĩy ꞌohnãg. 
Tikmũꞌũn max te nõm putup. 5 ꞌŨkummuk, pu tik yãy putupꞌax kummuk hã 
xetut xax, yã puknõg xop putuk, yã nõm te Topa yũmmũg ꞌohnãg xop putuk. 
6 ꞌŨkummuk, pu tik yãy taknõy kuteꞌex kummuk, nũy yãy puꞌ xetut xax. Hõmãg 
mũꞌãte xaꞌ hãmꞌãktux, hu: “Pa ꞌãtix, yũmũg xuxyã Yeyox te nõm kummuk 
yãnãn putup.” Kaxĩy. 7 Topa te yũmũg xat, ꞌũyĩy yũmũ nõy hã xupxet hok. Pa 
Topa te yũmũg xat, yũmũg hãpxopmã kummuk kux, nũy ta Topa putuk. 8 Tep 
te nũ hãmyũmmũgãꞌax ꞌãpak ꞌohnãg? ꞌOk tikmũꞌũn yõg hãmyũmmũgꞌax ꞌãpak 
ꞌohnãg? ꞌÃmhok. Yã Topa yõg. Yã Topa te xaꞌ hõm Topa Koxuk.

9 ꞌOk ꞌãte xa putup paxꞌax kaxꞌãmip-tup, yã Kunnix kopa kuxa mãm xop 
yõg putup paxꞌax? ꞌÃmhok. ꞌA ꞌãte xa kaxꞌãmip-tupꞌah. Hõmã Topa te xaꞌ 
yũmmũgãhãꞌ, xayĩy xohix putup pax, 10 ha ꞌãxop tep-tup pax Kunnix kopa 
kuxa mãm xop xohix hãpxexka Mãxenõn tuꞌ. ꞌÃpu tikmũꞌũn xohixp-tup pax 
nõy nã mõg. 11 ꞌÃpu hãmyĩmtuk, nũy ꞌõg hãpxopmã mĩy, nũy ta ꞌãnõy yõg 
hãpxopmãꞌax kuteꞌex hok, nũy ta ꞌãhãm, xayĩy ꞌõg tayũmak piꞌ. Yã hõmã 
ꞌũgmũꞌãte xa nõm ꞌãktux. 12  Hã kaxĩy nõm xop kuxa mãm ꞌohnãg Yeyox 
kopa te ꞌãmax peꞌpaxex putup, ha taꞌ nõy te ꞌãxop hãꞌ te ꞌohnãg putup.

Yũmũg xuxyã Yeyox te putpuꞌ nũn putup
13 ꞌŨkxape xop, ꞌũgmũꞌãte-tup, xayĩy hãmyũmmũg xakix xop yõg 

hãpxopmãꞌax, nũy xakix xop hã ꞌãkuxa xũy hok, nũy ꞌãpota xexka hok, nũy 
xateꞌ putuk hok nõm te hãpxop max hip ꞌohnãg. 14 Yũmũg kuxa kopaꞌ yũmmũg, 
Yeyox xok xeꞌeꞌ, tu putpuꞌ hiꞌ, tu putpuꞌ nũn putup, ha Topa te Yeyox mũtik xakix 
xop nũnnãp-tup, yã nõm kuxa mãm kaꞌok Yeyox kopa xop nũnnãp-tup. 15 Topa 
Xexka te nõm ꞌãktux, hak mũꞌãte nõm ꞌãktux. Yũmũg xuxyã Kunnix te putpuꞌ 
nũn putup, ꞌĩhã xakix xop putpuꞌ hip-tup, tuꞌ mõg hãmãxap putup Kunnix hah, 
hak-nãy tu hi xop mõg putup Kunnix hah. 16 Pexkox yõg nũꞌpok xop yõg xatꞌax 
teꞌ xat kaꞌok putup, haꞌ nõy te Topa yõg mĩxux xop tut kaxyãp-tup, ꞌĩhã yumũ 

xuxyã Kunnix mũn te pexkox tuꞌ yĩxop-tup! Ha ta putpuꞌ hip-tup xakix xop, 
nõm kuxa mãm kaꞌok Kunnix kopah. 17 Hag-nãy tu nõmhã hi xop mõgãp-tup 
pepix kamah, tu mõktuꞌ xohix yãy tu nũꞌ nãp-tup hãmgõy xexka kopah, nũy 
yũmũg xuxyã Kunnix mũtik mõg. Hã kaxĩy nõm te Yeyox mũtik tip-tup, tu xeꞌ 
yãy xatat putupꞌah. 18 ꞌÃpu tikmũꞌũn kuxa hittupmã nũ hãmꞌãktux hã.

ꞌÃpu Yeyox te putpuꞌ nũnꞌax hip

5  1 ꞌŨkxape xop, hãm ꞌũm hãꞌ xipꞌax nõm hãpxop? Mõꞌãgmũꞌax ꞌũm? ꞌÃmnĩy 
ꞌũm? Putep putuk putup hãpxop xohix, ꞌĩhã putpuꞌ nũn putup Yeyox? 

Hãm ꞌũm hãꞌ? ꞌÃteꞌ yũmmũgꞌah, huꞌ kaxꞌãmip-tupꞌah. 2 Yũmũg xuxyã Yeyox yõg 
hãptup xupep putup, ha Yeyox te putpuꞌ nũn putup, yã xupxetꞌax xupep putuk, 
ꞌĩhã tikmũꞌũn te nõm hip ꞌohnãg. ꞌÃxop teꞌ yũmmũg. 3 Tikmũꞌũn te hãmꞌãktux 
putup, hu: “Yãmyĩptuk nũnte. ꞌAꞌ hãm xũy ꞌũm pipꞌah. Yãꞌ max hãpxop xohix.” 
Kaxĩy. Pa hãpxip ꞌohnãg ꞌĩhã hãm xũy pip mõꞌkaꞌok, tu xohix koxyõy, yã ꞌũn tek-
tok put xũy putuk, yãꞌ xupep mõꞌkaꞌok. ꞌAp nũpap-tupꞌah tikmũꞌũn. 4 Pa ꞌãkuxa 
kopa hãpkoxtap ꞌohnãg, hu Yeyox yõg hãptup hip, yã Yeyox te putpuꞌ nũn hip, 
yã ꞌap xupxetꞌax xupepꞌax putukꞌah xaꞌ. 5 ꞌÃxop xohix yã kuyãnãm yõg tikmũꞌũn, 
yã hãptup yõg yã ꞌãkuxa tup. Yũmũg mũn ꞌa ꞌãmnĩy yõgꞌah, ꞌa hãpkoxtap yõgꞌah, 
pa hãmyũmmũg. 6 ꞌÃpu mõ yũmũ yõn hok, yã ꞌap nõy putukꞌah. ꞌÃpu yũmũ pa 
kaꞌok, nũy hãmpẽnãꞌ, nũy Yeyox hip. 7 ꞌÃmnĩy ꞌĩhã mõꞌyõn pax tikmũꞌũn, yã 
ꞌãmnĩy ꞌĩhã paptux xop paptux. Yãꞌ kuxa mãm ꞌohnãg xop te kaxĩy. 8 Pa ꞌãxop 
yã hãptup yõg. Pu yũmũg pa kaꞌok, nũy hãmpẽnãꞌ, nũy Yeyox hip. ꞌÃpu yũmũ 
mõꞌtat kuxa mãm kaꞌokꞌax xix putup paxꞌax. Yã nõm te xonat yõg pipkup hã 
kep xax putuk. ꞌA hãpxop kummuk te mõꞌnãp-tupꞌah. ꞌÃpu yũmũ mõꞌtat kama 
Topa yõg hãpxop max hipꞌax. Hamũn, Topa te tikmũꞌũn kuxa kummuk xit, nũy 
kuxa max mõꞌtat, ꞌũyãnãn tuꞌ. Ta nõm te xonat xop yõg pipkup hã kuxxax putuk. 
ꞌA hãpxop kummuk te mõꞌnãp-tupꞌah. ꞌÃpu mõꞌtat. 9 Topa te yãy ha yũmũg 
xãnãhãꞌ, nũy yũmũꞌã tuꞌ gãy hok, pa yũmũg xuxyã Yeyox Kunnix hã yũmũg 
kuxa kummuk xit, nũy kuxa max mõꞌtat, ꞌũyãnãn tuꞌ. 10 Yeyox te yũmũg pupiꞌ 
xok, ꞌũyĩy nũ mũtik ꞌãtiꞌ, pe yũmũg pip ꞌĩhã putpuꞌ nũn Kunnix, pe yũmũg xakix, 
ꞌĩhã putpuꞌ nũn Kunnix. 11 ꞌÃpu yãy mũtik hãmꞌãktux, pu yĩpkutuk tu nõg. ꞌÃpu 
tikmũꞌũn kuxa hittupmãꞌ. Yã xate nõm mĩy nõmhã. ꞌãpu ꞌãhup hok.

ꞌÃpu hãpxopmã te kaxĩy
12  ꞌŨkxape xop, ꞌũgmũꞌãte xaꞌ xak, ꞌãpu hãmꞌax xupax, nõm te 

hãpxopmã max ꞌãxop kopah. Yã Topa te nõm yĩmõgãtux, puyĩy ꞌãxop 
mõgãꞌ, puyĩy ꞌãxop pu hãmyũmmũgãꞌ. 13  ꞌÃpu nõm hãmꞌax xupax xexkaꞌ. 
ꞌÃpu nõm putup pax, tute hãpxopmã max hah. ꞌÃpu yãy kix hok.

14 ꞌŨkxape xop, ꞌũgmũꞌãte xaꞌ xak. ꞌÃpu tuknõgnãg xop pu hãmꞌãktux, 
pu tu hãm. ꞌÃpu ꞌũyĩpkutuk xop kuxa hittupmãꞌ. ꞌÃpu puꞌuk xop hã ꞌãtehet. 
ꞌÃpu ꞌũyõg hãpxopmã max hip punethok. 15 ꞌÃpu hãpkummuk mĩyꞌax hã 

yãnãn hok. Pa ꞌãpu tikmũꞌũn pu hãpxopmã max ꞌãxop. ꞌÃpu hãpxopmã 
max mõkuma mõg tikmũꞌũn xohix puꞌ. ꞌÃpu yãy pu hãpxopmã max ꞌãxop.

16 ꞌÃpu yã mãyõn mõg tox hã ꞌãkuxa hittup pax xix ꞌãmnĩy tox hã ꞌãkuxa 
hittup pax. 17 ꞌÃpu Topa pu hãmꞌãktux mõkuma mõg. 18  ꞌÃpu hãpxop xohix 
ꞌãyĩmap ꞌãktux Topa puꞌ, hu: “Puxiꞌ. ꞌÃmax xohix puꞌ. ꞌÃmax.” Kaxĩy. Hamũn, 
Topa tep-tup nõm hãpxopmãꞌax ꞌĩhã ꞌãxop mõg Yeyox Kunnix mũtik.

19 Yã Topa Koxuk yõg hãpxopmãꞌax kuxyã hok. 20 Hãmpeꞌãpaxeh hok: “Yãꞌ 
kummuk, Topa pupi hãmꞌãktux xop te hãmꞌãktux,” kaxĩy. Yãꞌ max ꞌũyõg 
hãmꞌãktux. 21 Pa ꞌãpu hãpxopmãꞌax xohix kopit. ꞌÃpu hãpxop max putyõn hok, 
xix hãpxopmãꞌax max putyõn hok. 22 ꞌÃpu hãpxop kummuk mĩyꞌax xohix kux.

23 Topa te yũmũꞌãꞌ hõm hãmyĩptukꞌax. ꞌÃtep-tup, pu Topa yãy pu ꞌãxop 
xohix pop, yã ꞌũyõg xop xeꞌẽgnãg ꞌãxop. ꞌÃtep-tup, pu Topa ꞌãxop pẽnã max, yã 
ꞌãkoxuk pẽnãꞌ, xix ꞌãkuxa, xix ꞌãyĩn, xayĩy ꞌõg hãpkummuk mĩyꞌax pip putupꞌah, 
ꞌĩhãꞌ putpuꞌ nũn putup yũmũg xuxyã Yeyox Kunnix. 24 Hamũn, Topa tep-tup 
nõm hãpxopmãꞌax. Tute ꞌãxop xãnãhãꞌ, tu ꞌãxop tuꞌ xip kaꞌok. Topa tep-tup.

25 ꞌŨkxape xop, ꞌãpu Topa pu ꞌũgmũn ꞌãktux.
26  ꞌÃpu taknõy xohix pu hãmꞌãktux, hu: “ꞌŨgmũꞌãte ꞌãxop xaxok ꞌohnãg.” 

Kaxĩy. ꞌÃpu xape xop yãy kep hã mũy, yã taknõy max putuk.
27 ꞌÃte xaꞌ xak, ha yũmũg xuxyã Yeyox teꞌ xupak, ꞌãpu nũ tappet mõkupix 

taknõy xohix puꞌ, xix tukũm xohix puꞌ, yã Kunnix kopa kuxa mãm xop puꞌ.
28  Puyã yũmũg xuxya Yeyox Kunnix xa hãmmaxnãꞌ.
Tu ta tuꞌ kux. 

1  1 ꞌŨgmũn Paot. ꞌÃteꞌ kaxꞌãmi nũhũꞌ tappet, ꞌãxop puꞌ kaxꞌãmiꞌ, yã 
Kunnix kopa kuxa mãm xop puꞌ kõmẽn Texanõn tuꞌ, yã yũmũg ꞌÃtak 

Topa yõg xop puꞌ, xix yũmũg xuxyã Yeyox Kunnix yõg xop puꞌ. Xinax te 
ꞌãxop peꞌpaxex xix Tĩmõn te kamah.

2  Pu yã Topa xix yũmũg xuxyã Yeyox xa hãmmaxnãꞌ, xayĩy ꞌãkuxa mãm.

Yeyox nũn putup, ha Topa te xohix yõg hãpxopmãꞌax kopit putup
3  ꞌÃkuxa mãm nõy nã ꞌãmõg xexkaꞌ, tu ꞌãxop teꞌ xohix putup pax nõy 

nã ꞌãmõg, yĩy taꞌ max, ꞌũyĩy ꞌũgmũ ꞌãxop ꞌãktux punethok Topa pu, hu: 
“Yãꞌ max. Puxiꞌ. ꞌÃmax ꞌũkxape xop puꞌ.” Kaxĩy. 4 ꞌŨgmũꞌãte ꞌãxop ꞌãktux 
max Kunnix kopa kuxa mãm xop xohix puꞌ. Hamũn, ꞌãkuxa mãm kaꞌokꞌax 
xexkaꞌ, ꞌĩhã tikmũꞌũn te ꞌãxop kummugãhãꞌ, ha xate kummuk xohix hã tot.

5 Tikmũꞌũn te ꞌãxop kummugãhãꞌ, yĩy ta Topa te tikmũꞌũn yõg hãpxopmãꞌax 
kopit putup, nũy tuꞌ kummugã ꞌũyãnãn tuꞌ. Yãꞌ kopitꞌax yok, ꞌap koheꞌah. ꞌŨxohix 
te ꞌãxũy pẽnãhãꞌ, huꞌ yũmmũg, Topa te tikmũꞌũn yõg hãpxopmãꞌax kopit putup. 
Yãꞌ yok. ꞌÃxop te ꞌãxũy hã tot, yãꞌ kummuk hã tot, ha Topa teꞌ yũmmũg. ꞌÃmax, 
yã Topa Xexka yõg tikmũꞌũn xop pu ꞌãmax. Hamũn, ꞌãxũy, Topa Xexka yõg 
tikmũꞌũn xop pu ꞌãxũy. 6 Topa te tikmũꞌũn yõg hãpxopmãꞌax kopit putup. Yãꞌ yok, 
yãꞌ xeꞌeꞌ. Tute kummugã yãnãn putup, yã nõm te ꞌãkummugã hã yãnãn putup, 
7 ꞌĩhã yũmũg xuxyã Yeyox te pexkox tuꞌ nũn pexkox yõg nũꞌpok xop mũtik, yã 
kuxap kopaꞌ nũn putup, tu ꞌãxũy nõãp-tup. 8 Tu kummugã hã yãnãn putup Topa 
yũmmũg ꞌohnãg xop puꞌ, xix ꞌũyĩpkox ꞌohnãg xop puꞌ. Yã nõm te yũmũg xuxyã 
Yeyox yõg hãmꞌãpak maxꞌax ꞌãpak ꞌohnãg. 9 Nõm xop xũy putup mõkumaꞌ mõg, 
hãmyãxatamuk xohix kux ꞌohnãg hã, tu Topa mũtik pip putupꞌah, xix yũmũg 
xuxyã Yeyox mũtik pip putupꞌah. Nõm te yũmũg xuxyã Yeyox max xeꞌẽgnãg 
pẽnãp-tupꞌah, xix yũmũg xuxyã Yeyox yõg kaꞌokꞌax yũmmũg putupꞌah, 10 ꞌĩhã 
nõm hãptup mõꞌnãp-tup, ꞌĩhã putpuꞌ nũn yũmũg xuxyã Yeyox, puyĩy Kunnix 
kopa kuxa mãm xop te Yeyox ꞌãktux max, tu Yeyox peꞌpaxex max, yãꞌ kuxa mãm 

kaꞌok xop xohix xexka te kaxĩy. ꞌÃxop kama nũ mũtik pip putup. Hamũn, ꞌãkuxa 
mãm kaꞌok Topa yõg hãmꞌãpak maxꞌax kopah, ꞌũgmũꞌãte xa nõm ꞌãktux.

11 ꞌŨgmũꞌãte ꞌãxop ꞌãktux punethok Topa pu, xayĩy ꞌãxop ꞌãmax xeꞌe Topa 
puꞌ. Yã Topa te ꞌãxop yĩmõgatux, xayĩy ꞌãmax xeꞌeꞌ. ꞌŨgmũꞌãte ꞌãxop ꞌãktux 
Topa pu, xayĩy ꞌãxop hãpxopmã max xohix putup, ꞌãxop te nõm putup. Topa 
kaꞌok te ꞌãxop hã tuteꞌax. ꞌũgmũꞌãte ꞌãxop ꞌãktux Topa pu, xayĩy ꞌãhãm 
xohix kux, yã ꞌãkuxa mãm, hu ꞌãhãm kaꞌok. 12  Hã kaxĩy yũmũg xuxyã 
Yeyox ꞌũmax xeꞌe nõy nãꞌ mõg putup ꞌãkuxa kopah, ha ta ꞌãxop max nõy nã 
ꞌãmõg putup Yeyox mũtik, ha tikmũꞌũn teꞌ pẽnãp-tup, tu Topa ꞌãktux maxp-
tup. ꞌŨmax Topa xix yũmũg xuxyã Yeyox Kunnix, tu xa hok hãpxopmãhãꞌ.

Tik kummuk xexkaꞌ

2  1 ꞌÃte yũmũg xuxyã Yeyox Kunnix te putpuꞌ nũnꞌax kaxꞌãmi xix yãy tu 
nũ yũmũg nãꞌax Kunnix mũtik kaxꞌãmiꞌ. 2 Tik ꞌũm teꞌ koit, hu: “Yãꞌ xip 

yũmũg xuxyã Kunnix yõg hãptup. Yã putpuꞌ nũn Kunnix tu nũktuꞌ xip.” Kaxĩy. 
ꞌÃpu ꞌũyõg hãmꞌaktux pa hok. ꞌÃkuxanõg hok. Tep teꞌ nõm ꞌãktux, pe Topa 
pupi hãmꞌãktux xop, peꞌ nõy te Topa yõg hãmꞌãpak maxꞌax ꞌãktux, peꞌ nõy 
te hãmꞌãktux, ꞌãte nõm kaxꞌãmiꞌ. ꞌÃmhok. ꞌŨyõg hãmꞌãktux pa hok. Yũmũg 
xuxyã Kunnix yõg hãptup xipꞌah, paꞌ nũn putup, xix Yeyox xipꞌah nõmhã, paꞌ 
nũn putup. 3 ꞌÃpuꞌ koitꞌax ꞌãpak hok. Yũmũg xuxyã Kunnix yõg hãptup nũn 
putup, yã Yeyox te putpuꞌ nũn putup, paꞌ xohix te Topap-tup nõg hãmãxap 
putup, ha ta nõm tik kummuk xexka xip putup hãmãxap, tu tikmũꞌũn pu yãy 
mũg putup, yã Hãmgãyãgnãg yõg tihik. 4 Nõm tik kummuk xexka te Topap-
tup nõg putup, xix Topa yõg hãpxop xohix putup nõg putup. Tute yãy xexka 
mĩy putup, tu Topak-tõgnãg ꞌãktux putup. Tu taꞌ mõg putup, tuꞌ yũm putup 
Topa pet xexka kopah, tu hãmꞌãktux putup, hu: “ꞌŨgmũn, yã Topah.” Kaxĩy.

5 Xateꞌ yũmmũg nõꞌõm. Hõmã ꞌũgxip ꞌãxop kopah, tu nõm ꞌãktux. 6 Hõnhã 
hãm teꞌ tux hok, puꞌ mĩy hok nõm hãpxop kummuk. Xateꞌ yũmmũg. Hãpxip ꞌĩhã 
nõm tik kummuk xexka xipꞌax. 7 Hamũn, hõnhã ꞌĩhã hãpxop kummuk mĩyꞌax 
xexka pip, tuꞌ xaptop, pa hãpxip ꞌĩhã xut putup hãm teꞌ tux hok, haꞌ nõm hãpxop 
kummuk mĩyꞌax pip putup. ꞌAp xaptop putupꞌah hãpxop kummuk mĩyꞌax. 
8 Yã xipꞌax nõm tik kummuk xexkaꞌ, pa yũmũg xuxyã Yeyox te putpuꞌ nũn 
putup, tup-tex putup, yã xitxut hãp-tex putup, yã Yeyox yõg kuyãnãm hãp-tex 
putup. 9 Hamũn, Hãmgãyãgnãg te nõm tik kummuk xexka kaꞌogãp-tup, puyĩy 
hãpxopmã kaꞌok xeꞌẽgnãg xohix. Tuteꞌ koit putup, ha tikmũꞌũn te yõg mõꞌãmãꞌax 
pap-tup. Yã tikmũꞌũn kuxa mãm tik kummuk yõg hãpxopmãꞌax kaꞌok xeꞌẽgnãg 
kopah. 10 Nõm tik kummuk xexka te Topa yũmmũg ꞌohnãg xop puꞌ koit xohix 
xexkap-tup. Nõm te hãmyũmmũg xeꞌe yũmmũg ꞌohnãg, tu hãmyũmmũg xeꞌep-
tup pax ꞌohnãg, ha Topa te nõm mõy ꞌohnãg hãpkummuk mĩyꞌax kopah. Nõm 
te Topa pẽnãp-tupꞌah, pa yãy koxyõy putup. 11 Yĩy ta Topa teꞌ xat putup, pu nõm 
kuxa mãm kaꞌok koitꞌax kopah. 12 Yĩy ta Topa tep-tup nõg putup nõm kuxa mãm 
ꞌohnãg hãmyũmmũg xeꞌe kopah. Yã nõm tep-tup pax koitꞌax.

2 TEXANÕN 1 ,  2

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



414

Topa te ꞌãxop yĩmõgãtux
13 ꞌŨmax, ꞌũgmũꞌãte ꞌãxop ꞌãktux punethok Topa puꞌ, hu: “ꞌÃmax tikmũꞌũn 

puꞌ. Puxiꞌ. ꞌÃmax.” Kaxĩy. Hamũn, ꞌũkxape xop, Topa te ꞌãxop putup pax. Topa 
te ꞌãxop yĩmõgatux tikmũꞌũn xohix kopah. ꞌA hõmãꞌ xipꞌah hãm xexkaꞌ, ꞌĩhã 
Topa te ꞌãxop yĩmõgatux, nũy ꞌãxop kuxa kummuk xit, nũy kuxa max mõꞌtat, 
ꞌũyãnãn tuꞌ. Yã Topa Koxuk kaꞌok hã ꞌãxop kuxa kummuk xit, xayĩy ꞌãxop yãyhã 
Topa yõg tikmũꞌũn, tu ꞌãkuxa mãm hãmꞌãktux xeꞌe kopah. 14 Hõmãg mũꞌãte xa 
Topa yõg hãmꞌãpak maxꞌax ꞌãktux, ha Topa te nõm hã ꞌãxãnãhãꞌ, xayĩy pẽnã 
hãpxop xeꞌẽgnãg xohix yũmũg xuxyã Yeyox Kunnix mũtik. 15 ꞌŨkxape xop, ꞌãpu 
Topa tu nox piꞌ. ꞌÃpu hãmyũmmũg max tu nox piꞌ. Yãg mũꞌãte xaꞌ yũmmũgãhã 
nõꞌõm. ꞌŨgmũꞌãte xa hãmꞌãktux nõꞌõm, tu xaꞌ kaxꞌãmi nõꞌõm kamah.

16  Yũmũg xuxyã Yeyox Kunnix te yũmũg putup pax xix yũmũg ꞌÃtak 
Topa teꞌ, tuk mũꞌã hok hãpxopmãhã, tu yũmũg kuxa hittupmãhã mõkumaꞌ 
mõg haꞌ kux ꞌohnãg tu hãpxop max hipmãhãꞌ. 17 ꞌŨgmũꞌãtep-tup, puyĩy 
yũmũg xuxyã Yeyox Kunnix ꞌãkuxa hittupmãꞌ xix yũmũg ꞌÃtak ꞌãkuxa 
hittupmãꞌ, nũy ꞌãxop kaꞌogãꞌ, xayĩy hãpxopmã max, xayĩy hãmꞌãktux max.

ꞌÃpu Topa puk mũg ꞌãktux

3  1 ꞌŨkxape xop, ꞌãpu Topa puk mũg ꞌãktux, ꞌũyĩy ꞌũgmũg yũmũg 
xuxyã Yeyox yõg hãmꞌãpak maxꞌax ꞌãktux hãpxexka xohix tuꞌ 

mõꞌkaꞌok, puyĩy xohix nõm ꞌãpax, puyĩy xohix putup pax xexka Yeyox yõg 
hãmꞌãpak maxꞌax, yã ꞌãxop putuk kõmẽn Texanõn tuꞌ. Xate nõm ꞌãpak, 
tup-tup pax. 2  ꞌÃpu Topa puk mũg ꞌãktux, puyĩy Topa ꞌũgmũꞌã hã tu tehet, 
ꞌĩhã tikmũꞌũn kummuk tek mũg kuteꞌex kummuk. Hamũn, tikmũꞌũn xohix 
xexkaꞌah te Topa yõg hãmꞌãpak maxꞌax ꞌãpak. Yãꞌ yĩpkox ꞌohnãg.

3  Pa Topa te yãy yõg xop tuꞌ xip kaꞌok. Tute ꞌãxop kaꞌogãp-tup, tu ꞌãxop 
hã tu tep-tup, puyĩy Hãmgãyãgnãg ꞌãxop kuteꞌex hok. 4 Yũmũg xuxyã 
Yeyox tek mũg kuxa mãmmãhã ꞌãxop kopah, yã ꞌãxop teꞌ mĩy nõꞌõm. 
ꞌŨgmũꞌãte xa hãmꞌãktux, tuꞌ mĩy putup. ꞌŨgmũꞌãteꞌ yũmmũg xeꞌeꞌ.

5 ꞌŨgmũꞌãtep-tup, pu yũmũg xuxyã Yeyox ꞌãxop mõgãꞌ, xayĩy ꞌãxop Topap-
tup pax, xayĩy ꞌãxop nox piꞌ Topa yõg putat max kopah, yã Yeyox putuk.

Tikmũꞌũn hãm ꞌohnãg, puxiꞌ xit hok
6 Yũmũg xuxyã Yeyox Kunnix tek xat, tuk mũg xex Yeyox xipꞌax kopah, yĩk 

mũꞌãte ꞌãxop xat, xayĩy ꞌãxop taknõy tuknõgnãg xop tu nox piꞌ hok, nõm hãm 
ꞌohnãg xop, nõm tek mũ yõg xatꞌax ꞌãpak ꞌohnãg. 7 ꞌŨmax, xayĩy ꞌãxop hãpxopmãꞌ, 
ꞌũgmũg putuk. Hõmãg mũg pip ꞌãxop kopah, ꞌĩhãg mũg tuknõg ꞌohnãg. 8 ꞌŨgmũꞌãte 
hok popꞌah tikmũꞌũn yõg hãpxop, pa hãpxop xohix hã pago. Tuk mũꞌãte hãpxopmã 
max mõkumak mõg. Hãptup ꞌĩhãg mũg hãm pax xix ꞌãmnĩy ꞌĩhã, xayĩy ꞌãxop pago 
ꞌohnãg. 9 ꞌŨmax, pu Kunnix kopa kuxa mãm xop yõg xexka xop ꞌõg hãpxop pop, 
pak mũꞌãte ꞌõg hãpxop xak ꞌohnãg, tuꞌ pop ꞌohnãg, xayĩy ꞌãxop ꞌũgmũg pẽnãꞌ, nũy 

kamaꞌ mĩy ꞌũgmũg putuk. 10 Hõmãg mũg tihiꞌ ãxop kopah, tuk mũꞌãte hãmꞌãktux, 
hu: “Tikmũꞌũn hãm ꞌohnãg, puxix xit hok, puꞌ max.” Kaxĩy.

11 ꞌŨgmũꞌãte kaxꞌãmi nũhũꞌ, ꞌũgmũꞌãteꞌ xupak tuꞌ, yã tikmũꞌũn tuknõgnãg 
pax pip ꞌõnte, yã hãpxumãhĩygã pax. 12 Yũmũg xuxyã Yeyox Kunnix teꞌ xat, tuk 
mũg xex Yeyox xipꞌax kopah, yĩg mũꞌãte ꞌãxop xat, xayĩy ꞌãxop tuknõgnãg pax 
xop pu hãmꞌãktux: “ꞌÃmaxꞌah. ꞌÃpu ꞌãxumãhĩy hok, nũy hãm hãꞌ pop yãy yõg 
hãpxop.” Kaxĩy. 13 ꞌŨkxape xop, ꞌãpu ꞌãkuxa tuknõg hok, ꞌĩhã hãpxopmã max. 
14 Paꞌ pip ꞌõnte, nõm te nũꞌ tappet putup nõg putup, tu nõm ꞌãpak putupꞌah. 
ꞌÃpu tik te kaxĩy tu ꞌãti hok, puyĩy yãy yõg hãpkummuk mĩyꞌax hã yãyhãhup. 
15 Pa ꞌãpu nõm tik puꞌ mĩy hãpxop, ꞌap puknõg putukꞌah, pa yã ꞌãtaknõy putuk.

Pu yã Yeyox ꞌãxop tu xihip kaꞌok
16  ꞌŨgmũꞌãtep-tup, yũmũg xuxyã Yeyox ꞌãkuxa mãmmãꞌ, ꞌĩhã ꞌãkuxa 

mãm Yeyox kopah, nũy ꞌãkuxa mãm kaꞌok mõkumaꞌ mõg, ꞌĩhã ꞌãxop te 
hãpxopmã xohix. Pu yã yũmũg xuxyã Yeyox ꞌãxop tu xihip kaꞌok.

17 ꞌÃteꞌ kaxꞌãmi nũhũ, hu: “ꞌŨgmũn Paot te ꞌãxop pu kaxꞌãmiꞌ, hu ꞌãte 
ꞌãxop peꞌpaxex.” Kaxĩy. ꞌÃte yãy yõg ꞌãxetꞌax kaxꞌãmi hã kaxĩy. Yã yõg 
tappet xohix te kaxĩy.

18 Pu yã yũmũg xuxyã Yeyox Kunnix ꞌãxop xohix pu hãmmaxnã punethok.
Tu ta tuꞌ kux. 

1  1 ꞌŨgmũn Paot. ꞌÃte xaꞌ kaxꞌãmi nũhũ tappet. Topa te mõgkutnãhã xix 
Yeyox Kunnix teꞌ, tu Yeyox Kunnix yõg mõꞌpok xop kopak xix. Topa 

te yũmũg kuxa kummuk xit, nũy kuxa max mõꞌtat, ꞌũyãnãn tuꞌ. Yũmũꞌãte 
max hip, yã Yeyox Kunnix hip. 2  ꞌÃte xaꞌ kaxꞌãmiꞌ, yã Tĩmõn puꞌ, yã ꞌãmũn 
yã ꞌũgkutok pit putuk, yã Topa yõg putat max kopah yũmũg mõg. ꞌÃtep-
tup, puyĩy Topa xix yũmũg xuxyã Yeyox Kunnix xa hãpxopmã max, nũy 
ꞌãkuxa kaꞌ, xayĩy ꞌãkuxa yũm.

Tik te hãpkummuk yũmmũgãhãꞌ
3 Hõmã yũmũg mõg hãpxexka Mãxenõn tuꞌ, tu ꞌãte ꞌãxak, xayĩy hãpxopmãꞌ. 

Ha ta hõnhã ꞌãte xe ꞌãxak nõꞌõm. ꞌÃpu nox xihip kõmẽn ꞌEp tuꞌ. ꞌÕnteꞌ pip nõm 
te hãpkummuk yũmmũgãhãꞌ. ꞌÃpuꞌ xat, pu hãpkummuk yũmmũgã kux, 4 nũy 
hãmꞌãktux hitop hã mõꞌãmã kux, nũy mõnãyxop hittap ꞌãxetꞌax xohix xexka 
kaxꞌãmi hok. Nõm te hãmꞌãktux hã kaxĩy, tuꞌ kaxꞌãmi, puxix tikmũꞌũn kuxa mãm 
ꞌohnãg. Pa Topa tep-tup, pu tikmũꞌũn kuxa mãm kaꞌok nõynãꞌ mõg Topa yõg putat 
max kopah. 5 Putep mũn putup Topa xik-mũn? Yãꞌ kuxa tup te tikmũꞌũn putup 
pax, tuꞌ kuxa max te tikmũꞌũn putup pax, tuꞌ kuxa mãm xeꞌe, nũy nõy putup pax. 
6 Pa yãg xop te nõ putat max xaxok, tu yãy xaxok hãmꞌãktux hitop kopah. 7 Nõm 
tep-tup, nũy Mõyyex yõg xatꞌax yũmmũgãꞌ, pa yãy yõg hãmꞌãktux yũmmũg 
ꞌohnãg, xix Mõyyex yõg xatꞌax yũmmũg ꞌohnãg, pa hãmꞌãktux punethok.

8 Yũmũꞌãteꞌ yũmmũg, yãꞌ max Mõyyex yõg xatꞌax, pa xatꞌax yũmmũgã 
kummuk, tu xatꞌax mĩy kummuk, yãꞌ kummuk. 9 Hamũn, tikmũꞌũn te 
hãpkummuk mĩy, yĩy ta Topa te hãpkummuk mĩy xop pu yãy yõg xatꞌax 
popmãhãꞌ. Hãpkummuk mĩy xop te ꞌũxatꞌax mĩy ꞌohnãg, tu ꞌĩpkox pip ꞌohnãg, tu 
Topap-tup nõg pax, tu hãpkummuk mĩy xohix pax, tuꞌ kuxa kummuk te Topa 
yũmmũg ꞌohnãg, tu yãy tak kix pax, tu yãy tut kix pax, tu tikmũꞌũn xohix kix pax. 
10 Tuꞌ nõy hãꞌ xupxet pax, tu pit tix yãy mũtik nõm kummuk xix hex tix, tuꞌ xupxet 
pax, tuꞌ koit pax, tu hãmꞌãktux xex koxyõy pax, tu hãpxop nõy kummuk xohix 
mĩy, tu hãmyũmmũg xeꞌe ꞌãktux kummuk. 11 Yã hãmyũmmũg xeꞌeꞌ, yã Topa yõg 
hãmꞌãpak max. Topa ꞌũmax xeꞌẽgnãg, tu ꞌãꞌ hãmyũmmũg hõm, ꞌũyĩy hãmꞌãktux.

PAOT TE TĨMÕN PU 
TAPPET KAXꞌÃMI I

Topa max te yũmũg kuxa kaꞌ
12 Yeyox Kunnix yã yũmũg xuxyã, tuk kaꞌogãhãꞌ, ꞌũyĩy Topa pu hãpxopmã 

max. Yeyox kuxa yũm ꞌũgkopah, hu mõgkutnãhã, ꞌũyĩy Topa pu hãpxopmã 
max, yã ꞌãte Yeyox pu hãmꞌãktux, hu: “ꞌÃmax.” Kaxĩy. 13 Pa hõmã ꞌãte Yeyox 
ꞌãktux kummuk, tu Kunnix kopa kuxa mãm xop kuteꞌex kummuk, yã Yeyox 
kuteꞌex kummuk, tu Yeyox tuk gãy. Pa Topa tek pẽnãhãꞌ, tuk kuxa kaꞌ, ꞌũgkuxa 
yũm ꞌohnãg tuꞌ, yã ꞌãte yãy yõg hãpxopmãꞌax yũmmũg ꞌohnãg. 14 Tu yũmũg 
xuxyã Yeyox te ꞌã hãpxopmã max, tu ꞌãꞌ popmãhã mõꞌyãy xeꞌẽgnãgꞌax xik 
kuxa yũmꞌax. Nõm hãpxop xohix popmãhã, hak kuxa yũm Yeyox Kunnix 
kopah. 15 Ta nũ hãmꞌãktux xeꞌeꞌ, ha tikmũꞌũn te hãmꞌãktux pahaꞌ, tuꞌ kuxa mãm 
hãmꞌãktux kopah. Hãmꞌãktux te kaxĩy: Yeyox Kunnix te hãm xexka tuꞌ nũn tu 
nũktuꞌ xupep, nũy kummuk xop kuxa kummuk xit, nũy nõꞌ nõy yãnãn, tuꞌ kuxa 
max tat, ha tak mũn kummuk xexka nãm. Kaxĩy. 16 ꞌŨgmũn kummuk xexka 
nãm, ha Yeyox Kunnix te yõg kummuk mĩyꞌax hãꞌ tot mõkumaꞌ, pu tikmũꞌũn 
pẽnãꞌ, nũy hãmyũmmũg. Yã nõm teꞌ kuxa mãm putup Yeyox Kunnix kopah, 
yã nõm hi xeꞌẽgnãg mõkumaꞌmõg, haꞌ kux ꞌohnãg, yã nõm te hãmyũmmũg 
putup. Hã kaxĩy Topa tek pẽnãhãꞌ, tuk kuxa kaꞌ. 17 ꞌŨmax Topah, tuꞌ xexkaꞌ. 
ꞌŨyõg hãmyãxatamuk xohix xexkah. ꞌŨyõg hãmyãxatamuk mãxap ꞌohnãg, ꞌap 
nãꞌah. Nõm te mãxap tuꞌ xip Topah. ꞌAp tut xipꞌah, xixꞌ yõg hãmyãxatamuk nõg 
putupꞌah, yãꞌ xok putupꞌah. Topa yãy xat ꞌohnãg. Topap-xet, yãꞌ nõy xipꞌah, haꞌ 
nõy te nõm putukꞌah. ꞌÃpu Topa xexka mĩy nõynã mõg, xix ꞌãkuxa kopa Topa 
xexka mĩy nõynã mõg hãmyãxatamuk kux ꞌohnãg mõkumaꞌ. Hamũn.

18 Tĩmõn xõnnẽꞌ, hõmã Topa pupi hãmꞌãktux xop te ꞌãmũn ꞌãktux, yĩy ta ꞌãte 
ꞌãxat hã kaxĩy kamah. ꞌÃpu Topa pupi hãmꞌãktux xop yõg hãmꞌãktux xaxok hok. 
Hã kaxĩy xateꞌ xut putup, tu Topa pu hãpxopmã max putup. 19 ꞌÃpu ꞌãkuxa yũm 
mõkumaꞌ, nũy ꞌãkuxa max. Tikmũꞌũn ꞌũm yĩpkox ꞌohnãg, tu mõktu yãy yõg kuxa 
mãmꞌax koxyõy. 20 Ha yã kaxĩy mĩy ꞌĨmẽnẽm xix ꞌAnexãn, ha ꞌãte Hãmgãyãgnãg 
pu nõm popmãhãꞌ, pu nõm pu hãmyũmmũgãꞌ, puyĩy Topa ꞌãktux kummuk hok.

Topa pu hãmꞌãktux

2  1 ꞌÃte xa hãmꞌãktux putup. ꞌÃpu nũ hãpxop mĩy hãmãxap. ꞌÃpu Topa 
pu hãmꞌãktux, nũy tikmũꞌũn xohix pu hãpxop xax, nũy hãpxop pop 

tikmũꞌũn xohix puꞌ. ꞌÃpu Topa pu hãmꞌãktux, hu: “Tikmũꞌũn xohix pu ꞌãmax. 
Xate tikmũꞌũn xohix pu hãpxop popmãhãꞌ. Puxiꞌ. ꞌÃmax.” Kaxĩy. 2 ꞌÃpu Topa 
pu tikmũꞌũn ꞌãktux hã kaxĩy, xix Topa pu xatꞌax xohix xop ꞌãktux, xix Topa 
pu xexkanãg xohix xop ꞌãktux, puyĩy tikmũꞌũn kuxa mãm, puyĩy tikmũꞌũn 
yãy kix hok, puyĩy ꞌũyõg hãpxopmãꞌax te Topa yõg putuk, nũy hãpxop max 
mĩy. 3 ꞌŨmax, Topa pu tikmũꞌũn ꞌãktux, ha Topa tep-tup pax. Tute yũmũg kuxa 
kummuk xit, nũy nõꞌ nõy yãnãn, tu yũmũg kuxa max mõꞌtat. 4 Topa tep-tup, 
nũy tikmũꞌũn xohix xexka kuxa kummuk xit, nũy nõy yãnãn, tuꞌ kuxa max 
mõꞌtat, nũy hãpxeꞌe yũmmũg. 5 ꞌŨxip Topap-xet. Ha Topa te tikmũꞌũn mũtik 

yãy nĩm. Ha taꞌ nõy puxet xip, yã Yeyox Kunnix, yã tihik, tu nõm teꞌ nõy taꞌ yãy 
tuꞌ mõxa haꞌ mãm. 6 Yeyox teꞌ yãy mũn hõm, tuꞌ xok, nũy Topa pu tikmũꞌũn 
xohix popmãꞌ, ha mõktu xohix teꞌ yũmmũg, Topa tep-tup, nũy kuxa kummuk 
xit, nũy nõy yãnãn, tuꞌ kuxa max mõꞌtat. 7 Ha Topa te Yeyox yõg mõꞌpok xop 
kopak xix, tu mõgkutnãhãꞌ, ꞌũyĩy Yoneo kũnãpa pip xop pu hãmyũmmũgãꞌ, 
nũy kuxa mãm ꞌãktux, xix hãpxeꞌe ꞌãktux. ꞌÃteꞌ koitꞌah, yã hãpxeꞌe ꞌãktux.

8  ꞌÃtep-tup, pu hãm xexka yõg tik max xohix te Topa pu hãmꞌãktux, 
nũy pepiꞌ yĩm tigã, nũy gãy hok, nũy yãy mãnõg hok.

9 ꞌÃtep-tup kamah, puyĩy ꞌũn hãmpeꞌpaxex max, nũy yãy pu topixxax max 
pop, yãꞌ xax yã tikmũꞌũn max tep-tup. Yãy xax mõꞌtat, paꞌ xax max xeꞌẽgnãg 
peꞌpaxex hok, pu tu tikmũꞌũn xax max xeꞌẽgnãg peꞌpaxex hok. ꞌŨmax, pu ꞌũn 
yãy xe pahix xexka hok. ꞌŨmax, pu ꞌũn pipkup yãnãm xop xohix ta hok, xix xap 
max xohix ta hok, xix xax te takat xexka tat hok. 10 Paꞌ max, puꞌ kuxa max mõꞌtat, 
nũy hãpxopmã max, yã Topa kopa kuxa mãm xop yõg ꞌũn max putuk. 11 ꞌŨmax, 
pu ꞌũn hãmyũmmũg nõynãꞌ mõg, pa hãmꞌãktux kutõgnãg, xix yãy kutõgnãg 
peꞌpaxex. 12 ꞌÃteꞌ xatꞌah, pu ꞌũn tik pu hãmyũmmũgãꞌ, pu ꞌũn tik xat, yãꞌ maxꞌah. 
ꞌŨmax, pu ꞌũn hãmꞌãktux kutõgnãg. 13 Hamũn, Topa te ꞌAnão mĩy hãmãxap, tuk-
nãy tu ꞌEma mĩy. 14 ꞌAnão te koit kopa kuxa yũm ꞌohnãg, pa ꞌEma te koit kopa 
kuxa yũm, tu Topa yõg xatꞌax koxyõy. 15 ꞌŨmax, pu ꞌũn kuxa mãm kaꞌok mõkumaꞌ, 
xixꞌ nõy mõꞌyãy xeꞌẽgnãg mõkumaꞌ, xix hãmyok mĩy mõkumaꞌ, xix yãy kutõgnãg 
peꞌpaxex, xik-tok pop. Topa te nõm hãpkummuk mĩyꞌax kopa xupepmãp-tup.

Kunnix kopa kuxa mãm xop yõg pẽnãꞌax xexkaꞌ

3  1 Hãmꞌãktux xeꞌe nũhũꞌ, tik ꞌũm tep-tup, nũy yãyhã Kunnix kopa kuxa 
mãm xop yõg pẽnãꞌax xexkaꞌ, yãꞌ max, yã hãpxopmã max. 2 ꞌŨmax, pu 

Kunnix kopa kuxa mãm xop yõg pẽnãꞌax xexka xohix hã kaxĩy, yã hãpkummuk 
mĩy ꞌohnãg, tuꞌ xetut puxet, tuꞌ gãy ꞌohnãg, tup-tox max, ha tikmũꞌũn te 
nõm peꞌpaxex max. Nõm te puknõg xop pu hãpxõn pax, tu tikmũꞌũn pu 
hãmyũmmũgã max, 3 tu ꞌap paptuxꞌah, tu yãy kix pax ꞌohnãg, paꞌ pax yĩmũg 
tãmnãg, tu tikmũꞌũn mãnõg ꞌohnãg, tu tayũmak putup pax ꞌohnãg, 4 tuꞌ yãy 
kutok xat max, xix xetut xat max, hak-tok yĩpkox pip, tuꞌ tak ꞌãpagnãm. 5 Pa tik 
ꞌũm tek-tok xat kummuk xix xetut xat kummuk. ꞌOk nõm te Kunnix kopa kuxa 
mãm xop pẽnãp-tup max? ꞌÃmhok. 6 ꞌŨmax, Kunnix kopa kuxa mãm xop yõg 
pẽnãꞌax xexka te Topa yõg putat kopaꞌ xip hãmyãxatamuk xohix hã, ꞌaꞌ tupꞌah 
Topa yõg putat kopah. ꞌŨtup, tu yãyhã xexkaꞌ, puxix yãy xexka peꞌpaxex putup, 
yã Hãmgãyãgnãg putuk, tu Topa tep-tup nõg putup. 7 ꞌŨmax, pu Kunnix kopa 
kuxa mãm xop kũnãpa pip xop nõm tik ꞌãpagnãm, puyĩy Kunnix kopa kuxa 
mãm xop nõm tik hãhup putupꞌah, puyĩy Hãmgãyãgnãg nõm tik pa hok.

Kunnix kopa kuxa mãm xop yõg nõm te hok xop pu hãpxop popmãhãꞌ
8 Ha taꞌ max kamah, pu hãpxopmã max Kunnix kopa kuxa mãm xop yõg nõm 

te hok xop pu hãpxop popmãhãꞌ, tup-tox max, tu ꞌap te kexmuk xoꞌop xetꞌah, tu 

xupkumĩy ꞌohnãg, 9 tu Topa yõg putat yõg hãmyũmmũg tuꞌ pip kaꞌok, tuꞌ kuxa tup. 
10 ꞌŨmax, pu tikmũꞌũn nõm tik yõg hãpxopmãꞌax kopit hãmãxap. ꞌŨmax, puxix 
hãm putup Kunnix kopa kuxa mãm xop puꞌ, 11 ha taꞌ max, puꞌ xetut kuxa max 
kamah, tuꞌ nõy hã xũmãhĩy ꞌohnãg, tuꞌ paptux ꞌohnãg, tuꞌ koit ꞌohnãg. 12 ꞌŨmax 
puꞌ xetut puxet xip, tuꞌ xat max ꞌũxetut xik-tok, puyĩy yĩpkox pip. 13 ꞌŨhãm max, 
puxix tikmũꞌũn nõm ꞌãpak, ha nõm te Topa yõg putat yõg hãmyũmmũg ꞌãktux 
max putup, tuꞌ mõg Topa yõg putat kopa Yeyox Kunnix mũtik.

Topa yõg hãmyũmmũg
14 Ta ꞌãte xa nũꞌ tappet kaxꞌãmiꞌ, tup-tup, nũy mõg hãpxip kutõgnãg ꞌĩhã, 

nũy ꞌãxop pẽnãꞌ. 15 Kak xip kaꞌok nũnte, puxix nũꞌ tappet xa hãpxopmãꞌax 
yũmmũgãp-tup Kunnix kopa kuxa mãm xop yõg hãpxopmãꞌax. Topa hi 
xeꞌe, ha Kunnix kopa kuxa mãm xop te hãpxeꞌe yũmmũg. 16  Hãmyũmmũg 
yok xeꞌẽgnãg yũmũ yõg Topa yõg putat kopah, ha Topa te yũmũg pẽnãnãꞌ 
xip hã kaxĩy:

“Yeyox nũn, tu nũktuꞌ nãhãꞌ tu tikmũꞌũn putuk, ha Topa Koxuk te 
yũmũꞌã hãmyũmmũgãhãꞌ, Yeyox yãꞌ xeꞌeꞌ, ha pexkox yõg nũꞌpok 
xop teꞌ pẽnãhãꞌ,

ha tikmũꞌũn te Yeyox yõg hãmꞌãpak max ꞌãktux hãpxexka xohix tuꞌ, 
ha hãpxexka xohix tu xohix te Yeyox kopaꞌ kuxa mãm, ha ta Topa 
te Yeyox mõgãhã pexkox tuꞌ.”

Kaxĩy.

Tik te tikmũꞌũn pu hãpkohe yũmmũgãp-tup

4  1 Topa Koxuk tek mũꞌãꞌ yũmmũgãhã hak mũꞌãteꞌ xupak max. 
ꞌŨyũmmũgãhã hã kaxĩy: Hãm xexka yõg hãmyãxatamuk xohix xox 

putox ꞌĩhã tikmũꞌũn yãg te Topa yõg putat max kopaꞌ mõg, tuꞌ xak putup, nũy 
Hãmgãyãgnãg yõg xop te koit xupax, nũy yãmĩy xop yõg hãxopmãꞌax yũmmũg, 
nũy mĩy. 2 Ha nõm tik te nõm hãpxopmãꞌax yũmmũg, tuꞌ nõy pu nõm hãpxop 
yũmmũgãp-tup. Tik teꞌ koit, tuꞌ kuxa kummuk, tu tikmũꞌũn pu hãpkohe 
yũmmũgãhãꞌ. 3 Nõm tik kummuk teꞌ yũmmũgãhã hã kaxĩy: “ꞌŨmaxꞌah 
yãytahaꞌ, yã yãyta hok, xix xitꞌax yãg mã hok,” Kaxĩy. Pa Topa teꞌ xitꞌax mĩy, 
pu tikmũꞌũn mãꞌ. Topa tep-tup, pu kuxa mãm hãmyok yũmmũg xop te Topa 
pu hãmꞌãktux hãmãxap, nũy Topa pu: “Yã ꞌãmax. ꞌŨxitꞌax max. Puxiꞌ.” Kaxĩy. 
Tuk-nãy tuꞌ mãhãꞌ. 4 Topa te hãpxop xohix mĩy, ha hãpxop xohix yãꞌ max. ꞌÃpu 
hãmpeꞌpaxeh hok, yã hãpxop ꞌũm kummuk. ꞌÃpu hãpxop xohix pop, nũy Topa 
pu hãmꞌãktux, hu: “ꞌÃmax. Hãpxop max. Puxiꞌ.” Kaxĩy. 5 Topa yõg hãmꞌãktux 
xip, ha tikmũꞌũn te Topa pu hãmꞌãktux, puxix Topa pu hãpxop xohix ꞌũmax.

Yeyox Kunnix yõg kãmãnat max
6 ꞌÃpu Kunnix kopa kuxa mãm xop puꞌ yũmmũgã nõꞌõm. ꞌŨyũmmũgãꞌ, nũy ta 

ꞌãmũn yã Yeyox Kunnix yõg kãmãnat max. Pu yũmmũgã nũy Topa yõg hãmꞌãktux 

ꞌãkoxuk hã paꞌ, yã ꞌãkoxuk te Topa yõg hãmꞌãktux mãhã putuk, yãꞌ xitꞌax putuk. 
Topa yõg hãmꞌãktux teꞌ yũmmũgãhã ꞌãkuxa yũm xix hãpxopmã yok. ꞌÃmõg nõm 
putat max kopah. 7 ꞌÃpu nõm hãmꞌãktux nõy pa hok, yã Topa yõgꞌah, yã hãmꞌãktux 
hitop. ꞌÃpu hãpxopmãꞌ, xayĩy yãy koxuk kaꞌogãꞌ, nũy Topa putuk. 8 Hãpxopmãꞌ, 
nũy yãy yĩn kaꞌogãꞌ, yãꞌ max, pa hãpxopmãꞌ, nũy yãy koxuk maxnãꞌ, yãꞌ max 
xeꞌeꞌ. Yã ꞌãkoxuk xip nũnte, xix hãm nõy tuꞌ xip putup kamah, pa ꞌãyĩn xok putup. 
9 ꞌÃpu ꞌũpa nũ hãmꞌãktux xeꞌeꞌ. ꞌÃpu ꞌãkuxa yũm nũ hãmꞌãktux tuꞌ. 10 Topa xip, tu 
tikmũꞌũn xohix kuxa kummuk xit, nũy kuxa max mõꞌtat, ꞌũyãnãn tuꞌ, tuꞌ kuxa 
mãm kaꞌok xop kuxa kummuk xit punethok. Topa xip, yĩy ta yũmũꞌãte hãmmax 
hip, hu yũmũꞌãte hãpxopmã max punethok, tu yũmũꞌãte hãpkummuk hãg tot.

11 ꞌÃpu ꞌũxat nũhũꞌ, nũy nõm yũmmũgãꞌ. 12  ꞌÃmũn tuktup, pa tux hok, 
pu tikmũꞌũn hãmꞌãktux hok, ꞌãxexkaꞌah. ꞌÃpu hãpxopmã max, haꞌ nõy 
teꞌ pẽnãhãꞌ, tu kamaꞌ mĩy ꞌãmũn putuk, tu ꞌõg hãmꞌãktux ꞌãpak, tu kamaꞌ 
hãmꞌãktux ꞌãmũn putuk. ꞌÃpu tikmũꞌũn putup pax, haꞌ nõy te tikmũꞌũn 
putup pax putup kamah, tu ꞌãkuxa yũm pẽnãhãꞌ, tuꞌ kuxa mãm kamah, tu 
ꞌõg hãpxopmã yok pẽnãhãꞌ, tu kamaꞌ mĩy. 13 ꞌÃpu hãpxopmã max punethok 
mãyõn mõg tox hã, ha mõktu xa tuk xupep. ꞌÃpu Topa yõg tappet mõꞌkupix, 
puyĩy tikmũꞌũn xohix xexkaꞌ xupax. ꞌÃpu Topa ꞌãktux, nũy yũmmũgãꞌ.

14 Ta hõmã Topa Koxuk te ꞌãkaꞌogãhãꞌ, xayĩy Topa pu hãpxopmãꞌ max, yã Topa 
pupi hãmꞌãktux xop te hãmꞌãktux, ꞌĩhã tik te Kunnix kopa kuxa mãm xop pẽnã 
max xop te ꞌãyĩmũg yĩm xex. ꞌÃpu nõm hãpxopmã mõkuma mõg. 15 ꞌÃpu nõm 
hãpxop xohix mĩynãm ha tikmũꞌũn te ꞌõg hãpxopmã max nõynãꞌ mõg pẽnãp-tup. 
16 ꞌÃpu ꞌõg hãpxopmãꞌax kopit, xix ꞌõg hãmyũmmũg kopit. ꞌÃpu nõm hãpxopmã 
mõkuma ꞌãmõg. Nõm hãpxopmã mõkuma ꞌãmõg, nũy ta hãpkummuk mĩyꞌax hã 
yãy xatat, ha taꞌ nõm teꞌ xupak xop hãpkummuk mĩyꞌax nĩm putup.

Tĩmõn xix Kunnix kopa kuxa mãm xop

5  1 ꞌÃpu tik kutut xop mãnõg hok, pa nõm tu ꞌãkax, ꞌũk-tok teꞌ tak tuꞌ 
kax putuk. ꞌÃpu tik tuktup xop tu ꞌãkax ꞌãtaknõy putuk. 2  ꞌÃpu ꞌũn 

kutut xop mãnõg hok, pa nõm tu ꞌãkax, ꞌũk-tok teꞌ tut tuꞌ kax putuk. ꞌÃpu 
ꞌũhex tuktup xop tu ꞌãkax ꞌãhex putuk. ꞌÃpu hãpxopmã yok.

3  ꞌÃpu ꞌũn hok mãm xop hã ꞌãtehet nõm xuxyã xop ti ꞌohnãg. 4 Pa xuxyã 
xop ꞌãti ꞌũn hok mãm xop yõg, puxiꞌ max, pu xuxyã xop hok mãm xop 
pẽnãꞌ. Hã kaxĩy kutok te yãy pix xĩnnãhã ꞌũtut puꞌ, xiꞌ tak puꞌ. Topa tep-
tup. 5 Ha ta ꞌũn hok mãm xop pip, ha xuxyã ti ꞌohnãg, nõm kuxa mãm 
kaꞌok Topa kopah, tu Topa yõg hãpxop max hip, tu Topa pu hãmꞌãktux 
mõkumaꞌ mõg, tu Topa yõg hãpxop xohix xak ꞌãmnĩy ꞌĩhã xix hãptup ꞌĩhãꞌ. 
6  Pa ꞌũn hok mãm xop nõy te hãpkuteꞌex pax. ꞌŨxip, pa xakix xop putuk.

7 ꞌÃpu nũꞌ xat, puyĩy tu nõy mãnõg hok yã yãy kix hok. 8  Xuxyã ꞌũm teꞌ 
xape pẽnã ꞌohnãg, puxix Topa yõg putat max xak. Yãꞌ kuxa mãm ꞌohnãg 
xop ꞌũkummuk, pa nõm kummuk xexka nãm.

9 Ta hok yũm ꞌũm hãm putup Kunnix kopa kuxa mãm xop puꞌ. Yãꞌ max, pu 
yõg hãmyãxatamuk 60 tuhomiꞌ mõg, tu yãytap-xet, tu yĩpxox nĩm ꞌohnãg, 10 tu 
hãpxopmã max, yã tikmũꞌũn teꞌ yũmmũg, tuk-tok hãꞌ tep max, tu puknõg xop 
hãꞌ teheꞌ yãy pet tuꞌ, tu Kunnix kopa kuxa mãm xop pata pix, tu hãpkummuk 
pip xop hã teheꞌ. Yã nõm hok yũm hãm putup Kunnix kopa kuxa mãm xop puꞌ.

11 Pa tux hok, pu hok mãm xop kutut ꞌohnãg xop Kunnix kopa kuxa mãm 
xop puꞌ hãm hok. Hãpxip ꞌĩhã yãytap-tup xũy, tu Kunnix nĩm putup. 12 Yãꞌ 
kummuk Topa puꞌ. Yã Kunnix pu hãmꞌãktux xex, paꞌ koxyõy. 13 Tu hãpkumep 
pax, tuꞌ hãm ꞌohnãg yã tuknõgnãg, tu xũmãhĩygã pax, tuꞌ nõy xop yõg hãpxop 
kuteꞌex pax, tu hãpxop xaptop ꞌãktux. 14 Yãꞌ max, pu nõm yãytax, nũy tuk-tok 
pop, nũy yĩnmũn pẽnã max, ha mõktu Kunnix kopa kuxa mãm xop kũnãpa pip 
xop hãmꞌãktux kummuk mĩy hok. 15 Hamũn, hõmã ꞌũn hok mãm xop yãgnãg 
te Topa yõg putat max xak, nũy Hãmgãyãgnãg pe mõg. 16 Ha ta ꞌũn ꞌũm xip, tu 
Topa kopa kuxa yũm kaꞌok, tuꞌ yõg yĩnmũn xop kopaꞌ xip hok yũm. ꞌŨmax, pu 
nõm hok yũm hã tu tehet, ꞌap Kunnix kopa kuxa mãm xop teꞌah. Yã Kunnix 
kopa kuxa mãm xop te ꞌũn hok mãm xop hã tutep-tup, nõm xuxyã pip ꞌohnãg.

17 Ta tik te Kunnix kopa kuxa mãm xop pẽnã maxꞌax xop kopaꞌ pip, tuꞌ hãm 
max. Tute hãpxopmã max, tuꞌ nõy mõgã max. ꞌÃpu nõm hã pago tix. Yã hamũn, 
nõm hãm kaꞌok, nũy nõy pu Topa ꞌãktux, nũy nõy pu hãmyũmmũgãꞌ. ꞌÃpu nõm hã 
pago max xeꞌeꞌ. 18 Yã hamũn, Topa tappet te hãmꞌãktux, hu: “Mũnũytut tak xexka 
yĩkox mõꞌyĩnnĩn hok, nõm te mĩtkup hepmãhãꞌ.” Kaxĩy. Tu xe: “ꞌÃpu kãmãnat 
max tu pago max.” Kaxĩy. 19 Nõm puxet ꞌũm te nõm tik ꞌũm ꞌãktux, hu: “Yã ꞌõm te 
hãpkummuk mĩy.” Kaxĩy. ꞌÃpu nõm ꞌãpax hok. Pa nõm tix pe tikoxyuk ꞌũm te nõm 
tik ꞌũm ꞌãktux, hu: “Yã ꞌõm te hãpkummuk mĩy.” Kaxĩy. ꞌÃpu nõm ꞌãpax. 20 ꞌÃpu 
nõm te hãpkummuk mĩy mãnõg, puyĩy tikmũꞌũn xohix xupax, puyĩy kuxãnõg.

21 Topa teꞌ xupak, xix Yeyox Kunnix teꞌ xupak xix pexkox yõg nũꞌpok xop teꞌ 
xupak. Yã Topa te nõm yĩmõgãtux pexkox yõg nũꞌpok xop. ꞌÃpu yõg hãmꞌãktux 
ꞌãpax, nũy mĩy. ꞌÃpu xohix yãy putuk, nũy yãy hã tu tehet. 22 Nãy, mõg puꞌuk, 
nũy ꞌũnõy putox yĩmũ ꞌãyĩm xeh, nũy nõm kaꞌogãꞌ, puyĩy Topa pu hãpxopmã 
max. Ta ꞌãpuꞌ nõy hã ꞌãte hok, puyĩy hãpkummuk mĩy hok. ꞌÃpu hãmyok mĩy.

23  ꞌÃpakut ꞌãhĩynãg. ꞌÃpu kõnãg xoꞌop, xix xupyãg kutõgnãg xoꞌop, nũy 
ꞌãtex hã ꞌãtehet.

24 Xate tik yãg yõg hãpkummuk mĩyꞌax pẽnã mõꞌkaꞌok, ha tikmũꞌũn te kamaꞌ 
pẽnãhãꞌ, Topa teꞌ kummuk hãꞌ nõy yãnãn putup. Pa tik yãg nõy yõg hãpkummuk 
mĩyꞌax xaptop, pa hãpxip ꞌĩhãꞌ pẽnãp-tup, hãpxip ꞌĩhãꞌ kummuk hãꞌ nõy yãnãn 
putup. 25 Hã kaxĩy kama xateꞌ nõy yõg hãpxopmã max pẽnã mõꞌkaꞌok, tu taꞌ nõy 
yõg hãpxopmã max pẽnãk-tõgnãg, pa hãpxip ꞌĩhãꞌ pẽnãp-tup. ꞌAp xaptopꞌah.

6  1 ꞌÃte xa hãmꞌãktux nũhũ: ꞌũhok hãmꞌax xop, ꞌãpu ꞌãxuxyã 
ꞌãpax, puyĩy tikmũꞌũn Topa ꞌãktux kummuk hok, xix yũmũ yõg 

hãmyũmmũg ꞌãktux kummuk hok. 2  ꞌŨhok hãmꞌax ꞌũm xix xuxyã te 
Kunnix kopa kuxa mãm xop kopaꞌ tihiꞌ. ꞌŨhok hãmꞌax, ꞌãpu ꞌãxuxyã 
ꞌãpax. ꞌÃpu hãmꞌãktux hok hu: “Hamũn ꞌũktaknõy putuk. ꞌÃte nõm ꞌãpak 

1 TIMÕN 5 ,  6

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



422

putupꞌah.” Kaxĩy. ꞌÃpu nõm pu hãm max, xayĩy ꞌãxuxyã pu hãpxopmã max, 
yãꞌ xip Kunnix kopa kuxa mãm xop kopah. Yã nõm hok hãmꞌax tep-tup 
pax Kunnix kopa kuxa mãm xop. ꞌÃpu tikmũꞌũn pu nũ hãpxop yũmmũgãꞌ.

ꞌŨptexop xexkaꞌ
3 Ta nõm ꞌũm te tikmũꞌũn pu hãpxopmãꞌax nõy yũmmũgãhãꞌ, yã yũmũg xuxyã 

Yeyox Kunnix yõg hãpxopmãꞌax putukꞌah, xix yũmũ yõg putukꞌah. 4 Hamũn te 
yãy mũn xexka peꞌpaxex, pa hãmyũmmũg ꞌohnãg. Yã nõm te yãy mãnõg putup 
xũy, tu hãmꞌãktux hitop, tu yãy mãnõg putup pax. Ha hãpxip ꞌĩhã tikmũꞌũn teꞌ 
nõy yĩpkumĩy putup, tu tikmũꞌũn xop tu mõꞌyãy pot putup, tu yãy mãnõg putup, 
tuꞌ nõy kopa kuxa mãm putupꞌah, 5 tup-tox kummuk xop te yãy mãnõg putup, tuꞌ 
kuxa kopa hãpxeꞌe ꞌũm xipꞌah, tup-tup, nũy yãyhã ꞌũp-texop xexka nõynãꞌ mõg 
Topa yõg putat kopah. Yãꞌ hãmpeꞌpaxex kummuk. 6 Hamũn, Topa te tikmũꞌũn 
putexopmã xexka Topa yõg putat kopah. Texĩy ꞌũp-texop xexkaꞌ? Yã nõm te 
hãmpeꞌpaxex, hu: “Puxiꞌ. ꞌÃte hãpxop nõy ꞌũm putupꞌah.” Kaxĩy. Hã kaxĩy ꞌũp-
texop xexkaꞌ. 7 Hamũn, yũmũg xakux, ꞌĩhã putep paxnũn hãm xexka tuꞌ? Yã hãm 
ꞌõhnãg. Ta yũmũg xakix putup, tu hãm xexka nĩm putup, ꞌĩhã putep paxmõgꞌax? 
Yã hãm ꞌõhnãg. 8 ꞌŨpip yũmũ yõg xitꞌax xix topixxax, puxiꞌ. 9 Pa nõm ꞌũm tep-tup, 
nũy tup-texop xexkaꞌ, yã nõm te hãpkummuk mĩyꞌax yũmmũg putup. Nõm te 
hãpxop xohix hitop putup, xix hãpxop kummuk tu hãpxop kummuk mĩyꞌax hã 
yãy koxyõy putup, tu mõktu mõꞌpip, pamãg kopa mõꞌpip putuk. 10 Tayũmak 
putup xũyꞌax te tikmũꞌũn mõgãhã hãpkummuk mĩyꞌax xohix tuꞌ. ꞌŨyãg xop te 
Topa yõg putat max xak, nũy tayũmak pop, tu mõktuꞌ kuxa hittup ꞌohnãg.

ꞌÃpu hã kaxĩy mĩy
11 Tĩmõn, ꞌãmũn yã Topa yõg tihik. ꞌÃpu nõ kaxĩy hok. ꞌÃpu hãpxopmã yok, nũy 

Topa putuk, nũy ꞌãkuxa yũm, nũy nõy putup pax, nũy hãpxop xohix hã tot, nũy 
ꞌãgãy ꞌohnãg. 12 ꞌÃmõg Topa yõg putat max kopah, yãꞌ kuxa mãmꞌax yõg putat 
kopah. ꞌÃpu mõꞌkaꞌok, nũy hi xeꞌẽgnãg mõkuma mõg haꞌ kux ꞌohnãg. Hõmã Topa 
te ꞌãxãnãhãꞌ, xa Topa yõg putat hã mõg, yĩy xate tikmũꞌũn xohix keppa ꞌãkuxa 
yũmꞌax ꞌãktux, 13 tu Topa keppa nõm ꞌãktux kamah. Yã Topa teꞌ yõnnãꞌĩ hĩnnãhãꞌ. 
Xate Yeyox Kunnix keppa nõm ꞌãktux kamah. Yã hõmã Yeyox te Põn Pinat keppa 
hãmꞌãktux max kamah. ꞌÃte ꞌãxat, 14 ꞌãpu ꞌãyĩpkox piꞌ, nũy mĩy mõkuma mõg, ha 
mõktu yũmũg xuxyã Yeyox Kunnix te putpuꞌ nũꞌ. Yã yũmũg xuxyã Yeyox Kunnix 
yõg hãptup xeꞌe ꞌĩhãꞌ nũꞌ. 15 Nõm hãptup xeꞌe ꞌĩhã Topa te Yeyox nũꞌkutnãp-tup. 
Topa ꞌũmax, yãꞌ xexkap-xet, ꞌap nõy xipꞌah, yã gohet yõg xatꞌax xiꞌ xuxyã xop 
yõg xuxyãꞌ. 16 Topap-xet ꞌap nãꞌah. ꞌAp tut xipꞌah, ꞌũtut teꞌ putꞌah. Hõmã xipꞌah 
hãpxop xohix, pa Topa mũn xip. Topa xok putupꞌah, tuꞌ yõg hãmyãxatamuk xohix 
mõꞌkupix ꞌohnãg. Yõnnãꞌĩ xohix xexka hã kaxĩyꞌah. Kũyãnãm te Topa xakot, ha 
tikmũꞌũn te Topa tu mõxap-tupꞌah. Tikmũꞌũn te Topa pẽnã ꞌohnãg, tu pẽnãp-
tupꞌah. ꞌÃpu, Topa te xexka nõynãꞌ mõg ꞌãkuxa kopah. ꞌŨyõg hãpxop xohix xexka 
kaꞌok, yã Topa yõg hãmyãxatamuk xohix kux ꞌohnãg hã. Hamũn.

17 ꞌÃpu, ꞌũp-texop xexka xop xat, pu yãy xexka pe tu paxeh hok, puyĩy yõg 
hãpxop punethok kopa kuxa mãm hok. Yã hãpxop punethok ꞌaꞌ pip kaꞌokꞌah. 
ꞌÃpu ꞌũp-texop xexka xop xat, pu Topa kopa kuxa mãm. Yã Topa mũn xip kaꞌok. 
Yã Topa te yũmũꞌã hãpxop xohix popmãhãꞌ ꞌũyĩy yũmũ kuxa tu hittup. 18 ꞌÃpu 
ꞌũp-texop xexka xop xat, pu hãpxopmã max, yã hãpxopmã max hã tahix, nũy 
hok nĩm pax, nũy popmã yãy yõg hãpxop. 19 Hã kaxĩy nõm te yõg hãpxopmã 
maxꞌax xex putup pexkox kopa Topa yĩka hãmyãxatamuk nõy puꞌ, tu hãpxop 
nõy pop putup kamah, yã hi xeꞌegnãg mõkumaꞌmõg, haꞌ kux ꞌohnãg.

20 Tĩmõn, ꞌãte ꞌãxat punethok. ꞌÃpu nõm hãpxopmãꞌ. ꞌÃpu hãmꞌãktux 
hitop ꞌãpax hok xix hãmyũmmũg kummuk ꞌãpax hok. Yã tikmũꞌũn teꞌ 
xuxetꞌax mĩy, tu: “Hãmyũmmũg.” Kaxĩy. Pa yãꞌ koit, yã hãmyũmmũg 
kummuk. 21 Ha tikmũꞌũn yãg te nõm hãmyũmmũg kummuk xak, tu Topa 
yõg putat max xak. ꞌÃtep-tup, pu Topa hãpxopmãꞌax max ꞌãxop xohix puꞌ.

Tu ta tuꞌ kux. 

1  1 ꞌŨgmũn Paot. ꞌÃte xaꞌ kaxꞌãmi nũhũꞌ tappet. Topa te mõgkutnãhã ꞌũgmũn, tu 
Yeyox Kunnix yõg mõkpok xop kopak xix. Yã Topa tep-tup. Tute mõgkutnãhãꞌ, 

ꞌũyiy hiꞌax kux ꞌohnãg ꞌãktux, yã yũmũ yõg hiꞌax Yeyox Kunnix mũtik hiꞌax kux 
ꞌohnãg. Yã hõmã Topa te yũmũꞌã hãmꞌãktux xex, nũy yũmũꞌã hiꞌax kux ꞌohnãg hõm, 
yã yũmũg hi xeꞌẽgnãg mõkumak mõg, haꞌ kux ꞌohnãg. 2 ꞌÃte xaꞌ kaxꞌãmiꞌ, yã Tĩmõn 
puꞌ. ꞌÃmũn ꞌũgkutok pit putuk Topa yõg putat kopah. Pu yã Topa xix yũmũg xuxyã 
Yeyox Kunnix xa hãmmaxnãꞌ, nũy ꞌãkuxa kaꞌ, xayĩy ꞌãkuxa mãm.

ꞌÃpu nõ hãpxop max pẽnã max
3 ꞌÃte Topa pu hãmꞌãktux, hu: “ꞌÃmax, puxiꞌ. ꞌŨmax hãpxop xohix.” Kaxĩy. ꞌÃte 

Topa pu hãpxopmã max, tuk kuxa max, yãg xape xop hittap putuk. ꞌÃte ꞌãxutigãhãꞌ, 
yã Topa pu hãmꞌãktux ꞌãmnĩy ꞌĩhã xix hãptup ꞌĩhãꞌ, yã Topa pu hãmꞌãktux, hu: 

“ꞌÃmax. Puxiꞌ.” Kaxĩy. Tu Topa pu ꞌãmũn ꞌãktux. 4 Hõmã ꞌãpotahaꞌ, ha ꞌãte ꞌãpota 
xutigãhãꞌ, tup-tup xexkaꞌ, nũy yãy tu ꞌãmõxãn, nũy ꞌũgkuxa hittupmãꞌ. 5 ꞌÃkuxa 
yũm kaꞌok Topa kopah, ha ꞌãte ꞌãkuxa yũm kaꞌok xeꞌe pekpaxex, yã ꞌãxukux Nox 
kuxa yũm kaꞌok putuk, xix ꞌãtut ꞌẼnnĩy putuk. ꞌÃteꞌ yũmmũg, ꞌũkuxa mãm, yã 
ꞌãmũn putuk. 6 ꞌÃkuxa yũm. ꞌÃpu hãpxopmã xeꞌẽgnãg. Hõmã Topa te ꞌãkaꞌogãhãꞌ, 
xayĩy Topa pu hãpxopmã max, ꞌĩhã ꞌãte ꞌãyĩmũg yãy yĩm xex. ꞌÃpu hãpxopmã 
punethok nõꞌõm. 7 Hamũn. Topa te yũmũꞌã Topa Koxuk hõm. ꞌOk Topa Koxuk te 
yũmũg puꞌugãhã xix yĩpkutugãhãꞌ? ꞌÃmhok. Topa Koxuk te yũmũg kaꞌogãhãꞌ, ꞌũyĩy 
xohix putup pax, tu yũmũꞌãte yãy yõg hãpkummuk mĩyꞌax mõꞌnĩy.

8 ꞌÃpu yũmũg xuxyã Yeyox Kunnix ꞌãktux, nũy Yeyox hã yãyhãhup hok 
xik-mũn hã yãyhãhup hok kamah, ꞌũgmũn yã Topa yõg kãmãnat. ꞌÃpu 
hãpkummuk hã tot, nũy tikmũꞌũn pu Yeyox ꞌãktux, ha Topa te ꞌãkaꞌogãp-tup. 
9 Topa te yũmũg kuxa kummuk xit, nũy kuxa max mõꞌtat, ꞌũyãnãn tuꞌ, ha 
yũmũꞌãte yãyhã Topa yõg tikmũꞌũn. ꞌOk yũmũꞌãte hãpxopmã max, yĩy Topa 
te yũmũg kuxa kummuk tupmãhãꞌ, puyĩy kuxa tuꞌ max? ꞌÃmhok. Pa Topa 
tep-tup, yã ꞌũhok mĩy putup, hu yũmũg kuxa kummuk xit. Hõmãꞌ xipꞌah hãm 
xexkaꞌ, ꞌĩhã Topa te yũmũꞌã nõ hãpxop hok hõm, yã yũmũꞌã Yeyox Kunnix 
hok hõm, haꞌ pip hãpxop max yũmũ yõg Yeyox mũtik. 10 Ha taꞌ nũn Yeyox 

Kunnix. Ha ta hõnhãꞌ pip nõm hãpxop max yũmũ yõg Yeyox mũtik. Yeyox 
Kunnix te yũmũg kuxa kummuk xit. Yeyox te xakixꞌax nõãꞌ, tu tikmũꞌũn pu 
hãmꞌãpak max ꞌãktux, yã tikmũꞌũn pu hiꞌax kux ꞌohnãg hõm putup.

11 Topa te mõgkutnãhã ꞌũgmũn, ꞌũyĩy hãmꞌãpak max ꞌãktux, ꞌũyĩy tikmũꞌũn 
pu hãmyũmmũgãꞌ. 12 ꞌÃte hãmꞌãpak max ꞌãktux, yĩy taꞌ nõy tek kutex kummuk, 
yĩk xũy nũnteh. Pa yã ꞌãte yãyhãhupꞌah. ꞌÃte Topa yũmmũg, tuk kuxa 
yũm Topa kopah. ꞌÃte Topa pu popmãhã hãpxop xohix, ha tute nõ hãpxop 
pẽnãp-tup nõm hãptup ꞌĩhã. Yã hãptup mõꞌnãp-tup, ha Topa te tikmũꞌũn yõg 
hãpxopmãꞌax kopit putup, ꞌok pe max, ꞌok pe kummuk. ꞌÃteꞌ yũmmũg.

13 Hõmã ꞌãte xaꞌ yũmmũgãhã hãpxopmã xohix xeꞌeꞌ. ꞌÃpu, nõ kopa ꞌãkuxa 
yũm mõkuma mõg. ꞌÃpu tikmũꞌũn putup pax mõkuma mõg. Yãꞌ pop nõ 
hãpxop yũmũ yõg Yeyox Kunnix mũtik. 14 Yã xaꞌ popmãhã hãpxop max xohix. 
Topa Koxuk xip yũmũg kopah. ꞌÃpu nõ hãpxop max pẽnãꞌ, ꞌĩhã Topa Koxuk 
te xa hã tu teheꞌ. 15 Xateꞌ yũmmũg, hãpxexka ꞌAx yõg tikmũꞌũn xohix tek nĩm, 
xix Piy xix ꞌEhmõg tek nĩm kamah. 16 Puyã Topa ꞌÕnẽxip xuxyã xop kuxa kaꞌ, 
nũy nõm pu hãpxopmã max. Hamũn, ꞌÕnẽxip tek kuxa hittupmãhã punethok. 
ꞌŨkxip kanet kaꞌok kopah, pa ꞌÕnẽxip te ꞌã tu yãyhãhup ꞌohnãg. 17 ꞌŨnũn tu 
nũktu kõmẽn Hõm tuꞌ xupep tuk xak, tuk xak, tu nũktuk xipihiꞌ. 18 Pu yã 
Topa ꞌÕnẽxip kuxa kaꞌ nõ hãptup ꞌĩhã Kunnix te putpuꞌ nũn. Yã ꞌÕnẽxip te 
ꞌũgmũg hã tu teheꞌ punethok kõmẽn ꞌEp tuꞌ. Xateꞌ yũmmũg.

Xonat max putuk Yeyox Kunnix yõg

2  1 Xõnnẽ, ꞌãkuxa yũm Yeyox Kunnix kopah, tu nũmũtik ꞌãxip. Tute xa 
hok hãpxopmãhãꞌ. ꞌŨmax, pu Yeyox ꞌãkaꞌogãꞌ. 2  Xate yõg hãmꞌãktux 

ꞌãpak tikmũꞌũn xohix mũtik. ꞌÃpu tik max xop puꞌ yũmmũgã nõm 
hãmꞌãktux, puyĩy nõm hã tikmũꞌũn xohix puꞌ yũmmũgãꞌ.

3 ꞌÃpu kummuk hã tot, Yeyox Kunnix yõg xonat max putuk. 4 Xonat max 
te hãpxopmãꞌ puyĩy ꞌũyõg kapitãm tu hittup. Xonat max te hãpxopmã te 
xonat xop kũnãpa xop hãpxopmã putuk ꞌohnãg. 5 Ha ta mõꞌmotyõn yũmmũg 
xop te pẽnãꞌax ꞌãpak ꞌohnãg, puxix mũn xut ꞌohnãg. 6 Ha ta tik ꞌũm te hãm 
xa kaꞌok, puxix hãpxop xohix yĩkũy. 7 ꞌÃpu yõg hãmꞌãktux peꞌãpaxeh, ha ta 
yũmũg xuxyã Yeyox Kunnix te xaꞌ yũmmũgãp-tup hãpxop xohix.

8 ꞌÃpu Yeyox Kunnix peꞌãpaxeh, yã Namix hã mõkputox, yãꞌ xok tãmnãg, pa 
yã putpuꞌ hiꞌ. ꞌÃte nõm hãmꞌãpak max ꞌãktux. 9 Yã ꞌãte Yeyox yõg hãmꞌãpak 
max ꞌãktux, yĩy ta tikmũꞌũn te kanet kaꞌok kopak xix, tuk yĩm kĩy xik kup kĩy 
pipkup mãkxap hã, yã xupxet putuk, peꞌ nõy kix xop putuk. Pa tikmũꞌũn te 
Yeyox yõg hãmꞌãpak maxꞌax hĩy ꞌohnãg pipkup mãkxap hã. 10 ꞌÃteꞌ kummuk 
xohix hã tot Kunnix kopa kuxa mãm xop puꞌ, yã Topa te nõm yĩmõgãtux, 
puyĩy nõ kuxa mãm Yeyox Kunnix kopah, puyĩy Topa nõ kuxa kummuk xit, 
puyĩy pẽnã hãpxop xohix max xeꞌẽnãg hãmyãxatamuk xohix kux ꞌohnãg hã.

11 Hãmꞌãktux xeꞌe hu:
“Yũmũg xakix Kunnix mũtik, kopxix ti Yeyox mũtik.

 12 Yũmũꞌãte kummugã hã tot Kunnix mũtik, kopxix yũmũg tikmũꞌũn 
xat putup Kunnix mũtik.

Paxpu yũmũꞌãte nõy puꞌ xuktux Kunnix yũmmũg ꞌohnãg, ha ta 
Kunnix teꞌ xuktux putup yũmũg yũmmũg ꞌohnãg.

 13 Paxpu yũmũꞌãte Kunnix tu pip kaꞌok ꞌohnãg, puxix Yeyox yũmũg tuꞌ 
xip kaꞌok. Yã Kunnix te kaxĩy, tu hãpxop nõy mĩyꞌah.”

Kaxĩy.

Kãmãnat max
14 ꞌÃpu tikmũꞌũn yũmmũgã nũhũꞌ. ꞌÃpu tikmũꞌũn yũmmũgã Topa keppa 

hã kaxĩy, hu: “Pa ꞌãtix. Yãy mãnõg hok. Yãy kix hok.” Kaxĩy. Hamũn, ꞌũyãy 
mãnõg, puxix hãpkummugãꞌ, yãꞌ xupak xop koxyõy. 15 ꞌÃpu hãpxopmã 
max, puyĩy Topa ꞌõg hãpxopmãꞌax putup pax xayĩy ꞌõg hãpxopmãꞌax 
hã yãyhãhup hok. ꞌÃpu Topa hãmꞌãpak max yũmmũgã max. 16 ꞌÃpu 
hãmꞌãktux hitop ꞌãpak hok, ꞌap Topa yõg hãmꞌãktuxꞌah. Nõm hãmꞌãktux 
hitop te tikmũꞌũn papuk, pu Topa nãpa mõg. 17 Kayax te yĩn mãhãꞌ. Hã 
kãxĩy nõm hãmꞌãktux te hãpkummugãhãꞌ, yã hãmꞌãktux te ꞌĨmẽnẽm 
yõg hãmãktux putuk, xix Pinet yõg putuk. 18  Nõm te Topa yõg putat 
max xak, nũy Kunnix kopa kuxa mãm xop kuxa mãmꞌax koxyõy. Nõm 
teꞌ yũmmũgãhã, hu: “Hõmã xakix xop yĩn putpuꞌ hiꞌ.” Kaxĩy. Pa yãꞌ koit. 
ꞌŨputpuꞌ hiꞌah hõmã, paꞌ putpuꞌ hip-tup. 19 Pa Topa ꞌũkaꞌok, xix Topa yõg 
tikmũꞌũn ꞌũkaꞌok, yã mĩptut mĩm mãykup kaꞌok putuk, ha Topa te nõ mĩm 
mãykup yĩmũ kaxꞌãmi hu: “Topa te yãy yõg tikmũꞌũn yũmmũg.” Kaxĩy. Tu 
xe: “Kunnix kopa kuxa mãm xop, ꞌãpu hãmkummuk mĩyꞌax nĩm!” Kaxĩy.

20 Mĩptut max xexka kopaꞌ pip kãnãypetxax max xix kanenãm max. Yãꞌ 
pipkup yãnãm ꞌãtã yĩxux hãꞌ mĩy xix yãnãm ponnok hãꞌ mĩy. Yã ꞌãmuk 
xexka puꞌ max. Ha taꞌ pip kama nõm nõy kummuk, yã mĩm hãꞌ mĩy xix 
putõy hãꞌ mĩy. Yã ꞌãmuk puꞌ. 21 Tikmũꞌũn te hãpkummuk mĩyꞌax xohix 
kux, puxix kãnẽypetxax max putuk xix kanenãm max putuk. Topa te 
nõm hã hãpxopmã max, yã Topa xexka yõg tikmũꞌũn, yãꞌ max Topa puꞌ, 
yãꞌ max mõkumaꞌ mõg hãpxopmã max xohix puꞌ. 22  ꞌÃpu tuktup xop yõg 
hãpkummuk mĩyꞌax kux. ꞌÃpu hãpxopmã yok, nũy ꞌãkuxa mãm kaꞌok, nũy 
xohix putup pax, nũy yãy kix hok. ꞌÃpu nõm mĩy ꞌũkuxa tup xop mũtik, yã 
Topa tuꞌ kax xop mũtik. 23 Tikmũꞌũn te hãmꞌãktux hitop, tu hãmyũmmũg 
ꞌohnãg. Hãpxopmã hã kaxĩy hok ꞌãmũn. Hãpxip ꞌĩhã tikmũꞌũn te yãy 
mãnõg xexkap-tup, tu yãy kix-tup. 24 Pa Topa yõg kãmãnat te kaxĩyꞌah, yã 
yãy mãnõgꞌah, paꞌ xohix puꞌ max, tuꞌ nõy pu hãmyũmmũgã max, tuꞌ nõy 
yõg hãpkummuk mĩyꞌax hãꞌ tot. 25 tuꞌ nõy yõg hãpkummuk koheꞌ mĩyꞌax 
yoaꞌ, ꞌĩhãꞌ gãy ꞌohnãg, yĩy ta Topa tep-tup nũy kuxa max popmãꞌ. Topa 
tep-tup, pu tikmũꞌũn yãyhãhup, nũy hãpkummuk mĩyꞌax kux, nũy hãmyok 
yũmmũg, 26 tu Hãmgãyãgnãg yõg pamãg putuk kopa mõxahaꞌ. Hamũn, 
hõmã Hãmgãyãgnãg te nõm mũg, tu nõm xat pax, yã pãmãg putuk.

Hãm xexka yõg hãmyãxatamuk xohix xox putox

3  1 Hãmyũmmũg nũhũꞌ. Hãm xexka yõg hãmyãxatamuk xohix xox putox 
ꞌĩhã tikmũꞌũn pu hãpkummugãp-tup. 2  Hamũn. Tikmũꞌũn te yãy putup 

pax putup, tu tayũmak putup, tu yãy xexka peꞌpaxex putup, tu xuxetꞌax 
kummuk ꞌãktux putup, ꞌap ꞌãtak ꞌãpak putupꞌah, xixꞌ tut ꞌãpak putupꞌah, 
tuꞌ xuktux putupꞌah hu: “Puxiꞌ. Topa, ꞌãmax.” Kaxĩy. Tu Topa putuk ꞌohnãg 
putup, 3 tuꞌ nõy putup nõg putup, ꞌaꞌ yãy kix kux putupꞌah, tuꞌ nõy kupex 
putup, tu yãy yõg hãpkummuk mĩyꞌax putup xũy kuxyãp-tupꞌah, tuꞌ gãy 
putup, tu hãpxopmã max putup nõg putup, 4 tuꞌ gãy xop mõgãp-tup, puyĩy 
yãy xape xũygãꞌ, tuꞌ pa te hãmyũmmũg ꞌohnãg putup, tu yãy xexka peꞌpaxex 
putup, tuꞌ yãy pu hãpxop max xohix xak putup, pa Topa xak ꞌohnãg, 5 tu 
Kunnix kopa kuxa mãm xop putuk putup, pa yã ꞌap-tupꞌah, puyĩy Topa 
hãpxopmã max nõm kopah, yãꞌ kuxa kopah. ꞌÃpu nõm tikmũꞌũn pe mõg 
hok. 6 Nõm tikmũꞌũn kopaꞌ pip nõm teꞌ nõy yõg xuxyã xop hã mõꞌxahaꞌ, 
kokex putuk, tu ꞌũn mõgãhãꞌ, ha ꞌũn teꞌ peꞌ mõg, yã ꞌũn te hãmyok yũmmũg 
kutõgnãg, tuꞌ koit ꞌãpak pax, tu hãpxop kummuk mĩy pax, ꞌũp-tup pax 
hãpxop kummuk, tuꞌ peꞌ mõg. 7 Tu tikmũꞌũn xohix yõg hãmyũmmũg ꞌãpak, 
pa hãmyũmmũg xeꞌeꞌ ohnãg. 8 Hamũn, Yãn xix Yãm putuk. Hõmã nõm te 
Mõyyex putup nõg. Hã kaxĩy kama hõnhã nõm te hãmyũmmũg xeꞌep-tup 
nõg. Yã ꞌũp-tox kummuk, tuꞌ yõg putahat ꞌap Topa yõg putat xeꞌeꞌah. 9 Pa yã 
hãptox haꞌ mõg putupꞌah. Hãpxip ꞌĩhã tikmũꞌũn xohix teꞌ yũmmũg putup, 
nõm yõg hãmyũmmũg ꞌap xeꞌeꞌah. Hamũn, Yãn xix Yãm putuk.

ꞌÃpu hãmyũmmũg max
10 Pa xate yõg hãmyũmmũg ꞌãpak, tu yõg hãpxopmãꞌax pẽnãhãꞌ, tuꞌ yũmmũg 

yõg putahat, nõm ꞌãtep-tup, tuꞌ kuxa yũmꞌax yũmmũg. ꞌÃte nõm hãpxopmã 
kuxꞌah, ha xateꞌ pẽnãhãꞌ. ꞌÃte xohix putup pax, ha xateꞌ yũmmũg. ꞌÃte Topa yõg 
putat xak ꞌohnãg, ha xateꞌ yũmmũg. 11 Tikmũꞌũn tek kuteꞌex kummuk kõmẽn 
ꞌÃtikit tuꞌ xix kõmẽn ꞌIkõn tuꞌ xix kõmẽn Nixtat tuꞌ, yĩk xũy, ha xateꞌ yũmmũg. 
ꞌÃteꞌ kummuk hã tot, pa Topa teꞌ xũy nõãꞌ, ha tak mõg. 12 Tikmũꞌũn max tep-tup, 
nũy hãpxopmã max Yeyox Kunnix mũtik, yã Topa putuk, tu nõm xohix xexka teꞌ 
xũy hã tot putup, yã tikmũꞌũn nõy te nõm xohix xexka kuteꞌex kummuk putup. 
13 Yã kummuk xop kummuk nõynãꞌ mõg putup, xix Kunnix kopa kuxa mãm 
teꞌ koit xop kummuk nõynãꞌ mõg putup. Nõm teꞌ koit, ha tikmũꞌũn kuxa mãm 
koit kopah, ha nõm kuxa mãm yãy yõg koit kopa kamah. 14 Pa ꞌãmũn kaxĩyꞌah. 
ꞌÃpu nox xihip hãmyũmmũg kopah, yã xa nõm yũmmũgãhãꞌ. Yã ꞌãkuxa yũm, 
nõm kopah. Xateꞌ yũmmũg nõm te xaꞌ yũmmũgãhãꞌ. 15 Hõmã ꞌãmũn kakxop 
xix hõnhã ꞌĩhãꞌ yũmmũg Topa tappet xeꞌeꞌ. Topa tappet te xaꞌ yũmmũgãhãꞌ, 
Yeyox te ꞌãkuxa kummuk xit, nũy kaxa max mõꞌtat, ꞌũyãnãn tuꞌ, ĩhã ꞌãkuxa 
yũm Yeyox Kunnix kopah. 16 Topa te kaxꞌãmigãhã hãpxop xohix xexka Topa yõg 
tappet tuꞌ, yã Topa yõg hãmꞌãktux xohix xexkah. Topa yõg tappet teꞌ yũmmũgã 

max, tu tikmũꞌũn yõg hãpkummuk mĩyꞌax mãnõg, tu hãpxopmã kohe yoaꞌ, tu 
hãpxopmã yok yũmmũgãhãꞌ, 17 puyĩy Topa yõg tikmũꞌũn yãyhã tuꞌ kaꞌok, tu 
hãpxopmã max xohix yũmmũg, nũy hãpxopmã max xohix.

4  1 ꞌÃte xa hãmꞌãktux, ha Topa teꞌ xupak xix Yeyox Kunnix teꞌ. Yeyox Kunnix 
teꞌ kopit putup tikmũꞌũn xohix xexka yõg hãpxopmãꞌax, yã hi xop yõg 

hãpxopmãꞌax kopit putup xix xakix xop yõg, tuꞌ max mõꞌpot xixꞌ kummuk, ꞌĩhã 
putpuꞌ nũn putup Kunnix, yãꞌ xip yũmũg xuxyã Yeyox Kunnix, tuꞌ xat, yãy yõg 
tikmũꞌũn. 2 ꞌÃte xa hãmꞌãktux, ꞌãpu Topa hãmꞌãpak max ꞌãktux mõkuma mõg 
ꞌãmnĩy hãꞌ max ꞌĩhã xix ꞌãmnĩy hãꞌ kummuk ꞌĩhã kamah. ꞌÃpu hãpkummuk 
mĩyꞌax xop puꞌ yũmmũgã putat max. ꞌÃpu tikmũꞌũn tuꞌ kax, puyĩy hãpxopmã 
max. ꞌÃpu tikmũꞌũn yõg hãpxopmã max hip mõkumaꞌ mõg. ꞌÃpu tikmũꞌũn pu 
hãmyũmmũgã mõkuma mõg. 3 Hãpxip ꞌĩhã tikmũꞌũn te hãmyũmmũgã xeꞌe 
ꞌãpak putupꞌah, pap-tup, nũy hãpxop nõy ꞌãpax, tu notot xop xak putup punethok, 
ha ta notot xop teꞌ yũmmũgãp-tup hãpxop nõy nõm hãpxop xohix tikmũꞌũn tep-
tup, nũy xupax. 4 Tikmũꞌũn te hãmyũmmũg xeꞌe kux putup, nũy hãmꞌãktux hitop 
ꞌãpax. 5 Pa ꞌãmũn, ꞌãpu ꞌõg hãxopmã hitop mõꞌnĩy mõkuma mõg. ꞌÃpuꞌ kummuk 
hã tot. ꞌÃpu Topa hãmꞌãpak max ꞌãktux Yeyox yũmmũg ꞌohnãg xop puꞌ. ꞌÃpu ꞌõg 
hãpxopmã nõy xohix mĩy, tu mõktuꞌ kux. Yã Topa pu ꞌãhãm.

6  Ha tak xok putũmnãg. Hãpxip ꞌĩhãg mõg putup. 7 Topa puk hãm max, 
haꞌ kux. Putat kux ha tak xupep. ꞌŨgkuxa yũm kux ꞌohnãg. 8  Topa te ꞌãꞌ 
hõm putup ꞌũxut xop yõg hãpxop xeꞌẽgnãg pexkox tuꞌ, yã kuxa tupnãg 
hõm putup yũmũg xuxyã Yeyox Kunnix keppah. Yũmũg xuxyã Yeyox 
Kunnix te tikmũꞌũn yõg hãpxopmãꞌax kopit putup. Tute ꞌãꞌ hõm putup 
nõm hãptup, ꞌĩhãꞌ nũn, tuꞌ nõy xohix puꞌ popmãp-tup ꞌũkuxa tupnãg 
kamah, yã Yeyox Kunnix te putpuꞌ nũn putup pax xop puꞌ popmãp-tup.

Hã kaxĩy ꞌũgmũn
9 Ta Tĩmõn, ꞌãpu hãpxip ꞌohnãg ꞌĩhã nũꞌ. 10 Hamũn, Nep te hãmxexka 

yõg hãpxop max putup pax, huk nĩm, tu taꞌ mõg kõmẽn Texanõn tuꞌ. Ha 
taꞌ mõg Kenexẽn kama hãpxexka Ganax tuꞌ, ha taꞌ mõg Tit hãpxexka 
Namãy tuꞌ. 11 Ta Nok puxehnãg xip ꞌũgmũtik. Mõy, Mãꞌak xak, nũy nũnnãꞌ, 
pu tu hãm ꞌũgmũtik. ꞌŨhãm max. 12  Ta ꞌãte Tikik mõꞌkutnãhã kõmẽn ꞌEp 
tuꞌ. 13  ꞌÃnũn, nũy paxnũꞌ yõg kayak. ꞌÃte nõm nĩm hãpxexka Tonot tuꞌ Kap 
pet tuꞌ. ꞌÃpu tappetxax paxnũ kama xix tappet nõy.

14 Ha ta ꞌAnexãn tek kummukgã xexkaꞌ, yã pipkup hãꞌ hãm ꞌAnexãn. 
Yũmũg xuxyã Yeyox te ꞌũyõg hãpkummuk mĩyꞌax yãnãn putup. 15 Paxip 
tik tu nõꞌõm. Tute yũmũ yõg hãmꞌãktux mũtik yãy kix pax.

16 Ha ta hõmã gohet yõg tik pa te hãmyũmmũg te yõg hãpxopmãꞌax 
kopit hãmãxap, ꞌĩhã tikmũꞌũn pip ꞌohnãg ꞌũgmũtik. ꞌÃte-tupꞌah, puyĩy Topa 
nõm tikmũꞌũn yõg kummuk mĩyꞌax yãnãn. 17 Pa yũmũg xuxyã Yeyox xip 
ꞌũgmũtik, tuk kaꞌogãhãꞌ, ꞌũyĩy Topa yõg hãmꞌãpak max xohix ꞌãktux, puyĩy 
puknõg xop hãmꞌãpak max ꞌãpax. Yã yũmũg xuxyã Yeyox tek xut hãmgãy 

yĩkox kopa putuk. 18  Yũmũg xuxyã Yeyox tek xut putup hãpkummuk xohix 
kopah kamah, tuk mõgãp-tup pexkox tuꞌ. Yã ꞌõnte yũmũg xuxyã Yeyox teꞌ 
xat putup yãy yõg tikmũꞌũn. Yãꞌ max xeꞌẽgnãg mõkumaꞌ mõg. Hamũn.

ꞌÃtep-tup, pu Topa nox xihip ꞌãxop mũtik
19 ꞌÃpu Pinixit pu hãmꞌãktux xix ꞌAk pu xix ꞌÕnẽxip xuxyã xop puꞌ. ꞌÃte 

nõm xaxok ꞌohnãg. 20 Ha ta ꞌEnax nox xip kõmẽn Konĩn tuꞌ. Ha ta ꞌãte Tonop 
piꞌ komẽn Mĩnet tuꞌ. Yãꞌ pakut. 21 Ta ꞌãpu nũꞌ mõgꞌãgmũg ꞌãxix hãmmũmũꞌ. 
Ta ꞌEop te xaꞌ hãmꞌãktux xix Pononẽn teꞌ, xix Nĩn teꞌ xix Kanap teꞌ xix 
Kunnix kopa kuxa mãm xop xohix xexka te hãmꞌãktux, ꞌãxop xaxok ꞌohnãg.

22 ꞌÃtep-tup, pu Topa nox xihip ꞌãkoxuk mũtik. ꞌÃtep-tup, pu Topa xa hãmmaxnãꞌ.
Tu ta tuꞌ kux. 

1  1 ꞌŨgmũn Paot. ꞌÃte xaꞌ kaxꞌãmi nũhũꞌ tappet. ꞌÃte hãpxopmã max Topa 
puꞌ. Yeyox Kunnix te mõgkutnãhã ꞌũgmũn. Topa tek yãy kutnãhã ꞌũgmũn 

tikmũꞌũn kopah, tu mõgkutnãhãꞌ, ꞌũyĩy Topa yõg tikmũꞌũn hãg teheꞌ, puyĩy 
tuꞌ kuxa mãm kaꞌok nõy nã mõg. Topa yõg hãmyũmmũg xeꞌeꞌ. 2 Topa yõg 
putat max kopa tikmũꞌũn te hiꞌax kux ꞌohnãg hip. Topa teꞌ koit ꞌohnãg. Hõmã 
tute hãmꞌãktux xex, ꞌĩhã hãm xexka xipꞌah. Tute hãmꞌãktux, hiꞌax kux ꞌohnãg 
hõm putup, yã tikmũꞌũn hĩnnãp-tup, puyĩy hi mõkumaꞌmõg, haꞌ kux ꞌohnãg. 
3 Hãpxip ꞌĩhã Topa te ꞌã yãy yõg hãmꞌãpak maxꞌax ꞌãktux nõ ꞌãmnĩy xeꞌe ꞌĩhã. 
Tute ꞌãꞌ hõm yãy yõg hãmꞌãpak maxꞌax, ꞌũyĩy tikmũꞌũn pu nõm ꞌãktux. Topa teꞌ 
xat. Yã Topa te tikmũꞌũn kuxa kummuk xit, nũy kuxa max mõꞌtat, ꞌũyãnãn tuꞌ.

4 ꞌÃte xaꞌ kaxꞌãmiꞌ, yã Tit puꞌ ꞌũgkutok pit putuk Topa yõg putat max 
kopah. Pu yã yũmũg ꞌÃtak Topa xa hãmmaxnãꞌ, xayĩy ꞌãkuxa yũm.

Tit te hãpxopmã max hãpxexka Kenet tuꞌ
5 ꞌÃte ꞌãxix hãpxexka Kenet tuꞌ, xayĩy hãpxopmã max, yã ꞌãte nõm 

kuxyã ꞌohnãg, xayĩy yĩmõgãtux tihik, nõm te Kunnix kopa kuxa mãm xop 
pẽnã max kõmẽn xohix tuꞌ. ꞌÃteꞌ xa nõm ꞌãktux. 6  ꞌŨmax, pu tik te Kunnix 
kopa kuxa mãm xop pẽnã max xop te hãpkummuk mĩy ꞌohnãg, ha 
yãpxehnãg ꞌũxetut, yãꞌ xetut nĩm ꞌohnãg, hak-tok xohix kuxa mãm Yeyox 
kopah, tuk-tok gãy ꞌohnãg, tuꞌ tak ꞌãpak, xiꞌ tut ꞌãpak.

7 Kunnix kopa kuxa mãm xop yõg pẽnãꞌax xop yõg xatꞌax te Topa pu hãpxopmã 
max kamah. ꞌŨmax, pu hãpkummuk mĩy ꞌohnãg, tu yãy xexka peꞌpaxex ꞌohnãg, 
tuꞌ gãy mõꞌkaꞌok ꞌohnãg, tu paptux ꞌohnãg, tuꞌ gãy ꞌohnãg, tu hãpxop putup xũy 
ꞌohnãg. 8 ꞌŨmax, pu nõm puknõg xop pu hãpxõn pax, tu hãpxopmã max putup pax, 
tup-tox max, tu hãm yok mĩy, tuꞌ max Topa puꞌ, tuꞌ kuxa max. 9 ꞌŨmax, puꞌ kuxa 
mãm kaꞌok hãmyũmmũg xeꞌe kopah, tute nõm yũmmũg hõmã. Hã kaxĩy tute 
tikmũꞌũn pu hãmyũmmũg xeꞌe yũmmũgãp-tup, tu tikmũꞌũn hã tuꞌ tep-tup, tu 
hãmyũmmũg xeꞌe putup nõg xop mũtik hãmꞌãktux max putup, puyĩy kuxa mãm.

10 Hamũn, tikmũꞌũn punethok te Topap-tup nõg, tuꞌ nõy mõgãhã koitꞌax hã, yã 
hãmꞌãktux hitop hã, yã Kunnix kopa kuxa mãm xop mõgãhã koitꞌax hã. Hõmã 

nõm teꞌ koit pax xop te Yoneo xop nĩm, tu hõnhãꞌ pip Kunnix kopa kuxa mãm 
xop kopah. Yã nõm punethok te tikmũꞌũn mõgãhã koitꞌax hã. 11 ꞌŨmax, xayĩy 
nõm hãmꞌãktux kummuk kuxyãꞌ. Hamũn, nõm te tikmũꞌũn pu hãpxop kummuk 
yũmmũgãhãꞌ, nũy tayũmak pop pax, tu xuxyã xop xohix koxyõy. 12 Hamũn, hõmã 
hãpxexka Kenet yõg tik te hãmyũmmũg, tu hãmꞌãktux, hu: “Hãpxexka Kenet yõg 
xop teꞌ koit pax, tu xokxop gãy mũn putuk, tuꞌ tuknõgnãg pax, tuꞌ xit pax.” Kaxĩy. 
13 Hamũn. ꞌÃp koitꞌah. ꞌÃpu hãmꞌãktux, hu: “Kaxĩy hok!” kaxĩy, puyĩy tikmũꞌũn 
kuxa mãm kaꞌok, 14 puyĩy tikmũꞌũn Yoneo xop yõg hãmãktux hitop ꞌãpak hok, 
puyĩy ꞌãpak hok tik yõg xatꞌax, yã nõm tik kummuk te hãpxeꞌe yũmmũg ꞌohnãg. 
15 ꞌŨmax xop puꞌ max hãpxop xohix, paꞌ kummuk xop puꞌ kummuk hãpxop xohix, 
yãꞌ kuxa mãm ꞌohnãg xop puꞌ kummuk. Hamũn, ꞌũp-tox kummuk, tuꞌ kuxa 
kummuk. 16 Nõm te hãmꞌãktux, Topa yũmmũg, pa hãpxopmã kummuk. Tikmũꞌũn 
teꞌ pẽnãhã ꞌũyõg hãpkummuk mĩyꞌax, tuꞌ yũmmũg nõm te Topa yũmmũg ꞌohnãg. 
Yã Topa puꞌ kummuk, tuꞌ yĩpkox pip ꞌohnãg, tu hãpxopmã max xohix puꞌ kummuk.

Hãmyũmmũg xeꞌeꞌ

2  1 Pa ꞌãpu tikmũꞌũn puꞌ yũmmũgã hãpxopmãꞌax max, yã hãmyũmmũg xeꞌe. 
2 ꞌÃpu yũmmũgãꞌ, puyĩy tik kutut xop tu paptux hok, nũy putox max, nũy 

gãynãm hok, nũy kuxa mãm kaꞌok pax, nũy nõy putup pax, nũy Topa yõg putat 
xak hok. 3 ꞌÃpu ꞌũn kutut xop pu hãmꞌãktux, puyĩy hãpxopmã max Topa te nõm 
putup, nũy xũmãhĩy hok, nũy paptux hok, nũy tikmũꞌũn pu hãmyũmmũgã 
max, 4 yã ꞌũhex tuk tup xop pu hãmyũmmũgãhãꞌ, puyĩy yãy yĩpxox putup 
pax xik-tok putup pax, 5 nũy putox max, nũy hãpxopmã max Topa te nõm 
putup pax, nũy tu hãm max ꞌũxuxyã xop puꞌ, nũy yãy yĩpxox ꞌãpax. Hã kaxĩy 
tikmũꞌũn te Topa yõg putat yõg hãmꞌãktux ꞌãktux kummuk putupꞌah.

6  Hã kaxĩy kamah, ꞌãpu ꞌũpit tuk tup xop pu hãmꞌãktux, puyĩy tup-tox 
max. 7 Xix ꞌãmũn, ꞌãpu hãpxopmã max xohix, puyĩy tikmũꞌũn pẽnãꞌ, tu 
kamaꞌ mĩy putup. ꞌÃpu tikmũꞌũn pu hãmyũmmũgã hitop hok, yã kutex 
hok. 8  ꞌÃpu hãmꞌãktux yok, puyĩy tikmũꞌũn hãmꞌãktux kummuk hã kutex 
ꞌohnãg. Paxpu kuteꞌex, puxix yãyhãhup, tuꞌ yẽy.

9 ꞌŨhok hãmꞌax xop, ꞌãpu ꞌãxuxyã ꞌãpax, nũy hãpxopmã max xohix, 
puyĩy ꞌãxuxyã nõm putup. ꞌÃpu hãmꞌãktux hãꞌ nõy yãnãn hok. 10 ꞌŨmax, 
pu hok hãmꞌax xop xatꞌax xop yõg hãpxop hã tu xupxet hok, pa xatꞌax 
xop puꞌ max mõkumaꞌ mõg. Pu yã nõm tuꞌ pip kaꞌok mõkumaꞌ mõg. Hã 
kaxĩy tikmũꞌũn te Topa yõg hãmꞌãpak maxꞌax ꞌãktux max putup. Topa te 
yũmũg kuxa kummuk xit, nũy kuxa max mõꞌtat, ꞌũyãnãn tuꞌ.

11 Topa te hok hãpxopmã max tikmũꞌũn puꞌ, nũy tikmũꞌũn xohix kuxa 
kummuk xit, nũy kuxa max mõꞌtat, ꞌũyãnãn tuꞌ. Tutep-tup. 12  Topa te hok 
hãpxopmã max yũmũꞌãꞌ. ꞌÃpu yũmũ Kunnix kopa kuxa mãm xop kũnãpa xop 
hãpxopmã putuk hok. ꞌÃpu yũmũ hãm xexka yõg hãpxop xohix xak pax hok. 
Pa ꞌãpu yũmũ yãy yõg putupꞌax kummuk mõꞌnĩy, nũy hãm yok mĩy, nũy Topa 
putuk, ꞌĩhã yũmũg pip nũnte hãm xexka tuꞌ, 13 tu yũmũꞌãteꞌ hip, yã Topa max 

xeꞌẽnãg hip, xix yũmũg xuxyã Yeyox Kunnix hip. Tute yũmũg kuxa kummuk 
xit, nũy kuxa max mõꞌtat, ꞌũyãnãn tuꞌ. 14 Yeyox xok, ꞌũyĩy yũmũ ꞌãtiꞌ. Yeyox 
xok, nũy yũmũg kuxa kummuk xit, nũy kuxa max mõꞌtat, ꞌũyãnãn tuꞌ, nũy 
yũmũg kuxa pix, pũy yũmũg pop, yã ꞌũyõg tikmũꞌũn yã nõm teꞌ max mĩy.

15 Tit, ꞌãpu tikmũꞌũn pu nũ hãpxop yũmmũgãꞌ. ꞌÃpu tikmũꞌũn tuꞌ xax, 
pu nõm mĩy. ꞌÃpu xat ꞌũyĩpkox pip hok xop. Yã Topa te ꞌãxexka mĩy. ꞌŨtux 
hok, pu tikmũꞌũn yĩpkox pip hok.

Hãpxopmã max Kunnix tep-tup

3  1 ꞌÃpu tikmũꞌũn pu hãmꞌãktux, pu gohet yõg xatꞌax ꞌãpax, nũy yõg xatꞌax 
mĩy, nũy hãpxopmã max xohix. 2 ꞌÃpu tikmũꞌũn pu hãmꞌãktux, pu 

tikmũꞌũn ꞌãktux kummuk hok, pu yãy kix hok, pa tikmũꞌũn hã tu tehet, yã 
tikmũꞌũn xohix xexka puꞌ max. 3 Hamũn, hõmã yũmũg hitop, tu yũmũg yĩpkox 
ꞌohnãg, tu putat max xak, tu yũmũ yõg putupꞌax kummuk te yũmũg papuk pax, 
tu yũmũp-tox kummuk, tu yũmũg yĩpkumĩy, ha tikmũꞌũn te yũmũg putup nõg, 
ha yũmũꞌãte tikmũꞌũn putup nõg. 4 Pa hãpxip ꞌĩhã yũmũꞌãteꞌ yũmmũg hãpxop 
max Topa yõg, yã Topa te yũmũg putup pax, tu yũmũg hã tu teheꞌ, 5 tu yũmũg 
kuxa kummuk xit, nũy yũmũg kuxa max mõꞌtat, ꞌũyãnãn tuꞌ. ꞌOk yũmũꞌãte 
hãmyok mĩy, yĩy ta Topa te yũmũg kuxa kummuk tupmãhã? ꞌÃmhok. Pa 
Topa te yũmũg pẽnãhãꞌ, tu yũmũg kuxa kaꞌ. Tute yũmũg kuxa tupmãhãꞌ, ꞌũyĩy 
yũmũg kuxa tu max, yã hãpxop xohix ꞌũtup, yã Topa Koxuk hãꞌ mĩy. 6 Topa 
te Topa Koxuk hã yũmũg mõgkukohoꞌ, ꞌĩhã yũmũg kuxa mãm Yeyox Kunnix 
kopah. Yeyox te yũmũg kuxa kummuk xit, nũy kuxa max mõꞌtat, ꞌũyãnãn tuꞌ, 
7 ꞌũyĩy yũmũg kuxa tuꞌ max. Topa teꞌ hok mĩy, tu yũmũꞌãꞌ hõm hiꞌax kux ꞌohnãg. 
Yã yũmũꞌãte nõm hip, yã yũmũg hi xeꞌẽgnãg mõkumak mõg, haꞌ kux ꞌohnãg.

8 Yã hamũn. ꞌÃtep-tup, xayĩy ꞌũ yũmmũgãꞌ xeꞌeꞌ nũ hãpxop xohix, puyĩy 
Topa kopa kuxa mãm xop hãpxopmã max xohix, yãꞌ max xeꞌe tikmũꞌũn puꞌ. 
9 Pa ꞌãpu ꞌãpak hok hãmyũmmũg hitop, xix mõnãyxop hittap ꞌãxetꞌax ꞌãktux 
hitop, xix yãy mãnõgꞌax, xix Mõyyex yõg xatꞌax ꞌãktux hitop. Yãꞌ xohix te 
hãmmaxnã ꞌohnãg. Yãꞌ maxꞌah. 10 ꞌŨtux hok, pu yãy kix hok yãy kix pax xop. 
ꞌŨtux hok, tu xeꞌ tux hok, paꞌ yĩpkox pipꞌah. ꞌÃpu nõm tik nĩm. 11 Yũmũꞌãteꞌ 
yũmmũg, yã nõm tik koheꞌ, yãꞌ kuxa kummuk, tu yãy xũygãp-tup.

Puyã Topa xa hãmmaxnãꞌ
12  ꞌÃte mõꞌpok putup ꞌAhat pe Tikik. ꞌÕnte xupep, ꞌĩhã nũꞌ kõmẽn Nĩkop 

tuꞌ. Noxk xipꞌax ꞌõnte mõꞌãgmũg ꞌãxix hã. 13 ꞌÃpu nõ ꞌãtehet Yẽn, nõm te 
xatꞌax yũmmũg, xix ꞌApot nõ ꞌãtehet, pu mõg, pu hãpkumep. 14 ꞌŨmax, puꞌ 
xohix hãpxopmã max, pu nõ ꞌãtehet ꞌũhok xop, puyĩy xohix hãpxop popmãꞌ.

15 Yã ꞌũxohix nũnte te xa hãmꞌãktux hu: “Ãneo.” Kaxĩy. ꞌÃpu, ꞌãneo 
ꞌãktux nõm te yũmũg putup pax Topa yõg putat max kopah. Pu yã Yeyox 
xa hãmmaxnãꞌ.

Tu ta tuꞌ kux. 

TIT 2 ,  3

1 ꞌŨgmũn Paot, ꞌũkxip kanet kopah, Yeyox Kunnix pu ꞌãte hãpxopmãhãꞌ, tu 
kanet kopak xip, ha yũmũg xape Tĩmõn tek mũtik tihiꞌ, yĩk mũꞌãte xa kaxꞌãmiꞌ, 
Pinẽm, yãk mũg mũtik hãpxopmãhãꞌ, 2 ha ꞌkuxa mãm kaꞌok xop pu kaxꞌãmi 
kamah, nõm te yãy tu nũꞌnãhã ꞌãpet tuꞌ, hak mũꞌãte kamah nũ mĩy tappet, 
yũmũg xape hex ꞌApit puꞌ mĩy, xix ꞌAkip puꞌ mĩy, yã yũmũg mũtik hãm kamah.

3 Pũyã yũmũg Tak Topa xa hãmmaxnãꞌ, xix ꞌãkuxa mãmmãꞌ. Pũyã 
yũmũg xuxyã Yeyox Kunnix xa hãmmaxnãꞌ.

Pinẽm teꞌ xape xohix putup pax
4 Pinẽm, xatek mũn hãk xape xeꞌeꞌ, yĩy ꞌãte Topa pu hãmꞌãktux pax, tu 

ꞌãpekpaxex, tu Topa pu hãmꞌãktux, hu: ꞌÃmax Topah! Kaxĩy. 5 ꞌÃte hãmꞌãktux 
tap, hu: Xate Topa yõg tikmũꞌũn xohix putup pax, ha tikmũꞌũn teꞌ yũmmũg, 
tuꞌ xuktux, ha ꞌãteꞌ xupak, tu ꞌãkuxa yũm kaꞌokꞌax yũmmũg, ha ꞌyũm kaꞌok 
yũmũg xuxyã Yeyox kopah. 6 Topa te yũmũꞌã hãmmaxnãhãꞌ, tu Kunnix 
hã hãmmaxnãhãꞌ, yĩy ꞌãte Topa tuꞌ xak, puyĩy yũmũꞌã yũmmũgãꞌ, ꞌũyĩy 
hãmyũmmũg, nũy yũmũg kuxa mãm kaꞌok yũmmũg, yã yũmũg kuxap-xet 
Kunnix kuxa mũtik hah. 7 Xatek mũn hã ꞌãxapeꞌ, tuk mũn putup pax, tuk kuxa 
hittupmãhãꞌ, ha mõgnĩynãm. Yã xate Topa yõg tikmũꞌũn kuxa xohix kaꞌogãhãꞌ.

Paot te Pinẽm tuꞌ xak, pu ꞌOnẽy mõꞌnĩynãm
8  Yĩy ꞌãte xaꞌ xatꞌax, ꞌãhã ꞌãtaknõy hah, xa hãpxopmã max. 9 Pa ꞌãte ꞌãp-

tup pax xexkaꞌ, hu xa tuꞌ xak puxehnãg, yãk mũn Paot, tu Yeyox Kunnix 
pu hãpxopmãhãꞌ, huk xip kanet kopah Yeyox ꞌãktux tuꞌ, pa ꞌãte ꞌãxat ꞌap 
putupꞌah. 10 Hu xa tuꞌ xak, ꞌOnẽy pupiꞌ xak, hak kutok putuk. ꞌÃte nõ 
mõgãhã Topa yõg putat hã, yĩy ꞌãhak-tok, ha kanet kopak xip ꞌĩhãk mũn 
ꞌOnẽy hãꞌ tak, tu hãmyũmmũgãhãꞌ. 11 Hõmã ꞌOnẽy hãm kummuk ꞌãmũn 
puꞌ, paꞌ hãm max ꞌũgmũn puꞌ, xix ꞌãmũn pu hãm maxp-tup nõmhã.

12 Yĩy mõꞌkutnãhã ꞌãha putpuꞌ, ꞌĩhãk kuxa teꞌ xak. 13 ꞌA ꞌãte mõꞌkutnãp-tupꞌah, 
pãyã tu xip kaꞌok nũnte, hu mõgnĩynĩynãm, ꞌĩhãk xip kanet kopah hãmꞌãpak 
maxꞌax ꞌãktux tuk xip, pu ꞌOnẽy ꞌã miy pupi nõ tuk tehet, 14 pãyã ꞌãte yãy puꞌ 

PAOT TE PINẼM 
PU KAXꞌÃMIꞌ

mĩy putupꞌah, tup-tup, xate ꞌã hãmꞌãktux, hu: “Yãꞌ max, ꞌOnẽy xihip ꞌãmũtik, 
nũy ꞌãhã ꞌãtehet,” kaxĩy. Yĩy ꞌãte mõꞌkutnãhã ꞌãha, xayĩyꞌ tux hok pu putpu nũꞌ.

15 Pe ꞌOnẽy te xa hãptox haꞌ xip, nũy hõnhã tuꞌ xip kaꞌok ꞌãmũtik. 
16 Hõmãꞌ hãm putupꞌah, tu ꞌõg kãmãnat, tuꞌ hok hãꞌ hãm, pa hõnhã ꞌãmũn 
hãꞌ xape, ꞌãtaknõy putuk, tu Kunnix hã ꞌãxapeꞌ, ha yũmũꞌãtep-tup pax, 
ꞌãmũn xik mũn, yã yũmũꞌã hãꞌ xape xeꞌeꞌ.

17 Xate ꞌãhã ꞌãxape, ꞌĩhã ꞌOnẽy xãnãꞌ, pu ꞌãpet tu mõꞌxip, xatek mũn xãnãꞌax 
putuk. 18 Ha hãpxop ꞌũm xaꞌ xupxet, kopxix tu pago. 19 Nũnte ꞌãte kaxꞌãmi tappet 
tuꞌ, hu: ꞌŨgmũn yã Paot, tu ꞌOnẽy pupi pagop-tup. Kaxĩy. Hõmã ꞌãte xa hãmꞌãpak 
maxꞌax ꞌãktux, tu yã Kunnix ꞌãktux, ha ꞌãkuxa yũm kaꞌok, ha Kunnix te ꞌãkuxa 
hĩnnã xeꞌeꞌ, ꞌãte xaꞌ xuktux hah, yĩy xatek tu ꞌã tu yãy xitꞌax hã ta nemẽn, pãyã ꞌa 
ꞌãte xaꞌ xuktux putupꞌah. 20 ꞌŨkxape: ꞌÃpu ꞌũgmũn pupi ꞌOnẽy putup pax, yũmũg 
xuxyã pupip-tup pax, nũy ꞌũgkuxa ꞌũm hittupmãꞌ, nũy ꞌãmũn te ꞌãhãꞌ taknõy.

21 ꞌÃte xa kaxꞌãmiꞌ, ꞌĩhãk kuxa yũm kaꞌok xaꞌ, tu hãmyũmmũg. Yã xate 
hãpxopmãp-tup mãynãg, nũy ꞌOnẽy hã ꞌãxape xeꞌeꞌ. 22  ꞌÃxop te Topa pu 
hãmꞌãktux, tu tuꞌ xak, pu ꞌãhak mõgãꞌ, ha ꞌãteꞌ hip, pu Topa xe mõgkutnãꞌ, 
yĩy ꞌãte ꞌãpet tu mõꞌxip putup.

Tuk-nãy tu ꞌãneo
23 ꞌEpap te ꞌãneo, yã kanet kopaꞌ xip ꞌũgmũtik. Yeyox Kunnix puꞌ hãm, 

hu kanet kopaꞌ xip. 24 Xix Mãꞌak, xix ꞌAnixtah, xix Nep, xix Nok te ꞌaneo. 
Yãꞌ xohix tek mũtik hãm.

25 Pũyã yũmũg xuxyã Yeyox Kunnix xa hãmmaxnãꞌ. Tu ta tuꞌ kux. 

PINẼM

Topak-tok

1  1 Hõmã hãmyãxatamuk xohix hã Topa te hãmꞌãktux pax, tu hãmꞌãktux 
punethok Yoneo xop yõg mõnãyxop puꞌ, ha tik xop te Topa pupi hãmꞌãktux, 

nũy mõnãyxop puꞌ xuktux, 2 pa Topak-tok te yãy Tak pupi hãmꞌãktux nõmhã, tu 
yũmũꞌãꞌ xuktux. Nõꞌõm te Topa yũmũg Tak mũtik hãm xexka xop xohix mĩy, ha 
Topa tek-tok yãykutnãhãꞌ, pu hãm xexka yõg hãpxop xohix pop, xix pexkox yõg 
hãpxop xohix pop kamah, 3 yãk-tok max, tu Topa max xeꞌẽgnãg putuk, tu yã 
Topa xeꞌẽgnãg kamah. ꞌŨyĩyꞌax kaꞌok, hu hãm xexka xop xohix xat, xix pexkox 
xop xohix xat, pu tu pip kaꞌok, ha mãyõn xop mãm kaꞌok, xix kõnãg xexka xup 
kaꞌok kamah, ha tikmũꞌũn kuxa kummuk tupmãhãꞌ, tuꞌ tupmã kux, ꞌĩhã pexkox 
haꞌ mõg, tu Topa xexka xeꞌẽgnãg yĩm xeꞌe hãꞌ yũm.

Topak-tok xix pexkox yõg nũꞌpok xop
4 Pexkox yõg nũꞌpok xop xexkak-tõgnãg, ha Topak-tok xexka xeꞌẽgnãg, 

yĩy Topa te nũꞌpok xop ꞌãxetꞌax kaꞌok mĩy, tuk-tok ꞌãxetꞌax mĩy max 
xeꞌẽgnãg. 5 ꞌAp ta nũꞌpok xop pu hãmꞌãktuxꞌah, nũy yã nõm xop yãy kutok 
ꞌãktux hok, pa yãy kutok pu hãmꞌãktux, hu:

“ꞌÃmũn yã ꞌũgkutok.
Hõnhã ꞌãte ꞌãmũn yãk kutok ꞌãktux,” Kaxĩy.

Tu xe hãmꞌãktux, hu:
“ꞌŨgmũn yã ꞌõg ꞌÃtak.
Yã ꞌãmũn yãk kutok,” kaxĩy.

Tuk-tok puꞌ xuktux. 6 Tuk-tok puxet nũꞌkutnãhã hãhãm tuꞌ, haꞌ xip ta tuꞌ, ha:
“Pũyã pexkox yõg nũꞌpok xop xohix kuxaꞌ yẽy ꞌãkeppah,
nũy tu nũktettex,” kaxĩy.

7 Pa nũꞌpok xop ꞌãktux, hu:
“Pũyã tu hãm mõꞌkaꞌok, kuxap putuk,
pũyã nõm kãmãnat xop yã kaꞌok,
tu ꞌãmuuh putuk kamah,” kaxĩy.

8  Tu yãy kutok pu hãmꞌãktux, hu:
“Topah, xateꞌ xat mõ kuma ꞌãmõg, tuꞌ xat kux ꞌohnãg,

ꞌEMEO XOP YÕG TAPPET

tu ꞌõg tikmũꞌũn xat max, nũy tu hãmyok mĩy.
 9 Xate hãmyok mĩyꞌax putup pax, xix hãpkohe mĩyꞌax putup nõg,

yĩy ꞌõgnũ Topa te xa yãykutnãhãꞌ, xa tikmũꞌũn hã ꞌãxexkaꞌ,
nũy ꞌãkuxa hittup xexkaꞌ, ha ꞌãxapek-tõgnãg xop,” kaxĩy.

10 Tu xe yãy kutok pu hãmꞌãktux, hu:
“Hõmã ꞌãmũn te mãxap, tu hãm xexka xohix mĩy,
yãy yĩm hã pexkox mĩy, tu hãpxop xohix mĩy.

 11 Ha pexkox te yãy xaxogãp-tup, tuꞌ nõg,
xix hãhãm te yãyxaxogãp-tup, tuꞌ nõg,
pa ta tu ꞌãxip kaꞌok,
ha hãmyãxatamuk xohix punethok nõg, puxix pexkox xix hãhãm kutut,
tuꞌ nõg putup, tu topixxax kutut putuk nõg,

 12 ha tikmũꞌũn te topixxax kutut xut,
nũy nõ tup hãꞌ yãnãn, nũy tu mõꞌtat,
ha kaxĩy xate pexkox xut putup, xix hãm xut putup,
nũy nõ nõy yãnãn tup mĩy,
pa ꞌãxip kaꞌok, tu kutut ꞌohnãg,” kaxĩy.

13  Ha Topa te pexkox yõg nũꞌpok xop xãnã ꞌõhnãg, pu yũhũm, pa yãy 
kutok xãnãhãꞌ, hu:

“Yũhũm ꞌũgyĩp xeꞌe hã, ꞌãte nõm kummuk xop nõãꞌ,
yĩy hip, ꞌãte nõm kummuk xop nõãꞌ,
tu nõm xop xa tuꞌ gãy xop nõãꞌ, tuꞌ kummugãp-tup ꞌũyãnãn tuꞌ,
ha ta xateꞌ hip, puyĩꞌ xohix yĩpkox piꞌ ꞌãxatꞌax tuꞌ,” kaxĩy.

14 Tep te xĩy pexkox yõg nũꞌpok xop? Yãꞌ koxuk xeꞌe xop, tu Topa pu 
hãpxopmãhãꞌ, ha nũꞌpok, nũy yãy yõg tikmũꞌũn mõꞌnĩynãm, puyĩꞌ mõg, 
hu mõxakux pexkox tuꞌ.

Topa te tikmũꞌũn kuxa kummuk xit

2  1 ꞌÃpu yũmũg yĩpkox pip, hãmꞌãpak maxꞌax pu yũmũg yĩpkox pip, ꞌũyĩy 
hãpxopmã kummuk hok. 2 Pexkox yõg nũꞌpok xop te hãmꞌãktux, tu 

hãpxeꞌe ꞌãktux, ha Topa teꞌ yĩpkox hok xop pu hãpkummugãhãꞌ, 3 Tu yũmũg 
kuxa kummuk xitꞌax, tu yũmũꞌã hãmmax xeꞌẽgnãg nãꞌax, pa yũmũg yĩpkox hok, 
puxix Topa yũmũꞌã hãpkummugã xexkaꞌ, yũmũꞌãte Yeyox yõg hãmꞌãktux putup 
nõg hah. Haꞌ xuktux hãmãxap, ha hãmꞌãpak xop teꞌ yĩkopit, tu hãpxeꞌe ꞌãktux, 
4 ha Topa te hãpxeꞌe ꞌãktux kamah, hu hãpxopmã kaꞌok xeꞌẽgnãg, yã hãpxopmã 
xeꞌẽgnãg punethok, pu tikmũꞌũn pẽnã, nũy kuxaꞌ yẽy, yã tikmũꞌũn te nõm mĩy 
hok. Ha Topa Koxuk tep-tup pax, hu tikmũꞌũn kaꞌogãhãꞌ, pu hãpxopmã kaꞌok.

Yeyox Kunnix teꞌ kuxa kummuk xit
5 Ha Topa te pexkox yõg nũꞌpok xop yĩmõgatux ꞌohnãg, pu pexkox tu 

ꞌũyõg tikmũꞌũn xat. ꞌÃmhok. Pãyã yãy kutok Yeyox yãykutnãhã pu tu xat. 
6  Ha Topa yõg tappet te:

ꞌEMEO 1 ,  2

“Tikmũꞌũn yãk-tõgnãg, pãyã Topa te nõm hãmpeꞌpaxex, nũy ꞌũxutigãꞌ.
 7 Ha hõnhã tikmũꞌũn kutõgnãg, ha pexkox yõg nũꞌpok xop xexkaꞌ,

pa Topa te tikmũꞌũn xexkãnãhãꞌ, pu tu xat,
 8 Tuꞌ kaꞌogãhãꞌ, pu tu hep xop xohix xat,” kaxĩy.

Hamũn. Tappet teꞌ hep xop xohix xatꞌax ꞌãktux, ꞌa yũmũꞌãteꞌ pẽnãꞌah 
nõmhã, ꞌap tikmũꞌũn teꞌ hep xop xohix xat pẽnãꞌah. 9 Pãyã yũmũg kuxa te 
Yeyox pẽnãhãꞌ, yã hãpxip kutõgnãg ꞌĩhãk-tõgnãg, Topa tep-tup hak-tõgnãg, ha 
nũꞌpok xop xexkaꞌ, pa Yeyox xok, tuꞌ hep xop xohix pupiꞌ xok, pu Topa yũmũꞌã 
hãmmaxnãꞌ, huꞌ xexkãnã xeꞌẽgnãg nõmhã, ꞌũxok hah xexkãnãhãꞌ. 10 Topa te 
hãpxop xohix mĩy, ꞌũp-tup tuꞌ mĩy, tuk-tok xop putup, puyĩy tu max xeꞌẽgnãg, 
nũy Topa putuk tu max xeꞌẽgnãg. Yĩy Yeyox xũy, pu Topaꞌ xũyꞌax hã Yeyox 
yõg hãpxopmãꞌax kuxyãꞌ. Yã Yeyox te Topa yõg putat hã yũmũg mõgãhãꞌ.

11 Tu tikmũꞌũn kuxa kummuk tupmãhãꞌ, ha nõm xop te Topa hãꞌ Tak, yã 
Topa teꞌ kuxa mãm kaꞌok xop hã ꞌÃtak, yĩy Yeyox yãy xape xop ꞌãktux, ꞌap 
xape tu yãyhãhupꞌah. 12  Yĩy tappet te Yeyox yõg hãmꞌãktuxꞌax ꞌãktux, hu:

“Topah, ꞌãtek xape xop pu ꞌãmũn ꞌãktux putup,
tu ꞌõg hãpxopmãꞌax kaꞌok ꞌãktux putup,
tu xa kutex putup, nũy Topa hãmꞌãktux max,
puyĩy tikmũꞌũn xohix yãykotĩnnãnãꞌ pip,” kaxĩy.

13  Ha tappet te xe:
“Topah, ꞌũgkuxa yũm kaꞌok ꞌãmũn kopah,” kaxĩy.
Tu xe:

“Nũntek xip, ꞌũgkutok xop tek mũtik pip,
Topa te ꞌũgkutok popmãhãꞌ,” kaxĩy.

14 Yeyox tek-tok ꞌãktux, ha tikmũꞌũn xeꞌeꞌ, ꞌap koxukꞌah, yãꞌ yĩn pip, xiꞌ yĩn hep 
ꞌãtaꞌ, yĩy Yeyox te yũmũꞌã hã tikmũꞌũn kutok, nũy tu xok, nũy Hãmgãyãgnãg 
nõãꞌ, nõm tep-tex. 15 Ha tikmũꞌũn kuxãnõg, tuꞌ xokꞌax yĩpkutuk, ꞌũyõg 
hãmyãxatamuk xohix hãꞌ yĩpkutuk, ha Yeyox te nõm xop kuxa mãmmãhã, 
nũy nõ kuxãnõg kuxyãꞌ, pu tu hittup. 16 Yeyox nũn. Tep haꞌ nũn? ꞌOk nũn, nũy 
pexkox yõg nũꞌpok xop mõꞌnĩynãm? ꞌÃmhok. Yã Topa yõg tappet te: ꞌŨnũn, nũy 
mõnãyxop hittap ꞌAmanãm mõkputox hã tu tehet,” kaxĩy. 17 Hamũn. Yĩy Yeyox 
yãyhã tikmũꞌũn kutok, nũy tu xape xop putuk, nũy xape hã ꞌãmãnex xexka 
xeꞌẽgnãg. ꞌŨmax, tu tikmũꞌũn kuxa kaꞌ, tu Topa tu hãpxopmãhãꞌ, tu tuknõg 
ꞌohnãg, nũy tikmũꞌũn yõg hãpkummuk mĩyꞌax xaxogãꞌ, pu tu kux. 18 Yã Yeyox 
xũy, tu yãy putupꞌax mĩy ꞌohnãg, hu hõnhã tikmũꞌũn hã tuꞌ tehet, tuꞌ kaꞌogãhãꞌ, 
puyĩy tu yãy putupꞌax mĩy hok kamah, nũy hãpxopmã kummuk hok.

Yeyox xix Mõyyex

3  1 ꞌÃkuxa mãm kaꞌok Yeyox kopah, huk mũn hã ꞌãxape xop, ha Topa 
te ꞌãxãnãhã kamah. ꞌÃpu Yeyox ꞌũm peꞌãpaxeh, yã Topa te nũꞌkutnãhãꞌ, 

pu ꞌãmãnex xatꞌax yõg hãmꞌax hã tuꞌ hãm, ha yũmũg kuxa mãm kaꞌok nõ 
ꞌãmãnex xatꞌax kopah. 2 Topa te Yeyox yãykutnãhãꞌ, pu tu hãpxopmãꞌ, ha 

kaxĩy mõnãyxop hittap Mõyyex te hãpxopmã max, yãy xape xop xohix 
kopa hãpxopmã max, tuꞌ tuknõg ꞌohnãg. 3 Tikmũꞌũn te mĩptut max peꞌpaxex 
kutõgnãg, pa tikmũꞌũn te mĩptut mĩy, ha nõm tu peꞌpaxex xexkaꞌ. Kaxĩy 
mõnãyxop hittap Mõyyex yã xexka ꞌIyaet yõg tikmũꞌũn kopah, ha Yoneo xop te 
nõm ꞌãktux max, pãyã Yeyox mũn xexka xeꞌẽgnãg, tu Topa yõg tikmũꞌũn xohix 
hãꞌ xuxyãꞌ, yã Topak-tok xeꞌeꞌ. 4 Kaxĩy mĩptut ꞌũm te yãy ꞌũm mĩy ꞌohnãg, ha 
Topa te hãpxop xohix mĩy. Hõmã Topa te ꞌIyaet yõg mõnãyxop xãnãhãꞌ, puyĩy 
yãy hã tikmũꞌũn. 5 Mõyyex hãm Topa puꞌ, ꞌũyõg kãmãnat tuꞌ, tu yãy xape xop 
kopaꞌ hãm, tu tuknõg ꞌohnãg, tu Topa pupi tikmũꞌũn pu hãmꞌãktux, tu: “Topa 
te hãmꞌãktux putup,” kaxĩy. 6 Pa Kunnix te hãpxopmã xexkaꞌ, tuꞌ tuknõg ꞌohnãg, 
yãy Tak puꞌ hãm tuꞌ, tu yãy xape xop pẽnã max, ha Kunnix hã yũmũg xape, 
ꞌĩhã yũmũg kuxãnõg hok, ꞌĩhã yũmũg kuxa mãm kaꞌok, tu hãmmax hip.

7 Yĩy Topa Koxuk te:
“Hõnhã ꞌãxop te Topa yĩyꞌax ꞌãpak,

 8 ꞌÃpu, ꞌĩpkox piꞌ, ka ꞌõg mõnãyxop yõg hãpxopmãꞌax mõꞌtat,
ha mõnãyxop yĩpkox ꞌohnãg, tu Topa gãyãhãꞌ,
ꞌĩhã hãm panip xexka tuꞌ pip,” kaxĩy.

9 Tu xe:
“ꞌÕnte ꞌõg mõnãyxop tek yĩkopit, tuk gãyãhãꞌ,
pãyã yõgnũ hãpxopmãꞌax xeꞌẽgnãg pẽnã tap,
hãmyãxatamuk xohix te 40 hãꞌ pẽnãhãꞌ,

 10 Yĩk gãy nãm nõm tikmũꞌũn tuꞌ, tu:
‘Yãꞌ kummuk pax, tu hãmpeꞌpaxex kummuk,
tu yõgnũ putat xak punethok, hãpkummuk mĩy huꞌ,’

 11 huk gãy, tu yãy ꞌãxetꞌax hã hãmꞌãktux xex, hu:
‘Nõm xop tek xipꞌax hã mõꞌãxakux hok,

nũy ꞌũgmũtik tu hãpxopmã kux hok,’ kaxĩy.”
12  ꞌŨkxape xop, ꞌõg pa ꞌãtiꞌ, ka Topa yõg putat xak, ꞌãkuxa kummuk tuꞌ 

xak, xix ꞌãkuxa mãm hok tuꞌ xak, ka Topa xeꞌẽgnãg nĩm. 13  ꞌÃpu hõnhã 
mõ ꞌãnõy mõꞌnĩynãm, ꞌãmnĩy xohix hã mõꞌnĩynãm, ꞌĩhã Topa te tikmũꞌũn 
xãnãhãꞌ, puyĩy Topa puꞌ yĩpkox piꞌ. Yã hõmã Topa yõg tappet te hõnhã 
ꞌãktux, tu: “Hõnhã Topa te hãmꞌãktux,” kaxĩy. ꞌÃpu, ꞌãxop yãy nõy kaꞌogãꞌ, 
ka ꞌãyĩpkox moꞌ yãy yĩnnĩn, yãy puꞌ koit tuꞌ, xayĩy hãpxopmã kummuk 
hok. 14 Hõmã yũmũg kuxa mãm kaꞌok Kunnix kopah, yã yũmũg kuxa 
mãm kaꞌok mõ kumak mõg, kopxix Kunnix hã yũmũg xapeꞌ.

15 Yĩy Topa yõg tappet te:
“Hõnhã ꞌãxop te Topa yĩyꞌax ꞌãpax, ꞌãpu ꞌãyĩpkox piꞌ,
ka mõnãyxop yõg hãpxopmãꞌax tat,
ha mõnãyxop yĩpkox ꞌohnãg,
tu Topa mũtik yãytuk-mĩy,” kaxĩy.

16 ꞌŨ ꞌũm te Topa yõg hãmꞌãktuxꞌax ꞌãpak, tu nũ mũtik yãy tuk-mĩy? Yã 
mõnãyxop te Mõyyex peꞌ mõg, tu hãmꞌãpak, tu yãytuk-mĩy, ha Mõyyex te 

nõm mõy tap hãpxexka ꞌEyit kopah. 17 ꞌŨ ꞌũm tu Topa gãy hãmyãxatamuk 
xohix te 40 hã ta tuꞌ gãy? Yã tikmũꞌũn te hãpxopmã kummuk, huꞌ xakix 
hãm panip xexka tuꞌ. 18  ꞌŨ ꞌũm te Topa yõg hãmꞌãktuxꞌax ꞌãpak, ꞌĩhãꞌ yãy 
ꞌãxetꞌax hã hãmꞌãktux xex, hu: “ꞌÕm xop ꞌũkxipꞌax hã mõxakux hok, nũy ꞌũg 
mũtik tu hãpxopmã kux hok,” kaxĩy? Yã tikmũꞌũn te hãmꞌãktuxꞌax ꞌãpak, 
tu Topa mũtik yãytuk-mĩy. 19 Yĩy yũmũꞌãte hãmyũmmũg, yãꞌ mõxa ꞌohnãg, 
nũy Topa yõg xipꞌax hã mõxakux, ꞌũkuxa mãm ꞌohnãg tuꞌ mõxa ꞌohnãg.

4  1 Hõmã Topa te yũmũꞌã hãmꞌãktux xex, tu hãmꞌãpak maxꞌax ꞌãktux, 
hu: “ꞌŨkxipꞌax hã mõꞌãxakuxꞌax, nũy ꞌũgmũtik ꞌãpiꞌ,” kaxĩy. ꞌÃpu, 

yũmũg pa ꞌãtiꞌ, nũy Topa yõg xipꞌax hã mõxakux xeꞌeꞌ. 2  Tikmũꞌũn hittap 
teꞌ xupak, ha yũmũꞌãteꞌ xupak kamah, tu hãmꞌãpak maxꞌax ꞌãpak, kamah, 
pa tikmũꞌũn hittap kuxa ꞌũm mãm ꞌohnãg Topa kopah, yĩy Topa te nõm pu 
hãmmaxnã ꞌohnãg, ꞌũkuxa mãm ꞌohnãg hah, 3 ha yũmũg kuxa mãm kaꞌok, 
tu Topa xipꞌax hã mõ yũmũ xakux, nũy Topa mũtik hãpxopmã kux, ha:

“ꞌŨggãy, hu yãy ꞌãxetꞌax hã hãmꞌãktux xex, hu:
‘Nõm xop tek xipꞌax hã mõxakux hok,
nũy ꞌũgmũtik tu hãpxopmã kux hok.’ Kaxĩy.”

Topa teꞌ xuktux tap, ꞌĩhã tu hãm xexka xohix mĩy tu hãpxopmã kux. 4 Yã Topa 
yõg tappet te hãptup te 7 ꞌãktux, yã hãptup xeꞌeꞌ, hu: “Topa te hãpxopmã kux, tu 
hãptup te 7 ꞌĩhã hãpxopmã ꞌohnãg, hãpxopmã kux tuꞌ,” kaxĩy. 5 Tu xe: “Nõm xop 
te Topa xipꞌax hã mõxakux hok, nũy nũ mũtik tu hãpxopmã kux hok,” kaxĩy. 
6 Tikmũꞌũn hittap te hãmꞌãpakꞌax max ꞌãpak hãmãxap, tu Topa xipꞌax hã mõxakux 
hok, nũy nõm mũtik tu hãpxopmã kux hok, ꞌũkuxa mãm ꞌohnãg tuꞌ, pãyãꞌ nõy xop 
mõxap-tup, nũy Topa mũtik tu hãpxopmã kux. 7 Hãmyãxatamuk xohix nõg ꞌĩhã 
Topa Koxuk te xe hãmꞌãktux, ha mõnãyxop Namix te Topa pupi hãmꞌãktux, yĩy:

“Hõnhã ꞌãxop te Topa yĩyꞌax ꞌãpak.
ꞌÃpu, ꞌipkox piꞌ,” kaxĩy.

8 Pax pu mõnãyxop hittap Yoyoe te tikmũꞌũn mõgã, pu Topa xipꞌax hã 
mõxakux, nũy tu hãpxopmã kux, puxix Topa xeꞌ xuktux hok mõnãyxop 
Namix puꞌ. Pãyã mõnãyxop mõxa ꞌohnãg, ꞌũyĩpkox ꞌohnãg tuꞌ, yĩy Topa teꞌ 
xuktux ꞌũxeheh. 9 Pa hãptup xeꞌe mõꞌnãhã Topa yõg tikmũꞌũn puꞌ, nõm xop 
kuxa mãm kaꞌok xop pu mõꞌnãhãꞌ, tu Topa yõg hãptup te 7 putuk, ꞌĩhã Topa 
te hãpxopmã kux. 10 Tikmũꞌũn te Topa xipꞌax hã mõxakux, nũy nõm mũtik 
tu hãpxopmã kux, puxix hãpxopmãꞌax xohix tu kux, tu xe hãpxopmã ꞌohnãg, 
Topa te hãpxopmã kux putuk. 11 ꞌÃpu yũmũꞌã Topa xipꞌax hã mõxakux kamah, 
nũy Topa mũtik yũmũg hãpxopmã kux. ꞌÃpu yũmũg yĩpkox pip Topa puꞌ, 
kuꞌu yũmũg tikmũꞌũn kummuk putuk, tu yũmũꞌãte mõxakux ꞌohnãg.

12 Yã Topa yõg hãmꞌãktux xip kaꞌok. Tikmũꞌũn mĩkax xexka ꞌũxox tix hãꞌ 
xuhmĩy, tuꞌ xuhmĩy nũy ꞌũyĩn xit, nũy tuꞌ kup mũggãꞌ. Ha kaxĩy Topa yõg 
hãmꞌãktux kaꞌok, tu yũmũꞌã yãy kuxa yũmmũgãhãꞌ. Yũmũꞌãte mõꞌkupix, xix 
hãmꞌãpax, puxix nõm hãmꞌãktux yãy pekpaxexꞌax yũmmũgãꞌ, tu yãy pekpaxex 
xohix yũmmũgãhãꞌ xix yãy putupꞌax yũmmũgãhãꞌ, ꞌũyĩy yãy kuxa yũmmũg, 

13 yĩy tikmũꞌũn te hãpxopmãꞌax xaptop hok Topa puꞌ. Yã Topa te hãpxopmãꞌax 
xohix pẽnãhãꞌ, tu hãmyũmmũg, tu tikmũꞌũn yõg hãmpeꞌpaxex xohix yũmmũg, 
ha Topa pu yũmũg xohix te yãy yõg hãpxopmãꞌax ꞌãktux putup.

Yeyox te ꞌãmãnex xop xohix xatꞌax
14 ꞌÃpu yũmũg kuxa mãm kaꞌok, yã hõmã yũmũꞌãte hãmꞌãktux, tu yũmũg 

kuxa mãm kaꞌok Yeyox kopa ꞌãktux. Yũmũ yõg ꞌãmãnex xatꞌax xeꞌẽgnãg 
te Topa haꞌ mõg, tuꞌ keppaꞌ xip, yãꞌ xuxetꞌax Topak-tok Yeyox. 15 Tu yũmũg 
kuxa kaꞌ, yũmũg puꞌuk ha yũmũg kuxa kaꞌ, haꞌ kummuk xop te yũmũꞌãꞌ 
kummugãhãꞌ, ꞌũyĩy hãpkummuk mĩy, tu Yeyox kummugãhã kamah, puyĩy 
hãpkummuk mĩy, pãyã hãpkummuk mĩy ꞌohnãg. 16 ꞌÃpu yũmũg mõg, 
yũmũg kuxãnõg hok. Yã Topa ha yũmũg mõg, nũy nõm pu hãmꞌãktux, ha 
Topa te yũmũꞌã hãmmaxnãhãꞌ, xix yũmũg kuxa kaꞌ, xix mõ yũmũg nĩynãm.

5  1 Topa te ꞌãmãnex xatꞌax yãykutnãhãꞌ, tu tikmũꞌũn kopaꞌ yãykutnãhãꞌ, pu 
tikmũꞌũn pupi hãmꞌãktux Topa puꞌ, ha Topa te ꞌãmãnex xohix yĩmõgatux, 

pu xokxop mõꞌhap, xix hãpxop, nũy Topa pu haxyãꞌ, puyĩy Topa tikmũꞌũn 
yõg hãpkummuk mĩyꞌax xaxogãꞌ, pu tu kux. 2 Ha ꞌãmãnex xatꞌax yã puꞌuk 
kamah, nũy hãmyũmmũg hok xop hãꞌ tot, nũy hãpkummuk mĩyꞌax xop kuxa 
kaꞌ. 3 ꞌŨpuꞌuk, hu yãy mũn pu hãpxop mõꞌhap hãmãxap, nũy Topa puꞌ haxyãꞌ, 
puyĩy hãpkummuk mĩyꞌax xaxogãꞌ, pu tu kux, hak-nãy tu ꞌãmãnex te tikmũꞌũn 
pu mõꞌhap kamah, puyĩy Topaꞌ yõg hãpkummuk mĩyꞌax xaxogã kamah. 
4 Tikmũꞌũn teꞌ xak ꞌohnãg pu Topa yãykutnãꞌ, puyĩy tu ꞌãmãnex xatꞌax. ꞌÃmhok. 
Topap-xehnãg te yãykutnãhãꞌ, tu mõnãyxop ꞌAnãm yãykutnã hãmãxap.

5 Ha kaxĩy Kunnix teꞌ xak ꞌohnãg, pu Topaꞌ yãykutnãꞌ, puyĩy yãyhã 
ꞌãmãnex xatꞌax. ꞌÃmhok. Pa Topa te:

“ꞌÃmũn yãk kutok!
Hõnhã ꞌãte xa hã ꞌũgkutok ꞌãktux,” kaxĩy.

6  Ha Topa yõg tappet te xe hãmꞌãktux, hu:
“Tik hittap Mẽkiyenek yã ꞌãmãnex mõ kumaꞌ mõg,
hã kaxĩy ꞌãmũn yã ꞌãmãnex mõ kuma mõg kamah,
tuꞌ kux ꞌohnãg,” kaxĩy.

7 Yeyox xip hãm tuꞌ, ꞌĩhã Topa pu hãmꞌãktux, tu ta tuꞌ xak, tuꞌ yĩy kaꞌok, 
tuꞌ potahaꞌ, pu Topaꞌ tux hok pu tikmũꞌũn putex hok, ha Topa teꞌ xupak. Yã 
yãykutõgnãg peꞌpaxex hah. 8-9 ꞌŨk-tok, pãyãꞌ xũy, nũy tu yĩpkox pip yũmmũg, 
tu hãmyũmmũg max, hu tikmũꞌũn kuxa kummuk xitꞌax, tu tikmũꞌũn yĩpkox 
pip xop kuxa kummuk xitꞌax, nũy tu mõ kuxa max tat ꞌũyãnãn tuꞌ. 10 Yã Topa 
te yãy kutok yãykutnãhãꞌ, puk-tok yãyhãꞌ xatꞌax, tuk-tok pu hãmꞌãktux, hu:

“ꞌÃmũn yã ꞌãmãnex xatꞌax, tu tik hittap Mẽkiyenek putuk,” kaxĩy.

ꞌÕg pa mõxip, xayĩy kuxa yũm kux
11 Yã ꞌũgmũꞌãte ꞌãmãnex ꞌãktux puꞌ max, nũy xa Yeyox ꞌãktux, yã yũmũ yõg 

ꞌãmãnex xatꞌax, ha xa hãmꞌãktux punethok, nũy xa hãmyũmmũgãꞌ, pãyã ꞌãp-tox 

kaꞌok. 12 Hãpxip punethok hã ꞌãxop te Topa yõg hãmꞌãktuxꞌax ꞌãpak, pãyã ꞌãxop 
te hãpxaxok, hu ꞌãnõy pu hãmyũmmũgã hok. Kakxop te hãmyũmmũg ꞌohnãg, tuꞌ 
yõktat puxehnãg xak, huꞌ xoꞌop, ꞌap te xogyĩn mãꞌah. Hã kaxĩy ꞌãxop te hãmꞌãpak 
kutõgnãg, tu hãmyũmmũg ꞌohnãg, kakxop putuk, ꞌap hãmꞌãktux kaꞌok ꞌãpakꞌah, 
ꞌãp-tox tuknõg tuꞌ. 13 Kakxop puꞌũgnãg teꞌ yõktat hep xoꞌop, tu hãmyũmmũg ꞌohnãg, 
ꞌok pe hãmyok, ꞌok pe hãpkoheꞌ. Hã kaxĩy ꞌãxop te hãmꞌãktux te mãxap yũmmũg, 
pãyã hãmꞌãktux kaꞌok yũmmũg ꞌohnãg, hu hãpxopmãꞌax kopit kummuk. 14 Yãꞌ 
xiptap xop te xogyĩn mãhãꞌ, tu hãmyũmmũg, tu hãmꞌãktux kaꞌok peꞌpaxex, nũy tu 
hãmmax yũmmũg, nũy tu hãpkummuk yũmmũg, puyĩy hãpxopmã max.

6  1 ꞌÃpu yũmũ hãmpeꞌpaxex max, nũy hãmyũmmũg, nũy ꞌũxiptap 
xop putuk yũmũꞌãte hãmyũmmũg, nũy hãmyũmmũgꞌax te mãxap 

yũmmũg max. Yã nõm hãmyũmmũgꞌax te: Topa te tikmũꞌũn kuxa kummuk 
xit, hãpxopmãꞌax hok hãꞌ xit, nũy kuxa max mõꞌtat ꞌũyãnãn tuꞌ. Tikmũꞌũn 
kuxa yũm kaꞌok Yeyox kopah, puxix Topaꞌ hok hãꞌ kuxa xit. Kaxĩy. Yã 
hãmyũmmũgꞌax te mãxap ꞌõhõm, ha yũmũꞌãte hãmyũmmũg. 2 Ha kama 
hãmyũmmũgꞌax te mãxap, puꞌ kuxa mãm kaꞌok xop ꞌũnõy putox pix, ꞌũkuxa 
yũm kaꞌok hah, haꞌ nõy putox yĩmũꞌ yĩm xix, puyĩy Topa Koxuk kaꞌogãꞌ, ꞌãxop 
te hãmyũmmũg kamah. Yã kama hãmyũmmũg te mãxap, hu: Topa teꞌ xakix 
xop putpuꞌ hĩnnãp-tup, ha hãptup xeꞌe mõꞌnãp-tup, ꞌĩhã Topa teꞌ hep xop xohix 
yõg hãpxopmãꞌax kopit, tuꞌ kummugãp-tup ꞌũyãnãn tuꞌ, tu hãpxaxok ꞌohnãg. 
Yã hãmyũmmũg te mãxap ꞌõhõm. 3 ꞌÃpu yũmũꞌãte hãmꞌãktux kuxyãꞌ, ꞌũyĩy 
hãmꞌãktux nõy ꞌũm ꞌãktux, puyĩy Topa yũmũꞌã hãmꞌãktux kaꞌok yũmmũgãꞌ.

4 Topa yõg putat xak hok. ꞌÃxop te putat xak, nũy hãpxopmã kummuk, ta 
putpu ꞌãnũn hok. Tikmũꞌũn te Topa yõg putat hãꞌ mõg tap, tu pexkox yõg hãpxop 
pahaꞌ, Topa Koxuk te nõm kaꞌogãhãꞌ, 5 ha Topa yõg hãmꞌãktux max xex ꞌũkuxa 
kopah, tu pexkox kaꞌokꞌax yũmmũg, 6 tu Topa yõg putat xak, nũy putpu tu nũn 
hok, puxix Topa xeꞌ hupmã hok, puyĩy yãy yõg hãpxopmãꞌax kummuk kux. 
ꞌÃmhok. Yãꞌ nõy te Topak-tok ꞌãktux kummuk, tu Yeyox mũn pu hãpkummugãhãꞌ. 
Tu tep putep putuk? Tuꞌ kummuk xop putuk, nõm xop te Yeyox putex, haꞌ 
kummuk xop putuk, hu ta Topa yõg putat xak. Yã Yeyox puꞌ hupmã xexkaꞌ.

7 Hãm max te tex punethok pop, ha hãpxop punethok xokax, tuꞌ tuk, 
ha hãpxa xuxyã hittup, ha Topa te nõm pu hãmmaxnãhãꞌ. 8  Ha hãm nõy 
te mĩmyãm punethok pip, xix mĩxux kummuk pip, yĩy Topa te nõm pu 
hãpkummugãhãꞌ, ha tikmũꞌũn teꞌ gõy hax nãm. Tikmũꞌũn te Topa yõg 
putat xak, tu hãpxa kummuk putuk, hãpxopmã kummuk tuꞌ.

9 ꞌŨkxape xop: ꞌÃte hãmꞌãktux hã xa hãmyũmmũgãhãꞌ, tu hãpxa ꞌãktux, 
nũy xa tikmũꞌũn kuxa ꞌãktux. Yã Topa te xa hãmmaxnãhãꞌ, ꞌa ꞌãxop te 
hãpxa kummuk putukꞌah, nõm Topa tep-tup nõg. ꞌÃmhok. Pãyã ꞌãxop 
te hãpxa max putuk, yã ꞌãmõg kuma mõg Topa yõg putat hã. 10 Topa te 
hãmyok mĩy, tu ꞌõg hãpxopmãꞌax xaxok ꞌohnãg, ha ꞌãxop te Topap-tup pax, 
yĩy ꞌãxape hã tu tehet, nũy nõm xop mõꞌnĩynãm. 11 ꞌŨgmũꞌãte ꞌãp-tup, xa 
ꞌãhittup hã Topa yõg putat hã ꞌãmõg, nũy tu mõ kuma mõg, nũy pexkox 

yõg hãpxop hip, nũy pop. 12  ꞌÃkuxa tuknõg hok, pa ꞌãkuxa mãm kaꞌok, 
nõm xop putuk, nõm xop te Topa yõg putat hãꞌ mõg tap, xayĩy pexkox yõg 
hãpxop pop kamah. Yã Topa te xa hãmꞌãktux xex kamah, nõm xop putuk.

Topa te hãmꞌãktux xex
13 Hõmã Topa te hãmꞌãktux xex mõnãyxop ꞌAmanãm puꞌ, tu yãꞌ hitop xex 

hok, tuꞌ xexka xeꞌẽgnãg, haꞌ xohik-tõgnãg, yĩy yãy ꞌãxetꞌax hã hãmꞌãktux, nũy 
hãmꞌãktux xex, 14 hu ꞌAmanãm pu hãmꞌãktux, hu: “ꞌÃte xa hãmꞌãktux xeꞌeꞌ, yã 
ꞌãte xa hãmmaxnãp-tup, xate yãy kutok pit put putup, pu ꞌãmõkputox xohix 
punethok,” kaxĩy. 15 Yĩy ꞌAmanãm teꞌ hip, tu mõktu yãy kutok put, tu yãy 
mõkputox pẽnãhãꞌ. 16 Tikmũꞌũn ꞌũm teꞌ nõy pu hãmꞌãktux xex, hu: Hãptup, 
kopxix nũꞌ, nũy xa pago. Topa te hãmyũmmũg. ꞌÃteꞌ koitꞌah.” Kaxĩy. Tu Topa 
ꞌãxetꞌax ꞌãktux ꞌĩhã ta tu hãmꞌãktux xex, puyĩꞌ nõy kuxa yũm kaꞌok hãmꞌãktuxꞌax 
kopah, nũy nõy kuxaꞌ yẽy. 17 Topa te hãmꞌãktux xeꞌeꞌ, pu tikmũꞌũn yĩkopit hok, 
hu yãy ꞌãxetꞌax ꞌãktux, ꞌĩhã yãy yõg tikmũꞌũn pu hãmꞌãktux xex, nõm xop te 
hãpxop popꞌax pu hãmꞌãktux xex. 18 Topa ꞌap te koitꞌah, tu hãmꞌãktux xex, xix 
hãpxopmãhãꞌ, tu yãy ꞌãxetꞌax hã hãpxopmãhãꞌ, tup te koit ꞌohnãg, pu yũmũg 
kuxa mãm kaꞌok, nũy tu hip, pu Topa yũmũꞌã hãmmaxnãꞌ, ꞌũ yũmũg kuxa 
hittup. 19 Hu yũmũg kuxa mãm kaꞌok, tu yãy pu yĩkopit ꞌohnãg, pãyã yũmũꞌãteꞌ 
hip, ꞌũyĩy Topa keppa yũmũg piꞌ. Mĩpkox te kõnãg yĩmũꞌ mõg, ha pipkup putux 
xexka te mĩpkox tuꞌ hĩy, tu kõnãg kopaꞌ yũm, puyĩy mĩpkox mõg hok kõnãg 
yĩmũꞌ, ha kaxĩy yũmũg kuxa mãm kaꞌok, tu Yeyox puxehnãg kopaꞌ mãm kaꞌok. 
Kamah ꞌãmãnex xexka te Topa xipꞌax xeꞌẽgnãg hã mõꞌnãhãꞌ, tu topixxax max 
mõꞌyĩnnĩnꞌax hã mõꞌnãhãꞌ, nũy Topa keppaꞌ xihip. Ha yũmũꞌãteꞌ hip kamah, 
nũy pexkox yõg xipꞌax tu ꞌãmõxahaꞌ, nũy mõxakux, nũy Topa keppa yũmũg piꞌ. 
20 Yeyox te pexkox tuꞌ xupep hãmãxap, tu mõꞌnãhãꞌ, nũy yũmũꞌã hãmmaxnãꞌ, yã 
ꞌãmãnex xop xatꞌax xeꞌẽgnãg mõ kumaꞌ mõg, tu tik hittap Mẽkiyenek putuk.

7  1 Nõm tik Mẽkiyenek te kõmẽn Xanẽm yõg tikmũꞌũn xohix xat, tu Topa 
xeꞌẽgnãg hã ꞌãmãnex, ha ꞌAmanãm teꞌ gãy xop mũtik yãykix, tuꞌ xexka xop 

kix, tu yãykix kux, tu taꞌ mõg, yãy pet ha putpuꞌ mõg, ha ta Mẽkiyenek teꞌ pẽnãhãꞌ, 
tu: “Pũyã Topa xa hãmmaxnãꞌ,” kaxĩy. 2 Ha ꞌAmanãm teꞌ popmãhã hãpxop, ꞌũyõg 
hãpxop yãg te 10, tu ꞌãmãnex puꞌ yãg puxet hõm, ha ꞌAmanãm te nõm hãpxop mõy 
tap ꞌũgãy xop tuꞌ. Yã Mẽkiyenek ꞌãxetꞌax nõy mĩy, tu: Hãmyok xatꞌax, kaxĩy. Ha 
kõmẽn Xanẽm ꞌãxetꞌax mĩy, hu: ꞌŨkuxa yũmꞌax, kaxĩy. Yĩy ꞌãmãnex ꞌãxetꞌax nõy 
te: Tik te tikmũꞌũn xatꞌax, tu tikmũꞌũn kuxa mãmmãꞌax, kaxĩy. 3 Ha tikmũꞌũn te 
ꞌãmãnex yãy tak yũmmũgꞌah, xiꞌ tut yũmmũgꞌah, xiꞌ yõg mõnãyxop yũmmũgꞌah, 
xix hãm ꞌũm hã ꞌũtut teꞌ putꞌax ꞌũm yũmmũgꞌah, xix ꞌãmnĩy ꞌĩhãꞌ xok yũmmũgꞌah, 
yã Topak-tok putuk, tu yã hãmyãxatamuk xohix hã ꞌãmãnex, haꞌ kuxa ꞌohnãg.

4 ꞌŨyũmmũg. Mẽkiyenek yãꞌ xatꞌax, yĩy mõnãyxop hittap ꞌAmanãm teꞌ hõm 
hãpxop yãg puxet, haꞌ gãyxop tu nõm hãpxop mõy tap. 5 Mõyyex teꞌ xat, pu 
Nemi mõkputox te tikmũꞌũn tuꞌ yãg puxet paꞌ, ꞌũnõy yãg te 10 yã tikmũꞌũn 
yõg, ha Nemi yõg xop te yãy yõg tikmũꞌũn tuꞌ pahaꞌ, yã kama ꞌAmanãm 

hãꞌ mõkputox. 6 Pa Mẽkiyenek mũn ꞌa Nemi hãꞌ mõkputoxꞌah, pa ꞌAmanãm 
tu hãpxop ta tuꞌ yãg puxet pahaꞌ, tu: “Pũyã Topa xa hãmmaxnãꞌ,” kaxĩy. Yã 
Topa te ꞌAmanãm pu hãmꞌãktux xex tap. 7 Yã tik xexka xop te hãmꞌãktux, 
ha tik kutõgnãg xop te hãmꞌãpak. ꞌÃxop te hãmyũmmũg. Yĩy Mẽkiyenek te 
hãmꞌãktux, ha ꞌAmanãm teꞌ xupak. 8 Ha ꞌãmãnex xop teꞌ yãg pahaꞌ, tu hãpxip 
ꞌĩhãꞌ xakix, haꞌ nõy teꞌ yãnãn tuꞌ pahaꞌ, tu mõktu xakix kamah, tikmũꞌũn xohix 
putuk. Pa Topa te Mẽkiyenek hi xeꞌe ꞌãktux, ha mõnãyxop yõg hãpxop ꞌũyãg 
pahaꞌ. 9 Yã Nemi te ꞌAmanãm mũtik pago, haꞌ mõkputox te yãy yõg tikmũꞌũn 
tuꞌ pop. 10 Tikmũꞌũn te hãmꞌãktux hu: Nemi mũg tut teꞌ put ꞌohnãg, ꞌĩhãꞌ xuxyã 
ꞌAmanãm te Mẽkiyenek pu pago, yĩy Nemi te ꞌAmanãm mũtik pago kamah. 
Kaxĩy tikmũꞌũn te hãmꞌãktux. Yã mõnãyxop ꞌAmanãm te yãy putix pupi pago.

11 ꞌĨyaet yõg tikmũꞌũn te Topa yõg xatꞌax yũmmũg, haꞌ xatꞌax te 
ꞌãmãnex xop ꞌãktux, ꞌõhõm ꞌAnãm mõkputox, yã ꞌAnãm xop te Nemi hãꞌ 
mõkputox, tu mõktu Topa puꞌ hãm, ꞌap puxiꞌah, ꞌũkuxa tupmã hok tuꞌ, yĩy 
ꞌãmãnex nõy nũn, yã Yeyox Kunnix nũn, tu Mẽkiyenek putuk, tu ꞌAnãm 
yõg ꞌãmãnex xop putuk ꞌohnãg. 12  Yã ꞌãmãnex nõy, yĩꞌ xatꞌax nõy kamah. 
13-14 Yã yũmũg xuxyã Yeyox nũn, nũy ꞌãmãnex yõg hãmꞌax hãꞌ hãm, tu 
Yona xop yõg tihik, ꞌap Nemi yõg tikꞌah, ha Yot xop te ꞌãmãnex yõg 
hãmꞌax hãꞌ hãm ꞌohnãg, yã Mõyyex te Yona xop xat ꞌohnãg, pu tu hãm.

ꞌÃmãnex xatꞌax yã Mẽkiyenek putuk
15 ꞌÃxop te hãmyũmmũgꞌax. ꞌŨnũn ꞌãmãnex nõy, tu Mẽkiyenek putuk, ꞌap 

Nemi hãꞌ mõkputoxꞌah. 16 Mõyyex teꞌ xat, pu Nemi mõkputox puxet hãm, nũy 
Yoneo yõg tikmũꞌũn hã ꞌãmãnex, ha tikmũꞌũn te yãykutnãhãꞌ, pu tu hãm, pãyã 
yũmũg xuxyã te yũmũꞌã hã ꞌãmãnex xexkaꞌ, ꞌũhi kux ꞌohnãg hã yũmũꞌã hã 
ꞌãmãnex. 17 Yĩy Topa yõg tappet te: “Tik hittap Mẽkiyenek yã ꞌãmãnex, tuꞌ kux 
ꞌohnãg, hã kaxĩy ꞌãmũn yã ꞌãmãnex kamah, ꞌakux putup ꞌohnãg!” kaxĩy. 18 Yĩy 
Topa teꞌ xatꞌax nõãꞌ. Yã tikmũꞌũn puꞌuk, ꞌa hãpxopmã max yũmmũgꞌah, tuꞌ 
yĩpkox pip Mõyyex yõg xatꞌax puꞌ, Mõyyex teꞌ xat, 19 pãyã yãy kuxa tupmã hok, 
pu tu max, tu hãmmax hip, pu Topa nũnnãꞌ, puyĩy tu yãy mũtik ti mõꞌkumaꞌ 
mõg. Pãyã Yeyox nũn, yĩy yũmũꞌãteꞌ hip, puyĩy yũmũg mõgã Topa yĩkãgnãg hah.

20 Yã Topa teꞌ xat, pu Nemi yõg ꞌãmãnex xop tu hãm, pãyã nõm xop 
pu hãmꞌãktux ꞌũm xex ꞌohnãg, pu tu hãpxopmã kux. ꞌÃmhok. 21 Pãyã 
hãmꞌãktux xex ꞌãmãnex nõy puꞌ, yã Yeyox mũn pu hãmꞌãktux xex, hu:

“Topa te xa hãmꞌãktux xex,
tu yãy puꞌ hupmãp-tup ꞌohnãg, tu:
‘ꞌAmũn yã ꞌãmãnex xeꞌeꞌ, ꞌap ꞌãkux ꞌohnãg.’ ” Kaxĩy.

22  Hu Yeyox mũn yã ꞌãmãnex xeꞌeꞌ, tuꞌ paꞌax tũmnãg yõg ꞌãmãnex, yãꞌ 
paꞌax tup mũn max xeꞌeꞌ, haꞌ paꞌax hittap mũn miax.

23 ꞌŨyõg ꞌãmãnex xop xohix punethok, ꞌũxakix tuꞌ, yĩꞌ nõy mõxahaꞌ, nũy tu 
hãm. 24 Pa Yeyox hi mõ kumaꞌ mõg, ꞌũxok putup ꞌohnãg, yĩꞌ nõy nũn ꞌohnãg, nũy 
yãnãn tu tuꞌ hãm, pãyã Yeyox yã ꞌãmãnex yãp-xet, 25 tu hõnhã tikmũꞌũn kuxa 

kummuk xitꞌax, xix hãptup ꞌĩhãꞌ xitꞌax, ꞌap kuxꞌah, tu nõm xop kuxa te Topa xak 
xop mõꞌnĩynãm, puyĩy Topa yĩkãgnãg hã nũꞌ. Ha Yeyox te nõm pupiꞌ xak, nũy 
mõꞌnĩynãm, yãꞌ hi mõ kumaꞌ mõg, nũy Topa tuꞌ xax, pu mõ tu xape nĩynãm.

26 Hu Yeyox yã ꞌãmãnex xatꞌax xeꞌẽgnãg, ha yũmũg xohix tep-tup pax, ha 
hãpkummuk mĩy ꞌohnãg, yãꞌ max xeꞌẽgnãg. Topa te Yeyox yãykutnãhãꞌ, tuꞌ xut, 
tuꞌ xexkanã xeꞌẽgnãg, pu pexkox yõg xop hã tu xexkaꞌ. 27 Ha ꞌãmãnex xatꞌax 
nõy te mõꞌãpxop hap, nũy Topa puꞌ haxyãꞌ, tu ꞌãmnĩy tu xohix puxix mõꞌhap, 
puyĩy yãy yõg hãpkummuk mĩyꞌax xaxogãꞌ, xix tikmũꞌũn xohix yõg mĩyꞌax 
xaxogãhãꞌ. Pa Yeyox yãy pu mõꞌhap ꞌohnãg, hãpkummuk mĩy ꞌohnãg tuꞌ, tu 
tu yãy mũn hõm, tuꞌ xok ꞌãmnĩy puxet ꞌĩhãꞌ, nũy tikmũꞌũn yõg hãpkummuk 
mĩyꞌax xaxogãꞌ, pu tu kux. 28 Ha Mõyyex teꞌ xat, pu tik xop yĩmõgatux, pu 
tikmũꞌũn nõ ꞌãmãnex xatꞌax, haꞌ max miax, pa Topa te hãmꞌãktux xex ꞌũk-nãy 
tuꞌ, tuk-tok yã hãmyãykutnãhãꞌ, yã Topak-tok max xeꞌẽgnãg mõ kumaꞌ mõg.

Yeyox yã yũmũ yõg ꞌãmãnex xeꞌẽgnãg

8  1 Yeyox mũn yũmũ yõg ꞌãmãnex xeꞌẽgnãg, yã pexkox tuꞌ xip, tu 
Topa xexka xeꞌẽgnãg yĩpxeꞌe hãꞌ yũm, nũy nõm mũtik tu xexkaꞌ. Yã 

hãmyũmmũg xeꞌe ꞌõhõm. 2  Hõmã hãmyãxatamuk xohix ꞌĩhã Yoneo yõg 
ꞌãmãnex te Topa pet hã mõꞌnãhãꞌ, tikmũꞌũn te nõm pet mĩy topixxax kaꞌok 
hã, pu tu xokxop hep ꞌũm nũnnãy. Pãyã yũmũ yõg ꞌãmãnex xatꞌax, tuꞌ 
hãm pexkox kopah, yã nõꞌõm Topa xipꞌax xeꞌeꞌ, tu pexkox tuꞌ yũm.

3 Topa te ꞌãmãnex xatꞌax xop xohix yĩmõgatux, pu hãpxop xix xokxop mõꞌhap, 
nũy Topa pu haxyãꞌ, nũy Topa puꞌ hõm, yĩy yũmũ yõg ꞌãmãnex xatꞌax hãm kamah, 
nũy Topa pu yãy mũn hõm, nũy yũmũg xohix pupi tu xok. 4 Pax pu Yeyox hãm 
tuꞌ xihip, puxix yũmũꞌã hã ꞌãmãnex hok. Yã Mõyyex teꞌ xat, pu mõnãyxop Nemi 
mõkputox tu tuꞌ hãm, nũy mõ xokxop hãp, nũy Topa puꞌ haxyãꞌ, ha Yeyox yã Nemi 
yõg xop hãꞌ puknõg. 5 Ha Topa te Mõyyex xat, pu topixxax kaꞌok xexka hã Topa 
pet mĩy, tuꞌ mĩyꞌax yũmmũgãhãꞌ, haꞌ mĩy, haꞌ pet te pexkox yõg pet hã pet komut. 
6 Pa Yeyox te ꞌãmãnex yõg hãpxopmãꞌax mĩy, tuꞌ mãynãg mĩy, yã ꞌãmãnex xatꞌax 
xeꞌẽgnãg, huꞌ paꞌax tup mĩy Topa mũtik, xix tikmũꞌũn mũtik, Topa te hãmꞌãktux 
xex haꞌ paꞌax mĩy. Yã paꞌax hittap yõg max miax, ha paꞌax tup yõg max xeꞌẽgnãg.

7 Pax puꞌ paꞌax hittap tu kaꞌok xeꞌẽgnãg, puxix paꞌax tup mĩy hok, 8  pãyã 
Topa te tikmũꞌũn yũmmũg, ha hãpxopmã kummuk punethok, yĩy Topa te:

“ꞌÃmnĩy mõꞌnãp-tup, ꞌĩhã ꞌãte paꞌax tup mĩyꞌax,
ꞌIyaet yõg tikmũꞌũn mũtik mĩyꞌax,
xix Yona yõg tikmũꞌũn mũtik mĩyꞌax.

 9 Yãꞌ paꞌax nõy, ꞌũtup, ha ꞌãte nõm hittap mĩy mõnãyxop mũtik,
nũy mõgãꞌ, nũy hãpxexka ꞌEyit tu ꞌũxupmãꞌ,
pa mõnãyxop tek xaxok, tuk paꞌax xaxok kamah,
yĩy ꞌãtep-tup nõg,” kaxĩy.

10 Tu xe hãmꞌãktux, hu:
“ꞌÃte paꞌax tup mĩy putup,

tu ꞌIyaet yõg tikmũꞌũn mũtik yõgnũ hãmꞌãktux xex putup,
ꞌãte tikmũꞌũn putox tuꞌ xex putup, xiꞌ kuxa kopaꞌ xex,
ꞌãte nõm tikmũꞌũn hã Topah,
hak mũn hã yã tikmũꞌũn xeꞌe, ꞌũyãnãn tuꞌ.

 11 Tute hãmyũmmũg putup, yãꞌ xohix tek yũmmũg putup,
huꞌ nõy yũmmũgãꞌax hitop tuꞌ,
ꞌa hãmꞌũm ꞌãktux putupꞌah, nũy: ‘Topa yũmmũg.’ Kaxĩy.
Yãꞌ xohix tek yũmmũg putup, ꞌũk-tõgnãg xop tek yũmmũg nãm,
ha mõktu xexka xop tek yũmmũg nãm.

 12 Ha ꞌãte hãpkummuk mĩyꞌax xaxogãp-tup, pu tu kux,” kaxĩy.
13  Hãpxop kutut te yãy xaxogã tãmnãg, Topa teꞌ paꞌax hittap kux, ha 

yãy xaxogãꞌax, yĩy paꞌax tup mĩy.

Tikmũꞌũn kuxa teꞌ yẽy Topa keppah

9  1 Nõm paꞌax hãmãxap te Topa pu nũꞌxup yũmmũgãhãꞌ, ha tikmũꞌũn te 
Topa pet mĩy, nũy Topa pu nũ ꞌãxup, ꞌũpaꞌax teꞌ pet mĩy yũmmũgãhãꞌ, 

2 Ha Topa pet kox hã mõxakux hãmãxap, ha topixxax kaꞌok xexka hãꞌ mĩy, 
haꞌ xuxetꞌax mĩy, hu: Topa xipꞌax. Kaxĩy. Ha kuyãnãm kup yũm, xix mĩmpe 
xup, ha mĩmpe yĩmũ pãm mãm, tu Topa keppaꞌ mãm. 3 Ha topixxax max 
te hãmyĩkox nõy mõꞌyĩnnĩn, haꞌ pet kox ꞌãxetꞌax Topa xipꞌax xeꞌẽgnãg, 4 haꞌ 
kopaꞌ xup mĩmpeꞌ, tu pipkup yãnãm hã mõꞌnĩy, pu mĩm xax mõꞌhap, xix mõ 
xokxop hap, nũy Topa pu haxyãꞌ, haꞌ paꞌax yõg mĩpkox yũm, ha pipkup yãnãm 
hãꞌ mĩy, tu mĩpkox kopa nax mãynãg yũm, haꞌ xitꞌax ꞌãxetꞌax mãnãg xex nax 
kopah, yã pãm putuk, xix mõnãyxop ꞌAnãm yõg kup tõy xex mĩpkox kopah. 
Hõmã mĩxux te nõm kup tõy nak tuꞌ xokax, Topa te hãmꞌãktux hah, haꞌ xatꞌax 
yõg mĩkaxxap yũm mĩpkox kopah, haꞌ xatꞌax kaxꞌãmiꞌ mĩkaxxap tuꞌ. 5 Ha 
mĩpkox yĩmũꞌ pip ꞌũyõnnãꞌĩꞌ 2, yã pexkox yõg yõnnãꞌĩ hãꞌ komut xop, tu Topa 
xipꞌax yũmmũgãhãꞌ, ꞌũyĩmãg kup te mõꞌkox nĩy, ꞌõnte Topa te hãpkummuk 
mĩyꞌax xaxogãhãꞌ, pu tu kux. Yãꞌ puxiꞌ. ꞌÃte hãmꞌãktux nõy putup kamah.

6 ꞌÃmnĩy xohix ꞌĩhã ꞌãmãnex xop te Topa xipꞌax hã mõxakux, nũy ꞌãmãnex 
yõg hãmꞌax hã tuꞌ hãm, 7 pa Topa xipꞌax xeꞌẽgnãg hã mõxa ꞌohnãg, yã ꞌãmãnex 
xatꞌax puxehnãg teꞌ xipꞌax xeꞌẽgnãg hã mõꞌnãhãꞌ, tu hãmyãxatamuk yõg ꞌãmnĩy 
puxet, ꞌĩhã Topa xipꞌax xeꞌẽgnãg hã mõꞌnãhãꞌ, nũy xokxop hep ꞌãta nũnnãy 
ꞌũxipꞌax kopah, tu yãy mũn pu nũꞌnãhãꞌ, xix tikmũꞌũn xohix pu nũꞌnãhãꞌ, pu 
Topa tikmũꞌũn yõg hãpkummuk mĩyꞌax xaxogãꞌ, tikmũꞌũn te hãpkummuk 
mĩy hãmyũmmũg ꞌohnãg tuꞌ, ha Topa teꞌ xaxogãhãꞌ. 8 Ha kaxĩy Topa Koxuk 
te yũmũꞌã hãmyũmmũgãhã nõmhã, ꞌũyĩy yũmũg yũmmũg max, yã ꞌãmãnex 
xatꞌax te xokxop hep nũꞌnãhãꞌ, puyĩy tu hãm mõnãy, pãyã tikmũꞌũn nõy te Topa 
xipꞌax xeꞌẽgnãg hã mõxakux ꞌohnãg, yã Topa teꞌ xat hok, pu xipꞌax xeꞌẽgnãg 
hã mõ tu xakux hok. 9 Ha ꞌãmãnex te Topa pu mõꞌãpxop hap, xix xokxop, pu 
tikmũꞌũn Topa pu nũꞌãktettex, pãyã ꞌap te puxiꞌah, yã tikmũꞌũn kuxa ꞌũm tupmã 
ꞌohnãg. 10 Yã Mõyyex teꞌ xat hok, puꞌ xitꞌax ꞌũm mã hok, xiꞌ xat hok, pu xoꞌopꞌax 

ꞌũm xoꞌop hok, xiꞌ xat, pu yãy xax pix, xix kãnẽy pix, nũy Topa pu maxnãꞌ, pãyã 
yãy kuxa tupmã ꞌohnãg, huꞌ hip, puyĩy Topaꞌ kuxa kummuk tupmãꞌ.

11 Yĩy Kunnix nũn, tu yãyhã ꞌãmãnex xohix xatꞌax, tu yũmũꞌã hãmmaxnãhãꞌ, 
tu Topa pet xeꞌe kopaꞌ hãm, ha tikmũꞌũn te nõm pet mĩy ꞌohnãg, ꞌap hãm xexka 
tuꞌ yũmꞌah, yã pexkox tuꞌ yũm. 12 Ha Kunnix nũn, tuꞌ pet hã mõꞌnãhã yãp-xet, 
tu Topa xipꞌax xeꞌẽgnãg kopa mõꞌnãhãꞌ, tuꞌ hep ꞌãta nũꞌnãhãꞌ, pãyã ꞌa mũnũytut 
hep ꞌãta ꞌũm nũꞌnãꞌah, xix ꞌa mot hep ꞌãta ꞌũm nũꞌnãꞌah. ꞌÃmhok. Yã yũmũg pupiꞌ 
xok, tu yãy hẽp ꞌãta nũꞌnãhãꞌ, nũy yũmũg kuxa kummuk ꞌũm xit, nũy tu mõ kuxa 
max tat ꞌũyãnãn tuꞌ, pu yũmũg hi xeꞌe, ꞌap kuxꞌah. 13 ꞌÃmãnex xop nõy te mot hep 
ꞌãta nũꞌnãhãꞌ, xix mũnũytut pit hep ꞌãte nũꞌnãhãꞌ, tu mũnũytut kutok pit mõꞌhap 
Topa puꞌ, tu xogyĩn putok nũꞌxok tikmũꞌũn tuꞌ, pu tu nõ xax maxnã Topa puꞌ, nũy 
tu hãpkummuk xit, pu tikmũꞌũn Topa keppa nũꞌãktettex, nũy kuxaꞌ yẽy. 14 Topa 
Koxuk hi xeꞌẽgnãg, tu Kunnix kaꞌogãhãꞌ, pu tu xok mĩpkupnix tuꞌ, tu yãy hep ꞌãta 
nũꞌnãhãꞌ, tu yãy mũn hõm Topa puꞌ, nũy tikmũꞌũn pupi tuꞌ xok. Ha xokxop hep 
ꞌãta kaꞌok kutõgnãg, tu tikmũꞌũn kuxa kummuk tupmã hok, pa Yeyox yãy hep 
ꞌãta kaꞌok xexkaꞌ, tu yũmũg kuxa kummuk xit, tu yũmũ yõg hãpxopmãꞌax hitop 
kuxyãꞌ, nũy yũmũg kaꞌogãꞌ, yũmũꞌãte hãpxopmã Topa xeꞌẽgnãg puꞌ.

15 Yĩy Kunnix te tikmũꞌũn xapit, pu Topa hã yãy xape xop, tuꞌ paꞌax 
tup hãꞌ xape, puyĩy Topa nõm pu hãmmaxnãꞌ, tute nõm xop xãnãhãꞌ, nũy 
tu hãmmaxnã mõꞌkumaꞌ mõg, tu hãmꞌãktux xex tap. Kunnix xok, hu 
tikmũꞌũn mõy pu mõg Topa yĩkãgnãg hã, nũy hãpxopmã kummuk kux, 
yã hõmãꞌ mĩy, ꞌũpaꞌax hittap xip, ꞌĩhãꞌ mĩy.

16 Tikmũꞌũn xok putup, ha yãy xape teꞌ yõg hãpxop xohix pop putup, yĩy 
tappet tu kaxꞌãmiꞌ, pu tikmũꞌũn xexka xop mõꞌkupix, nũy yũmmũg, nũy 
tuꞌ xape xop pu hãpxop popmãꞌ. Haꞌ xok, puxiꞌ xexka xop ꞌũyõg hãpxop 
popmãꞌ, tik xape xop puꞌ popmãꞌ, tappet tuꞌ kaxꞌãmi tap hah, tu taꞌ xok 
xeꞌeꞌ. 17 Nõm tikmũꞌũn hiꞌ, ha taꞌ pop ꞌohnãg, paꞌ xape xop hip, pu tu xok, 
ha tappet puꞌuk. Pa tikmũꞌũn xok, puxix tappet kaꞌok, tuꞌ yõg hãpxop 
popmãꞌax yũmmũgãhãꞌ, pu tu xape xop pop. 18  Hã kaxĩy ꞌũpaꞌax hãmãxap 
teꞌ xat, pu xokxop kix Topa pu, nũy hep ꞌãta nũnnãy. 19 Mõyyex teꞌ xatꞌax 
ꞌãktux hãmãxap tikmũꞌũn puꞌ, tuk-nãy tu mũnũytut pit xix mot kix, tuꞌ hep 
ꞌãta kanop kõnãg hã, tu nũꞌ xok, pu topixxax nõm ꞌãta xup, nũy nũꞌxok, xix 
mĩxux ꞌixop hã nũꞌxok, tuꞌ xatꞌax yõg tappet yĩmũ nũꞌnãhã, xix tikmũꞌũn 
xohix yĩmũ nũꞌnãhãꞌ, 20 tu: “Topa yõg paꞌax kaꞌok, yĩy ꞌãte nũhũ hep ꞌãta 
nũꞌxok, xa ꞌãxop xohix pẽnãꞌ, nũy ꞌãyĩpkox pi paꞌax tuꞌ,” kaxĩy. 21 Kaxĩy 
Mõyyex teꞌ xat, puꞌ hep nũꞌnã Topa pet kopah, xix Topa xakꞌax yõg kãnẽy 
tu nũꞌxok. 22  Yãꞌ xat, puꞌ hep ꞌãta nũꞌxok, pu hãpxop tu max Topa puꞌ. 
ꞌŨhep ꞌãta puxehnãg hã Topa te hãpkummuk mĩyꞌax xaxogãhãꞌ, pu tu kux.

Yã Kunnix te yũmũg kuxa kummuk xit, ꞌũxok tuꞌ
23 Mõnãyxop Mõyyex teꞌ xat, pu Yoneo ꞌãmãnex hep ꞌãta nũꞌxok Topa pet yõg 

hãpxop tuꞌ, puyĩy tu hãpxop maxnã Topa puꞌ. Tu xokxop hep nũꞌxok, nũy hãpxop 

maxnãꞌ, xix xogyĩn putok nũꞌnãhãꞌ, nũy tikmũꞌũn xax maxnã Topa puꞌ, pãyã nõm 
hãmmaxnãꞌax te tikmũꞌũn kuxa kummuk tupmã ꞌohnãg, yĩy Kunnix xok, yũmũg 
pupiꞌ xok, nũy yũmũg kuxa maxnã Topa puꞌ, tu yãy hep ꞌãta nũꞌnãhãꞌ, nũy pexkox 
yõg hãpxop maxnã Topa pu kamah. 24 Yĩy Kunnix xok hãmãxap, tuk-nãy tu 
pexkox yõg pet xeꞌe hã mõktu mõꞌnãhãꞌ, tikmũꞌũn te nõm mĩy ꞌohnãg, ha Topa 
yĩpxeꞌe haꞌ yũm nũy yũmũg pupi hãmꞌãktux Topa puꞌ. 25 Yoneo xop yõg ꞌãmãnex 
xatꞌax te Topa xipꞌax hã mõꞌnãhãꞌ, tu hãmyãxatamuk xohix ꞌĩhã mõꞌnãhã, tu 
hãmyãxatamuk yõg ꞌãmnĩy tup-xet ꞌĩhã mõꞌnãhãꞌ, tu Topa xipꞌax kopa mõꞌnãhãꞌ, 
tu xokxop hep ꞌãta tat ꞌũxeheh. Pa Kunnix xok puxehnãg, 26 nũy tuꞌ xũy puxet, tuꞌ 
xok, nũy tikmũꞌũn kuxa kummuk tu xit, ꞌap xep xokꞌah, yãꞌ kux, yãꞌ puxiꞌ. 27 ꞌŨhep 
xop xohix xakix puxet, hak-nãy tu Topa teꞌ yõg hãpxopmãꞌax kopit putup, ꞌok pe 
hãpxopmã max, ꞌok peꞌ kummuk, tuꞌ kummuk xop pu hãpkummugãp-tup, nũy 
tu yãnãn, tuꞌ max xop pu hãmmaxnãp-tup ꞌũyãnãn tuꞌ. 28 Ha kaxĩy Kunnix xok 
ꞌãmnĩy puxet ꞌĩhãꞌ, nũy hãm xexka xohix yõg hep xop xohix pupi tuꞌ xok, nũy 
hãpkummuk mĩyꞌax xaxogãꞌ, ꞌap xep xok putupꞌah, pãyã putpuꞌ nũn putup, nũy 
yãy yõg tikmũꞌũn hãm tuꞌ mõy, puyĩy nũ mũtik tu pip kaꞌok, tuꞌ hip nõmhã, pu nũꞌ.

10  1 Mõyyex te ꞌIyaet yõg tikmũꞌũn xat, pu mõ xokxop hap, nũy haxyãꞌ, haꞌ 
xat, nũy tikmũꞌũn pu hãmyũmmũgãꞌ, puyĩy ꞌãmãnex xeꞌe hip, nõm te 

tikmũꞌũn pupiꞌ xokꞌax. Yã Yeyox Kunnix mũn yũmũ yõg ꞌãmãnex xeꞌe, tu yũmũꞌã 
hãmmaxnãhãꞌ. ꞌÃmãnex xop te mõ xokxop hap pax, yã hãmyãxatamuk xohix ꞌĩhã 
mõꞌhap, tu tikmũꞌũn kuxa kummuk tupmã ꞌohnãg. Yã tikmũꞌũn xak, nũy yãy kuxa 
maxnã Topa puꞌ, puyĩy Topa yĩkãgnãg hãꞌ mõg, pãyã yãy kuxa tupmã hok. 2 Pax 
pu tikmũꞌũn hãpxop mõꞌhapꞌax hãꞌ yãy kuxa tupmã Topa puꞌ, puxix hãpkummuk 
mĩyꞌax xaxogãꞌ, ha hãpxop mõꞌhapꞌax kuxyãhãꞌ, 3 pa tikmũꞌũn te hãpxop mõꞌhap, 
nũy Topa pu haxyãꞌ, ha mõꞌhapꞌax te yãy yõg hãpxopmãꞌax kummuk xutigãhãꞌ, yĩꞌ 
xaxok ꞌohnãg, tu hãmyãxatamuk xohix hã xe mõꞌhap, tu xe mõꞌhap, 4 Mũnũytut 
hep ꞌãta, xix mot hep ꞌãta te hãpkummuk mĩyꞌax xaxogã ꞌohnãg.

5 Yĩy Kunnix nũn, tu yĩy hãm tuꞌ nũn ꞌĩhã, tuꞌ Tak Topa pu hãmꞌãktux, hu:
“ꞌÃtak, xatep-tupꞌah tikmũꞌũn te xokxop mõꞌhap, nũy tu haxyãꞌ,
pak yĩn mĩy.

 6 ꞌAp ꞌãkuxa hittupꞌah, ꞌĩhã tikmũꞌũn te ꞌãkeppa mõꞌhap,
puyĩy hãpkummuk mĩyꞌax xaxogãꞌ.

 7 Yĩy ꞌãte hãmꞌãktux, hu: ꞌYãk xip, Topah,
tuk nũn, nũy ꞌõg putupꞌax mĩy, ha kaxĩy tik teꞌ xatꞌax yog tappet tu 

kaxꞌãmiꞌ, nũy ꞌũgmũn ꞌãktux,” kaxĩy.
8 Tu hãmꞌãktux hãmãxap, hu: “Xatep-tupꞌah tikmũꞌũn te xokxop mõꞌhap, nũy 

haxyãꞌ, ꞌAp ꞌãkuxa hittupꞌah, ꞌĩhã tikmũꞌũn te ꞌãkeppa mõꞌhap, nũy hãpkummuk 
mĩyꞌax xaxogãꞌ,” kaxĩy. Tup-tup ꞌokpaꞌ xatꞌax teꞌ xat. 9 Tuk-nãy tu hãmꞌãktux, hu: 

“Yãk xip, Topah, tuk nũn, nũy ꞌõg ꞌũm putupꞌax mĩy,” kaxĩy. Yã kaxĩy Topa te 
mõꞌhapꞌax hitop kuxyãhãꞌ, nũy Kunnix ꞌãktux ꞌũyãnãn tuꞌ, ha yũmũg pupiꞌ xok. 
10 Yeyox Kunnix te Topa puꞌ yĩpkox pip, hu yũmũg kuxa kummuk tupmãhãꞌ, yã 
ꞌãmnĩy puxet ꞌĩhãꞌ xok, tu yũmũg pupiꞌ xok mĩpkupnix tuꞌ, ꞌa xep xokꞌah.

ꞌEMEO 9 ,  10

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



448

11 Yoneo yõg ꞌãmãnex xop xohix hãm, tu ꞌãmnĩy xohix ꞌĩhãꞌ hãm Topa 
pet kopah, tu mõ hãpxop hap punethok, xix xokxop mõꞌhap punethok, 
nũy Topa puꞌ haxyãꞌ, pa mõꞌhapꞌax te yũmũg kuxa tupmã hok. ꞌÃmhok. 
12  Yĩy Yeyox xok yũmũg pupiꞌ, ꞌãmnĩy puxehnãg ꞌĩhãꞌ xok, tu xehomip xok 
ꞌohnãg, yãꞌ puxiꞌ, ꞌũkux, ha Topa yĩpxeꞌe hãꞌ yũm, nũy nũ mũtik tuꞌ xexkaꞌ, 
13  tuꞌ hip, pu Topa tu ta tu gãyxop nõãꞌ, tuꞌ kummugãhã ꞌũyãnãn tuꞌ, puyĩꞌ 
xohix yĩpkox pi Yeyox xatꞌax puꞌ. 14 Ha Yeyox xok puxet, nũy tikmũꞌũn 
kuxa tupmã, pu kuxa tu max Topa puꞌ, yĩy hõnhã Topa yĩkãgnãg hãꞌ pip.

15-16  Ha Topa Koxuk te hãmꞌãktux hãmãxap, tu tikmũꞌũn kuxa tupmãꞌax 
ꞌãktux, hu:

“Hãmyãxatamuk xohix nõg, kopxix paꞌax nõy mĩy,
yã Topa teꞌ xuktux, tu yã yõgnũ xatꞌax xex putup,
tikmũꞌũn putox tuꞌ xex putup, xiꞌ kuxa kopaꞌ xex putup,” kaxĩy.

17 Tuk-nãy tu hãmꞌãktux, hu: “ꞌÃteꞌ xaxogãp-tup ꞌõg hãpkummuk mĩyꞌax, xix ꞌõg 
hãpkummugãꞌax ꞌãteꞌ xutigã ꞌohnãg,” kaxĩy. 18 Tu hãpkummuk mĩyꞌax xaxogãhãꞌ, 
haꞌ kux, ꞌap xe mõꞌhapꞌah, ꞌap xehomi xokxop mõꞌhap putupꞌah. Yãꞌ puxiꞌ.

Topa yĩkãgnãg hã yũmũg pip
19 Yĩy yũmũg mõg Topa keppah, nũy nũ mũtik hãmꞌãktux. Yã Yeyox 

Kunnix xok yũmũg pupiꞌ, nũy yũmũg nũnnãꞌ, ꞌũyĩy yũmũg mõg, nũy Topa 
mũtik hãmꞌãktux, tu kuxãnõg ꞌohnãg.

20 Hõmã topixxax max te nõm hãmyĩkox mõꞌyĩnnĩn, pu tikmũꞌũn mõ tu 
xakux hok, ha Yoneo yõg ꞌãmãnex xatꞌax teꞌ xut, nũy mõnãy, ha kaxĩy Yeyox xok, 
yũmũg pupiꞌ xok, nũy yũmũg mõgã Topa yĩkãgnãg hãꞌ, nũy yũmũg hi xeꞌẽgnãg. 
21 Ha yũmũ yõg ꞌãmãnex xeꞌẽgnãg te Topa pet xeꞌẽgnãg kopaꞌ xat, tu pexkox 
tuꞌ xat, ꞌũxuxetꞌax Yeyox Kunnix. 22 ꞌÃpu yũmũ mõg Topa yĩkãgnãg hã, pãyã 
yã yũmũg kuxap-xet, tu yãy pu mõꞌãmã hok, ꞌũmãm kaꞌok tuꞌ, Topa te yũmũ 
yõg hãpkummuk mĩyꞌax xaxogã hah, pu tu kux, ha yũmũg putox pix, ꞌũ yũmũ 
hãpxopmã kummuk kux, ꞌũyĩy yũmũg hãpxopmã max ꞌũyãnãn tuꞌ. 23 Topa te 
hãmꞌãktux xex, ꞌãpu yũmũg kuxa mãm kaꞌok nõm hãmꞌãktux kopah, Topa te yã 
koit ꞌohnãg, yĩy ꞌũgmũꞌãteꞌ hip, pu Topa yũmũꞌã pexkox yõg hãpxop popmãꞌ, ha 
yũmũg nõy puꞌ xuktux. 24 ꞌÃpu, yũmũg xape kuxa kaꞌ, nũy ꞌũm hãk tehet, ꞌũp-tup 
pax tuꞌ, nũy tu xape hã hãmmaxnãꞌ. 25 ꞌŨkuxa mãm kaꞌok xop te yãykotĩnnãꞌ pip, 
ha ta mõy kamah, nũy nõm xop mũtik piꞌ, nũy Topa pu hãmꞌãktux. ꞌŨxaxok hok. 
Tikmũꞌũn nõy mõgꞌax kuxyãhãꞌ, ꞌaꞌ maxꞌah. Pãyã ꞌãmõg pax, nũy ꞌãnõy mũtik Topa 
tu ꞌãkax, nũy mõ yãy nĩynãm. Yã yũmũg xuxyã nũn putup, yĩy yãy tu nũꞌnãꞌ pax.

26 Topa te xa hãmyũmmũgãhãꞌ, yĩy ꞌãxop teꞌ yõg hãmꞌãktux xeꞌe yũmmũg, hu 
hãpkummuk mĩy kux, nũy xehomip hãpxopmã kummuk hok, ꞌũp-tup huꞌ mĩy 
hok, ka Topa ꞌõg hãpkummuk mĩyꞌax xe xaxogã hok. Pãyãꞌ xax, xa Topa pu 
hãpxopmã max. Yã Kunnix xok tap, xayĩy ꞌãxop hãpkummuk mĩyꞌax kux. 27 Hu 
ꞌãkuxãnõg, yã Topa te ꞌõg hãpxopmãꞌax kopit putup, tu kuxap xeꞌe hãꞌ gãy xop 
kix xexkap-tup, yã Topa teꞌ yĩpkox hok xop nõãp-tup kuxap xeꞌe hã. 28 Yoneo 

yõg tikmũꞌũn hittap te Mõyyex yõg xatꞌax puꞌ yĩpkox ꞌohnãg, tu hãpkummuk 
mĩy pax, tikmũꞌũn nõy 2, pe 3 teꞌ pẽnãꞌ, puxiꞌ xexka xop nõm putex, tuꞌ kuxa 
ka ꞌohnãg. 29 Topa te putep-tep mĩy putup, ꞌĩhã tikmũꞌũn te nõm kutok putup 
nõg? Yã nõm kummuk xop te Yeyox hep ꞌãta kutõgnãg peꞌpaxex, hu: “Yãk-
tõgnãg, pu Yeyox Kunnix ꞌũgkuxa tupmãꞌ,” kaxĩy. ꞌŨyĩpkox hok, puxix Topaꞌ 
yãnãn tuꞌ kummugã xexkaꞌ, hãpkummuk xexka mĩy haꞌ. Yã Topa Koxuk te 
mõꞌyãy xeꞌẽgnãg, ha tikmũꞌũn te Topa Koxuk kummuk ꞌãktux, tuꞌ mãnõg, puxix 
Topaꞌ yãnãn tuꞌ kummugã xexkaꞌ, hãpkummuk xexka mĩy hah. 30 Yũmũꞌãte 
hãmyũmmũg, tu Topa te hãmꞌãktux yũmmũg, ha: “ꞌÃte hãpkummugãp-tup 
ꞌũyãnãn tuꞌ, nũy tu nõy yõg kummuk mĩyꞌax tu pago,” kaxĩy. Tu xe: “Topa te 
yãy yõg tikmũꞌũn yõg hãpxopmãꞌax kopit putup, nũy nõ hãpxopmãꞌax yũmmũg, 
ꞌok pe max, ꞌok pe kummuk,” kaxĩy. 31 Topa gãy tikmũꞌũn tuꞌ, tikmũꞌũn te 
hãpxopmã kummuk tuꞌ gãy, yĩy ꞌãkuxãnõg, nũy Topa xeꞌẽgnãg gãyã hok.

32  Hõmã Topa te xa hãmyũmmũgãhãꞌ, ha ꞌãxop xũy, haꞌ kummuk xop 
te ꞌãkummugãhãꞌ, pãyã ꞌãkuxa tuknõg ꞌohnãg. ꞌŨxaxok hok. 33 Haꞌ gãy 
xop teꞌ yãg mãnõg, tuꞌ xũygãhãꞌ, pu tikmũꞌũn xohiꞌ pẽnãꞌ, haꞌ yãg nõy xũy 
ꞌũnõy xop mũtik, yã ꞌãkuxap-xet ꞌãnõy kuxa mũtik. 34 Tu kanet kopaꞌ pip 
xop kuxa kaꞌ, tu ꞌãkuxa hittup ꞌĩhãꞌ kummuk xop te ꞌõg hãpxop xohix hãꞌ 
xupxet, hãmyũmmũg tu hã hittup, yã ꞌõg hãpxop mãynãg pip kaꞌok pexkox 
tuꞌ, haꞌ nõg ꞌohnãg. 35 Yĩy ꞌãkuxa tuknõg hok, ka Topa yõg putat xax, ha 
Topa te xa hãmmaxnã xexkap-tup ꞌũyãnãn tuꞌ. 36 Hãpxopmãꞌax kaꞌok hãꞌ 
tot, nũy Topa pu ꞌãyĩpkox piꞌ, nũy nõm putupꞌax mĩy, xayĩy pexkox yõg 
hãpxop pop, yã Topa te xa hãmꞌãktux xex. 37 Yĩy Topa yõg tappet te:

“Nãy. Hãpxip kutõgnãg kopxik nũn putup mõꞌkaꞌok.
 38 Ha tikmũꞌũn te hãmyok mĩy, tuꞌ kuxa mãm kaꞌok,

puxix tu hi xeꞌeꞌ, pa tikmũꞌũn te yõgnũ putat xak,
nũy putpuꞌ mõg, kopxik kuxa hittup ꞌohnãg,” kaxĩy.

39 Pa yũmũꞌãte Topa yõg putat xak putupꞌah, hu yãy ꞌũm nõãp-tupꞌah. 
ꞌÃmhok. Yũmũg kuxa mãm kaꞌok, nũy yũmũg hi xeꞌe, nũy Topa yõg putat 
hã yũmũg mõ kumak mõg.

Tikmũꞌũn kuxa mãm kaꞌok Topa kopah

11  1 Yũmũg kuxa mãm kaꞌok Topa kopah, hu hãmmax hip, pu Topa pexkox 
yõg hãpxop yũmũꞌãꞌ popmãꞌ, ha ta yũmũꞌãte nõm hãpxop pẽnã hok 

nõmhã. 2 Yã mõnãyxop hittap kuxa mãm kaꞌok kamah, yĩy Topa tep-tup pax.
3  Yũmũg kuxa mãm kaꞌok, hu hãmyũmmũg, yã Topa te pexkox mĩy xix 

hahãm, yã hãpxop xohix mĩy, hãmꞌãktuxꞌax hãꞌ mĩy, tu hãpxop pẽnã hok 
hã hãpxop mĩy, pu tikmũꞌũn pẽnãꞌ.

4 Yã mõnãyxop hittap ꞌAmeo kuxa yũm kaꞌok, hu mõ kahnẽn hap, nũy 
Topa pu haxyãꞌ, ha Topa tep-tup pax, pãyãꞌ taknõy Kãyĩy yõg mõꞌhapꞌax 
putup ꞌohnãg. Ha ꞌAmeo te hãmyok mĩy, ꞌũkuxa yũm kaꞌok tuꞌ, ha Topa 
tep-tup pax, ha yũmũꞌã hãmyũmmũgãhãꞌ.

5 Xix mõnãyxop hittap ꞌẼnõg kuxa yũm kaꞌok, huꞌ xok ꞌohnãg. Yã Topa te hãm 
tuꞌ xut, nũy pexkox haꞌ mõgãꞌ, ha tikmũꞌũn te ꞌẼnõg xak, nũy tu pẽnãꞌ, paꞌ pẽnãꞌah, 
haꞌ kux. Ha Topa yõg tappet te: “Topa te ꞌẼnõg putup pax,” kaxĩy. 6 Tikmũꞌũn kuxa 
yũm hok, puxix Topa nõm putup nõg. Pãyã tikmũꞌũn kuxa yũm kaꞌok tu: “Yã 
Topa xip!” kaxĩy, tu Topa xak, puxix Topa nõm tikmũꞌũn ha hãmmaxnãꞌ.

7 Xix mõnãyxop hittap Nõe kuxa yũm kaꞌok, hu Topa te nõm pu 
hãmyũmmũgãhãꞌ, tu ꞌãmnĩy mõꞌnãꞌax yõg hãpxopmãꞌax yũmmũgãhãꞌ, haꞌ 
yĩpkox xip, tu mĩpkox xexka mĩy, kõnãg xexka yĩmũꞌ mõgãhãꞌ, pu nõm mõnãy, 
nũy kopaꞌ piꞌ, xiꞌ xape xop teꞌ kopaꞌ piꞌ, nũy kõnãg hã mõꞌ tutnã hok, puyĩy tu 
xakix hok. Ha kaxĩy Nõe te Topa hãꞌ puknõg xop yãꞌ kummuk ꞌãktux, ꞌũkuxa 
mãm ꞌohnãg hah, ha Topa te Nõe kuxa tupmãhãꞌ, ꞌũkuxa yũm kaꞌok hah.

8  Xix mõnãyxop hittap ꞌAmanãm te Topa teꞌ xãnãꞌax ꞌãpak, tuꞌ yĩpkox 
xip, huꞌ mõg hãptox ha, Topa te hãmꞌãktux xex hah. Haꞌ kuxa yũm kaꞌok, 
tu yãy yõg hãm nĩm, tu piyãꞌ mõg yũmmũg, ꞌokpaꞌ mõg, 9 tuꞌ kuxa yũm 
kaꞌok, huꞌ puknõg xop mũtik tihiꞌ, ha Topa te ꞌAmanãm pu nõm hãm xexka 
hõm putup. Tu topixxax kaꞌok hãꞌ pet, ꞌũk-tok ꞌIyak mũtik, hak-tok Yako 
pet kama topixxax kaꞌok hã, ha Topa te nõm mũtik hãmꞌãktux xex kamah, 
nũy tu hãpxexka hõm. 10 Yã ꞌAmanãm teꞌ hip, nũy Topa yõg kõmẽn xeꞌe tuꞌ 
xihip, ha pexkox tuꞌ yũm kõmen, haꞌ koxyõy hok, Topa teꞌ mĩy hah.

11 Xix mõnãyxop hex Xat kuxa yũm kaꞌok kamah, huk-tok put, tu ta 
kutut, tu Topa yõg hãmꞌãktux xex yũmmũg, tuꞌ kuxa yũm kaꞌok, pu Topa 
ꞌũk-tok putnã. 12  Hã kaxĩy ꞌAmanãm kutut, tuꞌ puꞌuk, pãyãꞌ mõkputox xohix 
xexka punethok, mãyõnnãg putuk, xix hãpkux yõg ꞌãmot xohix putuk.

13 Ha nõm xop kuxa mãm kaꞌok, tu mõktuꞌ xakix, tu Topa yõg hãpxop ꞌaꞌ 
popꞌah, pa hãptox tuꞌ pẽnãhãꞌ, tu hãmyũmmũg, tu yãy mũn puknõg ꞌãktux, 
tu hãmyãxatamuk xohix hã hãpkumep, tuꞌ pet ꞌohnãg hãm xexka tuꞌ, 14 tu 
hãmꞌãktux, tu yãy yõg hahãm xak pexkox tuꞌ, 15 ꞌa putpuꞌ mõg putupꞌah. Pax pu 
yãy yõg hãm hittap xax, nũy putpuꞌ mõg, puxiꞌ mõg, 16 pap-tup nõg, tu pexkox tu 
hãm nõy xak, nũy ta tuꞌ piꞌ, ha Topa te nõm tikmũꞌũn hã Topa xeꞌẽgnãg, tu nõm 
tu yãyhãhup ꞌohnãg, hu kõmẽn xeꞌẽgnãg mĩy pexkox kopa, tu ta tu tuꞌ pip kaꞌok.

17 Xix ꞌAmanãm kuxa yũm kaꞌok, yĩy Topa teꞌ yõg hãpxopmãꞌax kopit, 
tuꞌ xat, puk-tok ꞌIyak mõꞌhap, pu Topa ꞌAmanãm kuxa kopit, nũy ta tu 
hãmyũmmũg, ꞌok pe ꞌAmanãm yĩpkox xip, ꞌok peꞌ yĩpkox ꞌohnãg. Hõmã Topa 
te hãmꞌãktux xex tap, ha ꞌAmanãm mõkputox punethok ꞌãktux, pa ꞌAmanãm 
yĩpkox xip, tu mõk-tok puxehnãg hapꞌax, 18 ꞌĩhãꞌ kuxa yũm kaꞌok hãmꞌãktux 
xexꞌax kopah, ha: “ꞌÃk-tok ꞌIyak hã ꞌãmõkputox tu punethok,” kaxĩy. 19 Pa 
ꞌAmanãm te Topa yũmmũg, tu tikmũꞌũn putpu hĩnnãꞌax yũmmũg, Pax puk-
tok xok, puxiꞌ tak putpuꞌ put, ha ꞌAmanãm kuxa yũm kaꞌok.

20 Xix mõnãyxop ꞌIyak kuxa yũm kaꞌok, hu Topa te hãmmaxnãꞌax 
ꞌãktux ꞌũk-tok Yako puꞌ, xik-tok ꞌEyao puꞌ xuktux,

21 Xix mõnãyxop Yako kuxa yũm kaꞌok, tuꞌ xok putup, ꞌĩhãk-tok Yoye kutok 
pu hãmmaxnãꞌax ꞌãktux, tu kup tõy tuꞌ xup, ꞌĩhãꞌ kuxa teꞌ yẽy Topa keppah.

22  Xix mõnãyxop Yoye kuxa yũm kaꞌok kamah, tuꞌ xok putup, ꞌĩhã 
ꞌãmnĩy mõꞌnãꞌax ꞌãktux, tu tikmũꞌũn te hãpxexka ꞌEyit tu nũꞌpaꞌax ꞌãktux, 
tuꞌ xat, puꞌ yõg xokxax mõꞌtat, nũy hãpxexka nõy tu nõ hãpkot.

23  Ha tik te hãpxexka ꞌEyit yõg tikmũꞌũn xohix xat, tu xonat xop xat, pu 
ꞌIyaet yõg tikmũꞌũn kutok pit xop xohix kix, ꞌĩhãꞌ tut teꞌ put, ha mõnãyxop 
Mõyyex mũg tak, xiꞌ mũg tut tek-tok pit put, tuꞌ xaptop, tu mẽy 3 hãꞌ 
xaptop, puyĩy xonat xop pẽnã hok. Yã mãynãg kakxop, yĩꞌ tak xiꞌ tut teꞌ 
xatꞌax pu yĩpkox ꞌohnãg, tuꞌ xaptop, puyĩꞌ gãy xop ꞌũk-tok putex hok.

24 Xix Mõyyex kuxa yũm kaꞌok, tuꞌ tuk, tu mõktu xiptap, tuꞌ xatꞌax kutok hex 
nĩm, pu tikmũꞌũn te yãꞌ xatꞌax kutok hex kutok ꞌãktux hok, 25 Yãp-tup, tu Topa yõg 
tikmũꞌũn mũtik xũy putup, tu hãpkuteꞌex kummuk putup nõg, 26 tu hãmpeꞌpaxex, 
hu: “Yãꞌ max Topa yõg yĩmõgatux xop hãk xũy, pãyãꞌ kummuk, ꞌãte hãpxexka 
ꞌEyit yõg tayũmak xohix pop,” kaxĩy. Tu pexkox yõg hãpxop puxet xak, puyĩꞌ paꞌ.

27 Yãꞌ kuxa yũm kaꞌok ꞌĩhã hãpxexka ꞌEyit nĩm, tu tik teꞌ xatꞌax 
yĩpkutuk ꞌohnãg, xiꞌ gãyꞌax yĩpkutuk ꞌohnãg, tu mõꞌkumaꞌ mõg, tu Topa 
ꞌãtigãhãꞌ, ꞌĩhãꞌ pẽnã hok, 28  tuꞌ kuxa yũm kaꞌok, tu ꞌãmuk xexka hãmãxap 
mĩy ꞌũxuxetꞌax Nõãꞌyẽn, haꞌ xat, pu hãmyãxatamuk xohix ꞌĩhãꞌ mĩy, tuꞌ 
xat, pu kahnẽn hep ꞌãta hã mõꞌyĩnnĩnꞌax muk, pu pexkox yõg nũꞌkutnãꞌax 
mõ tu nã hok, nũy tikmũꞌũn kutok hãmãxap xohix kix hok.

29 Xix ꞌIyaet yõg tikmũꞌũn kuxa mãm kaꞌok, hu kõnãg xexka ꞌÃta xak, ha 
hãmnak, tuꞌ xup ꞌohnãg, ꞌĩhã tikmũꞌũn teꞌ xak. Ha ꞌEyit yõg xonat xop xak 
putup, ha ta kõnãg xexka te mõꞌnĩy, ha kõnãg hãp nũm, tũ kopap-nũm.

30 Xix ꞌIyaet yõg tikmũꞌũn kuxa mãm kaꞌok, tu kõmẽn xexka Yenikot 
yĩmap hãꞌ mõg, tu xeꞌ mõg, tu mõktu xohix te 7, ha kõmẽn hãmꞌãta kaꞌok, 
tu kõmẽn xohix yĩmap, tu yãy koxyõy, haꞌ: Noꞌ! 31 Xiꞌ xotit Haꞌap kuxa 
yũm kaꞌok, ha ta ꞌIyaet yõg tik 2 te kõmẽn puknõg Yenikot haꞌ nũn, nũy 
puknõg yõg kõmen pẽnãꞌ, ha Haꞌap te tik pẽnãꞌax 2 xaptop, puyĩy xonat 
xop kix hok, yĩy Haꞌap ꞌa xokꞌah, pãyã Yenikot yõg tikmũꞌũn xohix xakix.

32 ꞌÃte putep mũn ꞌãktuxꞌax? Yã hãmꞌãktux tox ꞌãtep-tupꞌah, nũy Yineꞌãm 
ꞌãktux, xix Manak ꞌãktux, xix Xãnxãm ꞌãktux, xix Yepte ꞌãktux, xix Namix ꞌãktux, 
xix Xãmõꞌeo ꞌãktux, xix Topa pupi hãmꞌãktuxꞌax xop ꞌãktux. 33 ꞌŨxohix kuxa 
mãm kaꞌok, hu hãpxexka yõg tikmũꞌũn xohix mũtik yãytuk-mĩy, tu hãm pahaꞌ, 
haꞌ mõg, ha hãpxopmã max, yĩy Topa te tuꞌ hãpxop popmãhãꞌ, hãmꞌãktux xex tu 
tuꞌ popmãhãꞌ, ha Topa teꞌ kaꞌogãhãꞌ, pu tu hãmgãy yĩkox mõꞌyĩnnĩn, puꞌ kix hok, 
34 ha kuxap xexka kuxyãhãꞌ, tuꞌ xupahaꞌ, pu mĩkax xexka hãp-tex hok, haꞌ puꞌuk, 
ha Topa teꞌ kaꞌogãhãꞌ. Yãꞌ puknõg xop mũtik yãykix tu mõktu hãm pahaꞌ. 35 Ha 
ꞌũn kuxa mãm kaꞌok, yĩꞌ xape te putpu hiꞌ, ꞌũxakix kaꞌok, tu putpuꞌ hiꞌ.

Haꞌ gãyxop teꞌ yãg xũygãhãꞌ, tuk-teꞌex kummuk, tu mõktuꞌ kix, haꞌ xupmãp-tup 
ꞌohnãg, nũy tu hi xeꞌẽgnãg. 36 Haꞌ gãyxop teꞌ yãg puꞌ hupmãhãꞌ, tuꞌ kix kakixnãg, 
tuꞌ yãg nõy hĩy, nũy kanet kopa nũꞌxok, 37 tuꞌ yãg nõy kix mĩkaxxap putux hã, xiꞌ 
yãg nõy pot xehot hãꞌ, xiꞌ yãg nõy kix mĩkax xexka hã. Ha hãpkumep hitop tuꞌ, tu 
kahnẽn xokxax mõꞌtat, xix mot xokxax mõꞌtat, tu hãmhok, haꞌ xũygãhãꞌ, tuk-teꞌex 

kummuk, 38 ha hãm panip tu hãpkumep, tu yĩktix pepiꞌ mõg, tu hãpkox kopaꞌ pet. 
Tuꞌ max, ha hãm xexka yõg Topa hãꞌ puknõg xop kummuk.

39 Haꞌ kuxa mãm kaꞌok, yĩy Topa tep-tup pax, tu nõm pu hãmꞌãktux xex, 
pa Topa yõg hãpxop ꞌap popꞌah. 40 Yã Topa te nõm xop hipmãhãꞌ, pup-xehnãg 
hãꞌ pop hok, pãyãꞌ hip, nũy yũmũg mũtik pexkox yõg hãpxop xohix pop.

Topa te yũmũꞌã hã ꞌÃtak

12  1 Yã nõm tikmũꞌũn xohix teꞌ hip, ꞌũyĩy yũmũg kuxa mãm kaꞌok, 
yũmũg xape hittap kuxa mãm kaꞌok putuk, ꞌũyĩy yũmũg xohix 

pexkox yõg hãpxop pop. Yũmũg mõg mõꞌkaꞌok Topa yõg putat hã, kopxix 
hãpxop putux nĩm, nũy mõg xupmãn. Yã kaxĩy yũmũꞌãte hãpkummuk 
mĩy hok, nũy Topa puk yĩpkox piꞌ. Yã hãpkummuk mĩyꞌax te hãpxop putux 
putuk, yĩy mĩy hok, ꞌũyĩy yũmũg mõg mõꞌkaꞌok Topa yõg putat hãꞌ, tu 
kuxãnõg ꞌohnãg. 2  Yeyox pe yũmũg paxeh, ꞌĩhã yũmũg mõg. Yã Yeyox 
mũn te yũmũg kuxa mãmmãhãꞌ, ꞌũyĩy mãm kaꞌok nõm kopah, ha yũmũg 
kaꞌogãhãꞌ, ꞌũmõg Topa yõg putat hã yũmũg. Yeyox kuxa tuknõg ꞌohnãg, tuꞌ 
xok mĩpkupnix tuꞌ, yũmũg pupiꞌ xok, tuꞌ xũy xexkaꞌ, pãyã yãy peꞌpaxex, hu: 

“Yãk xũy kutõgnãg,” kaxĩy, ꞌĩhãꞌ gãy xop nõm puꞌ hupmãhaꞌ. Pãyã Yeyox 
kuxa hittup xexkaꞌ, tu Topa hip tuꞌ, pu Topa pexkox yõg hãpxop popmãꞌ, ha 
Topa yĩpxeꞌe hãꞌ yũm nõmhã, nũy yãy ꞌÃtak mũtik tu xexka pexkox kopah.

3  Yeyox yãy xũyꞌax pe tu paxeh, xiꞌ kummuk xop gãyꞌax pe tu paxeh. 
Yã Yeyox xũy punethok hãꞌ tot, ꞌũyĩy kamah yũmũg kuxa tuknõg hok, 
nũy Topa yõg putat xak hok. 4 ꞌÃxop te yãy putupꞌax mĩy kutõgnãg. Topa 
pu ꞌãyĩpkox pip, pãyã kama yãy putupꞌax mĩy. Yãꞌ max xa Topa putupꞌax 
puxet mĩy, xayĩy hãpkummuk mĩyꞌax xohix tu kux.

5 ꞌOk ꞌãxop te Topa yõg hãmꞌãktux xaxok? ꞌÃxop yã Topa hã ꞌãk-tok xop, 
yĩy xa hãmꞌãktux, hu:

“Xonnẽꞌ, ꞌũgꞌãpax! ꞌÃkuxa tuknõg hok ꞌãte ꞌãmãnõg hah.
 6 Yã ꞌãmãnõg, nũy xa hãmyũmmũgãꞌ, xayĩy ꞌãmax,

ꞌãmũn yãk mũn hã ꞌãk-tok xop tuꞌ,
ha mõꞌãyãy xeꞌẽgnãg,” kaxĩy.

7 ꞌÃxũy, tu xa hãꞌ tot, Topa yã ꞌãxop hã ꞌÃtak, tu xa hãmyũmmũgãhãꞌ, ꞌõg 
ꞌãtak putuk. ꞌOk xip kakxop ꞌũm, ꞌũyõg ꞌãtak te nõm mãnõg hok? ꞌAp xipꞌah. 
8  Pax pu Topa ꞌãmãnõg hok, yĩy ta ꞌãxop ꞌa Topak-tokꞌah, hak-tok xohix 
mãnõg, nũy tu hãmyũmmũgãꞌ, puyĩy hãpxopmã max ꞌũyãnãn tuꞌ. 9 Yũmũg 
tak xohix te yũmũg mãnõg, nũy tu hãmyũmmũgãꞌ, ha yũmũg yĩpkox pip, 
tuꞌ tak max pekpaxex. Yĩy ꞌãpu yũmũg Tak Topa pu ꞌãyĩpkox piꞌ, xayĩy 
ꞌãhi xeꞌẽgnãg. 10 Yũmũg tak te yũmũꞌã hãmyũmũgãhãꞌ, ꞌĩhã yã yũmũꞌã hã 
kakxop, hãmyok tu hãmpeꞌpaxex hah, pa Topa te hãmyũmmũgãhãꞌ ꞌũ 
yũmũg tu max, nũy Topa putuk yũmũg tu max xeꞌẽgnãg. 11 Topa te yũmũg 
mãnõg, ha yũmũg kuxa hittup ꞌohnãg, pa hãpxip kutõgnãg, ꞌĩhã yũmũg 
kuxa mãm, ha yũmũꞌãte hãpxopmã max, tu hãmyok mĩy ꞌũyãnãn tuꞌ.

Topa te hãmyũmmũgãhãꞌ
12  ꞌÃyok, ꞌãknĩhã xihip, ꞌãkuxa tuknõg hok, nũy Topa yõg putat hã mõg. 

13  Tu hãmyok hã mõg, nũy tikmũꞌũn puꞌuk mõgã max, nũy nõm kaꞌogãꞌ.
14 Tikmũꞌũn te ꞌãyĩmap hãꞌ pip, yĩy nõm mũtik yãytuk-mĩy hok, pãyã 

hãpxopmã max, xayĩy Topa pẽnãꞌ. Yã hãpxopmãꞌax kummuk xop te Topa 
pẽnã hok. 15 Topa te xa hãmmaxnãhãꞌ, ꞌõg pa ꞌãtiꞌ, nũy Topa yõg putat xax 
hok, xa tikmũꞌũn kummugã hok, xix xũygã hok, ka ꞌãxop mĩnta xũy putuk, 
nõm te tikmũꞌũn xũygãhãꞌ, yã ꞌãnõy puꞌ xũygã hok. 16 ꞌÕg pa ꞌãtiꞌ, nũy ꞌãnõy 
hã xupxet hok, xix Topa yõg hãpxop ꞌãktux kummuk hok, ꞌEyao putuk. Tik 
hittap ꞌEyao yã mõnãyxop ꞌIyak kutok hãmãxap, tu yãy tak yõg hãpxop 
xohix popꞌax. Ha Topa te hãmꞌãktux xex tap, tu ꞌIyak kutok hãmãxap ha 
hãmmaxnãꞌax. Pãyã ꞌEyao kummuk, tuꞌ tak yõg hãpxop peꞌpaxex ꞌohnãg, 
ꞌap hãmmaxnãꞌax ꞌũm putupꞌah, yĩy ꞌũxohix nõy yãnãn, tuꞌ taknõy kuhmõy 
Yako mũtik nõy yãnãn, nũy ꞌãmuk kutĩgnãg paꞌ, ꞌũp-tup xũy tuꞌ. 17 ꞌÃxop te 
mõnãyxop yõg hãmꞌãktux yũmmũg max. Hãpxip ꞌĩhã ꞌEyao te hãmpeꞌpaxex, 
tu yãy tak yõg hãpxop xak, xix hãmmaxnãꞌax xak, hu xe yã nõꞌ nõy yãnãn 
putup, tuꞌ potahaꞌ, tuꞌ xak, pãyãꞌ kux. ꞌAp xeꞌ nõy yãnãnꞌah.

18  ꞌÃxop te Topa yĩkãgnãg hã ꞌãpip. Yã ꞌIyaet yõg tikmũꞌũn hittap te yĩktix 
Xinãy kakaꞌ pip, tu hãpxahĩgnãg tuꞌ pip, tu yĩktix mõꞌkãmnãg pẽnãhãꞌ, tu 
Topa yõg kuxap xexka pẽnãhãꞌ, tu hãptup ꞌĩhã hãpkoxtap pẽnãhãꞌ, xix 
texgãy tuꞌ yãnãm pẽnãhãꞌ, tu kuxãnõg xexkaꞌ. Pãyã ꞌãxop te nõm hãpxopmã 
kaꞌok pẽnã ꞌohnãg nõmhã, yã ꞌãkuxãnõg ꞌohnãg. 19 Ha nõm tikmũꞌũn te 
mĩxux xop tu kãyãꞌax ꞌãpak, xix Topa yĩy ꞌãpak, tu hãmꞌãpak, tu kuxãnõg 
xexkaꞌ, huꞌ xak, puyĩy tu yĩy hok, 20 Topa yĩy hãꞌ tot ꞌohnãg hah, haꞌ xat, hu: 

“Yĩktix ꞌãpit hok, pe tikmũꞌũn, pe xokxop, ka mĩkaxxap hã tikmũꞌũn ꞌãtux, 
tu ꞌãp-tex!” kaxĩy. 21 Tikmũꞌũn te Topa yõg hãpxopmã kaꞌokꞌax pẽnãhãꞌ, tuꞌ 
kuxãnõg xexkaꞌ, yĩy Mõyyex te: “ꞌÃte yãy puxuꞌux, ꞌũgkuxãnõg tuꞌ!” kaxĩy.

22 Pa ꞌãxop kuxãnõg ꞌohnãg, yã yĩktix Xiãm tu ꞌãmõxahaꞌ, Topa xeꞌẽgnãg yõg 
kõmẽn tu ꞌãmõxahaꞌ, pexkox yõg kõmẽn Yenoyanẽn tu ꞌãmõxahaꞌ, tu pexkox 
yõg nũꞌpok xop xohix punethok pẽnãhãꞌ, 23 xix Topak-tok xop te mãxap pẽnãhãꞌ, 
ha yãy tu nũꞌnãhãꞌ, tuꞌ kuxa hittup xexkaꞌ. Yã Topa te nõm xop ꞌãxetꞌax kaxꞌãmi 
pexkox kopah, pu yãy mũtik tu pip kaꞌok pexkox tuꞌ, xix ꞌãxop te Topa pẽnãhãꞌ, 
haꞌ pa te hãmyũmmũg, tuꞌ hep xop xohix yõg hãpxopmãꞌax kopit putup, tu 
tikmũꞌũn yõg mĩyꞌax xohix tu pago. Xix tikmũꞌũn xakix xop pẽnãhãꞌ, ha 
hãmyok mĩy, yãꞌ kuxa tup, Topa teꞌ tupmãhãꞌ, pu tu kuxa max xeꞌẽgnãg. 24 Xix 
Yeyox pẽnãhãꞌ, haꞌ paꞌax tup mĩy, tuꞌ xok yũmũg pupiꞌ, tu yãy hep ꞌãta nũꞌnãhã 
mĩpkupnix tuꞌ, yã tik hittap Kayĩy gãy, tuꞌ taknõy ꞌAmeo putex, tuꞌ yõg hep ꞌãta 
nũꞌnãhãꞌ, pãyã Yeyox hep ꞌãta nũꞌnãhãꞌ, pu hãpkummuk mĩyꞌax xaxogãꞌ.

25 ꞌÕg pa ꞌãti! Tikmũꞌũn yĩpkox ꞌohnãg, puxix tu xakix, tu mõxa 
hok, nũy Topa mũtik tu pip kaꞌok, yĩy ꞌãpu yũmũg yĩpkox pip Topa yõg 
hãmꞌãktux puꞌ, nũy yã yũmũg hi xeꞌeꞌ. 26  Hõmã Topa yĩyꞌax te hãm nuhuk, 

pa hõnhã Topa te: “Hãpxip ꞌĩhã ꞌãte xe hãm nuhuk putup, ha mõktu 
pexkox yãy nuhuk kamah,” kaxĩy. 27 Tu xe hãm nuhuk ꞌãktux, ha ta hãm 
xexka yõg hãpxop nõãp-tup, pu pexkox yõg hãpxop tu pip kaꞌok.

28  Yĩy ꞌũyã yũmũg kuxa te Topa max ꞌãktux. Yã Topa mũtik yũmũꞌãteꞌ 
xat putup, tuꞌ xat kux ꞌohnãg. Yũmũꞌãte Topa max ꞌãktux, tu nõm pu 
yũmũg nũktettex, nũy yũmũg kuxaꞌ yẽy, yã Topa tep-tup kaxĩy. 29 Hamũn. 
Yũmũ yõg Topa kaꞌok, tu kuxap putuk. Yã kuxap te hãpxop xohix nõãꞌ, ha 
kaxĩy Topa te tikmũꞌũn kummuk nõãp-tup, nũy ꞌũmĩyꞌax kummuk tu pago.

13  1 ꞌÃxape xop putup pax, nũy tu nõm putup kux hok. ꞌÕhõm yã 
Kunnix yõg tikmũꞌũn, yĩy ꞌãxop hã ꞌãxapeꞌ. 2  ꞌÃxape puknõg xapit, 

putnũ, nũy ꞌãpet kopa xihip. Hõmã tikmũꞌũn hittap teꞌ puknõg xop xãnãhãꞌ, 
nũy yãy pet tuꞌ piꞌ, nũy nũy mõꞌnĩynãm, tu hãmyũmmũg hok, ꞌĩhã pexkox 
yõg nũꞌpok xop xãnãhãꞌ, ha tikmũꞌũn pet kopa mõꞌxip. 3 Kanet kopaꞌ pip xop 
xaxok hok, pãyã mõꞌnĩynãm, xa tep-tup kamah, pu ꞌãnõy ꞌãhĩyꞌax xaxok hok. 
Xix ꞌãxape xop xũyꞌax xaxok hok, nũy tu mõꞌnĩynãm. Xatep-tup kamah pu 
ꞌãnõy ꞌãxũy xaxok hok, nũy mõꞌãnĩynãm. 4 Yãꞌ max pu yãytax, nũy tu xetut 
mũtik yãy kep mũg nõm, xiꞌ yĩpxox mũtik yãy kep mũg nõm. Topa teꞌ nõy hãꞌ 
xupxet xop kopit putup, xiꞌ xonnix xop kopit putup, nũy nõ hãpkummugãꞌ.

5 ꞌOk tayũmak putup te ꞌãp-tex? ꞌŨxupkumĩy hok, xix ꞌãnõy yõg hãpxop 
putup hok, xayĩy ꞌõg hãpxop tu ꞌãhittup, yãꞌ puxiꞌ. Topa te xa hãmꞌãktux 
xex, hu: ꞌÃte yã ꞌãnĩm ꞌohnãg, nũy ꞌãmũtik ꞌãtiꞌ,” kaxĩy. 6  Yĩy yũmũg 
kuxãnõg ꞌohnãg, nũy tu hãmꞌãktux, hu:

“Topa te mõgnĩynãm, yĩy ꞌũgkuxãnõg ꞌohnãg.
Yã tikmũꞌũn ꞌũm tek kuxa kummugã hok,” kaxĩy.

7 ꞌÃpẽnã maxꞌax xop xaxok hok, Topa yõg hãmꞌãktux xaꞌ xuktux hah, haꞌ 
kuxa mãm kaꞌok Yeyox kopah ꞌĩhãꞌ xakix, yĩy xax, xa ꞌãkuxa yũm kaꞌok 
kamah, nũy yã ꞌãnõy yõg hãpxopmãꞌax tat. 8  Yeyox Kunnix xip kaꞌok. Yã 
hõmã hãmyãxatamuk xohix hãꞌ xip kaꞌok, xix hõnhãꞌ xip kaꞌok, xix hãptup 
xohix ꞌĩhãꞌ xip kaꞌok putup mõꞌkumaꞌ mõg. Yamũn yĩnmũn, tu yãyhãꞌ nõy 
ꞌohnãg, tu yãy yãnãn ꞌohnãg. 9 Tikmũꞌũn te hãmyũmmũg kummuk hã 
xa hãmyũmmũgãp-tup, ha ta ꞌãyĩpkox hok, pu ꞌãmõgã kummuk hok. Yã 
Topa te yũmũg kuxa kaꞌogãhãꞌ, ꞌũtu max, pu yũmũgꞌã hãmmaxnãhãꞌ. Haꞌ 
puknõg xop te ꞌãxat, tuꞌ xat hok, xaꞌ xit hok, yĩy ꞌãkaꞌogã ꞌohnãg.

10 Mõyyex te Yoneo yõg ꞌãmãnex xop xat hok, pu xogyĩn mõꞌhap ꞌax mã 
hok, tikmũꞌũn te Topa pu nõm xogyĩn mõꞌhap, nũy haxyãꞌ, 11 haꞌ yõg ꞌãmãnex 
xatꞌax te xokxop hep ꞌãta tat Topa xipꞌax xeꞌẽgnãg tuꞌ, pu Topa yã tikmũꞌũn 
yõg hãpkummuk mĩyꞌax xaxogãꞌ, pu tu kux. Ha xokxop yĩn tat, Yoneo yõg 
tikmũꞌũn teꞌ pipꞌax kũnãpaꞌ tat, nũy mõy mõꞌhap, haꞌ nõg. 12 Yĩy Yeyox xok 
kõmẽn xexka kũnãpa kamah, nũy yãy hep ꞌãta nũnnãy, pu Topa tikmũꞌũn kuxa 
kummuk tupmãꞌ, pu tu kuxa max. 13 ꞌÃpu yũmũ mõg Yeyox hah, nũy Yeyox 
pe mõg, nũy yũmũg xũy kamah. Hõmã Yeyox xũy, ꞌũkummuk xop te nõm puꞌ 
hupmãhãꞌ, haꞌ xũy, ha kaxĩy yũmũg xũy kamah, haꞌ kummuk xop te yũmũꞌãꞌ 

hũpmãhãꞌ. 14 Hãm xexka yõg kõmẽn xohix nõãp-tup, ꞌãpu yũmũꞌãte pexkox yõg 
kõmẽn xax, yã nõm kõmẽn xip kaꞌok, yĩy yũmũꞌãteꞌ xak, nũy pexkox ha yũmũg 
mõg. 15 Hu yũmũꞌãte yãy mũn popmãhã Topa puꞌ, nũy nõm max tãmnãg 
ꞌãktux, tu Topa pu hãmꞌãktux, puyĩꞌ xupax, hu: ꞌÃmax xeꞌẽgnãg, Topah! Kaxĩy. 
16 Hãpxopmã max, tuꞌ xaxok hok, nũy ꞌãnõy hã ꞌãtehet. Yã Topa tep-tup.

17 ꞌÃpẽnã max xop pu ꞌãyĩpkox piꞌ, nũy nõ xatꞌax mĩy. Nõm xop hãm 
Topa puꞌ, tu ꞌãpẽnãnãꞌ pip, tu Topa pupi ꞌãpẽnã max, xa ꞌãxop mõ 
kuma mõg Topa yõg putat hã. ꞌÃyĩpkox piꞌ, puxix ꞌãpẽnã max, nũy yãy 
hãpxopmãꞌax tu kux. ꞌÃyĩpkox pip hok, puxix yãy pu hãpkummugãꞌ, ha 
ꞌãpẽnãꞌax xop yãy hãpxopmãꞌax tuꞌ kuxa hittup ꞌohnãg.

18  Topa pu hãmꞌãktux pax, nũy ta tu tuꞌ kax, puk mũg kaꞌogãꞌ. Hak mũg 
kuxa te yãy yĩkopit, tu yãy yõg hãpxopmãꞌax ꞌãktux. Yãk mũ ꞌãteꞌ xak 
nũy hãpxopmã max pax. 19 Tu xa tuꞌ xak nãm, xa ꞌãxop Topa tu xax, puyĩy 
mõgkutnã kaꞌok ꞌãhah.

Topa pu hãmꞌãktux
20 Topa te yũmũg xuxyã Yeyox putpu hĩnnãhãꞌ, ha Topa yõg tikmũꞌũn pẽnãnãꞌ 

xip. Yãꞌ pẽnã maxꞌax xexkaꞌ. Kaxĩy tik te yãy yõg kahnẽn xop pẽnã max, yĩy 
Topa teꞌ paꞌax tup mĩy, ha Yeyox xok, tuꞌ hep ꞌãta nũꞌnãhãꞌ, pu Topa paꞌax mĩy. 
Haꞌ paꞌax kuxyã ꞌohnãg. 21 Pũyã Topa ꞌãkuxa mãmmãꞌ, xix xa hãmmaxnãꞌ, xa 
ꞌãyĩpkox piꞌ. Pũyã Topa ꞌãkaꞌogãꞌ, xayĩy hãpxopmã max, nũy Topa yõg putupꞌax 
mĩy. Pũyã Topa yũmũg kuxa tupmã, ꞌũ kuxa tu max, tuk putup tuꞌ. Pũyã 
tikmũꞌũn xohix Kunnix max xeꞌẽgnãg ꞌãktux, nũy tuꞌ xuktux mõꞌkumaꞌ mõg.

Tute hãmꞌãktux kux
22 ꞌŨkxape xop, ꞌãte xa tuꞌ xak, xa ꞌãpax, nũy tuk ꞌãhãꞌ tot. ꞌÃte xa kaxꞌãmiꞌ, nũy 

ꞌãkꞌogãꞌ, xa ꞌãkuxa tuknõg hok. ꞌAp toxꞌah nũhũ tappet. 23 ꞌÃte xa hãmꞌãpakꞌax 
max ꞌũm ꞌãktux, xayĩy hãmyũmmũg. Yã yũmũg xape Timõn te kanet tuꞌ xip tap, 
haꞌ xut pu mõg. ꞌũg haꞌ nũn, kopxix mõꞌkutnã ꞌãxop hah, puyĩy ꞌãpẽnã.

24 ꞌÃpẽnã maxꞌax xop xohix pu ꞌãneo, xix Topa yõg tikmũꞌũn xohix pu 
ꞌãneo. Hãpxexka ꞌItat yõg yũmũg xape xop te ꞌãneo kamah.

25 Puyã Topaꞌ xohix ha hãmmaxnãꞌ. Tu ta tuꞌ kux. 

1  1 ꞌŨgmũn Tiak. Topa pu ꞌãte hãpxopmãhãꞌ, xix yũmũg xuxyã Yeyox 
Kunnix pu ꞌãte hãpxopmãhãꞌ, tu Topa yõg tikmũꞌũn te hãpxexka 

xohix tuꞌ pip xop pu ꞌãneo.

ꞌÃkuxa yũm kaꞌok, nũy tu hãmyũmmũg
2  ꞌŨkxape xop, ꞌãkuxa hittup ꞌĩhã ꞌãxũy xexkaꞌ, 3  yã ꞌãkuxa mãm kaꞌok, 

huꞌ xũyꞌax hãꞌ tot, nũy Topa yõg putat xak hok, 4 nũy ꞌãmõg kuma ꞌãmõg, 
nũy Topa hã ꞌãxiptap xop, nũy tu hãpxopmã max xeꞌeꞌ. 5 Tikmũꞌũn te 
hãmyũmmũg hok, puxix Topa tuꞌ xax, pu tu hãmyũmmũgãꞌ, ha Topa 
hittup, tu hãmyũmmũgã punethok, tu mõktu xohix, yã Topa mũn max, tuꞌ 
hok hã tikmũꞌũn xohix pu hãmyũmmũgãhãꞌ, 6  yĩy ta tuꞌ xax, ꞌĩhã ꞌãkuxa 
yũm kaꞌok ꞌõm kopah, tu ꞌĩkopit hok. Tikmũꞌũn kuxa yũm hok te kõnãg 
xexka mahapꞌax putuk, tuꞌ kuxa kopa mahapnãm, tuꞌ yũm ꞌohnãg. 7 Topa 
te nõm xop pu hãmyũmmũgã ꞌohnãg, 8  ꞌũpuꞌuk hah, ꞌap-tox puxetꞌah 
Kunnix putox mũtik, ꞌap hãpxopmãꞌax yũmmũgꞌah.

ꞌŨp-texop xexka xiꞌ hok xop
9 Pũyãk xape hok hittup, ꞌĩhã Topa te nõm ha hãmmaxnãhãꞌ. 10 Pũyãk 

xape tup-texop hittup kamah, ꞌihã Topa te hãmhõgnãgãhãꞌ. Yãꞌ yõg 
tayũmak yãyxaogãꞌax, tu mõktuꞌ xok, tu mĩnnut puxet putuk, ꞌũhok tuꞌ. 
11 Mãyõn kaꞌok, tu mĩxux mõꞌhap, haꞌ nak, tu tapmãhãꞌ, yĩy mĩnnut nãhã 
hãm tuꞌ, tuꞌ mãm, tuꞌ nõg, ha kaxĩy ꞌũp-texop xexka xok.

Hãpkummugãꞌax
12 Tikmũꞌũn xũy, puxix Topa yõg putat xax hok, pãyãꞌ kuxa hittup. Yã Topa 

te hãpxopmãꞌax xohix kopit, tuꞌ kopit kux, ꞌĩhã ꞌũhĩnnã xeꞌẽgnãg, tu ta tu 
hãmꞌãktux xex, nũy hĩnnãꞌ, Topap-tup pax hah. 13 Pũyã tikmũꞌũn Topa kupex 
hok, ꞌĩhã hãpkummuk mĩy putup, ꞌĩhãꞌ xũyꞌax hãꞌ tot putupꞌah, hu: “Topa tek 
xapit, ꞌũ hãpkummuk mĩy,” kaxĩy. Yãꞌ koit. Topa te hãpkummuk mĩy ꞌohnãg, tu 
tikmũꞌũn xapit ꞌohnãg, puyĩy hãpkummuk mĩy. 14 Pa tikmũꞌũn te hãpkummuk 
mĩy, ꞌũp-tup tuꞌ mĩy, tu yã mõꞌãmãꞌ, nũy mĩy. 15 Tu hãpkummuk peꞌpaxex, tuꞌ mĩy 
putup, hu hãpkummuk mĩy, tuꞌ mĩy pax, tu mõktuꞌ xok, tu Topa hãꞌ puknõg xeꞌeꞌ.

16 ꞌŨkxape xop, yãy pu koit hok. 17 Topa te mãyõn xop xohix mĩy, tuꞌ mãynãg 
mĩy pexkox tuꞌ, yã pexkox yõg hãpxop xohix mãynãg. Yã hãmmax xohix Topa 
teꞌ mĩy, tu pexkox tu yũmũꞌã hãmmaxnãhãꞌ. Yã Topa mũn max xeꞌẽgnãg, tu 
yã yĩnmũn, tu yãy yãnãn ꞌohnãg, xix yãyhãꞌ nõy ꞌohnãg kamah. 18 tu yũmũg 
putup, huꞌ xat, pu yũmũg tut yũmũg put, tu hãpxeꞌe ꞌãktux, ha yũmũg kuxa 
mãm kaꞌok nõm hãmꞌãktux kopah, ha yũmũg xe xanãhãꞌ, ꞌũyĩy yũmũg yãyhã 
Topak-tok xop te mãxap, pu hãpxop nõy xohix Topa hãk-nãy tuꞌ xop.

Hãmꞌãpax, nũy hãpxopmã max
19 ꞌŨkxape xop, ꞌũxaxok hok: ꞌÃnõy yõg hãmꞌãktux ꞌãpax punethok, nũy 

hãmꞌãktux kutõgnãg, yã ꞌãgãy hok. 20 Tikmũꞌũn gãy, puxix hãpxopmã 
kummuk, ha Topa tep-tup nõg, hãmyok mĩyꞌax putup tuꞌ. 21 Yĩy hãpkummuk 
mĩy hok, xix hãpxopmã kummuk hok, yãy mũn kutõgnãg peꞌãpaxeh, yã 
Topa yõg hãmꞌãktux te ꞌãkopaꞌ xip, yĩy ꞌĩpkox piꞌ, nũy ꞌãkuxa hi xeꞌeꞌ.

22  Yãyhã ꞌãmõꞌãmã hok. Topa yõg hãmꞌãktux ꞌãpax, xa ꞌĩpkox piꞌ, nũy 
hãpxopmã max. 23 Tikmũꞌũn te nõm hãmꞌãktux ꞌãpak, tuꞌ yĩpkox hok, puxix 
tikmũꞌũn hãmyũmmũg ꞌohnãg putuk, ha ꞌĩypex hã tute yãy pẽnãhãꞌ, tu 
yãy pa pẽnãhãꞌ, tu hãmyũmmũg: Yã yãy pa xeꞌeꞌ, 24 pa putpuꞌ mõg, tu yãy 
pa xaxok, haꞌ kux. Ha kaxĩy tikmũꞌũn te hãmyũmmũg hok te Topa yõg 
hãmꞌãktux xaxok. 25 Pa tikmũꞌũn te hãmyũmmũg, tuꞌ xatꞌax max xeꞌẽgnãg 
ꞌãpak, nũy hãmyũmmũg max, puyiꞌ mãynãg mĩy, puxiꞌ xatꞌax hãmyũmmũgãꞌ, 
puyĩy tuꞌ hiꞌ xeꞌe. Topa te nõm tikmũꞌũn ha hãmmaxnãp-tup.

26  Tikmũꞌũn te: “ꞌŨgkuxa te Topa xak,” kaxĩy, pãyãꞌ yĩy kummuk pax, 
puxix tu Topa xak ꞌohnãg, tu yã yãyhã mõꞌãmãꞌ, 27 Pa tikmũꞌũn te Topa 
yũmũg Tak xak xeꞌeꞌ, puxix ꞌũn hok mãm xop hã tu tehet, xix kakxop yãy 
tak pip hok xop hã tu tehet, nũy nõm ha hãmmaxnãꞌ, tu Topa hãꞌ puknõg 
xop yõg putat kummuk xak, nũy Topa yõg putat hãꞌ mõg kumaꞌ mõg.

ꞌŨxohix yã yãy putuk

2  1 ꞌŨkxape xop, ꞌãkuxa mãm kaꞌok yũmũg xuxyã Yeyox Kunnix kopah, 
haꞌ max xeꞌẽgnãg, yĩꞌ hok xop xix ꞌũp-texop xexka putup pax, yãꞌ nõy 

putuk yũmũg xuxyã puꞌ. 2  Pa tikmũꞌũn yãg teꞌ hok xop putup nõg, tup-
texop xexka putup pax, hap-texop te ꞌãxop mũtik yãy tu nũꞌnãhãꞌ tuꞌ xax 
max mõꞌtat, tu pipkup kõnãmõg tat yĩpkutok hãꞌ, ha tik hok nũn, kamah, 
tuꞌ xax kummuk mõꞌtat. 3 Pe ꞌãxop tep-texop pu: “Yũhũm, nũy nũ mĩpe 
max yĩmũ yũm,” kaxĩy. Tuꞌ hok pu: Pe yĩy ꞌãknĩhã xihip ꞌõnteꞌ, pe yã hãm 
tu yũhũm,” kaxĩy. 4 Puxiꞌ, ꞌãp-tox 2 ꞌãnõy hã, yã ꞌãxop hã yãy putuk ꞌohnãg.

5 ꞌŨkxape xop, ꞌũgꞌãpax: Topa teꞌ hok xop yĩmõgãtux, puꞌ kuxa mãm 
kaꞌok hamũn kopah, nũy yĩpkox piꞌ, ꞌĩhã Topa teꞌ xat, Topap-tup pax tuꞌ, yã 
Topa te hãmꞌãktux xex nõm xop mũtik, 6 ha ꞌãxop teꞌ hok xop putup nõg, 
pãyã putexop xexka te xa hãpkummugãhãꞌ, tu tik pa te hãmyũmmũg ha 

ꞌãmõgãhãꞌ, nũy ꞌãkupeh, 7 tu Yeyox Kunnix ꞌãktux kummuk, ha xaꞌ hõm 
yãyꞌãxetꞌax. Hap-texop te xa ꞌãktux kummuk, ha Topa te xa hãmmaxnahaꞌ.

8 ꞌÃxatꞌax pu yĩpkox piꞌ, puxix hãpxopmã max, haꞌ xat, hu: “ꞌÃnõy putup pax, 
xate yãy mũn putup pax putuk,” kaxĩy. 9 ꞌÃxop te hãmhok xop putup nõg, xip-
texop putup pax, ꞌũxax pẽnã tuꞌ, puxix Topa yõg xatꞌax pu ꞌãyĩpkox pip hok, tu 
hãpkummuk mĩy, ha Topa teꞌ kummuk ꞌãktux. 10 Tikmũꞌũn te Topa yõg xatꞌax 
puxehnãg puꞌ yĩpkox hok, puxix tu xatꞌax xohix puꞌ yĩpkox ꞌohnãg. Yã Topa 
teꞌ xat, puꞌ xatꞌax xohix puꞌ yĩpkox piꞌ. 11 Haꞌ xat, hu: ꞌÃxonnix hok,” kaxĩy. Tu 
xe: “ꞌŨp-tex hok,” kaxĩy. ꞌAp xatep-texꞌah, pãyãꞌ xonnix, puxix ꞌãyĩpkox hok, tuꞌ 
xatꞌax koxyõy. 12 Topa te ꞌõg hãpxopmãꞌax kopitꞌax, yĩꞌ xatꞌax pu ꞌãyĩpkox piꞌ. 
Yãꞌ xatꞌax te yũmũꞌã hãmyũmmũgãhãꞌ, ꞌũyĩy yũmũg hi xeꞌeꞌ, nũy hãpxopmã 
max. 13 Topa te tikmũꞌũn yõg hãpxopmãꞌax xohix kopit putup, ha tikmũꞌũn 
teꞌ nõy kuxa ka hok, puxix Topaꞌ ka hok xop kuxa ka hok ꞌũyãnãn tuꞌ, pa 
tikmũꞌũn teꞌ nõy kuxa kaꞌ, puxix Topa te nõm xop pu hãpkummugã hok.

ꞌÃkuxa yũm kaꞌok nũy hãpxopmã max
14 ꞌŨkxape xop, ꞌãꞌ maxꞌah, yãy kuxa yũmꞌax ꞌãktux, ꞌĩhã ꞌãnõy te ꞌõg 

hãpxopmã max pẽnã ꞌohnãg. Yã ꞌãkuxa yũm puꞌuk, ꞌap ꞌãkuxa yũm 
xeꞌeꞌah. 15 ꞌÃxape xax kummuk, ha putup tep-tex, 16  ha tu hãpxop hõm 
ꞌohnãg, xix topixxax hõm ꞌohnãg, pa: “Pũyã Topa xa hãmmaxnãꞌ, xayĩy 
ꞌãxit max, nũy ꞌãxax max tat kamah,” kaxĩy, 17 puxix ꞌãkuxa yũm puꞌuk, 
ꞌĩhã ꞌãnõy pu hãpxopmã ꞌohnãg, ꞌap ꞌãkuxa yũm xeꞌeꞌah.

18 Tikmũꞌũn te: “ꞌÃkuxa yũm kaꞌok, ha ꞌãte hãpxopmã max,” kaxĩy. Yĩy 
ꞌãte: Tikmũꞌũn te ꞌãkuxa yũmꞌax pẽnã hok, ꞌĩhã xate hãpxopmã ꞌohnãg. 
Pãyã ꞌãte hãpxopmã maxꞌax hã xaꞌ mũg, xayĩy pẽnãꞌ, nũy tuk kuxa yũm 
kaꞌok yũmmũg. Yã hãpxopmãꞌax max hã tikmũꞌũn teꞌ pẽnãꞌax,” kaxĩy. 19 ꞌOk 
ꞌãkuxa yũm kaꞌok Topap-xehnãg kopah? Yãꞌ max. Yãmĩy kummuk xop kuxa 
mãm kaꞌok kamah, tu Topa yĩpkutuk, tu yãy nuhuknãm ꞌũkuxãnõg tuꞌ. 
20 ꞌÃptox kaꞌok, tu hãmyũmmũg ꞌohnãg! ꞌÃkuxa yũm kaꞌok, ꞌĩhã hãpxopmã 
max ꞌohnãg, tuꞌ hitop hã ꞌãkuxa yũm, ꞌap puxiꞌah. 21 Tep te xĩy Topa te 
mõnãyxop hittap ꞌAmanãm max ꞌãktux? ꞌAmanãm tek-tok ꞌIyak hõmꞌax, nũy 
kuxap hã mõꞌhap Topa puꞌ, hu Topa te ꞌAmanãm max ꞌãktux, ꞌũyĩpkox xip 
hah. 22  Yũmmũg. ꞌAmanãm kuxa yũm kaꞌok Topa kopah, tuꞌ yĩpkox xip, tu 
hãpxopmãhã kamah. 23 Yĩy Topa yõg tappet te: ꞌAmanãm kuxa yũm kaꞌok 
Topa kopah, yĩꞌ kuxa tupmãhãꞌ, pu tu max,” kaxĩy. Ha Topa te ꞌAmanãm hãꞌ 
xapeꞌ. 24 Yĩꞌ yũmmũg. Yã Topa te tikmũꞌũn putup pax, ꞌũyõg hãxopmãꞌax 
hãp-tup pax, ꞌũkuxa yũm kaꞌok ha hãpxopmãhãꞌ, haꞌ kuxa tupmãhãꞌ.

25 Xotit Haꞌap te ꞌIyaet yõg tik xop hã tu tehet, nõm xop teꞌ puknõg yõg 
hãm pẽnãꞌax, ha putat nõy haꞌ mõgãhãꞌ, puyĩy tu nũmãn, yĩy hãpxopmã 
max, ha Topa tep-tup pax.

26  Tikmũꞌũn koxuk teꞌ yĩn nĩm, puxix tikmũꞌũn tu xok, hã kaxĩy 
tikmũꞌũn kuxa yũm kaꞌok, tu hãpxopmã hok, puxiꞌ hi xeꞌe hok.

Tikmũꞌun yõyxõg

3  1 ꞌŨkxape xop: ꞌAp maxꞌah, tikmũꞌũn punethok teꞌ nõy xop pu 
hãmyũmmũgãꞌ, ꞌĩhã yãy kotĩnnãhãꞌ pip. ꞌŨyũmmũgãꞌax, puxix 

Topaꞌ yĩkopit putup, nũy yũmmũg, pẽyã hãmyũmmũgã max, pẽyã 
hãmyũmmũgã kummuk. 2  Yũmũg xohix te hãpkummuk mĩy, ha tikmũꞌũn 
yãy yĩyꞌax hã hãpkummuk ꞌãktux hok, puxix ꞌũmax xeꞌẽgnãg, tu yãy mõgã 
max. 3 Tikmũꞌũn te kãmãnok mõgãhãꞌ, tu pipkup kohe te kamãnok yĩkox 
kopaꞌ xip hã mõgãhãꞌ, pu mõg, ha yũmũꞌãte yĩmũꞌ mãm, nũy nõ mõg. 
4 Kamah mĩpkox xexka te kõnãg yĩmũ mõg, ha ꞌãmuuh kaꞌok teꞌ mõgãhãꞌ, 
pa tikmũꞌũn te mĩm kutõgnãg hãꞌ mõgãhã, nũy nõ hãpkux xuhmĩy yĩmũ 
ꞌãpep hãmnak hah. 5 Ha tikmũꞌũn yõyxõg kaxĩy, ꞌũk-tõgnãg, pãyã ꞌũyĩyꞌax 
te hãpxopmã xexkaꞌ. Kuxap kup kutĩgnãg, pãyã hãmhipak xexka mõꞌxut 
xexkaꞌ, 6 hã kaxĩy ꞌũyõyxõg kutĩgnãg, pãyãꞌ yĩyꞌax te hãpkummugã xexkaꞌ, 
tu Hãmgãyãygnãg yõg kuxap gãy putuk, tuꞌ nõy kuxa tuknõgãhãꞌ, tu 
mõktu kummugã xexkaꞌ, ꞌũxupmãhĩy kummuk tuꞌ. 7 Tikmũꞌũn te xokxop 
xohix mũgꞌax xix putuxnãg, xix xokxop yãy hi xip mũgꞌax, xix xokxop 
yĩkũy mũgꞌax, xix mãm xohix mũgꞌax, 8  pa tikmũꞌũn teꞌ yõyxõg ꞌũm 
mũg hok, puyĩy tu yĩy kux, ꞌũkummuk hah, tu kãyã gãy yõyxõg putuk, 
tuꞌ yĩyꞌax hãꞌ mõy putex. 9 Yũmũꞌãte yãy yĩyꞌax hã yũmũg Tak Topa max 
ꞌãktux, xiknõy mãnõg, hu: “Pũyã Topa xa hãpkummugãꞌ,” kaxĩy, tuꞌ mãnõg, 
yã Topa teꞌ hep xop xohix mĩy yãymũn putuk, ha yũmũꞌãteꞌ xaxok.

10 Tikmũꞌũn yĩyꞌax 2, tu Topa pu hãmꞌãktux max, ꞌĩhãꞌ nõy pu 
hãmꞌãktux kummuk. ꞌŨkxape xop, kaxĩy ꞌãktux hok! 11 Kõnãg xupup kox 
puxet te kõnãg xut, ha kõnãg puxet, pẽyãꞌ xuxpex, ꞌok pẽyãꞌ kohãgnãg, tu 
kõnãg 2 ꞌohnãg, pap-xet. 12  Tikmũꞌũn te xupxak xut hok tepta kup tuꞌ, tu 
gõyap xut hok nanũy kup tuꞌ. ꞌÃmhok! Yã kaxĩy kõnãg kox kummuk tu 
kõnãg xuxpex tat ꞌohnãg.

Hãmyũmmũg xeꞌeꞌ
13 Piyãꞌ xip tikmũꞌũn te hãmyũmmũg? ꞌOk xip ꞌãxop kopaꞌ? Pũyã hãpxopmã 

max, tu yãy mũn kutõgnãg peꞌpaxeh, nũy hãmyũmmũg xexkaꞌ. 14 Pa ꞌãyĩpkumĩy 
hok, tu yãy mũn xexka peꞌãpaxex hok, xiꞌ koit hok, nũy mõꞌãmã hok, puyĩꞌ nõy 
ꞌãpeꞌpaxex, hu: “Yã ꞌõhõm te hãmyũmmũg!” kaxĩy. 15 Yã hãpxopmãꞌax kummuk 
te yãmĩy xop kummuk yõg hãmyũmmũgꞌax putuk, xix xokxop yõg, xix Topa 
hãꞌ puknõg xop yõg hãmyũmmũgꞌax putuk. Yãꞌ kummuk. 16 Tikmũꞌũn kummuk 
te yãy mũn peꞌpaxex xexkaꞌ, tuꞌ yĩpkũmĩy, tu tikmũꞌũn xohix kummugãhãꞌ, tuꞌ 
mõgã kummuk, yĩy hãpxopmã kummuk punethok. 17 Topa te pexkox tuꞌ xip, 
tu hãmyũmmũg xeꞌẽgnãg, tu yãy yõg tikmũꞌũn pu hãmyũmmũgãhãꞌ, puyĩy 
tikmũꞌũn kuxa tu tup, puyĩy yãytuk-mĩy kuxyãꞌ, puyĩꞌ kuxa yũm, ha Topa te 
hãmyũmmũgãhãꞌ, nũy hãmmaxnãꞌ, nũy tikmũꞌũn hãꞌ xapeꞌ, tuꞌ kuxa kaꞌ, puyĩy 
hãpxopmã max ꞌũyãnãn tuꞌ, 18 haꞌ kuxa yũmmãhãꞌ, puyĩy hãmyok mĩy pax.

Topa hãꞌ puknõg xop yã ꞌãxape hok

4  1 Teptu yãy tuk-mĩy ꞌãnõy mũtik? ꞌÃxop te yãy putupꞌax kummuk mĩy, 
tu yãykix. 2  Tu hãpxop putup xũy, pãyãꞌ pa hok, hup-tex putup, nũy 

nõm hãpxop paꞌ, tu ꞌãnõy yõg hãpxop putup, ꞌap pa yũmmũgꞌah, hu yãykix, 
tu Topa tuꞌ xak ꞌohnãg, pu xaꞌ hõm. 3 Xate Topa tuꞌ xak, tuꞌ pa ꞌohnãg, ꞌũxak 
kummuk tuꞌ. Tuꞌ xak, nũy yãy putupꞌax mĩy. 4 ꞌÃxop te Topa nĩmꞌax. Topa 
hãꞌ puknõg xop te Topap-tup nõg. ꞌOk yũmmũg hok xateꞌ? ꞌÃxop te nõm 
puknõg xop hã ꞌãxapeꞌ, hu ta Topa hã ꞌãpuknõg kamah. 5 Topa yõg tappet 
te tikmũꞌũn kuxa ꞌãktux, tuꞌ hitop tuꞌ xuktux ꞌohnãg, hu: “Topa te tikmũꞌũn 
kuxa mĩy, haꞌ yĩpkũmĩy, tup-tex,” kaxĩy, 6 Pa Topa kaꞌok xeꞌẽgnãg, tu 
tikmũꞌũn kuxa kaꞌogãhãꞌ, yã Topa yõg tappet te xe: “Tikmũꞌũn yãy mũn 
xexka peꞌpaxex, puxix Topa putup nõg, pak-tõgnãg xop pu hãmmaxnãhãꞌ, 
nõm xop yãymũn kutõgnãg peꞌpaxex ha hãmmaxnãhãꞌ,” kaxĩy. 7 Yĩy ꞌĩpkox 
pi Topa puꞌ, nũy Hãmgãyãgnãg yĩpkutuk hok, nũy nõm mũtik kumĩy, haꞌ 
xupap-tup. 8 ꞌÃxop yã hãpxopmã kummuk xop, ꞌãpu Topa hã mõg, nũy yĩka 
hãꞌ pip, ha ꞌãhaꞌ nũn putup, nũy ꞌãkuxa kummuk xit, nũy kuxa max mõꞌtat 
ꞌũyãnãn tuꞌ. Hãpkummuk mĩy kux, ꞌãyĩm pix putuk, nũy ꞌãkuxa tup, nũy 
ꞌãmax, nũy ꞌãp-xet Topa kuxa mũtik, 9 ꞌÃkuxa hittup hok, nũy pota punethok, 
nũy hãpkummuk mĩy kux, 10 tu Topa tuꞌ xax, pu mõꞌãnĩynãm, nũy ꞌãkaꞌogãꞌ, 
ha ꞌãxexkanãp-tup.

ꞌÃnõy ꞌãktux kummuk hok
11 ꞌŨkxape xop, ꞌãnõy ꞌãktux kummuk hok, ꞌũxuktux kummuk, puxix ꞌãxop 

ꞌãnõy yĩkopit, tu Topa yõg xatꞌax kopit kamah, yã ꞌãkummuk. Tikmũꞌũn te 
Topa yõg xatꞌax kopit, puxix Topa tuꞌ yĩpkox ꞌohnãg. 12  Topap-xet te ꞌãxat, 
ꞌũpa te hãmyũmmũg, tup-xehnãg hã ꞌũhep xop xohix yõg hãpxopmãꞌax 
kopit putup, tu tikmũꞌũn kuxa kummuk xitꞌax, nũy yãnãn tuꞌ kuxa max 
tat, tuꞌ kummuk mĩy pax xop kixꞌax. Yãy ꞌãpeꞌãpaxeh hok, nũy ꞌãxape 
yõg hãpxopmãꞌax kopit, nũy Kunnix yõg xop yĩkopit. Kunnix yãp-xet te 
hãpxopmãꞌax xohix kopit, nũy tu hãmyũmmũg, pe yãꞌ max, pe yãꞌ kummuk.

Hãptup peꞌãpaxek-tõgnãg
13  ꞌÃxop te: “Pe hõnhã, pa hãptup, kopxik mõg kõmẽn tuꞌ, nũy nox 

xihip, nũy hãpxop hãmenex, ꞌũyĩy tayũmak xexka punethok pop,” kaxĩy. 
Nãy. ꞌŨgꞌãpax: 14 ꞌÃxop te hãptup yõg hãpxopmãꞌax yũmmũg ꞌohnãg! Tu 
hãmgõy putuk, yã hõnhãꞌ xip, tu hãpxip kutõgnãg ꞌĩhã yãyxaxogãhãꞌ, 
ha hãpxip kutõgnãg ꞌĩhã ꞌãxop xakix putup, ha kama yãy xaxogãp-tup. 
15 ꞌÃpu hãmꞌãktux kaxĩy, hu: “Topa tek putup, kopxik mũg mĩy,” kaxĩy. 
16  Pa ꞌãxop te yãy mũn xexka peꞌãpaxex, tu yãy mũn xexka ꞌãktux. ꞌAp 
maxꞌah. 17 Tikmũꞌũn te hãpxopmãꞌax yũmmũg, tuꞌ mĩy hok, puxix 
hãpxopmã kummuk.

ꞌŨp-texop xexka pu hãmꞌãktux

5  1 ꞌÃp-texop, ꞌũgꞌãpax nõmhã: ꞌÃpota punethok putup, ꞌãxũy tuꞌ. 2  ꞌÕg 
tayũmak kunox, haꞌ kut te ꞌãxax kunoxyãhãꞌ. 3  ꞌÕg tayũmak kutut 

te yãy koxyõy, ꞌãxupkũmĩy hah, ha tikmũꞌũn teꞌ pẽnãhãꞌ, tu ꞌãkummuk 
ꞌãktux putup, ꞌãxop te tayũmak punethok pop, tu yãy tuꞌ xex. 4 ꞌA ꞌãxop 
te ꞌõg kãmãnat xop puꞌ pagoꞌah, ꞌũhãmꞌax yãnãn tuꞌ pago ꞌohnãg, yĩy 
ꞌãxop kummuk ꞌãktux, tu Topa xeꞌẽgnãg pu hãmꞌãktux, haꞌ xupak. ꞌOk 
ꞌãxop teꞌ xupak hok? 5 ꞌÃxop te hãpkuteꞌex, tu ꞌãmuk xexka punethok mĩy 
hãm tuꞌ, tu yãy topmãhãꞌ, nũy xok, mũnũytut top putuk ꞌãxok putup, ha 
Topa te xa hãpkummugãp-tup ꞌũyãnãn tuꞌ. 6  Yã ꞌãxop teꞌ hok xop kix, ha 
hãpkummuk mĩy ꞌohnãg, pãyãꞌ puꞌuk, ꞌũhok tuꞌ, huꞌ xakix.

Yũmũg xuxyã nũnꞌax hip
7 ꞌŨkxape xop, yũmũg xuxyã pu yũmũg hip, put nũꞌ, ꞌũxuxyã xop te yãy 

yõg hãpxop hip, puyĩy hãpxop ta punethok nũnnã yãy pet hah, hu tex hip, 
xix tex ti hip. 8  ꞌÃpu ꞌũhip kamah, nũy yũmũg xuxyã hip, haꞌ nũn putup 
mõꞌkaꞌok, yĩy ꞌãkuxa tuknõg hok.

9 ꞌŨkxape xop, ꞌãxupmãhĩy kummuk hok, ka Topa ꞌãyĩyꞌax kummuk 
ꞌãktux, ꞌũpa te hãmyũmmũg tu yũmũg yĩkaꞌ xip, yã hãpxip kutõgnãg ꞌĩhãꞌ 
nũn putup. 10 Topa yõg tik xop peꞌãpaxeh, nõm xop te Topa pupi hãmꞌãktux, 
tu tikmũꞌũn puꞌ xuktux, ha Topa te tu yãy ꞌãxetꞌax hõm, haꞌ xũyꞌax hãꞌ tot. 
11 Yũmũꞌãte nõm xop ꞌãktux max, ꞌũxũyꞌax hãꞌ tot hah, xix mõnãyxop hittap 
Yo ꞌãktux, yã nõãꞌtot punethok, yĩy Topa te hamũn ha hãmmaxnãhãꞌ, yã 
Topa mũn max xeꞌẽgnãg, tu tikmũꞌũn kuxa kaꞌ, nũy nõm pu hãmmaxnãꞌ.

12  ꞌŨkxape xop, ꞌãte xa hãpxeꞌe ꞌãktux. Topa ꞌãxetꞌax ꞌãktux hok, ꞌĩhã 
hãmꞌãktux xex, xix pexkox ꞌãktux hok, xix hãm ꞌãktux hok ꞌĩhã hãmꞌãktux 
xex. ꞌÃpu hãmꞌãktux kutõgnãg, hu: “Hamũn,” kaxĩy, xix: “ꞌÃmhok,” kaxĩy. 
Yãꞌ puxiꞌ, ka Topa ꞌãkummugãꞌ, xate hãmꞌãktux kummuk hah.

13 ꞌÃxũy, ꞌãpu mõg, nũy Topa pu hãmꞌãktux. ꞌÃhittup, ꞌãpu ꞌãkteh, nũy Topa 
max ꞌãktux. 14 Tikmũꞌũn pakut, puxix tik te ꞌãpẽnã max xop xãnãꞌ, pu Topa pu 
hãmꞌãktux, nũy tu hep tox pux, ꞌũpakut putox tuꞌ pux, puyĩy Topa ꞌũhittupmãꞌ, 
yã yũmũg xuxyã teꞌ hõm yãy ꞌãxetꞌax, pu tikmũꞌũn hittupmãꞌ. 15 Topa pu 
hãmꞌãktux, ꞌĩhãꞌ kuxa mãm kaꞌok Yeyox kopah, puxix Topaꞌ hittupmãꞌ, tu 
hãpkummuk mĩyꞌax xaxogãꞌax, pu tu kux. 16 ꞌÃpu yãy pu ꞌõg hãpkummuk 
mĩꞌax ꞌãktux, nũy tu yãy pupi hãmꞌãktux, puyĩy Topa ꞌãhittupmãꞌ. Pũyãꞌ 
kuxa mãm xop xohix yãy xape xop pupi hãmꞌãktux Topa puꞌ. Ha Topa te 
tikmŨꞌũn yõg hãmꞌãktux ꞌãpak, ha ꞌãxape kuxa te Topa xak, puxix Topa 
hãmꞌãktux ꞌãpax. 17 Mõnãyxop hittap ꞌEnit te Topa pupi hãmꞌãktux, tu yũmũg 
putuk, tu Topa xak, tu nõm mũtik hãmꞌãktux kaꞌok, tu tuꞌ xak, pu tex hok, ha 
hãmyãxatamuk 3 hã xiꞌ xahix tex ti ꞌohnãg, ha hãmnak mõꞌnãhãꞌ. 18 Ha xe 
Topa tuꞌ xak, ha tex xat, haꞌ tihiꞌ, ha hãpxop punethok nũnnãhãꞌ.

19 ꞌũkxape xop, ꞌãxop te Topa yõg putat xak, ha ta ꞌãnõy te putpu 
ꞌãmõgãhãꞌ, xayĩy Topa yõg putat hã mõg ꞌũxexheh, puxix ꞌãnõy xa 
ha hãmmaxnãꞌ. 20 ꞌŨxaxok hok: Tikmũꞌũn teꞌ nõy mõꞌnĩynãm, puyĩy 
hãpkummuk mĩy kux, ha ta hãpxopmã max, ha nõm mõgã max Topa yõg 
pũtat hã, puyĩy hi xeꞌẽgnãg. Ha Topa teꞌ yõg hãpkummuk mĩyꞌax xaxogãp-
tup, pu tu kux. ꞌAp Hãmgãyãgnãg Pet haꞌ mõg putupꞌah ꞌõhõm. Tu ta tuꞌ kux. 

1  1 ꞌŨgmũn Pet, ha Yeyox Kunnix te nũgkutnãhãꞌ. ꞌÃte ꞌãxop puꞌ kaxꞌãmi nũhũ 
tappet. Topa te ꞌãxop yĩmõgãtux, yã Topa yõg xop ꞌãxop. ꞌÃte xaꞌ kaxꞌãmiꞌ, 

tu xa nũ tappet mõꞌkutnãhã hãpxexka Põꞌõn tuꞌ, xix hãpxexka Genex tuꞌ, xix 
hãpxexka Kapanox tuꞌ, xix hãpxexka ꞌAx tuꞌ, xix hãpxexka Mitĩn tuꞌ, yã hãpxexka 
xohix tu ꞌãxop nũpahaꞌ. 2 Hõmã ꞌũhittap yũmũg ꞌãtak Topa tep-tup, hu ꞌãxop 
yĩmõgãtux, ha Topa Koxuk te ꞌãxop hãꞌ mĩy Topa yõg xeꞌe xop, xayĩy ꞌãxop Yeyox 
Kunnix ꞌãpax, nũy ꞌãyĩpkox piꞌ, ha Yeyox Kunnix te ꞌãxop pupiꞌ xok, hu ꞌãkuxa 
kummuk xit. Puyã Topa xa maxnã xexkaꞌ. Puyã Topa ꞌãkuxa mãmmã xexkaꞌ.

Hãmmax hip
3 ꞌÃpu yũmũ yũmũg xuxyã Yeyox Kunnix mũktak pu hãmꞌãktux, hu: “Xate 

yũmũꞌã maxnãhãꞌ. ꞌÃmax”. Kaxĩy. Topa te yũmũg kuxa ka xexkaꞌ, tu Yeyox Kunnix 
putpuꞌ hĩnnãhãꞌ, nũy yũmũꞌã kuxa tup popmãꞌ. Yũmũg kuxa ꞌũtup, huꞌ max hip 
punethok. 4 Topa te yũmũꞌãꞌ popmãp-tup hãpxop max xohix pexkox tuꞌ, tu yũmũꞌã 
hãpxopmã maxp-tup. Yũmũꞌãte nõm hip, ha Topa te yũmũꞌã nõm popmãp-tup 
pexkox tuꞌ. Pa hõnhã Topa te nõm pẽnãhã ꞌõnteh pexkox tuꞌ. ꞌÃk-nox putupꞌah, 
tu ꞌa hãpxop kummuk hã kotĩnnãp-tupꞌah, tu ꞌap kutut putupꞌah. 5 Yã ꞌõgnũ 
hãpxop, ha Topa ꞌũkaꞌok, tu ꞌãxop pẽnã max, ha ꞌãkuxa mãm Topa kopah, ha 
hãmyãxatamuk xohix xox putox ꞌĩhã Topa teꞌ mõy putup ꞌõg hãpkummuk xohix.

6 Yãꞌ max. ꞌÃpu ꞌãkuxa hittup. Pa hõnhã ꞌa ꞌãhittupꞌah. Yã ꞌãxop xũy punethok, 
haꞌ kuxa mãm hok xop te ꞌãxop kuteꞌex kummuk. 7 ꞌÃxop te ꞌũkummuk hã tot, ha 
Topa teꞌ yũmmũg ꞌãkuxa mãm kaꞌok. Yã hãpkummuk pip, pa ꞌãkuxa mãm xeꞌeꞌ. 
Tikmũꞌũn te yãnãm ꞌãta yĩxux kopit kuxap kopah. Hã kaxĩy Topa te ꞌãxop yõg 
hãpxopmãꞌax kopit, ꞌĩhãꞌ pip ꞌõg hãpkummuk. Pa yãnãm ꞌãta yĩxux yãy koxyõy, 
pa tikmũꞌũn te nõm kopit kuxap kopah. Takat ꞌũyãnãm ꞌãta yĩxux, pa takat 
xexka ꞌãkuxa mãmꞌax. Tikmũꞌũn te yãnãm ꞌãta yĩxux kopit, ha ta Topa te ꞌãkuxa 
mãmꞌax kopit kamah, pu tu xip kaꞌok ꞌãkuxa mãmꞌax. ꞌÃxop teꞌ kummuk hã tot, 
pu tuꞌ kux, ha taꞌ putpuꞌ nũn putup Yeyox Kunnix, ha Topa te ꞌãxop ꞌãktux max 
putup, tu xa max xeꞌẽgnãg mĩy putup, tu hãmꞌãktux putup ꞌãxop max. 8 ꞌÃxop 
te Yeyox Kunnix pẽnã ꞌohnãg, pa ꞌãxop te Yeyox putuppax. ꞌÃxop te nõm pẽnã 
ꞌohnãg, pa ꞌãkuxa mãm nõm kopah, tu mõktu ꞌãkuxa hittup max xexkaꞌ. Tep-te 
nõm hãpxop max ꞌãktux yũmmũg? ꞌAp yũmmũgꞌah. Yã ꞌãkuxa hittup xexkaꞌ. 

9 ꞌÃkuxa hittup xexkaꞌ, yã Topa te ꞌãxop mõy xet putup hãpkummuk mĩyꞌax 
kopah. ꞌÃkuxa mãm, puyĩy ꞌãkuxa mõy hãpkummuk mĩyꞌax kopah.

10 Hõnhã Topa te Yeyox Kunnix nũꞌkutnãhãꞌ, puyĩy ꞌãkuxa kummuk xit. Ha 
ta hõmã Topa pupi hãmꞌãktux xop te Yeyox nũn yũmmũg xak, tuꞌ yũmmũg 
xak punethok, tu hãmꞌãktux Topa te yãy kutok nũꞌkutnãp-tup. 11 Hãmꞌũmhã 
nũꞌkutnãp-tup? Texĩy huꞌ nũn putup? Yã nõm teꞌ yũmmũg xak. Topa Koxuk, yã 
Kunnix Koxuk te Topa pupi hãmꞌãktux xop pu Yeyox xok ꞌãktux, tu putpuꞌ hi 
ꞌãktux, tu pexkox tuꞌ mõg ꞌãktux. 12 Topa pupi hãmꞌãktux xop te yĩykopit, hu: 
“Hãmꞌũmꞌhãꞌ nũn? Hãmꞌũmhãꞌ xok putup, nũy putpuꞌ hiꞌ?” Kaxĩy. Ha Topa te: “Yã 
hõnhãꞌah. Yã ꞌãxape mõgputox xop teꞌ pẽnãp-tup”. Kaxĩy. Ha ta hõnhã ꞌãxop teꞌ 
xupak, tuꞌ yũmmũg. Yã Topa te ꞌãxop pu tik nũꞌkutnãhãꞌ, pu xa Topa yõg hãmꞌãpak 
maxꞌax ꞌãktux. Ha taꞌ xip Topa Koxuk pexkox tuꞌ, ha Topa te nõm nũꞌkutnãhãꞌ, pu 
tikmũꞌũn kaꞌogãꞌ, puyĩy xa Topa yõg hãmꞌãpak maxꞌax ꞌãktux max. Ha ta pexkox 
yõg nũꞌpok xop teꞌ xak, nũy Topa yõg hãmꞌãpak maxꞌax yũmmũg.

Topa te ꞌãxop xãnãhãꞌ, xayĩy Topa putuk
13  ꞌÃpu hãmpeꞌãpaxeh xeꞌeꞌ, nũy hãpxopmã max. ꞌÃpu pa ꞌãtix. ꞌÃpu 

hãpxop max hip punethok. Topa te xa nõm popmãp-tup, ꞌĩhã putpuꞌ nũn 
putup Yeyox Kunnix. 14 ꞌÃpu Topa ꞌãpax, nũy ꞌãyĩpkox piꞌ. Hõmã ꞌãxop te 
hãmyũmmũg ꞌohnãg, tuꞌ mĩypax xate nõm putup. ꞌÃpu xeꞌ mĩy hok xate 
nõm putup, yã hãpxopmãꞌax kummuk. 15 Pa ꞌãpu ꞌãkuxa tup tat. ꞌÃpu hãm 
yok mĩypax, nũy Topa putuk. Yã Topa te ꞌãxop xãnãhãꞌ, xayĩy Topa putuk. 
16  Yã Topa te yãy yõg tappet kopa hãmꞌãktux, hu: “ꞌÃpu ꞌãkuxa tup tat, 
nũy hãmyok mĩypax, nũy ꞌũgmũn putuk”. Kaxĩy.

17 ꞌÃxop te Topa pu hãmꞌãktux, hu: “ꞌÃtak”. Kaxĩy. Topa te tikmũꞌũn xohix 
yõg hãpxopmãꞌax kopit. Tikmũꞌũn te hãpkummuk xexka mĩy, puxix yãnãn 
xexkaꞌ. Tikmũꞌũn te hãpkummuk kutõgnãg mĩy, puxix yãnãn kutõgnãg. 
Tikmũꞌũn te hãmmax xexka mĩy, puxix hãpxop max xohix popmãꞌ. Tikmũꞌũn te 
hãmmax kutõgnãg mĩy, puxix hãpxop max kutõgnãg popmãꞌ. Yã tikmũꞌũn yõg 
hãpxopmãꞌax kopit xeꞌeꞌ, tuꞌ kopit yãy putuk. Xateꞌ yũmmũg. ꞌÃpu Topa yĩpkutuk 
ꞌõg hãmyãxatamuk tox hã. 18 Hamũn, ꞌãxop teꞌ yũmmũg hõmã ꞌãxop te mõnãyxop 
yõg hãpxopmãꞌax hitop tat, pa Topa te pago takat, yã yãy kutok nũꞌkutnãhã, xayĩy 
ꞌãxop mõnãyxop yõg hãpxopmãꞌax hitop tat kuxyãꞌ. Yã tute pago takat xexkanãm, 
Topa te yãnãm ponnok pagoꞌah xix yãnãm ꞌãta yĩxux pagoꞌah. Yã nõm takat miax. 
Pa Topa teꞌ pago xexkanãm. 19 Yã tute Kunnix nũꞌkutnãhãꞌ, puyĩy ꞌãxop pupi tuꞌ 
xok, nũy ꞌãkuxa kummuk xit. Kunnix xok, yã kahnẽn max putuk. Yã kahnẽn max 
kup kohe ꞌohnãg xiꞌ kup yãy xaꞌa ꞌohnãg. Hã kaxĩy putuk Kunnix, yã hãpkummuk 
mĩy ꞌohnãg. 20 Hõmã ꞌũhittap ꞌap xipꞌah hãm xexkaꞌ, ha Topa te Kunnix 
yãykutnãhãꞌ, puyĩy yũmũg pupi tu xok. Hõnhã yã hãm xexka yõg hãmyãxatamuk 
xox putox ꞌĩhã Topa te yũmũꞌã Yeyox mũg. 21 ꞌÃkuxa mãm Yeyox Kunnix kopah, 
tu mõktu ꞌãkuxa mãm Topa kopa kamah. Yã Topa te yãy kutok putpuꞌ hĩnnãhãꞌ, 
tu yãy kutok xexka mĩy, puyĩy tikmũꞌũn xohix Yeyox ꞌãktux max. Yã ꞌãkuxa 

mãm Topa kopah, tu hãpxop max hip Topa yõg. 22 ꞌÃxop te hãmꞌãktux xeꞌe ꞌãpak, 
tu ꞌãyĩpkox pip, tu yãy kuxa kummuk xit, nũy hãpkummuk mĩy hok, nũy Yeyox 
kopa kuxa mãm xop putuppax xeꞌẽgnãg. ꞌÃpu nõm putuppax xexkanãm. 23 Topa 
yõg hãmꞌãktux pip kaꞌok, tu yõg hãmyãxatamuk xohix kux ꞌohnãg. Topa te 
hãmꞌãktux, yĩy ta ꞌãxop yãyhã Topa yõg tikmũꞌũn. Topa yã yũmũg ꞌãtak, tu yõg 
hãmyãxatamuk xohix kux ꞌohnãg. 24 Hamũn, Topa yõg tappet tuꞌ kaxꞌãmi, hu:

“Hãpxip kutõgnãg ꞌĩhã mĩxux nak,
ha hãpxip kutõgnãg ꞌĩhã nũꞌnãhã mĩnnut.
Hã kaxĩy tikmũꞌũn xohix xexkaꞌ, yã hãpxip kutõgnãg ꞌĩhãꞌ xakix.

 25 Pa Topa xexka yõg hãmꞌãktux pip kaꞌok mõkumaꞌmõg 
hãmyãxatamuk xohix kux ꞌohnãg hã.” Kaxĩy.

Topa yõg hãmꞌãktux, yã Topa yõg hãmꞌãpak maxꞌax, yã ꞌũgmãꞌãte xa nõm ꞌãktux

Topa pet yã Topa yõg tikmũꞌũn

2  1 ꞌÃpu hãpkummuk xohix mĩy kux. ꞌÃpuꞌ koit kux, nũy mõꞌãmã kux. ꞌÃpu 
ꞌãyĩpkũmĩy kux. ꞌÃpu hãmꞌãktux kux. 2 kakxop puꞌũgnãg te yõktat hep putup 

xexkaꞌ, tu xoꞌop, tuꞌ tuk. Hã kaxĩy ꞌãxop. ꞌÃpu kakxop puꞌũgnãg putuk. Topa yõg 
hãmꞌãktux te yõktat hep putuk. ꞌÃxop te Topa yõg hãmꞌãktux pop, ha hãpxop max 
xohix nõy nãꞌ mõg ꞌãkuxa kopah, tu ꞌãxop tuk putup. Yã Topa te ꞌãkuxa kummuk 
xit, tu ꞌãkuxa maxnãhãꞌ. 3 Yã Topa yõg tappet te: “ꞌŨxitꞌax max yãꞌ xuxpex. Hã 
kaxĩy ꞌũmax tikmũꞌũn te Topa yũmmũg, yãꞌ xuxpex putuk.” Kaxĩy.

4 ꞌÃxop kuxa mãm yũmũg xuxyã Yeyox kopah. Mĩkaxxap hi ꞌohnãg, pa 
Yeyox hiꞌ. ꞌŨkuxa mãm hok xop te Yeyox putup nõg, pa Topa tep-tup, tuꞌ 
yũmmũg ꞌũmax. 5 Tikmũꞌũn te mĩkaxxap hãꞌ mĩy mĩptut. Hã kaxĩy ꞌãxop 
te mĩkaxxap putuk, ha Topa te ꞌãxop hã mĩy yãy pet, ha Topa Koxuk 
xip ꞌãkuxa kopa xix ꞌãxop kopah. Mã, puyĩy Topa ꞌãxop hãꞌ mĩy yãy pet. 
ꞌÃmãnex te Topa pet kopa Topa puꞌ hãpxopmãhãꞌ. Hã kaxĩy Topa Koxuk 
te ꞌãxop kaꞌogãhãꞌ, ha Yeyox Kunnix te ꞌãxop maxnãhãꞌ, xaxĩy Topa pu 
hãpxopmã xeꞌẽgnãg. ꞌÃmãnex xop te Topa pu mõꞌhap xokxop, nũy Topa puꞌ 
popmãꞌ. Hã kaxĩy ꞌãxop te Topa pu hãpxopmã max. 6 Yã Topa yõg tappet te:

“ꞌÃte yãy nõm kutnãhãꞌ, yãꞌ max nõꞌõm, yã takat.
ꞌŨxip putup kõmẽn Xiãm tuꞌ.
Hã kaxĩy mĩptut mĩy xop teꞌ yãy kutnãhã mĩkaxxap takat, tu nõmhãꞌ mĩy 

ꞌũkupkũnĩy. Hã kaxĩy nõm te yãy yõg xop kaꞌogãhãꞌ. Tikmũꞌũn te nõm 
kopaꞌ kuxa mãm, tu yãyhãhup putup ꞌohnãg, yãꞌ kuxa hittup.” Kaxĩy.

7 ꞌÃxop kuxa mãm Yeyox kopah, tuꞌ yũmmũg ꞌũmax xeꞌẽgnãg Yeyox, yã takat 
xexka putuk. Paꞌ kuxa mãm hok xop tep-tup nõg Yeyox. ꞌŨp-tup nõg, pa Topa teꞌ 
mĩy ꞌũxexkaꞌ, yã Topap-tup xop yõg xexkaꞌ. Hã kaxĩy Topa yõg tappet te:

“Mĩptut mĩyꞌax te mĩkaxxap putupꞌah,
paꞌ nõy te nõm hãꞌ mĩy ꞌũkupkũnĩy xexkaꞌ,
ha mĩptut te nõm yĩmũꞌ yũm.” Kaxĩy.

8  Topa yõg tappet te xe:

“Mĩkaxxap te tikmũꞌũn nũꞌxok.
Hã kaxĩy tikmũꞌũn te nõm kopa kuxa mãm putupꞌah,
tu nõm hã yãy koxyõy putup.” Kaxĩy.

Hamũn, ꞌũkuxa mãm ꞌohnãg Topa yõg hãmꞌãktux kopah, yã Topa te nõm xat.
9 Pa Topa te ꞌãxop yĩmõgãtux, yã hep puxet yĩmõgãtux putuk. ꞌÃmãnex 

xop te Topa pu hãpxopmãhãꞌ. Hã kaxĩy ꞌãxop te Topa xexka pu hãpxopmãhãꞌ. 
ꞌÃxop te hãm xexka yõg tikmũꞌũn putuk ꞌohnãg, pa yã Topa yõg xop ꞌãxop. 
Topa te ꞌãxop yĩmõgãtux, xayĩy tikmũꞌũn pu Topa max xeꞌẽgnãg ꞌãkutux. 
Hõmã ꞌãxop te hãpkummuk mĩy, yã hãpkoxtap putuk. Pa Topa te ꞌãkuxa 
kummuk xit, tu ꞌãkuxa maxnãhãꞌ, yã kuyãnãm putuk Topa yõg. 10 Hõmã 
ꞌãxop yã Topa yõg tikmũꞌũn ꞌohnãg, pa hõnhã ꞌãxop yã Topa yõg. Hõmã Topa 
te ꞌãxop kuxa kaꞌ, pa ꞌãxop teꞌ yũmmũg ꞌohnãg. Pa hõnhã ꞌãxop teꞌ yũmmũg.

Topa yõg kãmãnat
11 ꞌŨkxape xop, ꞌãxop te hãm xexka yõg puknõg xop putuk, yãꞌ kuxa mãm hok 

xop hã puknõg. ꞌÃpu hãpkummuk mĩy hok, ꞌãxop te nõm putup. Pox te xonat putex. 
Hã kaxĩy hãpkummuk mĩyꞌax te tikmũꞌũn koxyõy. 12 Topa yũmmũg ꞌohnãg xop pip, 
hu ꞌãxop xakot. ꞌÃpu hãpxopmã max xexkaꞌ. Nõm te ꞌõg hãpxopmã max pẽnãp-
tup. Nõm te hãmꞌãktux putup ꞌãxop kummuk, pa nõm teꞌ yũmmũg putup ꞌãxop te 
hãpxopmã max punethok. Nõm teꞌ yũmmũg putup nõm hãptup ꞌĩhã putpuꞌ nũn 
Yeyox Kunnix. Nõm teꞌ yũmmũg putup ꞌãxop max. Yã Topa ꞌãkutux max putup.

13 ꞌÃpu hãm xexka yõg gohet yõg xatꞌax xop ꞌãpax, nũy ꞌãyĩpkox piꞌ, yã Topa 
xexka tep-tup. Yã Hõm yõg xatꞌax ꞌãpax, yãꞌ xexkanãm. 14 ꞌÃpu gohet yõg 
gohenanok xop ꞌãpax kamah, nũy ꞌãyĩpkox piꞌ, yã Topa xexka tep-tup. Yã Hõm 
yõg xatꞌax te gohenanok xop yĩmõgãtux, puyĩy tikmũꞌũn hãpkummuk mĩyꞌax 
hã yãnãn, puyĩy tikmũꞌũn hãmmax mĩy xop pu hãpxopmã max. 15 Tikmũꞌũn 
te hãmꞌãktux hitop, yã tikmũꞌũn hitop. Topa tep-tup, puyĩy tikmũꞌũn ꞌõg 
hãpxopmã max pẽnãꞌ, nũy tuꞌ yẽy, yã hãmꞌãktux hitop kux. 16 Kãmãnat xop 
teꞌ xuxyã puꞌ hãm, haꞌ xuxyã te nõm xatpax. Topa yõg xatꞌax te tikmũꞌũn 
xat kamah, tu hãmꞌãktux ꞌũkummuk tikmũꞌũn. Pa Topa yõg xatꞌax te xa 
hãmꞌãktux te kaxĩy ꞌohnãg. Pa ꞌãpu xe hãpxopmã kummuk hok, pa ꞌãpu Topa 
ꞌãpax, nũy Topa pu hãpxopmãꞌ. 17 ꞌÃpu tikmũꞌũn xohix ꞌãpax. ꞌÃpuꞌ kuxa mãm 
xop putuppax. ꞌÃpu Topa yĩpkutuk. ꞌÃpu Hõm yõg xatꞌax ꞌãpax.

Kunnix te yũmũg pupiꞌ xũy
18 Kãmãnat xop, ꞌãpu ꞌũxatꞌax xop ꞌãpax max, nũy ꞌãyĩpkox piꞌ. ꞌÃpu xuxyã 

ꞌãpax, yã nõm max ꞌãpax xix nõm gãy kamah. 19 ꞌÃxop teꞌ mĩy, puxix Topa xa 
maxnãꞌ. ꞌÃxop teꞌ yũmmũg Topa tep-tup. ꞌÃxop te hãpkummuk hã tot, puxix 
Topa xa maxnãp-tup. Yã ꞌãxop te hãpxopmã max, pa tikmũꞌũn te ꞌãkummugãhãꞌ, 
20 pa ꞌãxop te hãpkummuk mĩy, haꞌ nõy te ꞌãxop kix, ha taꞌ kummuk hitop hã tot. 
Pa ꞌãxop te hãpxopmã max, pa tikmũꞌũn te ꞌãxuygãhãꞌ, ha ꞌãxop teꞌ xũy hã tot 
max, puxix Topa xa maxnãꞌ. 21 Yã Topa teꞌ xat, xayĩy ꞌãxũy. Yã hõmã Kunnix te 

ꞌãxop pupiꞌ xũy, xayĩy ꞌãxop nõm pẽnãꞌ, tu kamaꞌ mĩy Kunnux putuk. 22 Kunnix 
te hãpkummuk mĩy ꞌohnãg, huꞌ koit ꞌohnãg. Tikmũꞌũn te Yeyox teꞌ koit ꞌãpak 
ꞌohnãg. 23 Tikmũꞌũn te Yeyox pu hãmꞌãktux kummuk, pa Yeyox teꞌ yãnãn ꞌohnãg. 
Tuteꞌ xũy hãꞌ tot, pa hãmꞌãktux kummuk yãnãn ꞌohnãg, pa Topa kopaꞌ kuxa 
yũm, ha Topa te tikmũꞌũn yõg hãpxopmãꞌax kopit putup, nũy kummuk hã 
yãnãn. 24 Kunnix te yũmũg pupiꞌ xok. Kunnix te hãpkummuk mĩy ꞌohnãg, ha ta 
yũmũꞌãte hãpkummuk mĩy, ha Topa te yũmũg pupi Kunnix xũygãhã mĩpkupnix 
yĩmũꞌ, kopxix yũmũg hãpkummuk mĩy kux, nũy hãpxeꞌe mĩypax. Kunnix kayax 
pip, puyĩy yũmũg hittupmãꞌ. 25 Kahnẽn te yãy xaxok, tu putat yũmmũg ꞌohnãg. 
Hã kaxĩy ꞌãxop hõmã, tu Topa yõg putat max yũmmũg ꞌohnãg. Kahnẽn pẽnãꞌax 
te kahnẽn xipihiꞌ, tuꞌ nũnnãhãꞌ, ha kahnẽn teꞌ peꞌ mõg, ha pẽnãꞌax te kahnẽn 
pẽnãhãꞌ. Hã kaxĩy Topa te ꞌãxop nũnnãhãꞌ, Topa yõg putat tuꞌ mõxahaꞌ, ha ꞌãxop 
pip Topa mũtik, ha Topa te ꞌãxop pẽnãhãꞌ, tu ꞌãkuxa maxnãhãꞌ.

ꞌĨpxox xiꞌ xetut xop

3  1 Kãmãnat xop, ꞌãpu xatꞌax xop ꞌãpax. Xetut xop, ꞌãpu ꞌãyĩpxox xop ꞌãpax 
kamah. ꞌÃyĩpxox kuxa mãm hok Topa yõg hãmꞌãktux kopah, puxix ꞌõg 

hãpxopmã max pẽnãꞌ, huꞌ kuxa mãm putup. Yã xate hãmꞌãktux putupꞌah, 2 pa 
ꞌãyĩpxox teꞌ pẽnãp-tup xate hãpxeꞌe mĩy, tu ꞌãyĩpxox ꞌãpak. 3 ꞌŨn te yãy xe panip 
xap, tu xapmax xohix tat, tu topixxax max mõꞌtat, puyĩy tikmũꞌũn xohix ꞌũn 
ꞌãktux max. ꞌÃpu kaxĩy hok. 4 Pa ꞌãpu ꞌãmax yãy putuk ꞌãkuxa kopah, yã ꞌãkuxa 
yũm, tu ꞌãkuxa gãy ꞌohnãg. Hã kaxĩy ꞌãmax yãy putuk xexka Topa puꞌ. 5 Yã hõmã 
ꞌũn xop hã kaxĩy, yãꞌ kuxa max, tu Topa kopa kuxa mãm, nũy hãmmax hip, tu 
yãy kuxa max mĩy, yã ꞌĩpxox ꞌãpak, tuꞌ yĩpkox pip. 6 Hõmã Xat te kaxĩy, tu ꞌĩpxox 
ꞌAmanãm ꞌãpak, tuꞌ yĩpkox pip. Xat te ꞌĩpxox pu: “ꞌÃpu xat. ꞌÃte nõꞌ mĩy putup.” 
Kaxĩy. Xix hõnhã ꞌãxop te hãpxopmã max, tu ꞌãkuxa mãm, nũy ta Xat putuk.

7 Hã kaxĩy ꞌĩpxox xop. ꞌĨpxox xop, ꞌãpu yãy xetut peꞌãpaxeh max, yã 
ꞌãxetut puꞌuk, ha ta ꞌãmũn kaꞌok. ꞌÃpu yã xetut ꞌãpax. Yã Topa te ꞌãxop 
hĩnnãhã mõkumaꞌãmõg, haꞌ kux ꞌohnãg, xix ꞌãxetut hĩnnãhã kamah, haꞌ 
kux ꞌohnãg. Xate yãy xetut pu ꞌãmax, nũy ta Topa pu hãmꞌãktux maxp-tup. 
Pa xate yãy xetut pu ꞌãkummuk, nũy ta Topa pu hãmꞌãktux kummuk putup.

Nõm te hãpxopmã max, yĩy tikmũꞌũn te nõm xũygãhãꞌ
8 Xix ꞌãxop kamah. Yãꞌ max ꞌãp-tox puxet xix ꞌãkuxap-xet. ꞌÃpu yãy putuppax, 

nũy ꞌãtaknõy xop max putuk. ꞌÃpu tikmũꞌũn pu hãpxopmã max, nũy nõm 
ꞌãpax. 9 Tikmũꞌũn te ꞌãxop kummugãhãꞌ. ꞌÃpu ꞌũyãnãn hok. Tikmũꞌũn te 
ꞌãmãnõg kummuk. ꞌÃpu ꞌũyãnãn hok. Pa ꞌãpu nõm kummuk xop pu hãpxopmã 
max. ꞌÃpu nõm pu hãmꞌãktux max. Hamũn, Topa te ꞌãxop xãnãhãꞌ, tu xa 
hãmꞌãktux xex, nũy xa hãpxopmã max. 10 Yã Topa yõg tappet te:

“ꞌOk xatep-tup hãpxop max ꞌõg hãmyãxatemak xohix tox hã, nũy 
ꞌãkuxa hittup?

ꞌÃpu hãmꞌãktux kummuk hok, nũy koit hok,

 11 nũy hãpkummuk mĩy kux,
nũy yãy kix kuxyã pax,
nũy yãy kix kux.

 12 Hamũn, Topa teꞌ pẽnã max hãpxeꞌe mĩy xop,
ha nõm te Topa pu hãmꞌãktux,
ha Topa teꞌ xupak, nũy mĩy.
Pa Topa te hãpkummuk mĩyꞌax xop ꞌãpak ꞌohnãg.” Kaxĩy.

13 ꞌÃxop te hãpxopmã max putuppax, puxix ꞌãkoxyõy kaꞌok putupꞌah. 14 Pa 
ꞌãxop te hãpxeꞌe mĩy, pa tikmũꞌũn te ꞌãk-teꞌex kummuk, ha ta ꞌãkuxa hittup. ꞌÃpu 
tikmũꞌũn yĩpkutuk hok. ꞌÃpu ꞌãkuxanõg hok. 15 Pa ꞌãpu Kunnix ꞌãpax, nũy nõm 
xexka mĩy ꞌãkuxa kopah, yã ꞌãxuxyã xexkaꞌ. Texĩy ꞌãkuxa mãm Topa kopah, nũy 
hãmmax hip? ꞌÃpu nõm peꞌãpaxeh. Hãpxip ꞌĩhã tikmũꞌũn te xa yĩkopit putup, 
hu: “Texĩy ꞌãkuxa mãm? Texĩy xate hãmmax hip?” Kaxĩy. Yã xate nõm ꞌãktux 
yũmmũg putup nõmhã. 16 Xate yãy kuxa mãmꞌax ꞌãktux putup, tu xate hãmꞌãktux 
max putup, tuꞌ nõy ꞌãpak max putup. 17 ꞌÃxop te hãpxopmã max, yĩy tikmũꞌũn te 
ꞌãxop kuteꞌex kummuk, yãꞌ max, yã Topa tep-tup. Pa ꞌãxop te hãpxopmã kummuk, 
yĩy tikmũꞌũn te ꞌãxop kuteꞌex kummuk, puxix tuꞌ kummuk. 18 Hamũn, Kunnix te 
tikmũꞌũn pupiꞌ xok. Kunnix ꞌũmax, pa tikmũꞌũn te hãpkummuk mĩy, yã nõm max 
te nõm kummuk xop pupiꞌ xok, nũy tikmũꞌũn kuxa mãmmã Topa kopah. Kunnix 
yĩn xok, paꞌ koxuk hiꞌ, 19 tu taꞌ mõg Kunnix koxuk, tu mõktu yãmĩy pu hãmꞌãktux 
kanet kaꞌok kopah. 20 Yã tikmũꞌũn yõg yãmĩy. Hõmã ꞌũhittap nõm tikmũꞌũn pip 
hãm xexka tuꞌ, tu Topa kopa kuxa mãm ꞌohnãg, ha Topa teꞌ hip punethok, ha Nõe 
te mĩpkox xexka mĩy, yã mĩptut xexkaꞌ, yã kõnãg yĩmũꞌ mõg nõꞌõm. Hãpxip ꞌĩhã 
tikmũꞌũn xohix xakix kõnãg kopah, pa xohix teꞌ 8 mõxakux mĩpkox kopah, tuꞌ 
xakix ꞌohnãg, ꞌap xakixꞌah kõnãg kopah. 21 Yã mĩpkox kopaꞌ xakix ꞌohnãg, yãꞌ hiꞌ. 
Hã kaxĩy tikmũꞌũn hi xeꞌẽgnãg mõkumaꞌmõg, haꞌ kux ꞌohnãg. Tikmũꞌũn kuxa 
tup, tuꞌ kuxa mãm Topa kopah, hap-tox pix. Yã putox pixꞌax te tikmũꞌũn xax pix 
ꞌohnãg. Yeyox Kunnix putpuꞌ hiꞌ, nũy tikmũꞌũn hĩnnãꞌ. 22 Tu taꞌ mõg Yeyox Kunnix 
pepix pexkox tuꞌ, tu mõktuꞌ yũm Topa yĩm xeꞌe tuꞌ, tu pexkox yõg nũꞌpok xop 
xohix xat, xix pexkox yõg xexka xop xat, xix pexkox yõg xexkanãg xop xat.

4  1 Hõmã Kunnix yĩn xũy. Hã kaxĩy ꞌãxop xũy putup kamah. ꞌÃpu 
hãmpeꞌãpaxeh Kunnix te hãmpeꞌpaxex putuk. Hamũn, tikmũꞌũn xũy, 

puxix hãpkummuk mĩy putuppaxꞌah. 2 ꞌÃpu ꞌũmĩypax Topa te nõm putup, tu 
mõktu ꞌãxakix, ha Topa te ꞌãxat putup. ꞌÃpu ꞌũmĩy hok xate nõm putup. 3 Hõmã 
ꞌãxop te nõm mĩy punethok, tu Topap-tup nõg xop teꞌ mĩy putuk. Yã Topap-
tup nõg xop te hãpkummuk mĩy pax, tuꞌ nõy hã xupxetpax, tuꞌ paptuxpax, 
tu hãpkuteꞌexpax, tuꞌ xitpax tikmũꞌũn xohix mũtik, tu yãy kotĩnnãhãꞌ, nũy 
kenmuk xoꞌoppax, tu topa komut xop pu hãmꞌãktuxpax. 4 Pa hõnhã ꞌãxop 
te hã kaxĩy mĩy ꞌohnãg Topap-tup nõg xop mũtik. Ha Topap-tup nõg xop te: 

“Teptu ꞌãxop te hãpxopmã hok ꞌũgmũg mũtik?” Kaxĩy. Yã ꞌãxop gãy ꞌohnãg, tu 
hãpkummuk mĩy ꞌohnãg nũmũtik, yĩy ꞌãxop mãnõg, nũy ꞌãxop ꞌãktux kummuk. 
5 Pa hãpxip ꞌĩhã nõm kummuk xop te Topa keppaꞌ pip putup, ha Topa te nõm 

1 PET 3 ,  4

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



469

yõg hãpxopmãꞌax kopit putup, ha nõm te yãy yõg hãpxopmãꞌax ꞌãktux putup. 
Yã Topa te hi xop yõg hãpxopmãꞌax kopit putup, ha taꞌ xakix xop putpuꞌ hip-tup, 
ha Topa te yõg hãpxopmãꞌax kopit putup kamah. 6 Hã kaxĩy xakix xop te Topa 
yõg hãmꞌãpak maxꞌax ꞌãpak. Hõmã nõm xakix xop yã tikmũꞌũn, tuꞌ pip hãm 
xexka tuꞌ, ha Topa te yõg hãpxopmãꞌax kopit. Nõm xop yõg yãmĩy te Topa yõg 
hãmꞌãpak maxꞌax ꞌãpak, nũy hãpxopmãꞌax te Topa yõg putuk.

7 Hãpxip ꞌĩhã hãpxop xohix nõg putup. Yãꞌ kux. ꞌÃpu ꞌãp-tox max. Pa ꞌãtix, 
nũy Topa pu hãmꞌãktux max. 8 ꞌÃpu ꞌãnõy putuppaxnãm. Xate ꞌãnõy putuppax, 
nũy taꞌ nõy yõg hãpkummuk mĩyꞌax yũmmũg kutõgnãg. 9 ꞌÃpu ꞌãpet xõnpax, 
puyĩy puknõg xop mõxakux. ꞌÃpu hãmꞌãktux hok, hu: “ꞌÃtep-tupꞌah puknõg 
xop nũnteh.” Kaxĩy. 10 Topa te tikmũꞌũn kaꞌogãhãꞌ, puyĩy Topa pu hãpxopmã 
max. Tute yãp-xet kaꞌogãhãꞌ, pu hãpxopmãꞌ, tuꞌ nõy kaꞌogãhãꞌ, pu hãpxopmãꞌ 
nõy mĩy, yã ꞌũxohix kaꞌogãhã te kaxĩy. ꞌÃpu nõm xohix mĩy, nũy tikmũꞌũn 
hã ꞌãtehet, 11 Topa te ꞌãkaꞌogãhãꞌ, xayĩy ꞌãxop tikmũꞌũn xohix pu hãmꞌãktux. 
ꞌÃpu Topa yõg hãmꞌãktux ꞌãktux tikmũꞌũn puꞌ. Topa te ꞌãkaꞌogãhãꞌ, xayĩy 
ꞌãxop kuxa mãm xop pu hãpxopmã max. ꞌÃpu hãpxopmã max, ꞌĩhã Topa te 
ꞌãkaꞌogãhãꞌ, puyĩy tikmũꞌũn te: “Yãꞌ max xeꞌẽgnãg Yeyox Kunnix”. Kaxĩy. ꞌÃpu 
Topa pu nõm ꞌãktux kamah, hu: “Ãmax xeꞌẽgnãg. ꞌÃkaꞌoknãm. ꞌŨgmũꞌãte nõm 
ꞌãktux putup hãmyãxatamuk xohix kux ꞌohnãg hã. Kaxĩy.

Yeyox kopaꞌ kuxa mãm xop xũy
12 ꞌŨkxape xop, ꞌãte ꞌãp-tuppax. ꞌÃxop teꞌ xũy xexka hã tot, yã tikmũꞌũn te 

ꞌãxop kuteꞌex kummuk. ꞌÃpu hãmꞌãktux hok, hu: “Teptu ꞌũkxũy xexkaꞌ?” Kaxĩy. 
Hã kaxĩy hãmꞌãktux hok. Yã Topa teꞌ xat, puꞌ kuxa mãm xohix xop xũy hã tot. 
13 ꞌÃpu ꞌãkuxa hittup. Yã Kunnix teꞌ xũy hã tot, ha ta ꞌãxop te xũy hã tot kamah. 
ꞌÃxop te xũy hã tot, xayĩy ꞌãxop kuxa hittup xexka putup, ꞌĩhã putpuꞌ nũn Yeyox, 
ha tikmũꞌũn xohix teꞌ yũmmũg putup ꞌũmax xeꞌẽgnãg Yeyox. 14 ꞌÃxop kuxa 
mãm Yeyox kopah, tu Kunnix mũtik ꞌãmõg, yĩy ta tikmũꞌũn te ꞌãxop mãnõg, nũy 
ꞌãxop ꞌãktux kummuk. ꞌÃpu ꞌãkuxa hittup. Tikmũꞌũn te ꞌãxop kuteꞌex kummuk, 
Topa Koxuk mõg ꞌãxop mũtik hah, yãꞌ Koxuk xeꞌẽgnãg. 15 Pa xateꞌ nõy putex, peꞌ 
xupxet, pe hãpkummuk mĩy, pe hãpxũmãhĩy, haꞌ nõy te xa hã yãnãn, yĩy ꞌãxũy. 
ꞌÃmhok! Kaxĩy hok. Yã hitop ꞌãxũy. 16 Pa ꞌãkuxa mãm Yeyox Kunnix kopah, yĩy taꞌ 
nõy te ꞌãkuteꞌex kummuk, ha ꞌãxũy. Hamũn. Yãꞌ max nõmhãꞌ. ꞌÃpu ꞌãyãyhãhup 
hok. ꞌÃpu Topa pu hãmꞌãktux, hu: “Kunnix, ꞌãmõg ꞌũgmũtik. ꞌÃmax”. Kaxĩy.

17 Hãpxip ꞌohnãg ꞌĩhã Topa te tikmũꞌũn yõg hãpxopmãꞌax xohix kopit 
putup, tu yãy yõg tikmũꞌũn yõg hãpxopmãꞌax kopit putup hãmãxap. 
Texĩy Topa te tikmũꞌũn yõg hãmxopmãꞌax kopit kux putup? Yã tute Topa 
yõg hãmꞌãpak maxꞌax ꞌãpak hok xop yõg hãpxopmãꞌax kopit putup, nũy 
hãpkummuk hã yãnãn. 18  Yã Topa yõg tappet te:

“Yã hãpxopmãꞌax kaꞌok Topa te tikmũꞌũn kuxa kummuk xit, puyĩy 
hãpkummuk mĩyꞌax hã yãnãn hok.

Texĩy Topap-tup nõg xop nõm te hãpkummuk mĩy? Yã Topa te yõg 
hãpkummuk mĩyꞌax hã yãnãn putup.” Kaxĩy.

19 ꞌÃxop teꞌ xũy hã tot, Topa teꞌ xat hah. ꞌÃpu Topa kopa ꞌãkuxa mãm 
kaꞌok. Topa te ꞌãxop mĩy. ꞌÃpu ꞌãkuxa mãm Topa kopah, nũy hãpxopmã 
max. Topa te xa hãmꞌãktux xex, tu nõm xohix mĩy.

Yeyox kopa kuxa mãm xop pẽnãꞌax xop

5  1 ꞌŨkuxa mãm xop pẽnãꞌax max xop, ꞌãte xaꞌ kaxꞌãmiꞌ. ꞌŨgmũn yãꞌ kuxa 
mãm xop yõg pẽnãꞌax max kamah ꞌãxop putuk. Hõmã Yeyox xũy, tuꞌ xok, 

ha ꞌãteꞌ pẽnãhãꞌ, tu tikmũꞌũn pu nõm ꞌãktux, yĩy tikmũꞌũn tek kummugãhãꞌ. 
Hãpxip ꞌĩhã putpuꞌ nũn putup Yeyox, ha ꞌãte Kunnix pẽnãp-tup yãꞌ max 
xeꞌẽgnãg, ha Kunnix te xa maxnãp-tup. 2 ꞌÃpu ꞌũkuxa mãm xop pẽnã max, yã 
kahnẽn pẽnãꞌax te kahnẽn pẽnã max putuk. Topa te xaꞌ popmãhã ꞌũkuxa 
mãm xop, xayĩy pẽnãꞌ. ꞌÃpu ꞌũp-tuppax, nũy nõm pẽnãꞌ. Yã Topa tep-tup. ꞌÃpu 
ꞌãkokõn hok, pa nõm xop pẽnã max. Xateꞌ kuxa mãm xop pẽnãhãꞌ, nũy tayũmak 
pop, puxix tuꞌ kummuk. Pa xateꞌ kuxa mãm xop pẽnãp-tuppax, puxix tuꞌ max. 
3 ꞌÃpuꞌ kuxa mãm xop xatpax hok, xate nõm pẽnãhãꞌ, pa ꞌãpu hãpxopmã max, 
puxix nõm ꞌãpẽnãꞌ, nũy kamaꞌ mĩy ꞌãputuk. 4 Hãpxip ꞌĩhã putpuꞌ nũn putup 
Yeyox. Kahnẽn xuxyã teꞌ pẽnãꞌax pẽnã max. Hã kaxĩy Yeyox te ꞌãxop pẽnã max, 
tu xaꞌ popmãp-tup ꞌũxatꞌax xexka yõg kuxxax max xeꞌẽgnãg, nũy ꞌãxexka mĩy.

5 Tik tup xop, ꞌãpu tik hitap xop ꞌãpax, nũy ꞌãyĩpkox piꞌ. ꞌÃpu yãy 
kutõgnãg peꞌãpaxeh, nũy nõy hã ꞌãtehet. Yã Topa yõg tappet te: “Topa 
tep-tupꞌah yãy xexka peꞌpaxex xop, pa Topa te yãy kutõgnãg peꞌpaxex 
xop pu hãmmaxnãhãꞌ”. Kaxĩy. 6  ꞌÃpu yãy kutõgnãg peꞌãpaxeh nõy nã mõg, 
ha Topa kaꞌok te ꞌãxop hã tep-tup, tu hãpxip ꞌĩhã tutep-tup putup, tu 
ꞌãxop xexka mĩy putup. 7 ꞌOk ꞌãkuxanõg? ꞌÃpu hãmꞌãktux Topa mũtik, nũy 
ꞌãkuxa mãm kaꞌok Topa kopah, nũy ꞌãkuxanõg kux.

8  Pa ꞌãtix! Hãmpẽnãꞌ. Yã Hãmgãyãgnãg ꞌũgãy, tu hãpkumep. Hãmgãy teꞌ: 
mit, mit, mit. Yã xok xak, nũy putex. Hã kaxĩy Hãmgãyãgnãg tep-tup, nũy 
ꞌãkuxa mãmꞌax kuxyãꞌ. 9 ꞌÃpu ꞌãkuxa mãm mõkumamõg. ꞌÃpu ꞌũtuxhok, 
pu Hãmgãyãgnãg ꞌãxop mõgã hok, xayĩy hãpkummuk mĩy hok. Yã xateꞌ 
yũmmũg ꞌãxape kuxa mãm xop xohix pip hãpxexka xohix tuꞌ, haꞌ kuxa 
mãm hok xop te nõm kummugãhãꞌ, yã ꞌãxop kummũgã putuk. 10 ꞌÃxop xũy 
putup ꞌũxeheh, pa hãpxip ꞌĩhãꞌ kux, ha Topa max xeꞌe te xa maxnãp-tup, 
tu ꞌãxop xãnãp-tup, xayĩy piꞌ ꞌãxop Kunnix mũtik mõkumaꞌãmõg, haꞌ kux 
ꞌohnãg. Yãꞌ max xeꞌẽgnãg. Topa te ꞌãkuxa mãmmãp-tup, tu xa kaꞌok hõm 
putup. ꞌÃkuxa mãm putup Topa kaꞌok kopah. 11 Yũmũꞌãte: “Topa ꞌũkaꞌok 
xexka hãmyãxatamuk xohix kux ꞌohnãg hã. Hamũn.” Kaxĩy.

Tikmũꞌũn te ꞌãxop peꞌpaxex
12  ꞌÃte hãmꞌãktux, ha Xinax te hãmꞌãktux kaxꞌãmi nũ tappet tuꞌ. ꞌÃteꞌ 

yũmmũg Xit yã yũmũg taknõy putuk, tu ꞌãtuꞌ xip kaꞌok. ꞌÃtep-tup, nũy 

ꞌãkuxa hittupmãꞌ. ꞌÃte xa hãmꞌãktux ꞌũxeꞌe nũhũ hãmꞌãktux Topa max yõg. 
ꞌÃpu ꞌãkuxa mãm Topa yõg hãmꞌãktux kopah.

13 ꞌŨpip Yeyox kopa kuxa mãm kaꞌok xop hãpxexka Maminõn tuꞌ, yã ꞌãxape 
xop. Topa te nõm yĩmõgãtux. Nõm te ꞌãxop pu hãmꞌãktux ꞌãxop peꞌpaxex. Ha taꞌ 
xip kama ꞌũk-tok pit putuk Mãꞌak, tu ꞌãxop pu hãmꞌãktux kamah ꞌãxop peꞌpaxex.

14 ꞌÃxop yãy tu nũꞌnãhãꞌ. ꞌÃpu yãy putuppax, yã xape xop max putuk. 
ꞌÃtep-tup, xayĩy ꞌãxop kuxa mãm max, yã ꞌãxop yã Kunnix yõg xop. Hamũn.

Tu ta tuꞌ kux. 

1  1 ꞌŨgmũn Xĩmãm Pet. Yeyox Kunnix tek xat, tu nũgkutnãhãꞌ. ꞌÃte 
ꞌãxop puꞌ kaxꞌãmi nũhũ tappet. Topa te ꞌãkuxa tupmãhã xix Yeyox 

Kunnix teꞌ, xa tu ꞌãkuxa max. Yeyox Kunnix te yũmũg kuxa kummuk xit. 
Topa te ꞌãkuxa mãmmã max xix Yeyox Kunnix teꞌ, ꞌũgmũg putuk. Yãꞌ max 
kuxa mãmꞌax, yã hãpxop takat putuk.

2  ꞌÃtep-tup, puyĩy Topa xa maxnã punethok, nũy ꞌãkuxa mãmmã 
punethok, xayĩy ꞌãxop Topa yũmmũg xix yũmũg xuxyã Yeyox yũmmũg.

Topa te tikmũꞌũn xãnãhãꞌ, tu nõm yĩmõgãtux
3 Topa ꞌũkaꞌok, tu yũmũꞌã hãpxop xohix popmãhãꞌ, ꞌũyĩy hãmmax mĩy, 

nũy Topa max putuk, tu Topa yũmmũg. Topa te yũmũg xãnãhãꞌ, ꞌũyĩy yũmũ 
nũmũtik piꞌ, nũy ꞌũyõg max xeꞌẽgnãg pẽnãꞌ. Yãꞌ xexkaꞌ, tuꞌ max Topah. 4 Ha 
kaxĩy Topa te yũmũꞌã hãpxop xeꞌẽgnãg ꞌãktux xex, ꞌũyĩy hãpxopmã kummuk 
putup xũy kux, tu hãm xexka xohix yõg tikmũꞌũn putuk hok nõm te yãy 
kummugãhãꞌ, pa yũmũꞌãte Topa putuk putup. 5 ꞌÃxop kuxa mãm kaꞌok Topa 
kopah. ꞌÃpu hãpxopmã max nõynã mõg. ꞌÃxop te hãpxopmã max. ꞌÃpu 
hãmyũmmũg nõynã mõg. 6 ꞌÃxop te hãmyũmmũg. ꞌÃpu hãpxopmã kummuk 
putup xũy kux nõynã mõg. ꞌÃxop te hãpxopmã kummuk putup xũy kux. ꞌÃpu 
hãpkummugã hã tot nõynã mõg. ꞌÃxop te hãpkummugã hã tot. ꞌÃpu Topa putuk 
nõynã mõg. 7 ꞌÃxop te Topa putuk. ꞌÃpu Yeyox kopa mãm kaꞌok xop putuppax 
nõynã mõg. ꞌÃxop te Yeyox kopa kuxa mãm kaꞌok xop putuppax. ꞌÃpu ꞌãnõy 
putuppax nõynã mõg. 8 ꞌÃxop teꞌ mĩy punethok te kaxĩy, nũy ta Yeyox Kunnix 
yũmmũg xexkaꞌ, tu tikmũꞌũn pu Yeyox ꞌãktux max putup. 9 Pa xateꞌ mĩy ꞌohnãg 
te kaxĩy, nũy ta ꞌãxop hãmyũmmũg kutõgnãg, nũy hãmpẽnãg-tõgnãg putuk, 
nũy pa hok xop putuk. Yã Yeyox te ꞌãkuxa kummuk xit, pa xateꞌ xaxok.

10 ꞌŨkxape xop, Topa te ꞌãxop xãnãhãꞌ, tu ꞌãxop yĩmõgãtux. ꞌÃpu Topa yõg 
putat hã mõg kuma mog. Hã kaxĩy ꞌãkuxa mãm kux putupꞌah, 11 tu pexkox hã 
mõxakux putup, paꞌ pip putup yũmũg xuxyã Yeyox Kunnix yõg tikmũꞌũn, yãꞌ 
kuxa tup xop, ha Topa te ꞌãxop xat putup hãmyãxatamuk xohix kux ꞌohnãg hã.

12  Hõmã ꞌãxop teꞌ xupak nõm hãpxop xeꞌe xohix, tu ꞌãyĩpkox pip, tuꞌ mĩy 
punethok. ꞌÃxop te nõm yũmmũg xexkaꞌ. Pa xa nõm yũmmũgãhã ꞌũxeheh, 
puꞌ max. ꞌÃte nõm xop ꞌãktux putup punethok ꞌũxeheh. 13 ꞌÃte hãmpekpaxex 

ꞌũkxip, kopxix xa nõm yũmmũgã ꞌũxeheh. 14 ꞌÃteꞌ yũmmũg, hãpxip ꞌĩhãg xip 
kux putup, yãg xok putup, yã yũmũg xuxyã Yeyox Kunnix te ꞌã nõm ꞌãktux. 
15 Hõmã ꞌãte xa yũmmũgãp-tup punethok ꞌũxeheh, xayĩy ꞌãxop nõm xaxok 
hok. Hãpxip ꞌĩhãg xok putup, ha ꞌa ꞌãxop te nõm hãpxop xaxok putupꞌah.

Kunnix xeꞌẽgnãg ꞌãktux
16  ꞌOk ꞌũgmũꞌãte xa yãy yõg hãmꞌãktux hitop ꞌãktux, nũy xa hãmꞌãktux 

yũmũg xuxyã Yeyox Kunnix putpuꞌ nũnꞌax max xeꞌẽgnãg? ꞌÃmhok. ꞌAp 
hitopꞌah hãmꞌãktux. Pak mũꞌãteꞌ pẽnãhã Yeyox ꞌũxexkaꞌ, tuꞌ max. 17 Yã 
hõmãg mũꞌãteꞌ pẽnãhãꞌ. Yũmũg ꞌãtak Topa xip pepix pexkox tuꞌ, ha taꞌ 
xip Yeyox nũnte ꞌũgmũg mũtik, hak mũꞌãteꞌ xupak, Topa te: “Nũhũ yã 
ꞌũgkutok pit. ꞌÃte mõꞌyãy xeꞌẽgnãg xexkaꞌ.” Kaxĩy. Hã kaxĩy Topa te yãy 
kutok xexka xeꞌẽgnãg mĩy. 18  Yã nõm yãnmũn xupepꞌax te pexkox tuꞌ 
nũn, ha tak mũg pip yĩktix yĩmũꞌ, tuk mũꞌãte nõm ꞌãpak, ꞌĩhãꞌ xip yũmũg 
xuxyã Yeyox xip. Yãꞌ max xeꞌẽgnãg.

19 Hõmã ꞌũhittap Topa pupi hãmꞌãktux xop te Topak-tok ꞌãktux, ha ta 
hõnhãg mũꞌãte Yeyox pẽnãhãꞌ. Yã Topa pupi hãmꞌãktux xop te kaxꞌãmi 
hãmꞌãktux xeꞌeꞌ, yãꞌ koitꞌah. Yãꞌ xeꞌeꞌ. ꞌÃpu nõm hãmꞌãktux ꞌãpax, ha ꞌãxop 
te hãmyũmmũg putup. Kuyãnãm tat te putat tupmãhãꞌ. Hã kaxĩy Topa pupix 
hãmꞌãktux xop yõg hãmꞌãktux te Topa yõg putat max tupmãhãꞌ, yã Topa yõg 
putat tupmãp-tup, ha mõktu yã Yeyox Kunnix te putpuꞌ nũn nõm hãptup 
ꞌĩhãꞌ. Mãyõnnãg xexka xupep. Hã kaxĩy Yeyox xupep putup kamah. 20 ꞌÃpu 
hãmyũmmũg xeꞌeꞌ. Hõmã ꞌũhittap tik te Topa pupi hãmꞌãktux, tu hãmꞌãktux 
kaxꞌãmi Topa yõg tappet tuꞌ. Texĩy hãmꞌãktux? ꞌOk hãm yũmmũg xexkaꞌ, 
hu hãmꞌãktux? ꞌÃmhok. 21 ꞌOk tikmũꞌũn tep-tup, hu Topa pupi hãmꞌãktux? 
ꞌÃmhok. Pa Topa te tuꞌ popmãhã hãmꞌãktux, ha Topa Koxuk teꞌ yĩygãhãꞌ.

2  1 Hõmã Topa pupi hãmꞌãktux koit xop te kuxa mãm kaꞌok xop 
mũtik yãy kotĩnnãhãꞌ, tu hãmꞌãktux Topa pupiꞌ hãmꞌãktux, pa yãꞌ 

koit. Hã kaxĩy tikmũꞌũn te ꞌãxop mũtik yãy kotĩnnãp-tup, nũy ꞌãxop pu 
hãmyũmmũgãꞌ, pa yãꞌ koit, tu tikmũꞌũn pu hãmyũmmũgãp-tup, nũy 
tikmũꞌũn kuxa mãm kuxyãꞌ, tu hãmꞌãktux Topa yõg putat yõg hãmyũmmũg 
ꞌãktux, pa yãꞌ koit, tu yũmũg xuxyã Yeyox ꞌãktux kummuk putup. Yeyox te 
tikmũꞌũn pupiꞌ xok, pa nõm te hãmꞌãktux putup, hu: “Yeyox ꞌap xeꞌeꞌah.” 
Kaxĩy. Hã kaxĩy mĩy, ha Topa te yõg kummuk mĩyꞌax hã yãnãn putup 
mõꞌkaꞌok. 2  Topa teꞌ yãnãn putup, pa nõm kummuk xop te yãy yõg putat 
kummuk kopaꞌ mõg, ha tikmũꞌũn te nõm pẽnãp-tup, hu Topa yõg putat max 
ꞌãktux kummuk putup. 3 Nõm tikmũꞌũn kummuk te tayũmak putuppax, 
hu xa yãy yõg hãmꞌãktux hitop yũmmũgãp-tup, xayĩy ꞌãxop tuꞌ pago. Pa 
Topa teꞌ yũmmũg, huꞌ hip. Hãpxip kutõgnãg ꞌĩhã Topa te nõm xop yõg 
hãpxopmãꞌax kopit putup, nũy yõg hãpkummuk mĩyꞌax hã yãnãn.

4 Hõmã ꞌũhittap pexkox yõg nũꞌpok xop te hãpkummuk mĩy pexkox tuꞌ, ha 
Topa te yõg hãpkummuk mĩyꞌax yãnãn, yã nõm putyõn pexkox kũnãpaꞌ, tu nõm 

xex Hãmgãyãgnãg pet kopah, yã kanet kaꞌok putuk, tu nõm kĩy. Yã hãpkoxtap 
xexkaꞌ. Nõm teꞌ hip, yã hãpxip ꞌĩhã Topa te yõg hãpkummuk mĩyꞌax hã yãnãn 
putup. 5 Hõmã ꞌũhittap, ha ta tikmũꞌũn xohix te hãpkummuk mĩy kamah, tu 
Topap-tup nõg. Ha Nõe te tikmũꞌũn pu Topa yõg hãmꞌãktux xeꞌe ꞌãktux. Pa 
tikmũꞌũn te hãpkummuk mĩy kux ꞌohnãg, ha Topa te yõg hãpkummuk mĩyꞌax 
hã yãnãn. Yã Topa teꞌ xat, ha kõnãg xexka te hãm xexka mõꞌnĩy, ha tikmũꞌũn 
xohix xakix kõnãg kopah. Paꞌ xakix hok Nõe xix yã xape xohix teꞌ 7. Yãꞌ pip 
mĩpkox kopah, yã mĩptut xexka kopah, tu kõnãg yĩmũꞌ mõg. Pa tikmũꞌũn nõy 
xohix xakix kõnãg kopah. 6 Hõmã ꞌũhittap ha ta kõmẽn Xonõm yõg tikmũꞌũn 
xohix te Topap-tup nõg xix kõmẽn Gõmõg yõg tikmũꞌũn xohix teꞌ, ha Topa 
te yõg hãpkummuk mĩyꞌax hã yãnãn, ha kuxap te nõm kõmẽn tix puk xix 
yõg tikmũꞌũn xohix, haꞌ xakix. Topa te nõm Topap-tup nõg xop tuꞌ yãnãn. Hã 
kaxĩy tikmũꞌũn teꞌ yũmmũg Topa te tikmũꞌũn xohix yõg hãpkummuk mĩyꞌax 
yãnãn putup. 7-8 Yã No teꞌ pẽnãhãꞌ. Yã No te yãykotĩnnãhã kõmẽn Xonõm 
yõg tikmũꞌũn kummuk mũtik. Yã tik max No, tuꞌ pẽnãhã tikmũꞌũn teꞌ nõy hã 
xupxetpax, tuꞌ yĩpkox ꞌohnãg. No te tikmũꞌũn yõg hãpkummuk mĩyꞌax pẽnãhãꞌ, 
tuꞌ xupak, huꞌ kuxa hittup ꞌohnãg, yã ꞌãmnĩy xohix hãꞌ kuxa hittup ꞌohnãg. 
Kõmẽn yõg tikmũꞌũn xohix xakix, yã kuxap teꞌ kix, pa Topa te No xut, haꞌ 
xok ꞌohnãg. 9 Hã kaxĩy yũmũꞌãteꞌ yũmmũg Topa te Topap-tuppax xop mõyꞌax 
hãpkummuk kopah, pa Topap-tup nõg xop kĩyꞌax, ha mõktu nõm ꞌãmnĩy xupep. 
Yã tute Topap-tup nõg xop yõg hãpkummuk mĩyꞌax hã yãnãn putup. 10 Hamũn, 
Topa te tikmũꞌũn yõg hãpkummuk mĩyꞌax hã yãnãn xexkap-tup, yã nõm tep-
tuppax hãpxopmãꞌax kummuk, huꞌ mĩy ꞌũxohix, tu Topa yõg xatꞌax mĩy ꞌohnãg.

Hã kaxĩy nõm teꞌ koit xop, nõm te Yeyox kopa kuxa mãm kaꞌok xop pu 
hãmyũmmũgãhãꞌ, pa yãꞌ koit, tu hãmꞌãktux kaꞌok, pa hãmyũmmũg ꞌohnãg, 
tu yãy xexka peꞌpaxex, tu pexkox yõg max xop ꞌãpak ꞌohnãg, pa nõm ꞌãktux 
kummuk. 11 Nõm teꞌ koit xop ꞌũpuꞌuk, pa pexkox yõg nũꞌpok xop ꞌũkaꞌok xexkaꞌ, 
pa pexkox yõg nũꞌpok xop te pexkox yõg max xop ꞌãktux kummuk ꞌohnãg. 
12 Xokxop gãy xop te hãmpeꞌpaxex max ꞌohnãg, paꞌ gãy. Ha tikmũꞌũn te nõm xak, 
nũy kix. Hã kaxĩy nõm teꞌ koit xop te hãmpeꞌpaxex max ꞌohnãg, paꞌ gãy, ha Topa 
teꞌ kuxyãp-tup. 13 Nõm teꞌ koit xop te tikmũꞌũn kummugãhãꞌ, ha Topa te nõm 
tuꞌ yãnãn putup. Tikmũꞌũn te hãpkummuk mĩyꞌax xaptop, puyĩy tikmũꞌũn nõm 
pẽnã hok. Pa nõm teꞌ koit xop tep-tuppax hãpkummuk mĩy, puyĩy tikmũꞌũn nõm 
pẽnãꞌ. Nõm te pãm mãhã ꞌãxop mũtik, yã ꞌãxop te pãm mãhãꞌ, nũy Yeyox xokꞌax 
peꞌãpaxeh. Yã ꞌãxop te nõm teꞌ koit xop mũtik yãyhãphup. Nõm te pãm mãhã 
ꞌãxop mũtik, tuꞌ koit putuppax, 14 tu ꞌũn kummuk pẽnãpax, tu hãpkummuk 
mĩyꞌax putup xũy kux ꞌohnãg, tuꞌ kuxa mãm puꞌuk xop pu hãmyũmmũgã 
kummuk, haꞌ kuxa mãm koitꞌax kopah. Nõm koit xop te tayũmak putup xũy, ha 
Topa te hãmꞌãktux, hu: “Yãꞌ kummuk nõꞌom”. Kaxĩy. Topa te nõm xũygãp-tup. 
15 Nõm teꞌ koit xop te Topa yõg putat max xak, tu yãy xaxogãhãꞌ, yã hãpxeꞌe 
yũmmũg ꞌohnãg. Hõmã Manaꞌãm, yã Meot kutok te tayũmak putuppax, tu 
hãpkummuk mĩy, nũy tayũmak pop, 16 pa Topa te: “Kaxĩy hok”. Kaxĩy. Yã Topa 

te Manaꞌãm yõg yomẽn yĩgãhãꞌ, yĩy hãmꞌãktux, hu: “Kaxĩy hok”. Kaxĩy. Tu 
Manaꞌãm hupmãhãꞌ. Manaꞌãm xip Topa pupi hãmꞌãktux xop kopah, paꞌ kummak. 
Hã kaxĩy nõm teꞌ koit xop te hãpkummuk mĩy, yã Manaꞌãm putuk.

17 Tikmũꞌũn te kõnãg xupup kox tuꞌ mõg, nũy kõnãg ꞌũm tat, paꞌ nak, puxiꞌ 
tat ꞌohnãg. Tikmũꞌũn te hãmgõy xexka pẽnãhãꞌ, tu hãmpeꞌpaxex tex tip-tup. Pa 
ꞌãmuuh te hãmgõy xexka xit, ha tex ti ꞌohnãg. Hã kaxĩy tikmũꞌũn mõg, nũy nõm 
teꞌ koit xop yõg hãmyũmmũg ꞌãpax, pa hãmyũmmũg max ꞌohnãg. 18 Nõm teꞌ 
koit xop te yãy xexka ꞌãktux, tu hãmꞌãktux hitop tikmũꞌũn puꞌ, tuꞌ yũmmũgãhã 
tikmũꞌũn te yãy yõg putupꞌax mĩy, puꞌ max. Yãꞌ koit, pa tikmũꞌũn teꞌ xupak, tuꞌ 
mĩy. Yã hõmã tikmũꞌũn teꞌ kummuk xop nĩm, pa hõnhã putpuꞌ mõg. 19 Nõm teꞌ 
koit xop te: “ꞌÃpu ꞌũmĩy ꞌãxop te nõm putup, puyĩy ꞌũnõy ꞌãxop xat hok.” Kaxĩy. 
Pa yãꞌ koit. Xuxyã xop te kãmãnat xop xatpax. Hã kaxĩy tik yõg putupꞌax te 
tik xatpax. Hamũn, nõm teꞌ xat te xuxyã putuk, haꞌ nõy teꞌ mĩypax te kãmãnat 
xop putuk. 20 Hã kaxĩy tikmũꞌũn xohix. Tikmũꞌũn te yãy putupꞌax mĩypax, yãꞌ 
kummuk. Pa hãpxip ꞌĩhãꞌ kuxa mãm yũmũg xuxyã Yeyox Kunnix kopah, ha 
Yeyox teꞌ kuxa kummuk xit, nũyꞌ yãnãn tuꞌ kuxa max tat. Pa hãpxip ꞌĩha putpuꞌ 
yãy putupꞌax mĩy. Nõmhãꞌ kummuk xexkaꞌ. 21 Hamũn, tikmũꞌũn te Topa yõg 
putat xeꞌe hãꞌ mõg ꞌohnãg, yãꞌ kummuk miax. Pa tikmũꞌũn te Topa yõg putat 
xeꞌe hãꞌ mõg. paꞌ xak, tuꞌ mõg, yãꞌ kummuk xexkaꞌ. 22 Yã hãmꞌãktux hittap 
putuk. Yã hãmꞌãktux hittap, tu: “Kokex yõgmĩy, tu putpuꞌ mãhãꞌ.” Kaxĩy. Tu xe: 

“Tikmũꞌũn te xapup pix, pa putpuꞌ xe nõ yãy muk putõy hã.” Kaxĩy. Hã kaxĩy 
tikmũꞌũn te hãpkummuk mĩy kux, pa putpu hãpkummuk mĩy.

Yeyox putpuꞌ nũn putup

3  1 ꞌŨkxape xop, hõmã ꞌãte xa tappet kaxꞌãmiꞌ. Hõnhã ꞌãte xaꞌ kaxꞌãmi 
ꞌũxeheh nũhũ tappet. ꞌÃte tappet tix kaxꞌãmiꞌ, nũy xa hãmyũmmũgã 

ꞌũxeheh, xayĩy hãmpeꞌãpaxeh xeꞌeꞌ. 2  Hõmã ꞌũhittap Topa pupi hãmꞌãktux 
xop xeꞌẽgnãg te Topak-tok putpuꞌ nũnꞌax ꞌãktux, ha Yeyox yõg mõꞌpok 
xop te ꞌãxop pu nõm ꞌãktux kamah, yã Yeyox yõg hãmꞌãktux ꞌãktux. 
ꞌÃtep-tup, xayĩy xe nõm peꞌãpaxeh. 3  ꞌÃpu nũ peꞌãpaxeh hãmãxap. ꞌÃpu 
hãmyũmmũg. ꞌÃxop teꞌ yũmmũg, hãm xexka yõg hãmyãxatamuk xox 
putox ꞌĩhãꞌ pip putup tikmũꞌũn kummuk, tu yãy yõg putupꞌax kummuk 
mĩypax putup, tu ꞌãxop kuteꞌex kummuk putup, 4 tu: “Yeyox te hãmꞌãktux 
xex ꞌũputpuꞌ nũn putup. ꞌOk kaxĩy hãmꞌãktux? Teptu putpuꞌ nũn ꞌohnãg? 
Hõmã Topa teꞌ mĩy hãm xexkaꞌ xix hõnhãꞌ, yã ꞌãmnĩy xohix te yãy putuk. 
ꞌAp nũnꞌah. ꞌŨpip mõnãyxop, tuꞌ xakix, paꞌ nũn ꞌohnãg.” Kaxĩy. 5 Pa nõm 
tep-tupꞌah, nũy hãmpeꞌpaxeh max. Hõmã ꞌũhittap Topa teꞌ mĩy hãm 
xexkaꞌ, yã kõnãg hãꞌ mĩy, tu kõnãg hãꞌ xut, 6  tu ta hãpxip ꞌĩhã kõnãg hã 
hãm xexka xohix xexka koxyõy xix tikmũꞌũn xohix kõnãg hãꞌ kix. Yã 
Topa teꞌ xat. 7 Tu taꞌ xat putup, tu kuxap hãꞌ koxyõy putup hãm xexka xix 
pexkox yokomak xop. Yã Topa teꞌ hip. Hãpxip ꞌĩhã tute Topap-tup nõg 
xop yõg hãpxopmãꞌax kopit putup, nũy yõg hãpkummuk mĩyꞌax hã yãnãn.

8  ꞌÃpuꞌ xaxok hok nũ hãpxop puxet. Hãmyãxatamuk teꞌ 1.000 te ꞌãmnĩy 
puxet putuk Topa puꞌ, yã Topa puꞌ yãy putuk. 9 Topa te hãmꞌãktux xex 
Topak-tok putpuꞌ nũn putup. Tikmũꞌũn te hãmpeꞌpaxex hãmyãxatamuk 
xohix xexka nõg, paꞌ nũn ꞌohnãg. Pe ꞌãmhok, ꞌap xohixꞌah. Topa pu 
hãmyãxatamuk xohix ꞌohnãg. Pa Topa teꞌ hip punethok, puyĩy tikmũꞌũn 
yãy yõg hãpkummuk mĩy kux. Tutep-tupꞌah tikmũꞌũn koxyõy.

10 Pa nõm hãptup mõꞌnãp-tup, ha yũmũg xuxyã Yeyox putpuꞌ nũn putup. 
Tikmũꞌũn te xupxet hip ꞌohnãg, tu hãmpeꞌpaxex ꞌũnũn putupꞌah xupxet. 
Hã kaxĩy tikmũꞌũn te Yeyox hip putupꞌah, tu hãmpeꞌpaxex ꞌũnũn putupꞌah. 
Yã nõm hãptup mõꞌnãp-tup. Tikmũꞌũn teꞌ xupak putup hãmnũhũn xexkaꞌ, 
yãꞌ nõg putup pexkox yokomaꞌ xop, yã mãyõnnãg xohix puk putup, xix 
mãyõn, xix mãyõn hex, yãꞌ xohix puk putup, haꞌ nõg putup hãm xexka 
xix hãm xexka yõg hãpxop xohix. 11 Hã kaxĩy ꞌũnõg putup hãpxop xohix. 
ꞌÃxop teꞌ yũmmũg. Texĩy ꞌãxop hõnhã? Putep mũn mĩy putup hõnhã? 
Yã ꞌãpu hãpxopmã xeꞌe, yã Topa putuk. 12  ꞌÃpu Yeyox te putpuꞌ nũnꞌax 
hip. Topa te yãy kutok putpu nũꞌkutnãp-tup. ꞌÃpu hãpxopmã max, puyĩy 
hãpxip kutõgnãg ꞌĩhãꞌ nũꞌ Yeyox. Yeyox nũn putup, ha pexkox yokomaꞌ xop 
puk putup, haꞌ nõg putup, yã hãmpukpex xexkaꞌ, ha mãyõn hep pognãm 
putup, xix mãyõn hex, xix mãyõnnãg xop. 13 Pa Topa te hãmꞌãktux xex, ha 
yũmũꞌãte nõm hip, yã pexkox yokomaꞌ xop tup hip, xix hãm xexka tup. Yã 
Topa teꞌ mĩy putup. Ha ꞌõnte tikmũꞌũn te hãpxeꞌe mĩy putup.

14 ꞌŨkxape xop, ꞌãpu Yeyox te putpuꞌ nũnꞌax hip. Pu yã ꞌãkuxa tup, nũy 
hãpkummuk mĩy hok, yã Topa pu ꞌãmax, nũy yãy kix hok Topa mũtik. 15 ꞌÃpu 
hãmpeꞌãpaxeh hõnhã Topa teꞌ hip, yã ꞌap xupepꞌah Yeyox hõnhã. Tute ꞌãxop 
xãnãhãꞌ. ꞌÃpu ꞌõg hãpkummuk mĩy kux, ha Topa te ꞌãkuxa kummuk xit putup, 
nũy yãnãn, tu kuxa max tat. Yã yũmũg taknõy Paot te nõm hãpxop kaxꞌãmi 
kamah. Yã Topa te Paot pu nõm yũmmũgãhãꞌ. 16 Paot yõg hãmꞌãktux te 
yõgnũ putuk, tu nõm kaxꞌãmi tappet tuꞌ. Yãꞌ pip hãpxop kaꞌok ꞌũyõg tappet 
tuꞌ, ha tikmũꞌũn teꞌ yũmmũg mõꞌpuꞌuk. Paꞌ pip tikmũꞌũn, tu hãmyũmmũg 
ꞌohnãg, tup-tox kummuk, tu tikmũꞌũn pu Paot yõg tappet yũmmũgã kummuk, 
tuꞌ koit, yã Topa tappet xohix yũmmũgã kummuk, tu yãy kuxa mãm kux.

17 ꞌŨkxapexop, ꞌãte xa nõm kaxꞌãmiꞌ, ha ꞌãxop te nõm yũmmũg. Pa ꞌãtix, nũy 
hãmyũmmũg, puyĩy nõm koit xop xa yũmmũgã kummuk hok. Pa ꞌãtix, puyĩy 
ꞌãkuxa mãm kux hok. Yã nõm koit xop te Topa yõg xatꞌax mĩy ꞌohnãg. 18 Topa te 
xa maxnãhãꞌ. ꞌÃpu ꞌũtuxhok, puyĩy Topa xa maxnã nõynãꞌãmõg. ꞌÃpu yũmũg 
xuxyã Yeyox Kunnix yũmmũg nõynãꞌmõg. Yeyox te yũmũg kuxa kummuk xit. 
ꞌÃpu yũmũ hãmꞌãktux, hu: “Yeyox ꞌũmax xeꞌẽgnãg.” Kaxĩy. ꞌÃpu yũmũ Yeyox 
Kunnix xexka mĩy hõnhã, xixꞌ xexka mĩy hãmyãxatamuk xohix kux ꞌohnãg hã.

Tu ta tuꞌ kux. 

2 PET 3

O Novo Testamento na língua Maxakalí do Brasil, 2da ed., © 2011, Wycliffe Bible Translators, Inc.



477

Hãmꞌãktux te tikmũꞌũn hĩnnãhãꞌ

1  1 ꞌŨgmũꞌãte xa kaꞌãmiꞌ, nũy xa Topak-tok Yeyox Kunnix ꞌãktux, ha 
Topa yõg Hãmꞌãktux putuk. Hõmã hãmyãxatamuk xohixnãg ꞌĩhãꞌ, 

ꞌap xipꞌah hãm xexkaꞌ, xix pexkox, pa nõm Hãmꞌãktux xip tap, yã Topak-
tok, hak mũꞌãteꞌ xupak, xiꞌ pẽnãhãꞌ, xik mũꞌãte ꞌũgyĩm hãꞌ xupit, ha nõm 
Hãmꞌãktux yã Topak-tok, tuꞌ xohix hĩnnãhãꞌ. 2  Tu ta tuꞌ xip hãm tu, hak 
mũꞌãteꞌ pẽnãhãꞌ, huk mũꞌãte nõm hãmꞌãktux ꞌãktux putup, yãꞌ hi xeꞌẽgnãg, 
tuꞌ hi kux putup ꞌohnãg, tu yũmũg Tak Topa mũtik ti kaꞌok, ha yũmũꞌã tuꞌ 
mũg, 3  tu xa hãmꞌãktux, nũy xa hãmyũmmũgãꞌ, yãk mũꞌãteꞌ pẽnãhãꞌ, tuꞌ 
xupak, tu xaꞌ xuktux, xayĩk mũg kuxa mũtik yã ꞌãkuxap-xet. Kaxĩy yũmũg 
kuxap-xet yũmũg Tak Topa kuxa mũtik, xik-tok Yeyox Kunnix kuxa mũtik. 
4 ꞌŨgmũꞌãte tappet mĩy, nũy ꞌãkuxa hittupmãꞌ, ha mõktu yã hittup xexkaꞌ.

Tu Topa te hãptupmãhã ꞌãktux
5 Kunnix tek mũꞌã hãmꞌãktux, hak mũꞌãte xaꞌ xuktux, hu: Mãyõn te 

hãptupmãhãꞌ, tu ꞌãmnĩy koxtap nõãꞌ, hã kaxĩy Topa yã max xeꞌẽgnãg, 
tu hãpxopmã kummuk ꞌohnãg. 6  Tikmũꞌũn te: “ꞌŨgkuxap-xet Topa kuxa 
mũtik,” kaxĩy, tu hãpxopmã kummuk pax, puxix tu mõꞌãmãꞌ, tu yãꞌ koit. 
7 Tikmũꞌũn te hãpkumep hãptup ꞌĩhã, puxix putat pẽnã max, haꞌ nõy 
xop xohix teꞌ yõg hãpxopmãꞌax pẽnãhãꞌ. Hã kaxĩy yũmũꞌãte hãmyok mĩy, 
Topa putuk yũmũꞌãte hãmyok mĩy, kopxix yũmũg kuxap-xet, ha Topak-
tok Yeyox Kunnix yũmũg pupiꞌ xok tap, tu yãy hep ꞌãta nũꞌnãhãꞌ, nũy 
yũmũg kuxa tupmã, ũ yũmũg kuxa tu max.

8  Hu: “ꞌA ꞌãte hãpkummuk ꞌũm mĩyꞌah,” kaxĩy, kopxix yãꞌ koit, ꞌap hãpxeꞌe 
ꞌãktuxꞌah. 9 Pa yũmũꞌãte yãy hãpkummuk mĩyꞌax ꞌãktux, xix Topa puꞌ 
xuktux, puxix Topaꞌ mĩyꞌax kummuk xaxogãꞌ, pu tu kux, Topa te hãmꞌãktux 
xex hah, tu hãmyok mĩy, nũy yũmũg kuxa kummuk tupmãꞌ, ꞌũ kuxa tu 
max. 10 Yũmũꞌãte: “Yãk kuxa max. ꞌÃte hãpxopmã kummuk ꞌohnãg,” kaxĩy, 
kopxix yãꞌ koit, yã Topa teꞌ koit ꞌãktux, tu Topa pu yũmũg yĩpkox ꞌohnãg.

YOÃM TEꞌ KUXA MÃM 
KAꞌOK XOP PU KAXꞌÃMIꞌ I

Kunnix te yũmũg mõgnĩynãm

2  1 ꞌŨgkutok xop, ꞌãte nũ mĩy tappet, xayĩy ꞌãxop hãpkummuk mĩy hok. 
Yũmũg ꞌũm te hãpkummuk mĩy, puxix Yeyox Kunnix te hãmyok 

mĩy pax, tu yũmũg Tak Topa pu hãmꞌãktux, yũmũg pupi hãmꞌãktux, 2  ha 
Topa te yũmũ yõg hãpkummuk mĩyꞌax xaxogãhãꞌ, yã Kunnix xok yũmũg 
pupiꞌ, nũy hãpkummuk mĩyꞌax xaxogãꞌ, pu tu kux. Yaꞌ hep xop xohix yõg 
hãpkummuk mĩyꞌax xaxogãhã kamah.

3 Topa yõg xatꞌax pu yũmũg yĩpkox piꞌ, kopxix yũmũg Topa yũmmũg, tuk 
kuxa mãm. Yã Topa yũmmũg xeꞌeꞌ. 4 Tikmũꞌũn te: “ꞌÃte Topa yũmmũg,” kaxĩy, 
paꞌ yõg xatꞌax puꞌ yĩpkox hok, puxix yãꞌ koit, tu hãpkohe mĩy. 5 Tikmũꞌũn ꞌũm 
te Topa yõg hãmꞌãktux puꞌ yĩpkox piꞌ, puxix Topa mõꞌyãy xeꞌẽgnãg, hã kaxĩy 
yũmũg kuxap-xet ꞌũkuxa mũtik. 6 Tikmũꞌũn te: “ꞌŨgkuxap-xet Topa kuxa mũtik,” 
kaxĩy, pũyã mõg, nũy hãpxopmã max, nũy Yeyox Kunnix yõg hãpxopmãꞌax tat.

Tuꞌ xatꞌax tup ꞌãktux
7 ꞌŨkxape xop: ꞌŨxatꞌax hittap ꞌãte xa kaxꞌãmiꞌ. Yã hõmã tikmũꞌũn te xaꞌ 

xatꞌax ꞌãktux, tu xa hãmꞌãktux hãmãxap. 8 Pa kamaꞌ tup ꞌũxatꞌax. Yã Kunnix teꞌ 
yũmmũgahãꞌ, ꞌĩhã tu hãpxopmã max. Yãꞌ xohix teꞌ pẽnãhãꞌ, tuꞌ hittup. Yã ꞌãmnĩy 
tox kux putuk. Kunnix nũn, tu hãpxopmã max, tu yã hãptup koa putuk. Yã 
mãyõn xupep, tu hãm xexka xohix tupmãhãꞌ, ha kaxĩy Kunnix nũn, tu hãmmax 
yũmmũgãhãꞌ, tu hãmmaxnãhãꞌ, ha mõktu ꞌãxop kama te hãpxopmã max.

9 Tikmũꞌũn te: “ꞌÃte hãpxopmã max,” kaxĩy. Yãy xapep-tupnõg, puxix yã 
hitop tu hãpxopmãhãꞌ, tu tikmũꞌũn nõy putuk, nõm te ꞌãmnĩy koxtap hã 
hãpkumep, tu hãmpẽnã ꞌohnãg, xix hãmyũmmũg ꞌohnãg, tu yã yãy mõꞌãmãꞌ. 
10 Tikmũꞌũn te xapep-tup pax, puxix hãmyũmmũg, tuꞌ nõy mõꞌnĩynãm, puyĩy 
hãpxopmã max, tuꞌ kummugã ꞌohnãg. Tu tikmũꞌũn nõy putuk, nõm te hãptup 
ꞌĩhã hãpkumep. Tu hãmpẽnã max, nũy nõy mõgã max. 11 Tikmũꞌũn teꞌ xapep-
tup nõg, puxix tu tikmũꞌũn nõy putuk, nõm te yãyxaxok hãpkoxtap kopah. 
Tu hãmpẽnã ꞌohnãg, tu tik pa hok putuk, tu hãmyũmmũg ꞌohnãg.

12  ꞌŨgkutok xop: ꞌÃte xa kaxꞌãmiꞌ, hu: Yã Kunnix te ꞌõg hãpkummuk mĩyꞌax 
xaxogãhãꞌ, pu tu kux. 13 ꞌÃtak mũnõm xop: ꞌÃte xa kaxꞌãmiꞌ, ꞌãxop te yũmũg 
xuxyã yũmmũg hah, haꞌ xiptap, ꞌĩhã Topa te hãm xexka mĩy, ha ꞌãxop te nõm 
yũmmũg. ꞌÃtuk tup xop: ꞌÃte xa kaxꞌãmiꞌ, ꞌãxop te hãpkummugãꞌax kuxyãhã.

14 ꞌŨgkutok xop: ꞌÃte xa kaxꞌãmiꞌ, ꞌãxop te yũmũg Tak Topa yũmmũg hah, 
ꞌÃtak mũnõm xop: ꞌÃte xa kaxꞌãmiꞌ, ꞌãxop te yũmũg xuxyã yũmmũg hah, haꞌ xip 
tap, ꞌĩhã Topa te hãm xexka mĩy. ꞌÃtuk tup xop: ꞌÃte xa kaxꞌãmiꞌ, ꞌãxop kaꞌok 
hah. Topa yõg hãmꞌãktux te ꞌãkopaꞌ xip, ha ꞌãxop te hãpkummugãꞌax kuxyãhãꞌ.

15 Topa hãꞌ puknõg xop tep-tup nõg, yĩy nõm pu ꞌayĩpkox hok, xiꞌ yõg hãpxop 
putup hok. ꞌÃxop te ꞌãnõy yõg hãpxop putup xũy, hu ta yũmũg Tak Topap-tup hok. 
16 Topa hãꞌ puknõg xop te hãpxopmã kummuk, yãꞌ yõg hãpxopmãꞌax xohix te: yãy 
yõg putupꞌax kummuk mĩy, xiꞌ nõy yõg hãpxop putup, xix hãpxop nũꞌxok, nũy yãy 

xexkãnãꞌ. Yãꞌ xohix te Topa hãꞌ puknõg xop yõg hãpxopmãꞌax, ꞌap pexkox yõgꞌah. 
17 Ha hãm xexka nõg putup, xiꞌ yõg hãpxopmãꞌax xohix nõg putup, pa tikmũꞌũn te 
Topa pu hãpxopmã max, xix nõm puꞌ yĩpkox piꞌ, puxix tu hi xeꞌe kux ꞌohnãg.

Tikmũꞌũn te Kunnix hãꞌ puknõg
18 ꞌŨgkutok xop: Hãmyãxatamuk xohix xox putox te mõꞌnãp-tup. Tikmũꞌũn 

te xa hãmꞌãktux, ha hãmꞌãpak, yã tik gãy xexka nũn, tu Kunnix tuꞌ gãy, ha 
hõnhã tik gãy xop punethok, nõm te Kunnix tuꞌ gãy, ha taxĩy yũmũꞌãteꞌ 
yũmmũg: Yã hãmyãxatamuk xohix xox putox. 19 Nõm Kunnix tuꞌ gãy xop te 
yũmũꞌã nĩm, ꞌũpuknõg tuꞌ, ꞌũkuxa mãm xet tuꞌ. Pax pu yũmũ yõg, puxix yã 
tu pip kaꞌok. Paꞌ mõg, nũy mõy ꞌũxohix puꞌ mũg, yã yũmũꞌã hãꞌ puknõg.

20 Kunnix te Topa Koxuk nũꞌkutnãhã ꞌãxop hah, ha ꞌãha yĩxohoꞌ, tu xa 
hãpxeꞌe yũmmũgãhãꞌ. 21 ꞌÃte xa kaxꞌãmiꞌ, ꞌãxop te hãmyũmmũg hah, yãꞌ 
koitꞌax te hãpxeꞌe hãꞌ puknõg, tu yãy putuk ꞌohnãg.

22  ꞌŨ ꞌũm teꞌ koit? Tuteꞌ koit, nõm te: “Yeyox mũn ꞌap Kunnixꞌah, Topa 
te Yeyox yãykutnã ꞌohnãg,” kaxĩy. ꞌÕhõm Yeyox tuꞌ gãy, tu Topa yã Yeyox 
hãꞌ Tak ꞌãktux hok, tu Yeyox yã Topa hãk-tok ꞌãktux hok, tuteꞌ koit tu 
hãmꞌãktux. 23  Tikmũꞌũn te Topak-tok ꞌãktux hok, puxix kamah ꞌÃtak 
ꞌãktux hok, ha tikmũꞌũn te Topak-tok putup, puxix tuꞌ Tak putup kamah.

24 Yĩy hãmꞌãktuxꞌax hittap xeh ꞌãkuxa kopah, nũy ꞌãhi xeꞌẽgnãg Topa 
yũmũg Tak mũtik, xik-tok mũtik, tuꞌ kuxap-xet Topa kuxa mũtik, xik-tok 
kuxa mũtik. 25 Yã Kunnix mũn te yũmũꞌã hãmꞌãktux xex, tu yũmũg xohix 
hĩnnãp-tup xeꞌẽgnãg, ꞌũg pip Topa yĩkãgnãg pexkox tuꞌ.

26  ꞌÃte xa kaxꞌãmiꞌ, puyĩy tikmũꞌũn xa mõꞌãmã hok. 27 Kunnix te Topa 
Koxuk yĩxõnnãhã ꞌãxop hah, ha tikmũꞌũn ꞌũm te xa hãmyũmmũgã hok. 
Yã Topa Koxuk mũn te ꞌãkopaꞌ xip, tu xa hãmyũmmũgãhãꞌ, tu Topa 
yõg hãmꞌãktux xohix yũmmũgãhãꞌ, tu xa hãpxeꞌe yũmmũgãhãꞌ, yĩy 
hãmyũmmũgãꞌax pu ꞌĩpkox piꞌ, nũy Kunnix kuxa mũtik ꞌãkuxap-xet.

28  ꞌŨgkutok xop: Ya hamũn. Kunnix kuxa mũtik ꞌãkuxap-xet, hu ta 
kuxãnõg hok, ꞌĩhã Kunnix te putpuꞌ nũn, yĩy yãyhãhup hok, ꞌap yãy ꞌũm 
xaptop putupꞌah. 29 Kunnix te hãmyok mĩy, yĩy yãy yõg tikmũꞌũn te hãmyok 
mĩy kamah, yã Topap-tok xop nõꞌõm. Yãꞌ max ꞌãxop te hãmyũmmũg.

Tu Topak-tok xop ꞌãktux

3  1 Topa te mõg yũmũg yãy xeꞌẽgnãg, tu mõg yãy xeꞌẽgnãg, hu yũmũg ꞌãxetꞌax 
mĩy Topak-tok xop. Yã Topa hã yũmũꞌã kutok xop xeꞌeꞌ. Topa hãꞌ puknõg xop 

te yũmũg putup nõg, Topa mũn yũmmũg ꞌohnãg tuꞌ. 2 ꞌŨkxape xop: Hõnhã Topa 
hã yumũg kutok xop, ha yũmũg xuxyã nũn, kopxix yũmũg yãy yãnãn ꞌũtupꞌax, 
ha xĩy ꞌa yũmũꞌãtep yũmmũgꞌah, pa Kunnix nũn, kopxix yũmũg yãy yãnãn, nũy 
Kunnix putuk, yũmũg xuxyã xeꞌe pẽnãp-tup tuꞌ. 3 Ha tikmũꞌũn te Kunnix nũnꞌax 
hip, tuꞌ xak, nũy hãpxopmã max, nũy Kunnix yõg hãpxopmã max tat.

4 Tikmũꞌũn te Topa yõg xatꞌax puꞌ yĩpkox hok, puxix tu hãpkummuk 
mĩy. Yã hãpkummuk mĩy, ꞌĩhãꞌ xatꞌax tu yĩpkox ꞌohnãg. 5 Kunnix nũn, 
nũy yũmũ yõg hãpkummuk mĩyꞌax kuxyãꞌ, tu hãpkummuk mĩy ꞌohnãg. 
Yã ꞌãxop teꞌ yũmmũg tap, 6  yĩy tikmũꞌũn kuxap-xet Kunnix kuxa mũtik, 
puxix tu hãpxopmã max, tu ꞌa hãpkummuk mĩy paxꞌah. Pa tikmũꞌun te 
hãpxopmã kummuk pax, puxix Kunnix pẽnã hok, xiꞌ yũmmũg hok kamah.

7 ꞌŨgkutok xop: ꞌÕg pa ꞌãtiꞌ, puyĩy tikmũꞌũn xa mõꞌãmã hok. Tikmũꞌũn max 
te hãmyok mĩy, ha kaxĩy Kunnix te hãmyok mĩy. 8 Tikmũꞌũn te hãpxopmã 
kummuk pax, puxix Hãmgãyãgnãg yõg, yã Hãmgãyãgnãg te hãpxopmã 
kummuk tap. Topa te hãm xexka mĩy, ꞌĩhã Hãmgãyãgnãg te hãpkummuk mĩy 
tap. Ha Kunnix nũn, nũy Hãmgãyãgnãg yõg hãpxopmãꞌax nõãꞌ, pu tu nõg.

9 Topa Koxuk te Topak-tok xop kaꞌogãhãꞌ, puyĩy hãpxopmã kummuk hok, 
Topak-tok xop tuꞌ. 10 Topak-tok xop xix Hãmgãyãgnãg kutok xop ꞌap yãy 
putukꞌah. Yã Hãmgãyãgnãg kutok xop te hãpkohe mĩy, tuꞌ nõy putup hok.

Tu yãy putup pax ꞌãktux
11 ꞌÃxop te hãmꞌãktux hittap ꞌãpak, hu: “ꞌŨyã yũmũg xohix yã yãy 

putup pax.” Kaxĩy. 12  Tik hittap Kãyĩy te yãy taknõy ꞌAmeo putex. ꞌÃnõy 
putex hok, nũy Kãyĩy putuk hãpxopmã hok. Ha Hãmgãyãgnãg xop yõg, tu 
yãy taknõy putex. Tep tu Kãyĩy tep-tex? Yãy kũmĩyꞌax kummuk tup-tex, 
ꞌũtaknõy te hãpxopmã max, yĩy Kãyĩy tep-tex.

13 ꞌŨkxape xop: Topa hãꞌ puknõg xop te ꞌãp-tup nõg, pãyã ꞌãkuxãnõg hok. 
14 Hõmã yũmũꞌãte hãpxopmã kummuk pax, pãyã Kunnix te yũmũg kuxa 
hĩnnãhãꞌ, yĩy yũmũg nõy putup pax xexka nõmhã. Yã taxĩy hã yũmũg yãy 
kuxa hiꞌax yũmmũg. Tikmũꞌũn teꞌ nõy putup hok, puxiꞌ kuxa hi ꞌohnãg. 
15 Tikmũꞌũn teꞌ xapep-tup hok, puxix tu kuxa kopap-tex, ha tikmũꞌũn tep-tex, 
puxix tu kuxa hi ꞌohnãg. 16 Ha yũmũꞌãte putup pax yũmmũg. Yã Kunnix xok 
yũmũg pupiꞌ, nõ yũmũg yãy xeꞌẽgnãg, tu yũmũꞌã tuꞌ xok, ꞌũyã yũmũg xape 
pupi xakix kamah! 17 ꞌŨptexop xexka teꞌ nõy hok ꞌũm pẽnãhãꞌ, tu hãpxop 
ꞌũm hõm hok, ꞌũkuxa ka tuꞌ, puxip-texop te Topa ꞌũm putup pax ꞌohnãg. 
18 ꞌũgkutok xop: ꞌÃxop te ꞌãnõy putup, ha hãpxopmã max, nũy ꞌãyĩyꞌax hãp-
tup puxet hok. Pa hãpxopmã max, nũy ꞌãnõy hã ꞌãtehet, nũy tup-tup pax xeꞌeꞌ.

Tu kuxãnõg hok Topa keppa ꞌãktux
19 Hã kaxĩy yũmũꞌãte hãmyũmmũg, yãy yõg hãpxopmãꞌax max hã yũmũꞌãte 

hãmyũmmũg. Yã yũmũg mũn Topa yõg, hu yũmũg kuxa mãm kaꞌok Topa 
kopah. 20 Yũmũꞌãte yãy kuxa yĩkopit, tu yã yãy kupex, puxix Topa hãmyũmmũg, 
nũy yũmũg kuxa tu yũmmũg kamah. 21 Yũmũg kuxa yã yãy kupex hok, kopxix 
yũmũg mõg yãy nĩynãm, nũy Topa keppaꞌ piꞌ, nũy nõm pu hãmꞌãktux, nũy 
yũmũg kuxãnõg hok. 22 Topa pu yũmũg yĩpkox pip, yĩy ta yũmũg xat, ꞌũ 
hãpxopmã max, hu Topa tuꞌ xak, ꞌũ yũmũꞌã hãpxop ꞌũm popmãꞌ, haꞌ popmãhãꞌ. 
23 Ha Topa teꞌ xat, hu: “ꞌÃkuxa mãm ꞌũgkutok Yeyox Kunnix kopah,” kaxĩy. Tu 

xe: “ꞌÃpu ꞌãxohix yãy putup pax,” kaxĩy. Yã kaxĩy Kunnix te yũmũꞌã xat tap. 
24 Tikmũꞌũn yĩpkox piꞌ, puxix tu kuxap-xet Topa kuxa mũtik, xix Topa kuxa nõm 
mũtik kuxap-xet, tu yãy Koxuk yĩxonnãhãꞌ, pu yũmũꞌã hãmyũmmũgãꞌ.

Tuꞌ Koxuk xeꞌe ꞌãktux, xiꞌ koxuk te mõꞌãmãꞌax ꞌãktux

4  1 Tikmũꞌũn punethok te: “Topa Koxuk tek kopak xip,” kaxĩy. Nãy, 
ꞌãpu nõm xop yĩkopit, nũy hãmyũ mmũg. Pe yã Topa Koxuk xeꞌe te 

nõm kopaꞌ xip. Yã tikmũꞌũn punethok te hãmꞌãktux max, pa Topa pupi 
hãmꞌãktuxꞌah. Yã mõꞌãmãꞌ! 2  Hã kaxĩy ꞌãxop teꞌ kopitꞌax, hu: Tikmũꞌũn 
te Yeyox Kunnix ꞌãktux, tu Yeyox yã tikmũꞌũn kutok ꞌãktux, puxix Topa 
Koxuk xip nõm xop kopah. 3  Pa nõm tikmũꞌũn te hãmꞌãktux hok, tu: “ꞌAp 
tikmũꞌũn kutok xeꞌeꞌah,” kaxĩy, puxix Topa Koxuk ꞌũkopa tu xip ꞌohnãg. 
ꞌÃmhok. Paꞌ koxuk puknõg teꞌ kopaꞌ xip, nõm te Yeyox tuꞌ gãy. Hõmã 
tikmũꞌũn teꞌ koxuk puknõg nũnꞌax ꞌãktux, ha hõnhã hãm xexka tuꞌ xip.

4 ꞌŨgkutok xop: Yã ꞌãxop Topa yõg, hu hãmꞌãktux hã mõꞌãmãꞌax xop 
kuxyãp-tup. Yã Topa Koxuk te ꞌãkopaꞌ xip, tuꞌ kaꞌok xeꞌẽgnãg, haꞌ koxuk 
puknõg puꞌuk. 5 Topa hãꞌ puknõg xop te yãy yõg hãpxopmãꞌax ꞌãktux, 
ha yãy yõg xape xop te hãmꞌãpak, tu Topa hãꞌ puknõg xop hãꞌ xape, hu 
hãmꞌãpak. 6  Pãyã yũmũg mũn Topa yõg. Tikmũꞌũn te Topa yũmmũg, 
puxix yũmũ yõg hãmꞌãktux ꞌãpax, ha tikmũꞌũn te Topa yũmmũg hok, 
puxix hãmꞌãpak hok. Ha kaxĩy yũmũꞌãte Topa Koxuk yũmmũg, xiꞌ koxuk 
te mõꞌãmãꞌax yũmmũg kamah.

Topa te tikmũꞌũn mõꞌyãy xeꞌẽgnãg ꞌãktux
7 ꞌŨkxape xop: ꞌŨyã yũmũg yãy putup pax, yã Topa te yũmũg kaꞌogãhãꞌ, 

ꞌũ xape putup pax. Tikmũꞌũn teꞌ xape putup pax, puxix yã Topak-tok, tu 
Topa yũmmũg. 8  Tikmũꞌũn tep-tup pax hok, puxix Topa yũmmũg hok, yã 
Topa te mõꞌyãy xeꞌẽgnãg. 9 Tu yũmũg yũmmũgãhãꞌ, tu tak-tok puxehnãg 
nũꞌkutnãhãꞌ, tuk-tok puxehnãg nũꞌkutnãhã hãm xexka tuꞌ, pu yũmũg pupi 
tuꞌ xok, nũy yũmũg kuxa hĩnnã xeꞌẽgnãg. 10 Ha Topa te yũmũg mõg yãy 
xeꞌẽgnãg. ꞌA yũmũꞌãte Topa ꞌũm mõꞌyãy xeꞌẽgnãgꞌah. ꞌÃmhok. Pa Topa te 
yũmũg mõg yãy xeꞌẽgnãg, huk-tok nũꞌkutnãhãꞌ, pu yũmũg pupi tuꞌ xok, 
hak-tok xok, nũy yũmũ yõg hãpkummuk mĩyꞌax xohix xaxogãꞌ, pu tu kux.

11 ꞌŨkxape xop: Topa te yũmũg mõg yãy xeꞌẽgnãg, ꞌãpu yũmũg kamah yãy 
putup pax. 12 ꞌA tikmũꞌũn te Topa ꞌũm pẽnã xetꞌah. Yũmũg yãy putup pax, 
puxix Topa yũmũg kuxa hã yã tu kuxap-xet, ha mõktu yã mõꞌyãy xeꞌẽgnãg. 
13 Hã kaxĩy yũmũg kuxa mãm kaꞌok, ꞌũyĩy kuxap-xet Topa kuxa mũtik. Yã Topa 
te yũmũg kopaꞌ xip, tu yãy Koxuk xeꞌẽgnãg yĩxõnnãhãꞌ, yũmũꞌãꞌ. 14 Hak mũꞌãte 
Topak-tok pẽnãhãꞌ. Yã Topa tek-tok nũꞌkutnãhã hãm hah, pu Topa hãꞌ puknõg 
xop pupi tuꞌ xok. 15 Tikmũꞌũn te Yeyox Kunnix yã Topak-tok ꞌãktux, puxix Topa 
kuxa nõm mũtik kuxap-xet. 16 Yã yũmũꞌãte Topa yõg mõꞌyãyꞌax yũmmũg, ha 
yũmũg mõg yãy xeꞌẽgnãg, ha yũmũg kuxa mãm kaꞌok nõm kopah.

Topa mũn mõꞌ yãyꞌax xeꞌẽgnãg, ha tikmũꞌũn teꞌ nõy putup pax, puxix tu 
kuxap-xet Topa kuxa mũtik, ha Topa kuxa te nõm mũtik kuxap-xet ꞌũyãnãn 
tuꞌ. 17 Topa te mõg yãy xeꞌẽgnãg, tu mõktu yũmũg kuxa kopaꞌ xip kaꞌok, 
ha yũmũꞌãte mõg yãy nĩynãm. Ha hãptup xeꞌe mõꞌnãp-tup, ꞌĩhã Kunnix 
xeꞌe te putpu nũn, nũy hep xop xohix yõg hãpxopmãꞌax kopit. ꞌŨyã yũmũg 
hãpxopmã max, Kunnix te hãpxopmã max putuk! 18  Tikmũꞌũn teꞌ nõy putup 
pax, puxix tuꞌ yĩpkutuk hok, tup-tup pax, huꞌ yĩpkutuk hok. Tikmũꞌũn teꞌ 
nõy yĩpkutuk, puxip-tup kutõgnãg, tuꞌ gãyꞌax yĩpkutuk, huꞌ kuxa xũy.

19 Topa te yũmũg mõg yãy xeꞌẽgnãg hãmãxap, yĩk-nãy tu yũmũꞌãte 
Topap-tup pax. 20 Tikmũꞌũn te: “ꞌÃte Topap-tup pax,” kaxĩy, tuꞌ xape ꞌũm 
nõy putup nõg, puxiꞌ koit. Tikmũꞌũn teꞌ nõy pẽnãhãꞌ, tup-tup hok, puxix 
Topap-tup hok kamah. ꞌAp pẽnã xetꞌah. 21 Yĩy Kunnix te yũmũg xat, hu: 

“Tikmũꞌũn te Topap-tup pax, puxiꞌ xape putup pax kamah,” kaxĩy.

Tuteꞌ gãy xop kuxyã ꞌãktux

5  1 Tikmũꞌũn kuxa mãm kaꞌok Yeyox Kunnix kopah, tu yã Topa 
yõg hãmyãykutnãꞌax yũmmũg, puxix nõm tikmũꞌũn Topa hãk-

tok. Tikmũꞌũn teꞌ Tak ꞌũm putup pax, puxik-tok xop putup pax kamah. 
2  Yũmũꞌãte Topap-tup pax, tu ꞌõg xatꞌax mĩy, hu Topak-tok xop putup pax 
kamah, tuꞌ yũmmũg. 3 Tikmũꞌũn te Topap-tup pax, tu tuꞌ yĩpkox pip, ꞌap 
xatꞌax kaꞌokꞌah, yũmũg mõg yãy xeꞌẽgnãg hah. 4 Yã Topak-tok xop teꞌ gãy 
xop kuxyãp-tup, yũmũg kuxa mãm kaꞌok, puxix Topa hãꞌ puknõg xop 
kuxyãp-tup. 5 ꞌŨ ꞌũm teꞌ kuxyãp-tup? Nõm xop kuxa mãm kaꞌok Yeyox kopa 
xop, tuteꞌ kuxyãp-tup, nõm te hãmyũmmũg, yã Yeyox mũn Topak-tok.

Tu Yeyox Kunnix ꞌãktux
6 Tuꞌ nũn, hap-tox pix kõnãg hã, haꞌ hep ꞌãta nũꞌnãhãꞌ. ꞌŨp-tox pix, ꞌĩhã Topa te 

yãy kutok ꞌãktux, ha yũmũg pupiꞌ xok, ꞌũyĩy yũmũꞌã Topa hã kutok xop kamah. Ha 
Topa Koxuk te: “Hamũn! Yã hãmꞌãktux xeꞌeꞌ!” kaxĩy. 7-8 Yeyox Kunnix yã Topak-tok 
xeꞌẽgnãg. Topa Koxuk te yũmũg kuxa kopa hãmyũmmũgãhãꞌ, ꞌũyĩy hãmyũmmũg, 
xix Yeyox putox pix, ꞌĩhã Topa te hãmꞌãktux, xix Yeyox te yũmũg pupiꞌ xok, nũy 
yũmũg kuxa kummuk xit, nũy tu kuxa maxnãꞌ, yã hãpxopmãꞌax 3 hã yũmũg kuxa 
mãm kaꞌok Yeyox Kunnix kopah. 9 Tikmũꞌũn te hãmꞌãktux, kopxix yũmũg xupax, 
ha Topa te hãmꞌãktux, kopxix yũmũg yĩpkox piꞌ, hãpxeꞌe ꞌãktux hah, ha Topa te 
Yeyox yã yãy kutok ꞌãktux. 10 Tikmũꞌũn kuxa yũm kaꞌok Topak-tok kopah, puxix 
yãy kuxa tu: “Hamũn!” kaxĩy. Tikmũꞌũn kuxa yũm hok, puxix tu Topa te yãꞌ koit 
ꞌãktux, Topa yõg hãmꞌãktux puꞌ yĩpkox ꞌohnãg hah, ha Topa te: “Yeyox mũn yã 
ꞌũgkutok xeꞌeꞌ!” kaxĩy. 11 Tu xe: “ꞌÃte ꞌãkuxa hinnã xeꞌẽgnãg, ꞌũgkutok hã ꞌãkuxa 
hinnãhã, ha ꞌãhi kux ꞌohnãg,” kaxĩy. 12 Topak-tok te tikmũꞌũn mũtik tihiꞌ, puxix tu 
kuxa hi xeꞌeꞌ, ha tikmũꞌũn mũtik ti hok, puxix tu hi ꞌohnãg.

Tuꞌ hi xeꞌẽgnãg, haꞌ kux ꞌohnãg ꞌãktux
13  ꞌÃte xa kaxꞌãmiꞌ, nũy xa hãmyũmmũgãꞌ. ꞌÃxop kuxa mãm kaꞌok 

Topak-tok kopah, tu ꞌãkuxa hi xeꞌẽgnãg. 14 Topa keppa yũmũg pip, tuꞌ 
yĩpkutuk ꞌohnãg. tu Topa tuꞌ xak, pu hãpxop ꞌũm hõm, ꞌũyĩy yũmũg 
hãpxopmã max, puxix yũmũꞌãꞌ hõm. 15 Yũmũ yõg hãmꞌãktux ꞌãpak hah, 
hu yũmũꞌãꞌ hõm putup.

16  Pẽyã tikmũꞌũn teꞌ xape pẽnãhãꞌ, ha hãpkummuk mĩy miax, yĩy Topa 
teꞌ xũygãp-tup, pãyãp xok putupꞌah. ꞌÃpu Topa tuꞌ xax, pu ꞌãxape hĩnnãꞌ, 
puyĩy tuꞌ xok hok. Yã hãpkummuk miax. Pẽyãꞌ xape te hãpkummuk xexka 
mĩy, pũyã Topa tuꞌ xax hok, puyĩꞌ hĩnnãꞌ. Yãꞌ xok putup. 17 Hãpkummuk 
mĩyꞌax xohix te yãy pu hãpkummugãhãꞌ, pa ꞌap xohix tep-texꞌah.

18  Topak-tok xop ꞌap hãpxopmã kummuk paxꞌah, Topak-tok teꞌ pẽnã 
max hah, yĩy Hãmgãyãgnãg teꞌ kummugã hok, ha yũmũꞌãteꞌ yũmmũg.

19 Yã yumũꞌ mũn Topa yõg, ha Hãmgãyãgnãg te Topa hãꞌ puknõg xop xat.
20 Yã Topak-tok nũn tap, tu yũmũꞌã hãmyũmmũgãhãꞌ, ꞌũyĩy yũmũg 

Topa xeꞌẽgnãg yũmmũg. Topa kuxa mũtik yũmũg kuxap-xet, xik-tok 
Yeyox Kunnix kuxa mũtik yũmũg kuxap-xet. Yã Topa xeꞌẽgnãg, tu yũmũg 
kuxa hĩnnãhã xeꞌẽgnãg.

21 ꞌŨgkutok xop: Topa ꞌũm komut nĩm! Nõm pu nũꞌãktetex hok! Tu ta tuꞌ kux. 

1 ꞌŨgmũn yã tik pẽnã maxꞌax, tuk xape hex pu kaxꞌãmiꞌ, xik xape kutok 
xop pu kaxꞌãmiꞌ, ꞌãte nõm putup pax xeꞌeꞌ. ꞌAk puxetꞌah. Yã tikmũꞌũn te 
hãmyok mĩy, tu ꞌãp-tup pax kamah. 2  ꞌŨgmũꞌãte ꞌãp-tup pax, hãpxeꞌe tek 
mũ kuxa kopaꞌ xip hah. Yãꞌ xip kaꞌok mõ kumaꞌ mõg.

3 Pũyã yũmũg Tak Topa xa hãmmaxnãꞌ, xix ãkuxa kaꞌ, xix ꞌãkuxa 
mãmmãꞌ. Pũyãk-tok Yeyox Kunnix mũtik xa hãmmaxnãꞌ, xi mõꞌãyãy 
xeꞌẽgnãg, hãmyok mĩy tuꞌ.

Tu hãpxeꞌe ꞌãktux, xix yãy putup pax ꞌãktux

4 Tikmũꞌũn te ꞌãxop ꞌãktux, yã ꞌãk-tok te hãmyok mĩy, ha tikmũꞌũn 
teꞌ xuktux, ha kaxĩy yũmũg Tak Topa te yũmũg xat, yĩk kuxa hittup. 
5 ꞌŨkxape hex, ꞌũyã yũmũ yãy putup pax. Yã Topa teꞌ xat tap, ꞌũyã yũmũg 
yãy putup pax. 6 Tikmũꞌũn teꞌ nõy putup pax, puxix Topa yõg xatꞌax mĩy. 
Yã ꞌãte xeꞌ xatꞌax ꞌãktux, hu: “ꞌŨyã yũmũ yãy putup pax mõg kumak mõg,” 
kaxĩy.

7 Tikmũꞌũn punethok teꞌ nõy pu mõꞌãmãꞌ, tu hãpxexka xohix tuꞌ pip. Tu 
Yeyox Kunnix ꞌãktux, hu: “ꞌAp tikmũꞌun kutok xeꞌeꞌah,” kaxĩy. Yã Kunnix 
tuꞌ gãy xop, tu yãꞌ koit. 8  ꞌÕg pa ꞌãtiꞌ, ka ꞌãhãmꞌax xaxok, puyĩy pexkox 
yõg hãpxop hã Topa xa pago.

9 Kunnix te hãmyũmmũgãhãꞌ, yãꞌ puxiꞌ, pa tikmũꞌũn te hãmyũmmũg putup 
xũy, hu yãy pu hãmyũmmũgꞌax puknõg yũmmũgãhãꞌ, puxix Topa nõm tikmũꞌũn 
mũtik tu ti hok. Pa tikmũꞌũn te hãmyũmmũgꞌax ꞌãpax, puxix Topa nõm mũtik ꞌatiꞌ, 
hak-tok te nõm mũtik tihiꞌ. 10 ꞌÃha tikmũꞌũn nõy mõg, tu Kunnix yõg hãmꞌãktux 
xeꞌe yũmmũgã hok, yĩy ta ꞌãpet tuꞌ xãnã hok, pu mõꞌxip, xix hãmmaxnãꞌax ꞌãktux 
hok, nũy: “Pũyã Topa ꞌãkuxa yummãꞌ,” kaxĩy. ꞌŨxuktux hok. 11 Yã tikmũꞌũn teꞌ 
kummuk xop pu hãmmaxnãꞌax ꞌãktux, puxiꞌ kummuk xop mũtik hãpkummuk 
mĩy.

YOÃM TE ꞌŨN KUXA YŨM 
KAꞌOKꞌAX PU KAXꞌÃMIꞌ II

Tu hãmꞌãktux kux
12  ꞌÃte xe xa hãmꞌãktux putup, pa kaxꞌãmiꞌax hã ꞌãte ꞌap hãmꞌãktux 

putupꞌah xaꞌ. ꞌŨgmõg putup ꞌãha, nũy xa hãmꞌãktux, xa ꞌãxop yãnãn tu ꞌã 
hãmꞌãktux, ꞌũyĩy yũmũg kuxa hittup xexkaꞌ.

13 Topa te ꞌãxape hex yãykutnãhãꞌ, hak-tok xop te xa ꞌãneo. Tu ta tuꞌ kux. 

2 YOÃM

1 ꞌŨgmũn yã tik pẽnã maxꞌax, tuk xape Gax pu kaxꞌãmiꞌ, ꞌãte nõm putup 
pax xeꞌeꞌ.

2  ꞌŨkxapeꞌ, ꞌãte Topa tuꞌ xak tap, puyĩy xa hãmmaxnãꞌ, xayĩy ꞌãkuxa hittup 
putuk ꞌãhittup. 3 Yũmũg xape nũn, tu ꞌãmũn ꞌãktux, hak kuxa hittup xexkaꞌ, 
hak xape te xate hãpxopmã max ꞌãktux, xix xate hãpxaxok hok ꞌãktux, xix 
xate hãmyok mĩy ꞌãktux, 4 yĩk kuxa hittup, ꞌãmũn tek mũn hã ꞌũgkutok tuꞌ.

Tu Gax ꞌãktux max
5 ꞌŨkxape: Yũmũg xape pu ꞌãhãm max, xix yũmũg xape puknõg 

pu ꞌãhãm max kamah. 6 Ha ꞌãmũn ꞌãktux, ꞌĩhãꞌ kuxa mãm kaꞌok xop 
yãykotĩnnãꞌ pip, xix xate ꞌãxapep-tup pax ꞌãktux. Hõmhã ꞌãte xaꞌ xak, xa 
nũhũ ꞌãxape xop mõꞌnĩynãm, pu xeꞌ mõg, nũy hãmꞌãpakꞌax max ꞌãktux, 
ꞌãhittup hah, nũy ꞌãhã ꞌãtehet, nũy Topa kuxa hittupmãꞌ. 7 Yã Kunnix puꞌ 
hãm, tu hãpkumep, nũy hãmꞌãpak maxꞌax ꞌãktux, tu tikmũꞌũn kuxa mãm 
hok xop tu tayũmak pop ꞌohnãg. 8  Yĩy yũmũꞌãte nõm ꞌa tetꞌax, nũy nõm 
xop mũtik yũmũg pupiꞌ hãm, nũy hãmꞌãktux xeꞌe ꞌãktux hãpxexka nõy tuꞌ.

Tu Niot ꞌãktux, xix Nemẽn ꞌãktux
9 Hõmã ꞌãte tappet kutõgnãg mĩy, tu ꞌãxop kuxa mãm kaꞌok xop ha 

mõꞌkutnãhãꞌ, pa Niot tep-tup nõg, yãy peꞌpaxex xexka tuꞌ, tu ꞌãxop xat 
putup, 10 yĩy ꞌãhak mõg, tu mõktuk xupep, tu Niot pu hãmꞌãktux putup, 
tuꞌ yõg hãpxopmãꞌax ꞌãktux putup. Yãk mũg ꞌãktux kummuk, tuꞌ koit 
xexkaꞌ, Tu hãpxopmã kummuk kamah, tuꞌ xape xop ꞌap xãnãꞌah, nũy pet 
tu mõꞌxip. Tuꞌ xat hok kamah, pu yãy xape nõy xãnã hok, haꞌ mĩy, puxixꞌ 
xat hok, pu yãykotĩnnã tuꞌ xip hok ꞌũxape xop mũtik.

11 ꞌŨkxape,: ꞌÃnõy yõg hãpxopmãꞌax max tat, tu hãpxopmãꞌax kummuk 
kuxyãꞌ. Yã Topa yõg xop te hãpxopmã max, pa tikmũꞌũn te hãpxopmã 
kummuk, ꞌap Topa ꞌũm pẽnã xetꞌah.

12  ꞌŨxohix te Nemẽn ꞌãktux max, ha hãmyok mĩy, yĩg mũꞌãteꞌ xuktux 
max, ha xateꞌ yũmmũg, yãg mũꞌãte hãmꞌãktux xeꞌeꞌ.

YOÃM TEꞌ XAPE ꞌÃXETꞌAX 
GAX PU KAXꞌÃMIꞌ III

Tu ꞌãneo hõm
13 ꞌÃte xa hãpxopmãꞌax xohix ꞌãktuxꞌax, pa tappet tu ꞌãteꞌ mĩy putupꞌah, 

14 Hu ꞌãteꞌ hip, nũy ꞌãpẽnãꞌ, ꞌĩhã xa hãmꞌãktux putup.
15 Pũyã Topa ꞌãkuxa yũmmãꞌ. Yũmũg xape xohix te ꞌãneo. ꞌÃte yũmũg 

xape xop xaxok ꞌohnãg, nõm xop te ꞌãmũtik pip. Hu xaꞌ xak, xak mũn 
ꞌãktux, nũy yũmũg xape xohix puꞌ xuktux. Tu ta tuꞌ kux. 

3 YOÃM

1 ꞌŨgmũn Yot, Yeyox Kunnix pu ꞌãte hãpxopmãhãꞌ, yã Tiak hãk taknõy, 
tu xa kaxꞌãmiꞌ, Topa te ꞌãxop xãnãhã hah, ha Topa yũmũg Tak te mõꞌãyãy 
xeꞌẽgnãg, xix Yeyox Kunnix te ꞌãpẽnãnãꞌ xip, nũy ꞌãpẽnã max.

2  Pũyã Topa ꞌãkuxa mãmmãꞌ, xix mõꞌãyãy xeꞌẽgnãg, xix ꞌãkuxa kaꞌ, ha 
mõktu yã ꞌãkuxa hittup xexkaꞌ.

Yot te mõꞌãmãꞌax xop ꞌãktux
3 ꞌŨkxape xop, ꞌãte ꞌãp-tup pax, tu xa kaxꞌãmiꞌ, nũy ꞌãkuxa kaꞌogãꞌ, nũy yũmũg 

xuxyã ꞌãktux. Yã yũmũg pupiꞌ xok, nũy yũmũg kuxa kummuk xit, nũy yãnãn tuꞌ 
kuxa max tat. Yĩy ꞌãte nũ mĩy tappet, nũy mõꞌãnĩynãm, xayĩy kuxa mãm hok xop 
pu hãmꞌãktux hãꞌ nõy yãnãn. Yã Topa te yãy yõg tikmũꞌũn pu hãmꞌãktux xeꞌẽgnãg, 
tu ꞌap xep ꞌãktux putupꞌah. 4 Yã tik xop kuxa mãm ꞌohnãg, tuꞌ xaptop hãꞌ kuxa 
mãm kaꞌok xop kopaꞌ tihiꞌ, tu Topa yõg tikmũꞌũn puꞌ koit, tu hãmyũmmũgãhãꞌ, 
tu mõꞌãmãꞌax hã hãmyũmmũgãhãꞌ, tu Topa yõg hãmꞌãktux xeꞌe hãꞌ yãnãn 
hãmꞌãktux nõy. Yã yũmũ yõg Topa te yũmũꞌã hãmmaxnãhãꞌ, tu yũmũg kuxa 
kummuk tupmãhãꞌ, pãyã tik te koit xop teꞌ nõy xop pu yã mõꞌãmãꞌ, nũy yãy 
putupꞌax kummuk mĩy, tuꞌ nõy hãꞌ xupxet pax, tu yũmũg xuxyã puxehnãg putup 
nõg, nõm te yũmũꞌã hãmyũmmũgã xeꞌẽgnãg. Ha Topa yõg tappet te nõm tik te koit 
xop ꞌãktux tap. Yã Topa teꞌ yõg hãpxopmãꞌax kummuk ꞌãktux, tuꞌ kummugãp-tup 
ꞌũyãnãn tuꞌ, nũy tu pago. 5 ꞌÃxop te hãmyũmmũg tap, pãyãꞌ xaxok hok: Yã Topa 
te ꞌIyaet yõg tikmũꞌũn mõy hãpxexka ꞌEyit kopah, ha hãmyãxatamuk punethok 
nõg, ꞌĩhãꞌ kuxa mãm hok xop kix. 6 Pexkox yõg nũꞌpok xop xohix, pãyãꞌ yãg yĩpkox 
ꞌohnãg Topa puꞌ, tu Topa ꞌãxetꞌax xeꞌẽgnãg paꞌ, nũy Topa yãnãn tuꞌ xat, yãy xexka 
peꞌpaxex, tuꞌ hitop hã yãy xexka peꞌpaxex, tuꞌ xat kummuk nãm, tu yãy xipꞌax nĩm. 
Yĩy Topa gãy kãmãnat kummuk xop tuꞌ, tu pexkox yõg kãmãnat kummuk hãꞌ gãy, 
tu pipkup mãkxapꞌax hãꞌ hĩy kaꞌok, ha nõm koa hok, ha kaxĩy Topa teꞌ kummuk 
xop mõgãhãꞌ, tuꞌ tat, ha hãpkoxtap tuꞌ mãm, tuꞌ hip, pu Topaꞌ yãnãn tuꞌ xũygã 
xexkaꞌ, haꞌ xũy kuxyã ꞌohnãg. 7 Tikmũꞌũn te xa kõmẽn Xonõm ꞌãktux, xix kõmẽn 
Gõmõg ꞌãktux, xix kõmẽnnãg te hãmhumnãg tuꞌ pip ꞌãktux. ꞌŨxohix kõmẽn hittap. 
Haꞌ yõg tikmũꞌun xop te hãpxopmã kummuk pax kamah, nũꞌpok xop putuk, tuꞌ 

YOT TEꞌ KUXA MÃM 
KAꞌOK XOP PU KAXꞌÃMIꞌ

nõy mũtik nõm kummuk pax, xiꞌ nõy hãꞌ xupxet. Yã kuxap te mõꞌhap mõꞌkumaꞌ 
mõg, tuꞌ xũygãhãꞌ. ꞌŨxaxok hok, xa ꞌãxop kaxĩy ꞌãxũy hok.

8 Yã nõm te koit xop yãy yõnkup hã hãpxopmãhãꞌ, nũy yãy yĩn kummugãꞌ, ꞌa 
Topa yõg hãmꞌãktux ꞌũm ꞌãpakꞌah, ꞌũyĩpkox ꞌohnãg tuꞌ, tu pexkox yõg nuꞌpok 
xop max mãnõg kummuk. 9 Yã nũꞌpok xop yõg xatꞌax yã Mĩget, tu ꞌap nõy xop 
mãnõgꞌah. ꞌÃmhok. Hõmã Mĩget te Hãmgãyãgnãg pu hãmꞌãktux, tu Mõyyex 
yõg xokxax ꞌãktux, haꞌ nõy yãnãn, ꞌĩhã Mĩget mãnõg ꞌohnãg, tute: “Pũyã Topa 
ꞌãmãnõg!” kaxĩy. 10 Pa tik teꞌ koit xop te mãnõg, pa hãmyũmmũg ꞌohnãg. Tu 
hãm yõg hãpxopmãꞌax puxet yũmmũg, xokxop putuk, haꞌ nõg. 11 Pũyã tu 
kuxãnõg, nõm tik te koit xop! Tute tik hittap Kãyĩy yõg putat kummuk hãꞌ mõg, 
nũy yõg hãpxopmãꞌax kummuk tat, tu tayũmak putup xũy, tik hittap Manaꞌãm 
putup, yĩy hãpxopmã kummuk kamah. Hõmã Kone gãy Topa tuꞌ, ha Topa 
tep-tex, hãpkummuk mĩy hah, ha tikmũꞌũn te hãpkummuk mĩy kamah, Kone 
putuk, ha Topa teꞌ kix kamah. 12 Ha tikmũꞌũn teꞌ koit xop te ꞌãxop yõg ꞌãmuk 
xexka hãꞌ mõg, tu kenmuk xoꞌop, tu mõktu paptux, tuꞌ nõy xop puꞌ hupmãhãꞌ. 
Tu yãy peꞌpaxex, paꞌ nõy ꞌũm peꞌpaxex ꞌohnãg. Yã texgõy xexka putuk, ꞌãmuuh 
te ꞌũnõã mõꞌkaꞌok. Tu mĩnta kup kummuk putuk, yã hãmyãxatamuk xohix hã 
mĩnta ꞌohnãg tahaꞌ, ha mĩm kup putuk, tikmũꞌũn te nõm xut hãm kopah, ha 
yĩpxatit te hãptopa tuꞌ tap. 13 Tu kõnãg kox xexka gãy putuk, ha yãy mahapnãm. 
Kaxĩy tikmũꞌũn teꞌ koit te hãpxopmãꞌax kummuk hãꞌ hupmãhãꞌ. Ha mãyõnnãg 
ꞌũm putuk, nõm te pexkox yõg putat xaxok, ha hitop hã hãpkumep, tuꞌ xupep 
ꞌohnãg, yĩy Topa teꞌ koit xop puꞌ pet, ha hãpkoxtap kopaꞌ pip kaꞌok, mõꞌkumaꞌ 
mõg, tuꞌ pip kux ꞌohnãg, yã hãptupmã ꞌohnãg.

14 Mõnãyxop hittap xexka ꞌẼnõg te Topa pupi hãmꞌãktux, tu tik te 
mãxap ꞌAnão hã mõkputox. Yã ꞌAnão tek-tok put, ha tehomik tok put, ha 
tehomik-tok put, ha tehomik-tok put, tu mõktu xohix te 7, ha mõkputox 
ꞌãxetꞌax ꞌẼnõg, tu tikmũꞌũn teꞌ koit xop ꞌãktux, hu: “Pẽnãꞌ! Yũmũg xuxyã 
nũn, pexkox yõg nũꞌpok xop xohix te 1.000 punethok mũtik nũn, 15 nũy 
tikmũꞌun yõg hãpxopmãꞌax xohix kopit, tuꞌ nũn, nũy kuxa mãm hok xop 
yõg hãpxopmãꞌax kopit, nũy yõg hãmꞌãktuxꞌax kummuk hãꞌ kopit, Topa 
ꞌãktux kummuk haꞌ kopit putup, tuꞌ kummugãp-tup ꞌũyãnãn tuꞌ,” kaxĩy.

16 Yãꞌ koit xop yĩy, yãꞌ nõy nãg, hu yãy pupiꞌ gãy nãm, xiꞌ nõy kupex, tu 
yãy yõg putupꞌax mĩy, tu yãymũn xexka ꞌãktux, tu tikmũꞌũn nõy puꞌ hitop 
hã hãmꞌãktux, hu: “ꞌÃte ꞌãp-tup pax,” kaxĩy. ꞌŨnõy yõg hãpxop popꞌax tu 
hãmꞌãktux max, pãyãꞌ kuxa kummuk!

Tute hãmyũmmũgãhãꞌ
17 Pa ꞌãxop yã ꞌãhã ꞌãxape, yĩy yũmũg xuxyã yõg mõꞌpok xop peꞌãpaxeh, 

ha Topa pupi hãmꞌãktux, 18 tu: “Hãmyãxatamuk xox putox mõꞌnãp-tup, ꞌĩhã 
tikmũꞌũn teꞌ koitꞌax nũn putup, tu xa hã yĩxix kummuk. Yã nõm xop kuxa 
mãm ꞌohnãg, hu yãy putupꞌax mĩy,” kaxĩy. 19 Tu ꞌãxop gãyãp-tup, xayĩy 
ꞌãyãyxatat. Yã Topa Koxuk puꞌ yĩpkox ꞌohnãg, pa yãy pup-xet yĩpkox pip. 

YOT

20 ꞌŨkxape xop, ꞌãpu ꞌãxop mõꞌkuma ꞌãmõg Topa yõg putat hã, ꞌãkuxa mãm 
kaꞌok tu ꞌãmõg, nũy yãy kaꞌogãꞌ. Yã Topa te hãmꞌãktux max xeꞌẽgnãg, tu 
ꞌãkuxa tupmãhãꞌ, xa ꞌãkuxa max. Topa te ꞌãkaꞌogãhãꞌ, xa Topa pu hãmꞌãktux 
pax. 21 Topa te mõꞌãyãy xeꞌẽgnãg, yĩy hãpxopmã max nõm puꞌ, ꞌĩhã yũmũg 
xuxyã Yeyox Kunnix hip, puyĩy ꞌãkuxa kaꞌ, nũy ꞌãkuxa hĩnnã xeꞌẽgnãg.

22 ꞌÃpu tikmũꞌũn yãy kuxa yĩkopitꞌax xop ꞌũm kuxa kaꞌ, yãp-tox 2. 23 Tuꞌ kuxa 
xakix putũmnãg, ꞌũmãm puꞌuk tuꞌ. Tikmũꞌũn te kuxap tu hãpxop max mõy, ka 
mõꞌhap, huꞌ nõg, kaxĩy ꞌãnõy xop kuxa kaꞌ kamah, pu Topa yã ꞌũkuxa ka xexkaꞌ, 
pa ꞌãkuxãnõg, ka ꞌũyõg putupꞌax kummuk te ꞌãmõgãꞌ, xa hãpkummuk mĩy.

Tu Topa pu hãmꞌãktux, nũy tuꞌ xuktux max
24 Topa te ꞌãpẽnãꞌax max, xa Topa yõg putat xak hok, tu ꞌãkuxa tupmãꞌax, 

xa ꞌãkuxa max xeꞌẽgnãg, xix ꞌãkuxa hittupmãꞌax, xa Topa keppa ꞌãpiꞌ. 25 Pũyã 
Topa yãp-xehnãg max xeꞌẽgnãg, xiꞌ xexka xeꞌẽgnãg, xiꞌ kaꞌok xeꞌẽgnãg, xiꞌ 
xohix xat xeꞌẽgnãg, yã hõmã xix hõnhã, xix hãmyãxatamuk xohix xox putox 
ꞌĩhãꞌ, mõ kumaꞌ mõg. Pũyãꞌ xohix Topa xexka xeꞌẽgnãg ꞌãktux. Hamũn!. 

YOT

1  1 Yeyox Kunnix te yũmũꞌãꞌ mũg hãpxop punethok, tu yãy mũn mũg, ha 
ꞌãte nõm kaxꞌãmi tappet tuꞌ. Topa teꞌ xat, puꞌ mũg yãy yõg tikmũꞌũn tuꞌ, yã 

yãy yõg kãmãnat xop tuꞌ. Hãpxip kutõgnãg ꞌĩhã tikmũꞌũn te nõm hãpxop xohix 
pẽnãp-tup, ha Yeyox Kunnix te yũmũꞌã nõm hãpxop xohix mũg. Kunnix te 
nũꞌkutnãhã pexkox yõg nũꞌpok xop, puyĩy Yoãm tu nõm mũg. 2 Yoãm teꞌ pẽnãhã, 
tu hãpxop xohix kaxꞌãmiꞌ, yãꞌ kaxꞌãmi nũ tappet tuꞌ. Topa teꞌ popmãhãꞌ, ha Yeyox 
Kunnix te tuꞌ mũg, 3 ha tikmũꞌũn te nũ tappet mõkupix, puxix tuꞌ kuxa hittup. 
Tikmũꞌũn te nũ tappet ꞌãpak, tuꞌ yĩpkox pip, puxix tuꞌ kuxa hittup. Nũ tappet tuꞌ 
kaxꞌãmi hãpxopmãꞌax, ha hãpxip kutõgnãg ꞌĩhã tikmũꞌũn te nõm pẽnãp-tup.

Yeyox kopa kuxa mãm xop xohix teꞌ 7
4 ꞌŨgmũn Yoãm, tu nũ tappet kaxꞌãmi Yeyox kopa kuxa mãm xop xohix 

teꞌ 7 puꞌ hãpxexka ꞌAx tuꞌ. ꞌÃtep-tup, pu Topa ꞌãxop ha hãmmaxnãꞌ, nũy 
ꞌãkuxa mãmmãꞌ. Hõnhãꞌ xip Topah, tu taꞌ xip hõmã, tu taꞌ nũn putup.

Ha taꞌ pip ꞌũkoxuk xohix teꞌ 7 Topa keppah xix yõg mĩmpe yũmꞌax xeꞌẽgnãg 
keppah. ꞌÃtep-tup, pu Topa ꞌãxop pu hãmmaxnãꞌ, nũy ꞌãkuxa mãmmã kamah. 
5 ꞌÃtep-tup kamah, pu Yeyox Kunnix ꞌãxop ha hãmmaxnãꞌ, nũy ꞌãkuxa mãmmãꞌ. 
Yeyox te yũmũꞌa hãpxeꞌe xohix ꞌãktux. Yã Topak-tok te mãxap xip tuꞌ xok tãmnãg, 
tu putpuꞌ hiꞌ, tu hãm xexka yõg xatꞌax xop xat. Tute yãy yũmũg xeꞌẽgnãg, tuꞌ xok, 
hu yũmũg kuxa kummuk xit, tu kuxa max mõꞌtat, ꞌũyãnãn tuꞌ, 6 tu yũmũg mĩy 
ꞌãmãnex xop, yã Topa yõg xop. Tute yũmũg xat, ha yũmũꞌãte Topa pu hãpxopmã 
max, yã yũmũg ꞌãtak Topa pu hãpxopmã max. Yeyox Kunnix yãꞌ max xeꞌẽgnãg, 
tuꞌ max xeꞌẽgnãg mõkumaꞌmõg, haꞌ kux ꞌohnãg. Hamũn.

7 Pẽnãꞌ, ꞌũnũn putup hãmgõy xexka kopah! Tikmũꞌũn xohix xexka teꞌ 
pẽnãp-tup. Hõmã ha ta tikmũꞌũn te pox xexka hãꞌ xuhmĩy. Yã tikmũꞌũn 
te nõm pẽnãp-tup, hu potap-tup. Hamũn. Hã kaxĩy.

8  Topa xexka ꞌũkaꞌok, tu hãmꞌãktux, hu: “ꞌŨgmũn yã mãxap xix kaꞌax. 
Hõmãꞌ xipꞌah hãm xexka xix yõg hãpxop xohix, ꞌĩhãg xip. Ha taꞌ nõg 

TOPA TE YOÃM TUꞌ 
MŨG YEYOX KUNNIX 
XIX HÃPXOP XOHIX

putup hãm xexka xix yõg hãpxop xohix, ꞌĩhãg xip putup. Hõnhãg xip, tu 
tak xip hõmã, tu tak nũn putup.” Kaxĩy.

Yoãm te Kunnix pẽnãhãꞌ
9 Ha tak mũn yã ꞌãtaknõy Yoãm. ꞌÃteꞌ xũy hã tot, yã ꞌãxop putuk. ꞌŨkxip 

Topa te nõm xat xop kopah ꞌãxop mũtik, tu Yeyox tuk xip kaꞌok ꞌãxop putuk. 
Hõmã ꞌãte tikmũꞌũn pu Topa ꞌãktux xix Yeyox ꞌãktux, ha tikmũꞌũn tek mũg, 
tuk xix nũnte hãm tot tuꞌ, ha kõnãg teꞌ yĩmap, yã hãm tot ꞌũxuxetꞌax Pat. 
10 Yenomĩy ꞌĩhã Topa Koxuk tek mõgãhãꞌ, pa ꞌãte yãnmũn xupepꞌax kaꞌok 
ꞌãpak ꞌũkxãm tuꞌ, yã mĩxux xop tut kaxyãꞌax putuk, 11 tu hãmꞌãktux, hu:

— ꞌÃpu ꞌũpẽnã xop kaxꞌãmiꞌ, tu tappet hõm Yeyox kopa kuxa mãm xop teꞌ 7 puꞌ, 
yã kõmẽn ꞌEp tuꞌ, xix kõmẽn ꞌExmĩy tuꞌ, xix kõmẽn Pek tuꞌ, xix kõmẽn Tittit tuꞌ, 
xix kõmẽn Xahat tuꞌ, xix kõmẽn Pinanep tuꞌ, xix kõmẽn Namnixet tuꞌ.” Kaxĩy.

12  Ha ꞌũgyõkãnãm, nũy ꞌũkxãmpaꞌ pẽnãꞌ, nũy nõm te hãmꞌãktux pẽnãꞌ. Paꞌ 
pip kuyãnãm tatꞌax xohix teꞌ 7. Yã yãnãm ꞌãta yĩxux hãꞌ mĩy kũyãnãm tatꞌax. 
13 Paꞌ xip nõm te Tikmũꞌũn Kutok putuk kuyãnãm tatꞌax koteꞌ. ꞌŨyõg topixxax 
tox, tuꞌ pata tuꞌ kux, tuꞌ tat ꞌũkotex hĩyꞌax, yã yãnãm ꞌãta yĩxux hãꞌ mĩy, 14 tuꞌ 
xep-nok, yã kahnẽn xep-nok putuk, pe tex xap ponnok putuk, tuꞌ pa te kuxap 
xexka putuk, 15 tuꞌ pata te kuyãnãm mõꞌyõn, yã pipkup monõn pukpex xexka 
putuk, tuꞌ xutnuk. Tute hãmꞌãktux kaꞌok, yã xamoka xexka putuk. 16 Tuꞌ 
yĩpxeꞌe hãꞌ tat mãyõnnãg xohix teꞌ 7, tuꞌ yĩkox tuꞌ xupep mĩkax xexkaꞌ, yãꞌ 
xox mut tix, tuꞌ pa te kuyãnãm xexka mõꞌyõn, yã mãyõn putuk mẽynix ꞌĩhãꞌ.

17 Ha ꞌãteꞌ pẽnãhãꞌ, tuk nãhã ꞌũpata yĩkak, tuk xok putuk. Pa tik nũn, tu 
nũktuk yĩmũꞌ yĩm xix, tu:

— ꞌÃkuxa nõg hok. ꞌŨgmũn yã mãxap xiꞌ kaꞌax. Yã hõmãꞌ xipꞌah hãm xexka 
xix yõg hãpxop xohix ꞌĩhãg xip. Ha taꞌ nõg putup hãm xexka xix yõg hãpxop 
xohix, ꞌĩhãg xip putup. 18 ꞌŨkxip. Hõmã ꞌũkxok, pa pẽnãꞌ ꞌũkhi putpuꞌ, tuk 
xip putup mõkumakmõg hãmyãxatamuk xohix kux ꞌohnãg hã. ꞌŨgkaꞌok. 
ꞌÃteꞌ xat, puxiꞌ xakix ꞌũxohix. ꞌÃteꞌ xat hok, puxiꞌ xakix hok. ꞌÃte xakix xop 
xat kamah. 19 ꞌÃpu hãmpẽnãꞌax kaxꞌãmi yã hõnhã yõg hãpxopmãꞌax kaxꞌãmi 
xix hãptup yõg hãpxopmãꞌax kaxꞌãmi kamah. 20 ꞌÃte xaꞌ yũmmũgãhã hãpxop 
xaptop, yã tikmũꞌũn te nõm yũmmũg ꞌohnãg. ꞌŨpip mãyõnnãg xohix teꞌ 7 
ꞌũgyĩpxeꞌe kopah, haꞌ pip kũyãnãm tatꞌax teꞌ 7. Mãyõnnãg teꞌ 7 yã pexkox 
yõg nũꞌpokꞌax teꞌ 7, yã nõm te Yeyox kopa kuxa mãm xop teꞌ 7 pẽnãhãꞌ. Ha 
ta kuyãnãm tatꞌax yã kõmẽn teꞌ 7 yõg Yeyox kopa kuxa mãm xop teꞌ 7. Kaxĩy.

Kõmẽn ꞌEp yõg kuxa mãm xop pu hãmꞌãktux

2  1 Tu xe:
— ꞌÃpu kaxꞌãmi pexkox yõg nũꞌkutnãꞌax pu nõm te kõmẽn ꞌEp yõg 

Yeyox kopa kuxa mãm xop pẽnãhãꞌ. ꞌÃpu kaxꞌãmiꞌ, hu:
“ꞌÃte xa hãmꞌãktux. ꞌÃte mãyõnnãg teꞌ 7 tat ꞌũgyĩpxeꞌe hã, tu hãpkumep 

kuyãnãm tatꞌax yãnãm ꞌãta yĩxux koteꞌ. 2 ꞌÃte ꞌãxop yõg hãpxopmãꞌax yũmmũg. 

ꞌÃteꞌ yũmmũg ꞌãxop te hãpxopmã max punethok, tu Yeyox tu ꞌãxop pip kaꞌok. ꞌÃteꞌ 
yũmmũg ꞌãxop teꞌ tot ꞌohnãg tik kummuk. Tik kummuk te: ‘ꞌŨgmũg pip Yeyox yõg 
mõꞌpok xop kopah.’ Kaxĩy. Pa ꞌãxop te yõg hãpxopmãꞌax kopit, tuꞌ koit yũmmũg. 
3 ꞌÃxop te hãmmax hip. ꞌÃxop yã yõgnũ xop, hu ꞌãxop xũy, pa ꞌãxop te hãpxopmã 
max kux ꞌohnãg. 4 ꞌÃxop te hãmmax mĩy, pa ꞌãxop te hãpkummuk mĩy kamah. Yã 
hõmã ꞌãxop tek putup pax max, pa hõnhã ꞌãmhok. 5 ꞌÃpu hãmpeꞌãpaxeh. Hõmã 
ꞌãxop te hãmmax mĩy, pa hõnhã ꞌa kaxĩyꞌah. ꞌÃpu hãpkummuk mĩy kux, nũy putpu 
mõg, nũy xeꞌ mĩy ꞌãxop te nõm mĩy hãmãxap. Pa ꞌãxop te hãpkummuk kux ꞌohnãg, 
kopxix ꞌãxop hak mõg, nũy xut ꞌõg kuyãnãm tatꞌax. 6 Pa ꞌãxop max, yã ꞌãxop tep-
tup nõg Nĩkonax xop yõg hãpxopmãꞌax. ꞌÃtep-tup nõg kamah. 7 ꞌÃyĩpkox pip, nũy 
ta xupax Topa Koxuk te nõm ꞌãktux Yeyox kopaꞌ kuxa mãm xop puꞌ.” Kaxĩy.

Kõmẽn ꞌExmĩy yõg kuxa mãm xop pu hãmꞌãktux
8  Tu xe:

— ꞌÃpu kaxꞌãmi pexkox yõg nũꞌkutnãꞌax pu nõm te kõmẽn ꞌExmĩy yõg 
Yeyox kopaꞌ kuxa mãm xop pẽnãhãꞌ. ꞌÃpu kaxꞌãmi, hu:

“ꞌÃte xa hãmꞌãktux. ꞌŨgmũn yã mãxap xiꞌ kaꞌax. Yã hõmãꞌ xipꞌah hãm xexka 
xix yõg hãpxop xohix, ꞌĩhãg xip. Ha taꞌ nõg putup hãm xexka xix yõg hãpxop 
xohix, ꞌĩhãg xip putup, tuk xok tãmnãg pa putpuk hiꞌ. 9 ꞌÃteꞌ yũmmũg ꞌãxop 
xũy. ꞌÃteꞌ yũmmũg ꞌãxop putexop ꞌohnãg, pa ꞌãmhok, ꞌãxop putexop xexkaꞌ! ꞌÃteꞌ 
yũmmũg tikmũꞌũn te ꞌãxop ꞌãktux kummuk, tu hãmꞌãktux hu: ‘ꞌŨgmũg yã Yoneo 
xop kopak pip.’ Kaxĩy. Pa ꞌãmhok, yãꞌ koit, yã Hãmgãyãgnãg yõg xop kopaꞌ pip. 
10 Hãpxip ꞌĩhã ꞌãxop xũyꞌax, pa ꞌãpu ꞌãkuxanõg hok. ꞌŨxupax. Hãmgãyãgnãg te 
ꞌõg hãpxopmãꞌax kopit putup, yãꞌ xat putup, pu tikmũꞌũn ꞌãxop xeh kanet kaꞌok 
kopah, ha ꞌãxũyꞌax ꞌãmnĩy teꞌ 10 hã. ꞌÃpu ꞌãtu pip kaꞌok, hu mõg hu yã ꞌãxakix, 
ha ꞌãte xa popmãp-tup ꞌãhiꞌax kux ꞌohnãg yõg xexka xop yõg kuxxax.

11 ꞌÃyĩpkox pip, nũy ta xupax Topa Koxuk te nõm ꞌãktux Yeyox kopaꞌ 
kuxa mãm xop puꞌ!

Tikmũꞌũn te xakixp-tup, tuk-nãy tuꞌ mõg putup Hãmgãyãgnãg pet tuꞌ, 
tuꞌ xũy, paꞌ xut xop mõg putupꞌah.” Kaxĩy.

Kõmẽn Pek yõg kuxa mãm xop pu hãmꞌãktux
12  Tu xe:
— ꞌÃpu kaxꞌãmi pexkox yõg nũꞌkutnãꞌax pu nõm te kõmẽn Pek yõg 

Yeyox kopaꞌ kuxa mãm xop pẽnãhãꞌ. ꞌÃpu kaxꞌãmi, hu:
“ꞌÃte xa hãmꞌãktux. Yõgnũ mĩkax xexka xox mut tix xip. 13 ꞌÃteꞌ yũmmũg 

ꞌãpipꞌax. Yã Hãmgãyãgnãg yõg xexka xop yõg mĩmpe yũmꞌax xip ꞌõg kõmẽn 
kopah, yã Hãmgãyãgnãg yãꞌ xexkaꞌ, tuꞌ xat kõmẽn yõg xop. ꞌÃxop ꞌãtu ꞌãpip 
kaꞌok, hu yõgnũ putat max xak ꞌohnãg. Hõmãꞌ xip ꞌÃtip, yã yõgnũ kãmãnat, 
tu ꞌã tuꞌ xip kaꞌok, ha tikmũꞌũn tep-tex nõnte Hãmgãyãgnãg yõg xipꞌax tuꞌ, 
pa ꞌãxop te yõgnũ putat max xak ꞌohnãg. 14 Pa ꞌãxop te hãpkummuk mĩy, yã 
yãg pip nõnte, tu Manak yõg hãmyũmmũg tat. Yã hõmã Manak te ꞌIyaet xop 

mõgãhãꞌ, pu hãpkummuk mĩy, yã xitꞌax mãhã tikmũꞌũn te topa komut xop 
pu nõm popmãhãꞌ. Tute tikmũꞌũn puꞌ yũmmũgãhãꞌ, puꞌ nõy hã xupxet kamah. 
15 ꞌŨpip kama ꞌũyãg xop, tu Nĩkonax xop yõg hãmyũmmũg tat. 16 ꞌÃpu ꞌõg 
hãpkummuk mĩy kux. ꞌŨkux ꞌohnãg, kopxik mõg, nũy yãykix nõm tikmũꞌũn 
mũtik. Yã ꞌãte yãy kix putup mĩkax xexka hã nõm xip ꞌũgyĩkox kopah.

17 ꞌÃyĩpkox pip, nũy ta xupax Topa Koxuk te nõm ꞌãktux Yeyox kopaꞌ 
kuxa mãm xop puꞌ!

ꞌÃte pãm mãnã popmãp-tup ꞌũxut xop puꞌ. ꞌÃte nõm puꞌ popmãp-tup kama 
mĩkaxxap ponnok, tu nõm yĩmũꞌ kaxꞌamip-tup ꞌũxuxatꞌax tup, ha nõm teꞌ 
pop te ꞌãxetꞌax yũmmũg putup, paꞌ nõy teꞌ yũmmũg putup ꞌohnãg.” Kaxĩy.

Kõmẽn Tittit yõg kuxa mãm xop pu hãmꞌãktux

Tu xe:
18  — ꞌÃpu kaxꞌãmi pexkox yõg nũꞌkutnãꞌax pu nõm te kõmẽn Tittut yõg 

Yeyox kopaꞌ kuxa mãm xop pẽnãhãꞌ. ꞌÃpu kaxꞌãmi, hu:
“ꞌÃte xa hãmꞌãktux. ꞌŨgmũn yã Topak-tok, tuk pa te kuxap xexka putuk, tuk 

pata te kuyãnãm mõꞌyõn, tu pipkup monõn pukpex xexka putuk, tuꞌ xutnuk. 
19 ꞌÃte ꞌõg hãpxopmãꞌax yũmmũg. ꞌÃteꞌ yũmmũg ꞌãxop teꞌ nõy putup pax, tu 
ꞌãxop te ꞌãtu ꞌãpip kaꞌok, tu ꞌã hãpxopmã max punethok, tu ꞌãxop te hãmmax hip 
punethok. Hõmã ꞌãxop te hãpxopmã kõnãmãhãꞌ, pa hõnhã ꞌãxop te hãpxopmã 
max punethok. 20 Pa ꞌãxop te hãpkummuk mĩy. Yãꞌ xip nõnte ꞌũhũn ꞌũxuxetꞌax 
Yeyamet, tu hãpkummuk mĩy, pa ꞌãxop te nõm hupmã ꞌohnãg. Tute hãmꞌãktux, 
hu: ‘Topa te nũgkutnãhãꞌ’. Kaxĩy. Tu tikmũꞌũn pu hãmyũmmũgãhãꞌ, tuꞌ koit, nũy 
yõgnũ kãmãnat xop mõgãꞌ, puyĩꞌ nõy hãꞌ xupxet, puyĩꞌ xit tikmũꞌũn te topa komut 
xop pu nõm popmãꞌ. 21 ꞌÃteꞌ hip, tu ꞌũn kummuk puꞌ popmãhã ꞌãmnĩy xohix, puyĩy 
hãpkummuk mĩy kux, pa ꞌap-tupꞌah, yãꞌ kux ꞌohnãg. 22 Yĩy ꞌãte ꞌũn xat putup, puyĩy 
mĩmpe mõꞌyõnꞌax tuꞌ xihip kaꞌok, tuꞌ xũy xexka putup. Ha ta tik te nũmũtik xonnix, 
yã Yeyamet putuk, tuꞌ xũy xexka putup kamah. Yã hãpxip kutõgnãg ꞌĩhã ꞌãte nõm 
mĩy putup. Pa tik te hãpkummuk mĩy kux, kopxiꞌ mĩy ꞌohnãg. 23 ꞌÃte Yeyamet 
kutok kix putup, ha mõktuꞌ kuxa mãm xohix xop teꞌ yũmmũg putup, ꞌãte tikmũꞌũn 
kuxa pẽnãhãꞌ, xip-tox kopa pẽnãhãꞌ, tu hãpkummuk mĩyꞌax hã yãnãn.

24 Pa ꞌãxop nõy te kõmẽn Tittit tuꞌ pip, tu nõm hãmyũmmũg kummuk tat 
ꞌohnãg. Yã hãmyũmmũg ꞌũxuxetꞌax, hu: ‘Hãmgãyãgnãg yõg hãmyũmmũg 
xaptop.’ Kaxĩy. Pa tikmũꞌũn te xa nõm yũmmũgã ꞌohnãg, yĩy ꞌãxop te nõm 
yũmmũg ꞌohnãg. Nõmhã ꞌãte xa hãmꞌãktux, ꞌap ꞌãte ꞌãxop xat putupꞌah ꞌũxeheh, 
xayĩy hãpxop nõy mĩy. Puxix. 25 ꞌŨpip ꞌãxop yõg hãpxopmãꞌax. ꞌÃpu ꞌũxeꞌ mĩy, ha 
mõktuk nũn putpuꞌ. 26-28 ꞌÃteꞌ xat putup, puyĩy xut xop hãm xexka yõg xohix xop 
xat. Yã nõm teꞌ mĩy ꞌãte nõm putup ha mõktu hãmyãxatamuk xohix xox putox, 
ha ꞌãteꞌ xat putup, puyĩy nõm hãm xexka yõg xohix xop xat. Yã nõm xat putup, 
ꞌĩhã ꞌãte nõm xat kamah. Yõgnũ ꞌãtak teꞌ xat, ꞌũyĩy hãm xexka yõg xohix xop 
xat. Yã Topa tek xexka mĩy, hã kaxĩy ꞌãte nõm xop xexka mĩy putup, puyĩy hãm 

xexka xohix xop xat. Yãꞌ xat kaꞌok putup. Tik te nax koxyõy pipkup xexka tox hã. 
Hã kaxĩy ꞌũxat kaꞌok putup. ꞌÃte nõm xat xop puꞌ hõm putup mãyõnnãg xexkaꞌ.

29 ꞌÃyĩpkox pip, nũy ta xupax Topa Koxuk te nõm ꞌãktux Yeyox kopaꞌ 
kuxa mãm xop puꞌ!” kaxĩy.

Kõmẽn Xahat yõg kuxa mãm xop pu hãmꞌãktux

3  1 Tu xe:
— ꞌÃpu kaxꞌãmi pexkox yõg nũꞌkutnãꞌax puꞌ, nõm te kõmẽn Xahat 

yõg Yeyox kopaꞌ kuxa mãm xop pẽnãhãꞌ. ꞌÃpu kaxꞌãmi, hu:
“ꞌÃte xa hãmꞌãktux. ꞌÃte yãy yĩm hãꞌ tat ꞌũkoxuk xohix teꞌ 7 Topa yõg xix 

mãyõnnãg teꞌ 7. ꞌÃte ꞌãxop yõg hãpxopmãꞌax yũmmũg. Tikmũꞌũn te hãmpeꞌpaxex 
ꞌãxop hiꞌ, pa ꞌãmhok, ꞌãxop teꞌ xakix xop putuk. 2 ꞌÃpu yãy koxah. ꞌÃpu yãy kaꞌogãꞌ, 
nũy hãpxopmãꞌax kaꞌogãꞌ, nũy hãpxopmã max hupmã hok. ꞌÃteꞌ yũmmũg ꞌãxop 
yõg hãpxopmãꞌax ꞌap xeꞌeꞌah Topa keppah, yã Topa puꞌ kummuk. 3 Hõmã ꞌũnõy 
te xa hãpxop max yũmmũgãhãꞌ, ha ꞌãxop teꞌ xupak. ꞌÃpu nõm peꞌãpaxeh, nũy 
mĩy, nũy ꞌãxop yõg hãpkummuk mĩyꞌax nõãꞌ. Pa ꞌãxop yãy koxak ꞌohnãg, kopxix 
ꞌũgnũn putpuꞌ xupxet nũn putuk, yã tikmũꞌũn te xupxet hip ꞌohnãg. Texĩy ꞌũgnũn? 
Hãmꞌũmhãg nũn? ꞌÃxop teꞌ yũmmũg putup ꞌohnãg. 4 Paꞌ yãg tihi Xahat tuꞌ, tu 
yõg topixax tup, yã xutputux ꞌohnãg. ꞌÃxop te hãpkumep putup ꞌũgmũtik, tu 
topixxax ponnok tat putup. Yãꞌ max te kaxĩy. 5 ꞌũxut xop te topixxax ponnok tat 
putup, ha ꞌa ꞌãteꞌ mõy putupꞌah ꞌũyõg xuxetꞌax tappet tuꞌ, Topa te nõm kaxꞌãmiꞌ, 
yã Topa te nõm tuꞌ kaxꞌãmiꞌ, tikmũꞌũn ꞌãxetꞌax nõm hi xeꞌẽgnãg mõkumaꞌmõg, haꞌ 
kux ꞌohnãg. ꞌÃte hãmꞌãktux putup, hu: ‘Yõgnũ tikmũꞌũn nõꞌõm.’ Kaxĩy. Yã Topa 
keppa ꞌãte nõm ꞌãktux putup xix pexkox yõg nũꞌpok xop keppah.

6  ꞌÃyĩpkox pip, nũy ta xupax Topa Koxuk te nõm ꞌãktux Yeyox kopaꞌ 
kuxa mãm xop puꞌ!” Kaxĩy.

Kõmẽn Pinanep yõg kuxa mãm xop pu hãmꞌãktux
7 Tu xe:

— ꞌÃpu kaxꞌãmi pexkox yõg nũꞌkutnãꞌax puꞌ, nõm te kõmẽn Pinanep yõg 
Yeyox kopaꞌ kuxa mãm xop pẽnãhãꞌ. ꞌÃpu kaxꞌãmi hu:

“ꞌÃte xa hãmꞌãktux. ꞌŨgmax xeꞌẽgnãg, tu ꞌãte hãpxeꞌe mĩy, tuk yĩm hã tat 
Namix yõg pipkup hãmyĩnnĩnꞌax. Tute hãpxõn, ha ta tikmũꞌũn te mõhãmyĩnnĩn 
yũmmũg ꞌohnãg. Tu tu mõhãmyĩnnĩn, ha ta tikmũꞌũn te hãpxõn yũmmũg 
ꞌohnãg. 8 ꞌÃte ꞌãxop yõg hãpxopmãꞌax yũmmũg. ꞌÃteꞌ yũmmũg ꞌãxop kaꞌok 
kutõgnãg. ꞌÃte ꞌãxop pu hãmyũmmũgãhãꞌ, ha ꞌãxop teꞌ mĩy, tu ꞌãtu ꞌãpip kaꞌok. 
ꞌÃte xa hãpxõn, ha ta tikmũꞌũn te mõhãmyĩnnĩn yũmmũg ꞌohnãg. 9 ꞌŨxupax. 
ꞌŨpip Hãmgãyãgnãg nõnteh, tu hãmꞌãktux, hu: ‘ꞌŨgmũg pip Yoneo xop kopah.’ 
Kaxĩy. Pa yãꞌ koit. ꞌÃteꞌ xat putup, ha nõm nũn putup, tu nũktu hãm tuꞌ pip 
putup ꞌãxop keppah, tuꞌ yũmmũg putup, ꞌãte mõ ꞌãxop yãy xeꞌẽgnãg. 10 ꞌÃxop 
te yõgnũ xatꞌax mĩy. ꞌÃte xaꞌ xat, hu: ‘ꞌÃpu hãpxop max hip. ꞌÃpu putat max xak 
hok.’ Kaxĩy. Ha ꞌãxop teꞌ mĩy. Yĩy ꞌãte ꞌãxop pẽnã maxp-tup, ha taꞌ nũn putup 

hãpxop xohix kummuk, puyĩy hãm xexka yõg tikmũꞌũn xohix yõg hãpxopmãꞌax 
kopit. 11 Hãpxip kutõgnãg ꞌĩhãg mõg putup ꞌãxop hah. ꞌŨpip ꞌõg hãpxopmãꞌax 
max. ꞌÃpu nõm pẽnã kaꞌok, nũy mĩy kux hok, yĩy taꞌ nõy te ꞌap xupxet putupꞌah. 
ꞌŨxut xop yõg kuxxax yã ꞌõgnũꞌ. 12 ꞌÃteꞌ xut xop hãꞌ mĩy mãykup putuk yãy pet 
yõg. ꞌÃte ꞌãxop kaꞌogãp-tup, ha xate xek pet nĩm putupꞌah. ꞌÃte xut xop yĩmũꞌ 
kaxꞌãmip-tup Topa ꞌãxetꞌax xix Topa yõg kõmẽn yõg ꞌãxetꞌax kaxꞌãmip-tup 
kamah, yãꞌ xuxetꞌax kõmẽn Yenoyanẽn Tup. Kaxĩy. Yenoyanẽn Tup te pexkox tuꞌ 
yĩxop-tup. ꞌÃte xut xop yĩmũꞌ kaxꞌãmi putup ꞌũyõg xuxetꞌax tup kamah.

13  ꞌÃyĩpkox pip, nũy ta xupax Topa Koxuk te nõm ꞌãktux Yeyox kopaꞌ 
kuxa mãm xop puꞌ!” Kaxĩy.

Kõmẽn Namnixet yõg kuxa mãm xop pu hãmꞌãktux
14 Tu xe:
— ꞌÃpu kaxꞌãmi pexkox yõg nũꞌkutnãꞌax pu nõm te kõmẽn Namnixet yõg 

Yeyox kopa kuxa mãm xop pẽnãhãꞌ. ꞌÃpu kaxꞌãmi, hu:
“ꞌÃte xa hãmꞌãktux. ꞌÃte Topa tuk xip kaꞌok, tu Topa yõg xatꞌax mĩy pax, yãg 

hup ꞌohnãg, tu tikmũꞌũn pu Topa yõg hãmꞌãktux xeꞌe ꞌãktux. Hõmã ꞌãteꞌ mĩy Topa 
mũtik hãpxop xohix. 15 ꞌÃte ꞌõg hãpxopmãꞌax yũmmũg. ꞌÃxop pukpex ꞌohnãg 
xix xuxix ꞌohnãg, yã ꞌãxop tek putup pax xexka ꞌohnãg xik putuppax kutõgnãg 
ꞌohnãg. ꞌÃtep-tup pe pukpex pe xuxix, 16 pa ꞌãxop pukpex miax, yĩy ꞌãte ꞌãxop 
yãy yĩkox kopa mõꞌyõn. 17 ꞌÃxop te: ‘ꞌŨgmũg pute xop xexkaꞌ, tu hãpxop xohix 
xexka pip ꞌũgmũ yõg. ꞌAk mũꞌãte hãpxop nõy putupꞌah. Puxix.’ Kaxĩy. Pa ꞌãxop 
te hãmyũmmũg ꞌohnãg ꞌãxop yãyꞌĩgãꞌ, xix ꞌãhittup ꞌohnãg, xix ꞌãp-te xop ꞌohnãg, 
xix ꞌãpa hok, xix ꞌãxax top. 18 Hõmã ꞌãte xa hãmꞌãktux, hu: Mã, ha ꞌãte ꞌãxop 
mĩy putup ꞌũp-te xop xexka ꞌãkuxa kopah. Mã, nũy pop topixxax ponnok, nũy 
ꞌãxax top kummuk pak. Mã, nũy pop hehmẽn ꞌãpa puꞌ, nũy hãmpẽnãꞌ, nũy 
hãmyũmmũg. 19 ꞌÃte mõ tikmũꞌun yãy xeꞌẽgnãg, ha nõm te hãpkummuk mĩy, ha 
ꞌãte: Kaxĩy hok, yãꞌ maxꞌah. Kaxĩy. Tu nõm xũygãhãꞌ. Yã ꞌãte mõ nõm yãy xeꞌẽgnãg. 
ꞌÃpu hãmpeꞌãpxeh, nũy hãpkummuk mĩy kux. 20 ꞌŨxupax. ꞌŨkxip hãmyĩnnĩnꞌax 
yĩkah, tu hãmꞌãktux, hu: Hãpxon! Kaxĩy. Tikmũꞌũn ꞌũm ꞌũkopaꞌ xip, tuꞌ xupak, tu 
hãpxõn, kopxix mõnãy ꞌũpet hã, tuk xit putup nũmũtik, haꞌ xit putup ꞌũgmũtik.

21 ꞌÃteꞌ xut xop xat putup puyĩy mãhãm ꞌũgmũtik ꞌũxexka xop yõg 
mĩmpe yũmꞌax yĩmũꞌ, ha ꞌãteꞌ xohix xat putup, yã nõm teꞌ xat putup 
kamah, yãk mũn putuk putup. Hõmã ꞌãteꞌ xut, tu hõnhãg yũm yõgnũ 
ꞌãtak mũtik ꞌũyõg mĩmpe yũmꞌax yĩmũ ꞌũxexka xop yõg.

22  ꞌÃyĩpkox pip, nũy ta xupax Topa Koxuk te nõm ꞌãktux Yeyox kopaꞌ 
kuxa mãm xop puꞌ!” Kaxĩy.

Topa ꞌãktux max pexkox tuꞌ

4  1 Hãpxip ꞌĩhã ꞌãteꞌ pẽnãhã pexkox tuꞌ, ha hãmyĩnnĩnꞌax xõn, ha nõm 
yĩy ꞌũxeheh nõm te ꞌã hãmꞌãktux hõmã, yãꞌ yĩy te mĩxux xop tut 

kaxyãꞌax putuk, tu hãmꞌãktux, hu:

— Mã nũnte pexkox tuꞌ, ha ꞌãte xa mũg hãpxopmãꞌax pipꞌax hãpxip 
kutõgnãg ꞌĩhã, yã tikmũꞌũn te nõm pẽnãp-tup! Kaxĩy.

2 Hãpxip ꞌohnãg ꞌĩhã Topa Koxuk tek mõgãhãꞌ, hak mõg, paꞌ xip nõm teꞌ xat 
yõg mĩmpe yũmꞌax xeꞌẽgnãg, ha ꞌõm teꞌ yĩmũꞌ yũm, 3 tuꞌ pa te mõ kuyãnãm 
yõn, yã mĩkaxxap takat putuk, yã mĩkaxxap yax putuk, xix mĩkaxxap xanõn 
putuk, ha taꞌ xip texxux, tu nõm teꞌ xat yõg mĩmpe yũmꞌax xakot, yã texxux 
yĩxux, tu mĩkaxxap ꞌexmẽnat putuk. 4 Ha taꞌ pip kama ꞌũxexka xop yõg 
mĩmpe mãmꞌax xohix teꞌ 24, tu nõm teꞌ xat xakot, ha mĩmpe mãmꞌax teꞌ 24 
yĩmũꞌ mãm tik xexka teꞌ 24, tu topixxax ponnok tat, tuꞌ xexka xop yõg kuxxax 
yãnãm ꞌãta yĩxux mõꞌtat, 5 ha nõm teꞌ xat yõg mĩmpe yũmꞌax te koteꞌ xip, ha 
ta nõnte tuꞌ xupep yãnãm kõꞌãynãm, xix hãmnãhũn, xix tex tĩnnãhãꞌ. Ha taꞌ 
pip nõm teꞌ xat yõg mĩmpe yũmꞌax keppa kuyãnãm tatꞌax xohix teꞌ 7, tu yõg 
kuyãnãm pip, yãꞌ koxuk teꞌ 7 Topa yõg. 6 Ha taꞌ xip nõm teꞌ xat yõg mĩmpe 
yũmꞌax keppa kõnãg xexkaꞌ, yã gahap putuk, yã mĩkaxxap ponnok max putuk.

Ha ta ꞌõm pip, tu nõm teꞌ xat yõg mĩmpe yũmꞌax xakot, yã yõnnãꞌĩ teꞌ 4, tuꞌ pa 
pip ꞌũkeppa xiꞌ xãmpah. 7 Yã yõnnãꞌĩ teꞌ 4 ha yãp-xet te xoktut putuk, ha taꞌ nõy te 
mũnũytut kutok putuk, ha taꞌ nõy pa te tik pa putuk, ha taꞌ nõy te mõmõka putuk, 
tu topahah. 8 ꞌŨxohix teꞌ 4 yõg yĩmãg pip. Yãp-xet yõg yĩmãg xohix teꞌ 6, haꞌ nõy 
yõg teꞌ 6, haꞌ nõy yõg teꞌ 6, haꞌ nõy yõg teꞌ 6. Yõnnãꞌĩ xohix pa xohix pip ꞌũyĩmap 
xiꞌ kopah. Yõnnãꞌĩ tek-teꞌex hãptup tox hã xix ꞌãmnĩy tox hã, tuꞌ hup ꞌohnãg, tu:

— Topah, ꞌãmax xeꞌẽgnãg, ꞌãmax xeꞌẽgnãg, ꞌãmax xeꞌẽgnãg. ꞌÃkaꞌok 
xexkanãm, nũy hãpxop xohix xexka mĩy yũmmũg. Hõmã ꞌãxip xix hõnhã 
ꞌãxip, tu ꞌãnũn putup. Kaxĩy.

9 Hã kaxĩy yõnnãꞌĩ tek-teꞌex nõm teꞌ xat pu, yã nõm te mĩmpe yũmꞌax 
yĩmũꞌ yũm, yã nõm ti mõkumaꞌmõg hãmyãxatamuk xohix kux ꞌohnãg hã, 
10 ꞌĩhã tik xexka teꞌ 24 te hãm tuꞌ xakux nõm keppah, tuꞌ nõm ꞌãktux max, 
nũy nõm xexka mĩy yãy kuxa kopah, tu yãy yõg xexka xop yõg kuxxax 
xex hãm tuꞌ nõm keppah, yã nõm teꞌ xat keppah, tu:
 11 — ꞌÃmũn yũmũg xuxyãꞌ, yã yũmũ yõg Topah. ꞌÃmax, haꞌ xohix teꞌ 

yũmmũg ꞌãmax xeꞌẽgnãg, xix ꞌãxexkanãm, xix ꞌãkaꞌok xexkanãm.
Hamũn, xateꞌ xohix xexka mĩy. Xatep-tup, yĩy taꞌ pip ꞌũxohix, tuꞌ hiꞌ.
Kaxĩy.

Tappet tox xix Kahnẽn Kutok

5  1 Ha taꞌ pẽnãhã ꞌãte, paꞌ xip tappet tox kĩy xahix ꞌũyĩpxeꞌe kopah, yã 
nõm teꞌ xat ꞌũyĩm kopah, yã nõm te mĩmpe yũmꞌax yĩmũꞌ yũm, ha 

tappet tox kĩy xahix yĩmũꞌ pip kaxꞌãmiꞌax punethok ꞌũkeppa xiꞌ xãmpah, 
ha kĩyꞌax xohix teꞌ 7 te tappet tox kĩy. 2  Ha taꞌ xip pexkox yõg nũꞌkutnãꞌax 
kaꞌok, yã Topa yõg kãmãnat, ha hãmꞌãktux kaꞌok, hu:

— Piꞌãꞌ xip nõm max, yã nõm te kĩyꞌax mep yũmmũg, nũy tappet tox 
koꞌah? Kaxĩy.

3 Paꞌ xipꞌah pexkox tuꞌ xix hãm xexka tuꞌ nõm max, yã nõm te tappet tox 
koꞌah, nũy kopaꞌ pẽnãꞌ. 4 ꞌŨkpotahaꞌ, yãꞌ xipꞌah nõm max, yã nõm te tappet 
tox koꞌah, nũy kopaꞌ pẽnãꞌ. 5 Ha taꞌ xip tik xexkaꞌ, tu hãmꞌãktux, hu:

— ꞌÃpota hok. Pẽnãꞌ, ꞌŨxip nõm kaꞌok, tu xoktut putuk, yã xuxetꞌax Yona 
xop yõg xoktut, yã Namix yõg xupepmã xop kopaꞌ xip, yã tuteꞌ xut. Tute 
kĩyꞌax mep yũmmũg, nũy tappet tox koꞌah. Kaxĩy.

6 ꞌÃteꞌ pẽnãhãꞌ, paꞌ xip nõm xuxetꞌax Kahnẽn Kutok. Kaxĩy. ꞌŨk-nĩhãꞌ xip nõm 
teꞌ xat yõg mĩmpe yũmꞌax yĩmũꞌ, ha yõnnãꞌĩ teꞌ 4 te Kahnẽn Kutok xakot, ha 
tik xexka teꞌ 24 te Kahnẽn Kutok xakot kamah, ha Kahnẽn Kutok xok tap, payãꞌ 
putpuꞌ hiꞌ, tup-tox kup xohix teꞌ 7, tuꞌ pa xohix teꞌ 7. ꞌŨp-tox kup xiꞌ pa yã koxuk teꞌ 
7 Topa yõg, yã koxuk mõꞌpok hãpxexka xohix tuꞌ. 7 Ha taꞌ mõg Kahnẽn Kutok, haꞌ 
xip tappet tox ꞌũnõy yĩm kopah, yã nõm teꞌ xat yĩm kopah, yã nõm yũm mĩmpe 
yũmꞌax yĩmũꞌ, ha Kahnẽn Kutok te tappet pahaꞌ, 8 yãꞌ pahaꞌ, ha yõnnãꞌĩ teꞌ 4 te hãm 
tuꞌ pip Kahnẽn Kutok keppah xix tik xexka teꞌ 24 te hãm tuꞌ pip kamah Kahnẽn 
Kutok keppah. Ha yõnnãꞌĩ yõg ꞌap pip, nũy yõg tutxit kaxyãꞌ, xix tik xexka xop teꞌ 
kamah, tuꞌ xohix yõg kãnẽy yãnãm ꞌãta yĩxux pip kamah, nũy nõm kopa mõꞌhap 
ꞌũkõnnõn, nũy tu hax max ꞌãpep pepix. Hã kaxĩy ꞌũkuxa mãm kaꞌok xop te Topa pu 
hãmꞌãktux, ha hãmꞌãktux te pepiꞌ mõg. 9 ꞌŨxohix tek-tex tup hãk-tex, hu:

— ꞌÃmax ꞌãpu tappet tox paꞌ,
nũy kĩyꞌax mep.
Hamũn, hõmã tikmũꞌũn te ꞌãp-tex,
yã tikmũꞌũn pupi ꞌãxok,
nũy tikmũꞌũn mõgã Topa hah.
Yãꞌ xohix mõgãhãꞌ,
yã hep xohix xop yõg xop, xiꞌ yĩyꞌax xohix yõg xop,
xix hãm xexka xohix yõg xop, xix xop xohix.

 10 ꞌŨxohix te ꞌãmãnex xop putuk,
tu Topa pu hãpxopmã max.
Topa te nõm xat, yãꞌ yõg tikmũꞌũn,
ha Topa yõg tikmũꞌũn teꞌ nõy xohix xat putup hãm xexka tuꞌ.
Kaxĩy.

11 ꞌÃteꞌ pẽnãhã ꞌũxeheh, tu pexkox yõg nũꞌpok xop ꞌãpak, yãꞌ xohix teꞌ 
10.000 punethok xiꞌ 1.000 punethok. ꞌŨxohix te nõm teꞌ xat xakot, yã 
nõm te mĩmpe yũmꞌax yĩmũꞌ yũm, xix yõnnãꞌĩ teꞌ 4 xakot, xix tik xexka 
teꞌ 24 xakot. 12  ꞌŨxohix tek-tex kaꞌok, hu:

— Hõmã tikmũꞌũn tep-tex Kahnẽn Kutok.
Pa hõnhã ꞌãxip, yã ꞌãmax, yã ꞌãkaꞌok nõynãꞌãmõg.
Xateꞌ xohix yõg hãpxop pop. Xate hãpxohix yũmmũg,
haꞌ xohix te ꞌãmũn ꞌãpak, nũy ꞌãxexka mĩy, nũy ꞌãmũn ꞌãktux max.
Kaxĩy.

13  Ha taꞌ xupak ꞌãte ꞌũhi xop xohix pexkox tuꞌ xix kõnãg xexka tuꞌ, yã 
xohik-tex, hu:

— Yãꞌ max xeꞌẽgnãg nõm teꞌ xat, nõm te mĩmpe yũmꞌax yĩmũꞌ yũm.
Yãꞌ max xeꞌẽgnãg Kahnẽn Kutok.
Yũmũꞌãte nõm puꞌ popmãhã hãpxop xohix.
Yũmũꞌãte nõm ꞌãktux max, tu nõm ꞌãpak,
tuꞌ xexka mĩy yãy kuxa kopah.
Tute yũmũg xat putup mõkumaꞌmõg, haꞌ kux ꞌohnãg.
Kaxĩy.

14 Ha yõnnãꞌĩ teꞌ 4 te:
— Hamũn! Kaxĩy.
Ha tik xexka xop te hãm tuꞌ pip, tuꞌ kuxa teꞌ yẽy, tu Topa ꞌãktux max 

xix Kahnẽn Kutok ꞌãktux max.

ꞌŨkĩyꞌax

6  1 ꞌÃte xeꞌ pẽnãhãꞌ, ha Kahnẽn Kutok teꞌ kĩyꞌax mãxap xak. Ha taꞌ xip 
yõnnãꞌĩ puxet, nõm teꞌ 4 xop kopaꞌ xip. ꞌŨyĩy te tex tĩnnãꞌax putuk. Tute:

— Mãꞌ! Kaxĩy.
2  ꞌÃteꞌ pẽnãhãꞌ, paꞌ xip kãmãnok ponnok, ha nõm teꞌ yĩmũꞌ yũm, tu pox 

kĩy tat, haꞌ nõy te tuꞌ hõm ꞌũxatꞌax xexka yõg kuxxax yãnãm ꞌãta yĩxux. 
Ha taꞌ mõg, nũy hãm xexka pop xix yõg tikmũꞌũn pop.

3  Ha ta xeꞌ xak kĩyꞌax nõy Kahnẽn Kutok teꞌ, yã kĩyꞌax tix, ha ꞌãteꞌ 
xupak, ha yõnnãꞌĩ nõy, yãꞌ tix te hãmꞌãktux, hu:

— Mã! Kaxĩy.
4 Yĩy taꞌ xupep kãmãnok nõy, yã xuttah, ha ꞌõm teꞌ yĩmũꞌ yũm, haꞌ nõy 

te nõm kaꞌogãhãꞌ, puyĩy tikmũꞌũn yãykix kakĩynãgãꞌ. Ha nõm te kãmãnok 
yĩmũꞌ yũm, tuꞌ pop mĩkax xexka tox. 5 Ha ta xeꞌ xak ꞌũkĩyꞌax Kahnẽn 
Kutok teꞌ, yãꞌ tikoyuk, ha ꞌãteꞌ xupak, ha yõnnãꞌĩ nõy, yã tikoyuk te:

— Mã! Kaxĩy.
ꞌÃteꞌ pẽnãhãꞌ, paꞌ xip kãmãnok nõy, yãꞌ mũnnĩy. Ha nõm teꞌ yĩmũꞌ yũm, tuꞌ 

tat hãpxop mõmũgꞌax. 6 Ha ꞌãteꞌ xupak, ha yõnnãꞌĩ teꞌ 4 te hãmꞌãktux, hu:
— Mãyõn puxet haꞌ hãmꞌax yõg tayumak teꞌ pop xuxnãg xe tox xap nit 

puxet pe xenat xap yõg nit tikoyuk. Paꞌ nõy hok ꞌayet hep tox xix xupyãg 
mõy hok, yã nõnenex hok! Kaxĩy.

7 Ha ta xeꞌ xak ꞌũkĩyꞌax nõy Kahnẽn Kutok teꞌ, yã 4, ha ꞌãteꞌ xupak, ha 
yõnnãꞌĩ nõy, yãꞌ 4 te:

— Mã! Kaxĩy.
8 ꞌÃteꞌ pẽnãhãꞌ, paꞌ xip kãmãnok nõy, yã pap-nok putuk. Ha ꞌõm teꞌ yĩmũꞌ yũm, 

tuꞌ xuxetꞌax yã Xakixꞌax, kaxĩy, xix Hãmgãyãgnãg Pet, kaxĩy, tu kãmãnok nõy peꞌ 
mõg ꞌũyĩkãgnãg. Haꞌ nõy te nõm kãꞌogãhãꞌ, puyĩy xat, hãm xexka yõg tikmũꞌũn 
yõg yãg teꞌ 4 yõg yãg puxet kix, yã tikmũꞌũn te yãykix kakĩynãg putup, tuꞌ putup 
xũy hãꞌ xakix putup, tu hãmpakut hãꞌ xakix putup, ha xokxop gãy teꞌ kix putup.

9 Ha taꞌ xak ꞌũkĩyꞌax nõy Kahnẽn Kutok teꞌ, yãꞌ 5, ha ꞌãteꞌ pẽnãhãꞌ, paꞌ 
pip yãmĩy xohix xokxop mõꞌhapꞌax kakak. Hõnhã yã yãmĩy, pa hõmã yã 

tikmũꞌũn, tu hãm xexka tuꞌ pip, tu Topa yõg hãmꞌãpak maxꞌax ꞌãktux, yĩy 
ta tikmũꞌũn gãy, tuꞌ kix, haꞌ xakix, tu nõmhã yãꞌ yãmiy, tuꞌ pip xokxop 
mõꞌhapꞌax kakak, 10 tu hãmꞌãktux kaꞌok, hu:

— Topa, xatek mũg xat, yã ꞌãkaꞌoknãm. Xateꞌ xohix xat. ꞌÃmax 
xeꞌẽgnãg, tu hãpxeꞌe mĩy. Hãm ꞌũmhã xate hãm xexka yõg tikmũꞌũn yõg 
hãpkummugãꞌax hã nõy yãnãn putup? Yã nõm tek mũg kix, hak xakix. 
Kaxĩy. 11 ꞌŨxohix teꞌ pop topixxax ponnok tox, haꞌ nõy te:

— Nãy, ꞌũhip kutõgnãg, ha mõktuꞌ xohix xexka nũn, tu nũktuꞌ mõxaha 
nũnteh, yã Topa yõg kãmãnat kamah, yã ꞌãxop putuk, yã ꞌãxape xop. 
Tikmũꞌũn te nõm kix putup kamah, haꞌ xakix putup. Kaxĩy.

12  Ha taꞌ xak ꞌũkĩyꞌax nõy Kahnẽn Kutok teꞌ, yãꞌ 6, ha hãm xexka 
nuhuknãm, tu yãy pot, ha ta mãyõn yãyhãm-nĩy, tu topixxax mũnnĩy putux 
putuk, ha ta mãyõn hex yãyhã xuttah, tu hep ꞌãta putuk. 13 Ha ta mãyõnnãg 
te pexkox tuꞌ yĩxohoh, yã mĩnta pik xakuxꞌax putuk, yã ꞌãmuuh xexka teꞌ 
kup nuhuk, hã kaxĩy putuk. 14 Ha taꞌ nõg pexkox, tu tappet tox kĩy putuk, 
ha yĩktix xohix xexka te yãy pipꞌax nĩm, tu taꞌ mõg xix hãm tot kõnãg yõg 
xohix te yãy pipꞌax nĩm, tu taꞌ mõg. 15 Ha taꞌ pip ꞌũxatꞌax xop, xix xexka xop, 
xix xonat xexka xop, xix ꞌũp-texop xexka xop, xiꞌ kaꞌok xop, xix kãmãnat 
xop, xix xuxyã xop. Yãꞌ xohix xexka te yãy xaptop mĩkaxxap xexka kakak 
xix yĩktix tuꞌ, 16 tu yĩktix pu hãmꞌãktux xix mĩkaxxap pu hãmꞌãktux, hu:

— ꞌÃpu ꞌũgmũ yĩmũg nãy, nũy ꞌũgmũ mõꞌnĩy, nũy ꞌũgmũ xaptop, puyĩy 
nõm tek mũg pẽnã hok nõm teꞌ xat, yã nõm te mĩmpe yĩmũꞌ yũm, puyĩy 
Kahnẽn Kutok tek mũg yãnãn hok. 17 Yã hõnhã nõm gãy xexkaꞌ. Tep teꞌ 
gãyꞌax hãꞌ tot putup? Yã ꞌap hãꞌ tot putupꞌah. Kaxĩy.

ꞌIyaet yõg tikmũꞌũn xohix teꞌ 144.000

7  1 Hãpxip ꞌĩhã ꞌãteꞌ pẽnãhã pexkox yõg nũꞌpokꞌax teꞌ 4, haꞌ pip hãm xexka tuꞌ, 
ha yãp-xet xip nõntix tuꞌ haꞌ nõy xip xot tuꞌ, haꞌ nõy xip mãyõn mõꞌnãꞌax tuꞌ, 

haꞌ nõy xip mãyõn xupepꞌax tuꞌ. Yãꞌ xohix te ꞌãmuuh mũg ꞌũyĩm hã, puyĩy ꞌãmuuh 
mõkoux hok hãm xexka tuꞌ, xix kõnãg xexka tuꞌ, xix mĩmmãtik tuꞌ. 2 Ha ꞌãteꞌ 
pẽnãhãꞌ, paꞌ xip pexkox yõg nũꞌkutnãꞌax, tu mãyõn xupepꞌax tuꞌ nũn, tu Topa yõg 
kaxꞌãmiꞌax tat, yã Topa xeꞌẽgnãg yõg, yã Topa hi xeꞌẽgnãg. Pexkox yõg nũꞌkutnãꞌax 
te hãmꞌãktux kaꞌok yãy xape teꞌ 4 puꞌ. Yã Topa te nõm 4 xop kaꞌogãhãꞌ, puyĩy hãm 
xexka koxyõy xix kõnãg xexka koxyõy. 3 Ha nõm pexkox yõg nũꞌkutnãꞌax te:

— Hõnhãꞌ koxyõy hok hãm xexka xix kõnãg xexkaꞌ, xix mĩhĩm. Nãy, puk 
mũꞌãteꞌ kaxꞌãmi Topa yõg kãmãnat xohix xexka kux tuꞌ. Kaxĩy.

4 Hã ꞌãteꞌ xupak ꞌũxohix texĩy ꞌũkux tuꞌ kaxꞌãmip-tup, yã Topa yõg xop, yã 
hep puxet ꞌIyaet yõg tikmũꞌũn xohix teꞌ 144.000, 5 yã Yona yõg xupepmã xop 
yõg xohix teꞌ 12.000, xix Hoꞌop yõg xupepmã xop yõg xohix teꞌ 12.000, xix 
Gat yõg xupepmã xop yõg xohix teꞌ 12.000, 6 xix ꞌAxe yõg xupepmã xop yõg 
xohix teꞌ 12.000, xix Nãptanix yõg xupepmã xop yõg xohix teꞌ 12.000, xix 
Mãnãxex yõg xupepmã xop yõg xohix teꞌ 12.000, 7 xix Xĩmẽãm yõg xupepmã 

xop yõg xohix teꞌ 12.000, xix Nemi yõg xupepmã xop yõg xohix teꞌ 12.000, xix 
Ixakat yõg xupepmã xop yõg xohix teꞌ 12.000, 8 xix Yemonõm yõg xupepmã 
xop yõg xohix teꞌ 12.000, xix Yoye yõg xupepmã xop yõg xohix teꞌ 12.000, xix 
Meyamĩy yõg xupepmã xop yõg xohix teꞌ 12.000. Yã xohix teꞌ 144.000.

Tikmũꞌũn xohix xexkaꞌ
9 Hãpxip ꞌĩhã ꞌãteꞌ pẽnãhãꞌ, paꞌ pip tikmũꞌũn xohix xexkaꞌ, yãꞌ xohix. Tep-

teꞌ mõkupix? Yã mõkupix yũmmũg ꞌohnãg. Yãꞌ pip punethok, yã xop xohix 
yõg, xix hep xohix xop yõg, xix hãpxexka xohix yõg xop, xiꞌ yĩyꞌax xohix yõg 
xop. Yãꞌ xohix tek-nĩhãꞌ pip nõm teꞌ xat keppah, yã nõm te mĩmpe yũmꞌax 
yĩmũꞌ yũm, xix Kahnẽn Kutok keppaꞌ pip, tuꞌ xohix teꞌ tat topixxax ponnok 
tox, tu paxxap xux pop ꞌũyĩm hã, 10 tuꞌ xohix te hãmꞌãktux kaꞌok, hu:

— Topa te yũmũg kuxa kummuk xit, nũy kuxa max mõꞌtat ꞌũyãnãn tuꞌ, 
yã Topa xexkanãm, xix Kahnẽn Kutok, tuꞌ xatꞌax yõg mĩmpe mãmꞌax 
yĩmũꞌ mãm. Kaxĩy.

11 Ha pexkox yõg nũꞌpokꞌax xohix xexka tek-nĩhãꞌ pip, tu nõm teꞌ xat 
yõg mĩmpe yũmꞌax xakot tik xexka teꞌ 24 mũtik xix yõnnãꞌĩ teꞌ 4 mũtik, 
tu hãm tuꞌ pip, tu hãm tu nũktettex, tuꞌ pip nõm teꞌ xat yõg mĩmpe 
yũmꞌax keppah, tu Topa xexka mĩy yãy kuxa kopah, tu:

12  — Hamũn, ꞌãpu yũmũ Topa ꞌãktux max mõkumaꞌ mõg, haꞌ kux 
ꞌohnãg. Topa yãꞌ max xeꞌẽgnãg, tu hãmyũmmũg xexkanãm mõkumaꞌ mõg, 
haꞌ kux ꞌohnãg. Topa te yũmũꞌãꞌ popmãhã hãpxop xohix, yĩy yũmũꞌãte 
hãmꞌãktux, hu: “ꞌÃmax. Puxix. ꞌŨmax.” Kaxĩy. ꞌÃpu yũmũ hãmꞌãktux 
hã kaxĩy hãmyãxatamuk xohix kux ꞌohnãg hã. ꞌÃpu yũmũ yãy yõg Topa 
ꞌãpax mõkumagmõg, haꞌ kux ꞌohnãg. Topa te hãpxop xohix yũmmũg tuꞌ 
kaꞌoknãm hãmyãxatamuk xohix kux ꞌohnãg hã. Hamũn. Kaxĩy.

13  Ha ta tik xexka puxet xip, tuk yĩkopit, hu:
— ꞌŨꞌũm ꞌõhõm, yã topixxax ponnok tox tat? Hãm ꞌũm tuꞌ nũn? Kaxĩy.
14 Ha ꞌãte:
— ꞌĨntuꞌ, xateꞌ yũmmũg. Kaxĩy.
Ha:

— Yã hõmã ꞌũyõg hãpxop kummuk xexkaꞌ, tuꞌ xũy xexkaꞌ, tu yãy yõg 
topixxax pix Kahnẽn Kutok hep ꞌãta kopah, yĩy topixxax ponnok. 15  Nõm 
xop pip Topa keppa xix Topa yõg mĩmpe yũmꞌax keppah. Topa pet kopaꞌ 
pip ꞌãmnĩy ꞌĩhã xix hãptup ꞌĩhã, ha nõm te mĩmpe yũmꞌax yĩmũꞌ yũm 
te nõm xop hã tep-tup. 16  ꞌA xe putup ꞌũm pip putupꞌah xix kõnãg putup 
pip putupꞌah ꞌũxeheh. Ha mãyõn yãnãm kaꞌok te nõm xop puk putupꞌah 
ꞌũxeheh, xix kuxap kaꞌok te nõm xop puk putupꞌah ꞌũxeheh. 17 Hamũn, 
Kahnẽn Kutok xip, ꞌũxatꞌax yõg mĩmpe yũmꞌax tuꞌ xip, tu nõm xop pẽnãp-
tup, yã Kahnẽn pẽnãꞌax max putuk, tu nõm mõgãp-tup hãmmax tuꞌ, xix 
kõnãg xupepꞌax tuꞌ, ha yõg kõnãg te tikmũꞌũn hĩnnãhãꞌ, ha Topa teꞌ pota 
pa hep xohix nagãp-tup. Kaxĩy.

ꞌŨkĩyꞌax, yãꞌ 7

8  1 Ha ta xe kĩyꞌax nõy xak Kahnẽn Kutok teꞌ, yã kĩyꞌax 7, haꞌ yẽy, yã 
hãmꞌãpak ꞌohnãg ꞌot xahix hã. 2 ꞌÃteꞌ pẽnãhãꞌ, paꞌ pip pexkox yõg 

nũꞌpokꞌax teꞌ 7 nõm te Topa keppaꞌ pip, tuꞌ pop mĩxux xop tut teꞌ 7, nũy kaxyãꞌ.
3 Ha taꞌ xip pexkox yõg nũꞌkutnãꞌax nõy, tu kõnnõn mõꞌhapꞌax yĩkaꞌ xip. Tuteꞌ 

pop kugõy hax max yõg kõnnõn, nũy pugãꞌ, nũy kugõy yãy kotĩnnã ꞌũkuxa 
mãm kaꞌok xop yõg Topa pu hãmꞌãktux mũtik, puyĩy kugõy mõg pepix Topa 
pu hãmꞌãktux mũtik Topa hah. ꞌŨpugãhã kõnnõn mõꞌhapꞌax yãnãm ꞌãta yĩxux 
yĩmũꞌ nõm teꞌ xat yõg mĩmpe yũmꞌax keppah. 4 Ha pexkox yõg nũꞌkutnãꞌax 
te kõnnõn nũꞌxok kõnnõn mõꞌhapꞌax yĩmũꞌ, ha kõnnõn yõg kugõy mõg pepiꞌ 
ꞌũkuxa mãm kaꞌok xop yõg Topa pu hãmꞌãktux mũtik, tu mõktu Topa tuꞌ 
mõxahaꞌ, 5 ha pexkox yõg nũꞌkutnãꞌax te kõnnõn yõg kãnẽy pahaꞌ, tu kõnnõn 
mõꞌhapꞌax tuꞌ paha kuxap, tuꞌ xix kãnẽy kopah, tu mõꞌyõn hãm xexka tuꞌ, yĩy 
ta tex tĩnnã punethok, ha yãnãm kõꞌãynãm, ha hãm xexka nuhuk, tu yãy pot.

Mĩxux xop tut kaxyãhãꞌ
6 Ha taꞌ pip pexkox yõg nũꞌpokꞌax teꞌ 7, tuꞌ pop mĩxux xop tut, nũy kaxyãꞌ.
7 Ha pexkox yõg nũꞌkutnãꞌax mãxap te mĩxux xop tut kaxyãhãꞌ, ha tex xap 

nũꞌnãhã xix kuxap hep ꞌãta mũtik tu nũktu: “Po,” kaxĩy hãm xexka tuꞌ, haꞌ puk 
hãm xexka yãg puxet, ha ta yãg tix puk ꞌohnãg, ha mĩm yãg puxet puk, ha ta 
yãg tix puk ꞌohnãg, ha mĩxux yĩxux yãg puxet puk, ha taꞌ yãg tix puk ꞌohnãg.

8 Ha pexkox yõg nũꞌkutnãꞌax nõy xip, yãꞌ tix, tu mĩxux xop tut kaxyãhãꞌ, ha ta 
pexkox tuꞌ xip hãpxop, yã yĩktix xexka putuk, tu kuxap xexka hãꞌ puk, ha nõm teꞌ 
pahaꞌ, tu hãm tu nũꞌyõn yĩktix, ha taꞌ nãhãꞌ, tu nũktu: “Po,” kaxĩy, kõnãg xexka 
tuꞌ. Ha kõnãg xexka yãg puxet te yãyhã hep ꞌãtaꞌ, ha taꞌ yãg tix te yãyhã hep ꞌãta 
ꞌohnãg. 9 Ha taꞌ xakix kõnãg xexka kopaꞌ pip xop yãg puxet, ha taꞌ xakix ꞌohnãg 
yãg tix, ha ta yãy koxyõy mĩpkox yãg puxet, ha taꞌ yãg tix yãy koxyõy ꞌohnãg.

10 Ha taꞌ xip pexkox yõg nũꞌkutnãꞌax nõy pexkox tuꞌ, yã pexkox yõg 
nũꞌkutnãꞌax tikoyuk, tu mĩxux xop tut kaxyãhãꞌ, ha ta pexkox tuꞌ nãhã 
mãyõnnãg, tuꞌ puk, yã kuyãnãm tatꞌax xexka putuk. ꞌŨnãhã, tu nũktu: “Po”, 
kaxĩy, kõnãg kox yãg puxet tuꞌ, ha taꞌ yãg tix hã mõꞌnã ꞌohnãg, tu kõnãg xupup 
kox yãg puxet hã mõꞌnãhãꞌ, ha taꞌ yãg tix hã mõꞌnã ꞌohnãg. 11 Yã mãyõnnãg 
ꞌũxuxetꞌax, tu: kohãgnãgꞌax. Kaxĩy. Ha kõnãg yãg puxet yãyhã kohãgnãg, ha ta 
yãg tix yãyhã kohãgnãg ꞌohnãg, ha tikmũꞌũn punethok teꞌ xoꞌop, huꞌ xakix.

12  Ha taꞌ xip pexkox yõg nũꞌkutnãꞌax nõy pexkox tuꞌ, yã pexkox yõg 
nũkutnãꞌax 4, tu mĩxux xop tut kaxyãhãꞌ, ha hãpxop teꞌ kix ꞌũyãg puxet 
mãyõn yõg, xix mãyõn hex yõg, xix mãyõnnãg yõg, ha ta ꞌũyõg yãg tix 
kix ꞌohnãg, yĩy taꞌ xohix te yãy yõg kuyãnãm yãg puxet xaxok, ha taꞌ yãg 
tix xaxok ꞌohnãg, ha ta hãm xexta tu hãpkoxtap hãptup yãg puxet, ha taꞌ 
yãg tix hãpkoxtap ꞌohnãg, ha ꞌãmnĩy te kaxĩy kamah.

13 ꞌÃteꞌ pẽnãhãꞌ, paꞌ xip mõmõkaꞌ, tuꞌ topaha pepiꞌ mõg, tu hãmꞌãktux, hu:

— Hãpkummuk! Hãpkummuk! Yãꞌ kummuk xexka hãm xexka xohix xop 
yõg, ha pexkox yõg nũꞌpok tikoyuk nõy te mĩxux xop tut kaxyãp-tup. Kaxĩy.

9  1 Ha taꞌ xip pexkox yõg nũꞌkutnãꞌax nõy pexkox tuꞌ, yã pexkox yõg 
nũꞌkutnãꞌax 5, tu mĩxux xop tut kaxyãhãꞌ. ꞌÃteꞌ pẽnãhã, paꞌ xip 

mãyõnnãg hãm xexka tuꞌ. Yã hõmã nõm te pexkox tuꞌ nãhãꞌ. Haꞌ nõy te 
tuꞌ hõm pipkup mõhãmyĩnnĩnꞌax hãpkox tox xexka yõg, 2  ha mãyõnnãg 
te hãpxõn, ha kugõy xexka xupep, yã ꞌãmukꞌax xexkanãm yõg, tu kugõy 
te mãyõn yãnãm pak, ha yãykote hãpkoxtap. 3 Ha taꞌ pip kunihit kugõy 
kopah, tu taꞌ mõg, tu mõktu mõxaha hãm xexka tuꞌ, haꞌ nõy te kunihit 
kaꞌogãhãꞌ, haꞌ kaꞌok, yã xokpatakuhmĩy putuk. 4 Haꞌ nõy teꞌ xat, pu xux mã 
hok, xix mĩm xux mã hok, xix mĩxux puk mã hok, paꞌ xat, pu tik kuteꞌex. 
Hamũn, yãꞌ pip ꞌohnãg Topa yõg kaxꞌãmiꞌax nõm tik tuꞌ. 5 ꞌŨxat, pu kunihit 
tik kix hok, paꞌ xat, pu tik kuteꞌex mãyõn ꞌãnuk xohix teꞌ 5 hã, tuꞌ xũygãhãꞌ, 
yã xokpatakuhmĩy teꞌ xuhmĩy putuk. 6 Ha mãyõn ꞌãnuk xohix teꞌ 5 hãꞌ xũy 
tihik, tup-tup ꞌũxakix, paꞌ xakix ꞌohnãg, ꞌaꞌ xakix putupꞌah.

7 Yã kunit te xonat yõg kãmãnok putuk, nõm teꞌ yãy kix. Tup-tox hã 
mõꞌtat ꞌũxatꞌax xexka yõg kuxxax yãnãm ꞌãta yĩxux putuk, tuꞌ payĩn 
te tikmũꞌũn payĩn putuk. 8  Tuꞌ xe te ꞌũn xe putuk, tuꞌ xox te xoktut xox 
putuk, 9 tuꞌ kep xax te xonat yõg kepxax putuk, yã pipkup hãꞌ mĩy, tuꞌ 
yĩmãg payãhã te hãmnãhũn xexkanãm putuk, yã xonat xop yõg kãmãnok 
hãmnãhũn putuk, xix hãpxop yĩkũyꞌax te hãmnãhũn putuk, yã xonat yõg 
hãpxop yĩkũyꞌax, 10 tuꞌ nãꞌkup xox te xokpatakuhmĩy nãꞌkup xox putuk, tuꞌ 
nãꞌkup xox te tik xũygãhã mãyõn ꞌãnuk xohix teꞌ 5 hã. 11 Ha taꞌ xip kunihit 
xop yõg xexkaꞌ, yã pexkox yõg nũꞌkutnãꞌax. Tute hãpkox tox xexka pẽnãhãꞌ, 
yãꞌ xuxetꞌax ꞌAmanõm, yã ꞌEmeneo xop yĩyꞌax kopah, xiꞌ xuxetꞌax ꞌApõyãm, 
yã Genex yĩyꞌax kopah. Yã tikmũꞌũn yĩyꞌax kopah, hu ꞌũkoxyõyꞌax. Kaxĩy.

12  Tu taꞌ kux hãpkummuk mãxap, haꞌ nũn putup hãpkummuk nõy tix.
13  Ha taꞌ xip pexkox yõg nũꞌkutnãꞌax nõy pexkox tuꞌ, yã pexkox yõg 

nũꞌkutnãꞌax 6, tu mĩxux xop tut kaxyãhãꞌ, ha ꞌãteꞌ yãnmũn xupepꞌax 
ꞌãpak, yã xokxop mõꞌhapꞌax yõg xupꞌax tuꞌ nũn, yã xokxop mõꞌhapꞌax 
yãnãm ꞌãta yĩxux xip Topa keppah. 14 Ha yãnmũn xupepꞌax te pexkox yõg 
nũꞌkutnãꞌax pu hãmꞌãktux, yã nõm teꞌ 6 pu hãmꞌãktux, hu:

— ꞌÃpu ꞌãyĩm koꞌaꞌ, pu mõg pexkox yõg nũꞌpokꞌax teꞌ 4, nõm pip kõnãg 
kox ꞌEppanat kũnãpah. Kaxĩy.

15 Ha ꞌĩm koꞌaꞌ, pu mõg. Nõm teꞌ hip nõm ꞌot, xix nõm hãptup, xix nõm mãyõn 
ꞌãnuk, xix nõm hãmyãxatamuk. ꞌŨhip, nũy tikmũꞌũn yãg puxet kix, puyĩy tu 
xakix, ha taꞌ yãg tix kix ꞌohnãg. 16 Ha ꞌãteꞌ xupak ꞌũxohix nõꞌõm, yã xonat te 
kãmãnok yĩmũꞌ mãm, yã xonat xohix teꞌ 200.000.000. 17 Ha ꞌãteꞌ pẽnãhã, tu 
kãmãnok pẽnãhã xix nõm teꞌ yĩmũꞌ mãm, ha yõg kep xax pip, yãꞌ xutta te kuxap 
ꞌãta putuk, xix yĩxux te mĩkaxxap xapit putuk, xix xutta yĩxux te mĩkaxxap ꞌũxop 
putuk. Ha kãmãnok putox te xoktut putox putuk, haꞌ yĩkox kopaꞌ xupep kuxap 
xix kugõy xix mĩkaxxap ꞌũxop. 18 Yã hãpxop xũygãꞌax tikoyuk pip, yã kuxap, xix 

kugõy, xix mĩkaxxap ꞌũxop, tu tikmũꞌũn yãg puxet kix, haꞌ xakix. Ha taꞌ yãg tix 
kix ꞌohnãg. 19 Ha kãmãnok teꞌ yĩkox hãꞌ nõy kix, xiꞌ nãgkup hãꞌ kix kamah. Yãꞌ 
nãgkup te kãyãp-tox putuk, haꞌ xox pip, tu nõm hã tu tikmũꞌũn putop.

20 Ha taꞌ pip ꞌũhi xop. Yã hãpxop xũygãꞌax te nõm kix ꞌohnãg. Nõm xop 
te hãpkummuk mĩy kux ꞌohnãg, tu yãmĩy puk-teꞌex kux ꞌohnãg, tu topa 
komut xop pu nũktettex kux ꞌohnãg, yã pipkup yãnãm ꞌãta yĩxux hãꞌ mĩy 
topa komut xop, xix yãnãm ponnok hãꞌ mĩy, xix pipkup monõn hãꞌ mĩy, 
xix mĩkaxxap hãꞌ mĩy, xix mĩm hãꞌ mĩy. Yã topa komut xop te hãmpẽnã 
ꞌohnãg xix hãmꞌãpak ꞌohnãg, xix hãpkumep ꞌohnãg. 21 Tikmũꞌũn teꞌ nõy 
kixpax, pa yãyhãhup ꞌohnãg, nũy hãpkummuk mĩy kux ꞌohnãg, tu mĩm 
mĩy, tuꞌ hup ꞌohnãg, tuꞌ nõy hã xupxet, tu hãpxop xupxet, tuꞌ hup ꞌohnãg.

Tappet tox kĩy kutõgnãg

10  1 Ha ꞌãteꞌ pẽnãhãꞌ, paꞌ xip pexkox yõg nũꞌkutnãꞌax kaꞌok pexkox tuꞌ, tu 
kugõy tat, yã topixxax putuk, tu texxux tep-tox xakot, yãꞌ kuxxax putuk, 

tuꞌ pa te mãyõn putuk, tuꞌ kup te kuxap putuk, tu taꞌ yĩxohoh. 2 Tu tappet tox kĩy 
kutõgnãg tat ꞌũyĩm kopah, haꞌ pata xeꞌe te kõnãg xexka tonnok, haꞌ pata nõy te 
hãm tonnok, 3 haꞌ yĩy kaꞌok, yã xoktut punethok yĩyꞌax putuk. ꞌŨyĩy kaꞌok, ha 
tex tĩnnãꞌax xohix teꞌ 7 teꞌ yãnãn. 4 ꞌŨyĩy kux, ha ꞌãteꞌ kaxꞌãmi putup, pa ꞌõm yĩy 
pexkox tuꞌ, ha ꞌãteꞌ xupak, ha hãmꞌãktux, hu:

— ꞌÃpu hãmꞌãktux xaptop. ꞌÃpu textĩnnãꞌax yõg hãmꞌãktux kaxꞌãmi hok. Kaxĩy.
5 ꞌÃteꞌ pẽnãhã pexkox yõg nũꞌkutnãꞌax te kõnãg xexka tonnok xix 

hãhãm, haꞌ yĩm pepiꞌ xix, 6  tu hãmꞌãktux, hu:
— Hãpxip kutõgnãg ꞌĩhãꞌ nũn. Topa te yõgnũ hãmꞌãktux yũmmũg, yã 

Topa teꞌ yũmmũg, yã Topa hi mõkumaꞌmõg hãmyãxatamuk xohix kux 
ꞌohnãg hã, tu pexkox mĩy xix yãykoteh, xix nõm kopaꞌ pip xop, xix hãm 
xexka mĩy, xix nõm tuꞌ pip xop, xix kõnãg xexka mĩy, xix nõm te kopaꞌ 
pip xop. 7 Hõmã Topa te Topa pupi hãmꞌãktux xop pu hãmꞌãktux xex, yã 
hãpxop xaptop. Hãpxip kutõgnãg ꞌĩhã Topa te nõm hãpxopmãp-tup, ha 
pexkox yõg nũꞌpokꞌax teꞌ 7 te mĩxux xop tut kaxyãp-tup. Kaxĩy.

8  Ha ta xeꞌ yĩy pexkox tuꞌ, ha ꞌãteꞌ xupak, ha hãmꞌãktux, hu:
— Mõg, nũy pa tappet tox nõm xip pexkox yõg nũꞌkutnãꞌax yĩm kopah 

nõm te kõnãg xexka tonnok xix hãhãm. Kaxĩy.
9 Ha tak mõg pexkox yõg nũꞌkutnãꞌax hah, tu:

— ꞌÃꞌ hõm tappet tox kĩy kutõgnãg. Kaxĩy.
Ha:

— ꞌŨpa, nũy mãꞌ. Xateꞌ mãhãꞌ, haꞌ yãyhãꞌ xũy putup ꞌãtex kopah, paꞌ 
xuxpex ꞌãyĩkox kopah, yã pukhep putuk. Kaxĩy.

10 Ha ꞌãteꞌ paha tappet tox ꞌũgyĩm kopah, tuꞌ mãhãꞌ, haꞌ xuxpex ꞌũgyĩkox kopah, 
yã pukhep putuk. ꞌÃteꞌ mãhãꞌ, ha hãpxip ꞌĩhãꞌ xũy ꞌũktex kopah. 11 Ha tute:

— Xate Topa yõg hãmꞌãktux pop. Xate hãmꞌãktux putup tikmũꞌũn xohix puꞌ, xix 
hãpxexka xohix xop puꞌ, xiꞌ yĩyꞌax yõg xohix xop puꞌ, xix hãpxexka xohix yõg tik 
xatꞌax xohix puꞌ. Xate hãmꞌãktux putup, hãpxop kummuk nũn. Kaxĩy.

Tik tix te Topa yõg hãmꞌãktux ꞌãktux

11  1 Haꞌ nõy te ꞌãꞌ hõm mõhãmmũgꞌax tox, tu:
— ꞌÃpu mõ Topa pet xexka mũy, nũy mẽn xohix texĩy yũmmũg, xix 

xokxop mõꞌhapꞌax yõg mẽn kamah. ꞌÃpu mõkupix ꞌũxohix te Topa keppa 
nũktettex Topa pet xexka kopah. 2 Pa ꞌãpu mõ hãm mũy hok hãm nuhnõg Topa 
pet xexka kũnãpah, yã Topa pet xexka yĩkãgnãg hã. Hamũn, Topa te hãm hõm 
Yoneo xop kũnãpa pip xop puꞌ, ha nõm te hãm tonnok putup mãyõn ꞌãnuk xohix 
teꞌ 42 hã, xix kõmẽn xeꞌẽgnãg tonnok putup kamah. 3 ꞌÃte mõꞌpok putup tik tix, 
puyĩy yõgnũ hãmꞌãktux ꞌãktux hãm xexka tuꞌ. Nõm te topixxax kummuk mõꞌtat, 
nõm hãg tu xago. Hamũn, yãꞌ kuxa hittup ꞌohnãg, yã tikmũꞌũn te hãpkummuk 
mĩy. Nõm te Topa yõg hãmꞌãktux ꞌãktux putup ꞌãmnĩy xohix teꞌ 1260 hã. Kaxĩy.

4 Yã Topa yõg hãmꞌãktux tatꞌax tix te mĩm kup ꞌonimet tix putuk, xix 
kuyãnãm tatꞌax tix putuk. Nõm te hãm xexka yõg xatꞌax xexka keppa pip 
putup. 5 Tikmũꞌũn ꞌũm te nõm tik tix kuteꞌex kummuk, puxix tik tix yĩkox 
kopaꞌ xupep kuxap, nũy puknõg gãy xop kummuk koxyõy, nũy nõm kix, haꞌ 
xakix putup. 6 Topa te tik tix kaꞌogãp-tup, ha nõm teꞌ xat putup, hu pexkox 
mõꞌnĩy, yĩy tex tip-tup ꞌohnãg, ha tik tix te Topa yõg hãmꞌãktux ꞌãktux putup. 
Ha Topa te tik tix kaꞌogãp-tup, ha nõm teꞌ xat putup, yĩy ta kõnãg xupup kox 
xohix yõg kõnãg te yãyhã hep ꞌãtap-tup. Ha Topa te nõm kaꞌogãp-tup, puyĩy 
hãm xexka kix, yĩy taꞌ nũn putup hãpxop kummuk xohix, tik te nõm putup.

7 Tu ta Topa yõg hãmꞌãktux ꞌãktux kux, ha ta hãpkox tox xexka kopaꞌ xupep 
xok xexkaꞌ, nũy tik tix mũtik yãy kix, tuꞌ xat putup, tuꞌ nõy kix putup, haꞌ 
xakix, 8 haꞌ yĩn pip putat kopa kõmẽn xeꞌẽgnãg kopah, yã tikmũꞌũn tep-tex 
Yeyox mĩpkupnix yĩmũꞌ kõmẽn xeꞌẽgnãg tuꞌ. Yã kõmẽn yõg tikmũꞌũn te 
hãpkummuk mĩy. Yã kõmẽn ꞌãxetꞌax Xonõm Putuk xix ꞌEyit Putuk. 9 ꞌŨxohix 
xop te tik tix yĩn pẽnãp-tup ꞌãmnĩy tikoyuk xix xahix hã. Hãmũn, ꞌũxat putup, 
pu nõ hãpkot hok. ꞌŨxohix teꞌ pẽnãp-tup, yã hãm xexka yõg xohix xop, yãꞌ hep 
xohix xop xix yĩyꞌax xohix xop, xix xop xohix, 10 tu hãm xexka yõg tikmũꞌũn 
xohix kuxa hittup putup, ꞌũxakix tik tix hah. ꞌŨxohix kuxa hittup, tu yãy pu 
hãpxop max hok popmãp-tup. Hamũn, nõm tik tix te Topa pupi hãmꞌãktux, tuꞌ 
xat, pu hãm xexka yõg tikmũꞌũn xũygãꞌ. 11 Pa ꞌãmnĩy tikoyuk nõg, ꞌĩhã Topa te 
tik tix kopa xitxok, nũy putpuꞌ hĩnnãꞌ, yĩy tak-nĩhãꞌ pip, haꞌ xohix teꞌ pẽnãhãꞌ, 
huꞌ yĩpkutuk xexkah, 12 ha tik tix teꞌ xupak, pa nõm teꞌ xãnã kaꞌok hu:

— Mã nũnte pepiꞌ. Kaxĩy
Ha taꞌ mõg tik tix pepiꞌ, tu hãmgõy xexka hãꞌ mõxahaꞌ, tu taꞌ mõg pepi 

pexkox tuꞌ, ha taꞌ pip ꞌũgãy xop hãm xexka tuꞌ, tuꞌ pẽnãhãꞌ. 13  Ha hãm 
nuhuk xexkaꞌ, tuꞌ yãy pot, yĩy ta kõmẽn yãg puxet koxyõy, ha taꞌ yãg teꞌ 9 

koxyõy ꞌohnãg, yĩy ta tikmũꞌũn xohix teꞌ 7.000 xakix hãm nuhuk hã. Ha 
ta tikmũꞌũn nõy kuxanõg, tu pexkox yõg Topa ꞌãktux max.

14 ꞌŨnõg hãpkummuk tix. ꞌŨpẽnãꞌ, ꞌũnõy nũn.

Mĩxux xop tut kaxyãhãꞌ yãꞌ 7
15 Ha taꞌ xip pexkox yõg nũꞌkutnãꞌax nõy, yã pexkox yõg mõkutnãꞌax 7, 

tu mĩxux xop tut kaxyãhãꞌ, ha taꞌ yĩy kaꞌok pexkox tuꞌ, hu:
— Yũmũg xuxyã xexka teꞌ xohix xat, yã Kunnix teꞌ xat hãpxexka xohix 

yõg xexka xop, xix yõg tikmũꞌũn, tu nõm xat putup hãmyãxatamuk xohix 
kux ꞌohnãg hã. Kaxĩy.

16  Ha taꞌ pip tik xexka teꞌ 24 pexkox tuꞌ, tuꞌ xexka xop yõg mĩmpe 
mãmꞌax yĩmũꞌ mãm, tu taꞌ yok, tu Topa pu nũktettex, 17 tu:

— Topa xexkaꞌ, ꞌãkaꞌok, yã ꞌãxip mõkumaꞌãmõg hõnhã xix hõmã. ꞌÃmax, 
ꞌãkaꞌok xexkaꞌ, tu hõnhã ꞌãxexkaꞌ, yã tikmũꞌũn xohix xat kõnãmãhãꞌ. 18  Ha 
Topap-tup nõg xop ꞌũgãy xexkaꞌ, yãꞌ yũmmũg ꞌãgãy hõnhã, tu xakix xop 
yõg hãpxopmãꞌax kopit putup. Nõmhã xate ꞌõg kãmãnat xop pu hãpxopmã 
maxp-tup, xix tik te ꞌãpupi hãmꞌãktux xop pu hãpxopmã maxp-tup, tu ꞌõg 
tikmũꞌũn pu hãpxopmã maxp-tup, nõm te ꞌãyĩpkutuk, yãꞌ xexka xop xik-
tõgnãg xop. Nõmhã xateꞌ koxyõy putup nõm te hãm xexka koxyõy. Kaxĩy.

19 Ha taꞌ xõn Topa pet xexka pexkox kopah, paꞌ pẽnãhã ꞌũkopa Topa yõg 
paꞌax yõg mĩpkox. Ha ta yãnãm kõꞌãynãm, ha tex tĩnnã xe xexkaꞌ, tu tex 
xap nũꞌnãhãꞌ, ha ta hãm xexka nuhuk punenhok.

ꞌŨhũn xix xok xexka ꞌãtaꞌ

12  1 Ha ꞌãteꞌ pẽnãhãꞌ, paꞌ xip ꞌũhũn, ha hãpxopmãhãꞌ. Yũmũꞌãteꞌ 
pẽnãhãꞌ, huꞌ yũmmũg hãpxopmãꞌax nũn putup. ꞌŨn te mãyõn tat, 

yã topixxax putuk, ha mãyõn hex xip ꞌũpata kakah, ha mãyõnnãg teꞌ 12 te 
yõg kuxxax putuk. 2  ꞌŨn tek-tok xuk, tuꞌ put putũmnãg, huꞌ xũy, huꞌ potahaꞌ.

3 ꞌÃte ꞌũn pẽnãhãꞌ, paꞌ xip xok xexka ꞌãtaꞌ, tuꞌ: Kẽm. Yãꞌ xexka nãm, pa kakxexka 
putuk. ꞌŨp-tox xohix teꞌ 7, tup-tox kup xohix teꞌ 10, haꞌ xatꞌax xexka yõg kuxxax 
teꞌ 7 pip ꞌũp-tox xohix yĩmũꞌ. 4 Xok xexka ꞌãta teꞌ nãgkup hãꞌ paha mãyõnnãg yãg 
puxet, haꞌ yãg tix pop ꞌohnãg, tu hãm xexka tuꞌ mõ nõy yõn, ha mõktu: Po. Kaxĩy. 
Ha ꞌũn tek-tok put putup, ha taꞌ nũn xok xexka ꞌãta, tu nũktu ꞌũn keppaꞌ xip, nũy 
kutok mãꞌ, 5 ha ꞌũn tek-tok pit put, yãk-tok te hãm xexka yõg tikmũꞌũn xohix xop 
xat putup, yã pipkup tox xexka hãꞌ xat putup, yãꞌ xat kaꞌok putup. ꞌŨk-tok put, ha 
hãpxip ꞌohnãg ha ta ꞌõm xip, tuk-tok pahaꞌ, tu nõm mõgãhã pexkox tuꞌ, yã Topa haꞌ 
mõg xix Topa yõg mĩmpe yũmꞌax xeꞌẽgnãg tuꞌ. 6 Ha ta ꞌũn mõxupahaꞌ hãm nak tuꞌ. 
Yã Topa te ꞌũn puꞌ xipꞌax mĩy. Ha Topa te nõ tehe ꞌãmnĩy xohix teꞌ 1260 hã.

7 Ha taꞌ yãy kix kakĩynãg pexkox tuꞌ Mĩget mũtik xok xexka ꞌãta xix Mĩget yõg 
pexkox yõg nũꞌpok xop mũtik. 8 Nõm te xok xexka ꞌãta putyõn pexkox kũnãpaꞌ. 
9 ꞌŨꞌũm xok xexka ꞌãtaꞌ? Yã Hãmgãyãgnãg, yã Xatanãy. Yã tute hãm xexka yõg 

xohix xop puꞌ koit pax. Yãꞌ putyõn pexkox kũnãpãꞌ, xix yãy yõg pexkox yõg 
nũꞌpok xop, yã yõg xape xop, haꞌ yĩxohoh, tu nũktu hãm xexka tuꞌ mõxohaꞌ.

10 Ha ꞌãteꞌ xupak, paꞌ yĩy kaꞌok pexkox kopa hu:
— Hõnhã Topa te tikmũꞌũn mõy hãpkummuk kopah. Hõnhã tikmũꞌũn teꞌ 

pẽnãhã ꞌũkaꞌok Topah, yãꞌ xexkaꞌ. Hõnhã Topa yõg Kunnix teꞌ xohix xat! 
Hamũn, hõmã Hãmgãyãgnãg xip pexkox tuꞌ, tu Topa mũtik hãmꞌãktux, hu: 

“Topa kopa kuxa mãm xop te hãpkummuk mĩy.” Kaxĩy. Yã ꞌãmnĩy xohix 
hã hãmꞌãktux te kaxĩy xix hãptup xohix hã. Paꞌ putyõn pexkox kũnãpah. 
11 Hõmã ha ta yũmũg xape xop teꞌ xut, ha ta Hãmgãyãgnãg teꞌ xut ꞌohnãg. 
Yũmũg xape xop teꞌ xut Kahnẽn Kutok hep ꞌãta hã xix hãmꞌãktux xeꞌe hã, tuꞌ 
xakix yĩpkutuk ꞌohnãg. 12  Pexkox yõg xop, ꞌãpu ꞌãkuxa hittup! Pa hãm xexka 
tuꞌ kummuk xexkaꞌ xix kõnãg xexka tuꞌ, yã Hãmgãyãgnãg te hãm xexka tuꞌ 
xupep. ꞌŨgãy xexkaꞌ. Tuteꞌ yũmmũg hãpxip kutõgnãg puxix tuꞌ kux. Kaxĩy.

13 Ha xok xexka ꞌãta teꞌ pẽnãhãꞌ, yã hãm xexka tuꞌ xip. Paꞌ xip ꞌũhũn, tuk-tok pit 
put. Ha ta ꞌũn yĩnnãhãꞌ xok xexka teꞌ. 14 Pa ꞌõm xip, tu ꞌũn puꞌ yĩmãg tix popmãhãꞌ, 
yãꞌ xexka ꞌũyĩmãg, yã mõmõka yĩmãg putuk. Ha ta topaha pepix ꞌũhũn, tuꞌ mõg, 
tu mõktuꞌ xupep hãm nak tuꞌ, haꞌ nõm nõy te ꞌũn hãꞌ teheꞌ hãmyãxaꞌamuk tikoyuk 
xix xahix hã, ha xok xexka ꞌãta teꞌ xũygã ꞌohnãg. 15 Yã xokxexka ꞌãta yĩykox kopaꞌ 
xupep kõnãgkox, nũy ꞌũn mõgãꞌ. 16 Pa hãpxexka te ꞌũn hãꞌ teheꞌ, tu yãy pot, ha 
kõnãg te hãpkox hã mõꞌnãhãꞌ, 17 yĩy taꞌ gãy xok xexka ꞌãtaꞌ, tu taꞌ mõg, nũy yãykix 
ꞌũn xupepmã xop mũtik, xix Topa yõg xatꞌax mĩy xop xohix mũtik, xix Yeyox yõg 
hãmꞌãktux xeꞌe ꞌãpak xop mũtik, tuꞌ xip hãm kux tuꞌ xok xexka ꞌãtaꞌ.

Xok xexka tix

13  1 ꞌÃteꞌ pẽnãhãꞌ, paꞌ xip xok xexka nõy, haꞌ xip kõnãg xexka kopah, tuꞌ 
xupep, tu taꞌ mõg, tup-tox kup xohix teꞌ 10, tup-tox xohix teꞌ 7, ha xatꞌax 

xexka yõg kuxxax teꞌ 10 tat ꞌũp-tox kup teꞌ 10 yĩmũꞌ, ha xuxetꞌax kummuk 
kaxꞌãmi ꞌũp-tox yĩmũꞌ. 2 Yã xok xexka te neppat putuk, yã hãmgãy kõmnãg 
putuk, tuꞌ pata te ꞌux pata putuk, tuꞌ yĩkox te xoktut yĩkox putuk. Ha xok xexka 
ꞌãta te xok xexka xexkanãhãꞌ, tu kaꞌogãhãꞌ, puꞌ xat. 3 Pa xok xexka putox puxet xok 
putuk, pa hãpxip ꞌĩhãꞌ hittup, yĩy taꞌ yẽy hãm xexka yõg tikmũꞌũn xohix, hu xok 
xexka putup, huꞌ peꞌ mõg, 4 tu xok xexka pu nũktettex. Hamũn, xok xexka ꞌãta te 
xok xexka xexkanãhãꞌ, tuꞌ kaꞌogãhãꞌ, ha tikmũꞌũn te xok xexka pu nũktettex, tu:

— Yã xeꞌẽgnãg xok xexkaꞌ. Yãꞌ kaꞌok xexkaꞌ. Tep-te yãykix putup xok 
xexka mũtik? Yã yãykix putupꞌah. Kaxĩy.

5 Haꞌ tux hok, ha xok xexka te hãmꞌãktux kummuk xexka mãyõn ꞌãnuk 
xohix teꞌ 42 hã, tuꞌ xat pax kamah, 6 tu Topa ꞌãktux kummuk kõnãmãhãꞌ, xix 
Topa yõg xipꞌax ꞌãktux kummuk, xix pexkox tuꞌ pip xop ꞌãktux kummuk. 7 Ha 
taꞌ tux hok, ha xok xexka te yãykix Topa kopa kuxa mãm xop mũtik, ha xok 
xexka teꞌ xut. Haꞌ tux hok, ha xok xexka teꞌ xat ꞌũhep xop xohix, xix hãpxexka 
xohix yõg xop, xix ꞌũyĩyꞌax xohix yõg xop, xix xop xohix. 8 Hãm xexka yõg 
xohix xop te xok xexka pu nũktettex. Hõmã ha ta hãm xexka xipꞌah, ha Topa 

te yãy yõg xop ꞌãxetꞌax kaxꞌãmiꞌ, yã Topa kopa kuxa mãm xop ꞌãxetꞌax kaxꞌãmi 
yãy yõg tappet kopah, pu tu hi xeꞌe, haꞌ kux ꞌohnãg, yã Kahnẽn Kutok yõg 
xop nõꞌõm. Yã tikmũꞌũn te Kahnẽn Kutok putex. Paꞌ nõy xop pip, haꞌ xuxetꞌax 
kaxꞌãmi ꞌohnãg nõm tappet tuꞌ. Nõm xohix te xok xexka pu nũktettex.

9 ꞌÃyĩpkox pip, ꞌãpu xupax. 10 Topa teꞌ xat, puxix tikmũꞌũn Topa kopa 
kuxa mãm xop pop putup, nũy mõgã yãy yõg hãm tuꞌ. Pa Topa teꞌ xat hok, 
puxix nõm mõgã hok. Topa teꞌ xat, puxix tikmũꞌũn Topa kopa kuxa mãm 
xop kix putup mĩkax xexka hã. Paꞌ xat hok puxiꞌ kix hok, yĩy taꞌ max, pu 
Topa kopa kuxa mãm xop Topa tuꞌ pip kaꞌok, nũy ꞌũkuxa mãm kaꞌok.

11 Ha ꞌãteꞌ pẽnãhãꞌ, paꞌ xip xok xexka nõy, tu hãm kopaꞌ xupep, tuꞌ xip, yã 
ꞌũp-tox kup tix, yã Kahnẽn Kutok putox kup putuk, tu hãmꞌãktux te xok xexka 
ꞌãta yõg hãmꞌãktux putuk. 12 Xok xexka yãꞌ xexkaꞌ, yãꞌ xatꞌax kaꞌok, yã xok xexka 
mãxap te nõm xexka mĩy, ha nõm te xok xexka mãxap puꞌ hãmxopmãhãꞌ, tuꞌ 
xat, pu hãm xexka yõg xohix xop te xok xexka mãxap pu nũktettex. Yã hõmã 
xok xexka mãxap yõg kayax xexka xip, tuꞌ xok putũmnãg, paꞌ hittup mõꞌkaꞌok. 
13 Ha xok xexka te hãpxop kaꞌok xeꞌẽgnãg mĩy, yã kuxap xãnãhãꞌ, ha pexkox 
kopaꞌ xupep kuxap, tu nũꞌnãhãꞌ, tu nũktu hãm tu: Po. Kaxĩy. Ha tikmũꞌũn xohix 
xexka teꞌ pẽnãhãꞌ. 14 Yã xok xexka te hãpxop kaꞌok xeꞌẽgnãg mĩy, yĩy tikmũꞌũn 
kuxa mãm xok xexka kopah. Xok xexka teꞌ koit, yĩy tikmũꞌũn kuxa mãm koitꞌax 
kopah. Xok xexka te hãpxop kaꞌok xeꞌẽgnãg mĩy xok xexka mãxap keppah, tu 
tikmũꞌũn xat, pu topa komut mĩy, yã xok xexka mãxap putuk. Hãmũn ꞌũnõy 
te xok xexka mãxap xuhmĩy mĩkax xexka hã, paꞌ hiꞌ. 15 Topa teꞌ tux hok, ha 
xok xexka te xit xok topa komut kopah, yĩy taꞌ hiꞌ, hu hãmꞌãktux, tuꞌ xat, puꞌ 
kix nõm te topa komut pu nũktettex ꞌohnãg. 16 Tuꞌ xat pu kaxꞌãmi hãm xexka 
yõg tikmũꞌũn xohix yĩm xeꞌe tuꞌ, xiꞌ kux tuꞌ. Yã tikmũꞌũn xohix xat te kaxĩy, yã 
kutõgnãg xop xix xexka xop, xix ꞌũp-texop xexka xop, xix hok xop, xix kãmãnat 
xop, xix xatꞌax xop. Yãꞌ xohix. 17 ꞌŨkaxꞌãmiꞌax xip ꞌohnãg, puxix hãpxop 
hãmenex ꞌohnãg. Yãꞌ kaxꞌãmi xok xexka ꞌãxetꞌax, pe xok xexka yõg xohix texĩy.

18  ꞌÃpu hãmyũmmũg. Hãmyũmmũg, xayĩy yũmmũg putup texĩy xok 
xexka yõg xohix texĩy. Yã tik yõg xohix texĩy. Yãꞌ 666.

Topa yõg xop tek-texꞌax tup hãk-tex

14  1 ꞌÃteꞌ pẽnãhãꞌ, paꞌ xip Kahnẽn Kutok yĩktix Xiãm yĩmũꞌ, ha taꞌ pip 
tikmũꞌũn xohix teꞌ 144.000, ha yũmũg ꞌãtak Topa xuxetꞌax kaxꞌãmi pip 

ꞌũxohix kux tuꞌ. 2 ꞌÃteꞌ xupak, paꞌ xip ꞌũyãnmũn xupepꞌax pexkox tuꞌ, yã xamoka 
xexka te hãmnãhũn putuk, xix tex tĩnnã xexka putuk, xix ꞌap kaxyãꞌax putuk. 3 Ha 
tikmũꞌũn te 144.000 te pẽnãhã nõm te mĩmpe yũmꞌax xeꞌẽgnãg yĩmũꞌ yũm, xix 
yõnnãꞌĩ teꞌ 4, xix tik xexkaꞌ. ꞌŨxohix tek-texꞌax tup hãk-tex, yã Topap-tup pax xop 
teꞌ yũmmũg nõm kutex tup, paꞌ nõy teꞌ yũmmũg ꞌohnãg. Topa te nõm kuxa mãm 
xop pop, yã Topa yõg tikmũꞌũn, 4 yã nõm kuxa tup, tu ꞌũn mũtik xonnix ꞌohnãg, yãꞌ 
tup, tu Kahnẽn Kutok peꞌ mõg. Hõmã nõm te hãm xexka yõg xohix xop mũtik yãy 

kotĩnnãhãꞌ, ha Topa te nõm yĩmõgãtux, tu nõm pop, yã Topa yõg xop xix Kahnẽn 
Kutok yõg xop. 5 Yã nõm xop teꞌ koit ꞌohnãg, yã hãpkummuk mĩy ꞌohnãg.

Topa yõg nũꞌpokꞌax tikoyuk te hãmꞌãktux
6 ꞌÃteꞌ pẽnãhãꞌ, paꞌ xip pexkox yõg nũꞌkutnãꞌax nõy, tu topahaꞌ, tu pepiꞌ mõg, tu 

Topa yõg hãmꞌãpak maxꞌax ꞌãktux, nũy hãm xexka yõg xohix xop pu nõm ꞌãktux, 
yã xop xohix puꞌ, xix hep xohix puꞌ, xix yĩyꞌax xop xohix puꞌ, xix hãpxexka xohix 
yõg xop puꞌ. Yã Topa yõg hãmꞌãpak xip kaꞌok, tu yõg hãmyãxatamuk xohix kux 
ꞌohnãg. 7 Pexkox yõg nũꞌkutnãꞌax te hãmꞌãktux kaꞌok, hu:

— ꞌÃpu Topa yĩpkutuk, nũy Topa xexka ꞌãktux max. Hamũn, hãpxip 
kutõgnãg ꞌĩhã Topa te tikmũꞌũn xohix yõg hãpxopmãꞌax kopit putup. Yã 
hõmã tuteꞌ mĩy pexkox xix yãykoteh, xix hãm xexkaꞌ, xix kõnãg xexkaꞌ, 
xix kõnãg xupepꞌax xohix. ꞌÃpu Topa pu nũktettex. Kaxĩy.

8  Pexkox yõg nũꞌkutnãꞌax teꞌ nõy te mãxap peꞌ mõg, tu:
— ꞌŨkoxyõy, haꞌ nõg kõmẽn xexka Maminõn. Maminõn xexka yõg 

tikmũꞌũn te hãm xexka yõg tikmũꞌũn xohix mõgãhãꞌ, pu tu nõy hã xupxet, 
yãꞌ kummuk, yã xupyãg xũy xexka putuk.

9 Ha pexkox yõg mõꞌkutnãꞌax nõy xape tix peꞌ mõg, tu hãmꞌãktux kaꞌok, hu:
— Tep-te xok xok xexka pu nũktettex xix xok xexka yõg komut pu nũktettex? 

Tep-teꞌ paha xok xexka yõg kaxꞌãmĩ ꞌũkux tuꞌ, xix ꞌũyĩm tuꞌ? 10 Yã nõm teꞌ pop 
putup Topa yõg gãyꞌax xexkaꞌ, yã xupyãg xũy xexka popꞌax putuk, yãꞌ xũy 
xexka ꞌũkuxa kopah, yã ꞌũxop yõg kuxap kopah, 11 tuꞌ xũy pip hãmyãxatamuk 
xohix kux ꞌohnãg hã, ꞌĩhã kugõy te pepiꞌ mõg. Haꞌ xũy kux ꞌohnãg hãptup ꞌĩhã 
xix ꞌãmnĩy ꞌĩhãꞌ. Yãꞌ xũy nõm xop, yã xok xexka pu nũktettex xix xok xexka 
yõg komut pu nũktettex, tuꞌ pop xok xexka ꞌãxetꞌax kaxꞌãmiꞌ. Kaxĩy.

12  ꞌŨmax, puꞌ kuxa mãm xop te Topa yõg putat kopaꞌ pip kaꞌok, yã Topa 
yõg xatꞌax mĩy xop, yã Yeyox tuꞌ pip kaꞌok xop.

13  Ha ꞌãteꞌ xupak, paꞌ xip yãnmũn xupepꞌax pexkox tuꞌ, tu:
— ꞌÃpu kaxꞌãmi nũhũꞌ, tu: “ꞌŨkuxa hittup nõm te yũmũg xuxyã Yeyox 

mũtik mõg ꞌĩhãꞌ xakix.” Kaxĩy
Ha Topa Koxuk te:

— Hamũn. Hõmã ꞌũhãm kaꞌok, pa nũꞌyãynõynãg putup pax putup, ha 
yõg hãpxopmãꞌax max mõg putup nũmũtik. Kaxĩy.

Mõꞌ put yõn hãm xexka yõg tikmũꞌũn
14 Ha ꞌãteꞌ pẽnãhãꞌ, paꞌ xip hãmgõy xexkam-nok, ha ꞌõm teꞌ yĩmũꞌ yũm, 

yã tik putuk, tuꞌ xatꞌax xexka yõg kuxxax tat, yã pipkup yãnãm ꞌãta yixux 
hãꞌ mĩy ꞌũkuxxax, haꞌ xip kupukhe xexka ꞌũyĩm kopah. 15 Ha pexkox yõg 
nũꞌkutnãꞌax nõy te Topa pet xexka kopaꞌ xupep, tu hãmꞌãktux kaꞌok ꞌũnõy 
puꞌ, yã nõm te hãmgõy xexka yĩmũꞌ yũm, hu:

— ꞌÃpu ꞌõg kupukhe xexka paꞌ. Mõg, nũy hãpxop xohix put. Hamũn, 
hõnhã yã hãptup xeꞌeꞌ. Hãm xexka yõg tikmũꞌũn xohix te mĩnta ta putuk. 
ꞌŨmax, xayĩy nõm put hõnhãꞌ. Kaxĩy.

16  Ha nõm te hãmgõy xexka yĩmũꞌ yũm, tu yõg kupukhe xexka pahaꞌ, tu 
mõꞌ put yõn hãm xexka yõg, tuꞌ put hãm xexka yõg tikmũꞌũn.

17 Ha ꞌãteꞌ pẽnãhã, paꞌ xip pexkox yõg nũꞌkutnãꞌax nõy, tu pexkox yõg 
Topa pet xexka kopaꞌ xupep, haꞌ xip kama ꞌũyõg kupukhe xexka xox max.

18  Ha taꞌ xip pexkox yõg nũꞌkutnãꞌax nõy. Tute kuxap pẽnãhã, yã 
xokxop mõꞌhapꞌax yõg kuxap Topa pet xexka kopah, tu xokxop mõꞌhapꞌax 
yĩkaꞌ xupep, tu hãmꞌãktux kaꞌok ꞌũnõy puꞌ, yã nõm te kupukhe xexka xox 
max mũg, yã nõm pu hãmꞌãktux, hu:

— Mõg, nũy ꞌõg kupukhe hã put mĩnta ꞌop hãmxexka yõg. Hamũn, yãꞌ taꞌ. Kaxĩy.
19 Ha taꞌ mõg, tu kupukhe mõꞌ put yõn hãm xexka tuꞌ, tu mĩnta ꞌop mep, tu mõꞌ 

nõm yõn hãpxop hep xutꞌax kopah, yã Topa ꞌũgãy, ha tikmũꞌũn koxyõy putup. 
20 Yã mĩnta ꞌop hep xut kõmẽn kũnãpaꞌ, ha tikmũꞌũn hep ꞌãta xupep, tu puxhep 
xexka mĩy, ꞌũxexka teꞌ 300 mẽn putuk, xiꞌ xet te mẽn puxet xix xahix putuk.

Pexkox yõg nũꞌpok xop te hãpxũygãꞌax tat

15  1 ꞌÃteꞌ pẽnãhãꞌ, paꞌ pip pexkox yõg nũꞌpok xohix teꞌ 7 pexkox tuꞌ, 
tu hãpxũygãꞌax teꞌ 7 tat, yã kaꞌax, yã Topa gãy kux putup. Yã ꞌãteꞌ 

pẽnãhã hãpxop xeꞌe xaptop. 2  ꞌÃteꞌ pẽnãhãꞌ, paꞌ xip kõnãg xexkaꞌ, yã xunnuk 
te minino putuk, xix kuxap mũtik yãykotĩnnãꞌax putuk. ꞌÃteꞌ pẽnãhãꞌ, paꞌ pip 
nõm teꞌ xut xop, pa xok xexka teꞌ xut ꞌohnãg, xix yõg komut teꞌ xut ꞌohnãg, 
xix nõm te xok xexka yõg xohix texĩyꞌax tat, yã 666 kaxꞌami nõm yĩmũꞌ, yãꞌ 
xut ꞌohnãg. Ha nõm teꞌ xut xop pip kõnãg xexka yõg hãm kux tuꞌ, yã kõnãg 
xexka te minino putuk yõg. Nõm teꞌ xut xop te ꞌap mũg, nũy nõm kaxyãꞌ. Yã 
Topa te tuꞌ popmãhãꞌ, 3 hak-tex Mõyyex yõg kutex, yã Mõyyex te Topa puꞌ 
hãpxopmã max. ꞌŨk-tex kama Kahnẽn Kutok yõg kutex, tuk-tex, hu:

— Topah, ꞌãxexka, tuꞌ xohix xat. Xate hãpxopmã max xeꞌẽgnãg. ꞌÃmũn yã 
hãpxexka xohix yõg tikmũꞌũn yõg xatꞌax xexkaꞌ. Xate hãpxeꞌe mĩy, yã hãpxopmã 
xeꞌeꞌ. 4 Tep-te ꞌãyĩpkutuk ꞌohnãg? Tep-te ꞌãmax xeꞌẽgnãg ꞌãktux putupꞌah? ꞌÃp-xet 
yã ꞌãkuxa tup xeꞌẽgnãg, ha hãpxexka xohix yõg tikmũꞌũn nũn putup, nũy xa 
nũktettex. Hamũn, xate hãpxeꞌe mĩy, haꞌ xohix teꞌ pẽnãhãꞌ. Kaxĩy.

5 Hãpxip ꞌĩhã ꞌãteꞌ pẽnãhãꞌ, pexkox xõn, paꞌ xip Topa pet xexkaꞌ, yã topixxax 
kaꞌok hãꞌ mĩy. Topa xip, ha nõnte tikmũꞌũn te Topa yũmmũg. 6 Ha ta Topa pet 
xexka kopa pexkox yõg nũꞌpok teꞌ 7, tu hãpxũygãꞌax teꞌ 7 tat, tu topixxax tup 
ꞌãnuk tat, yã topixxax nĩn, tuꞌ tat ꞌũkote hĩyꞌax, yã pipkup yãnãm ꞌãta yĩxux 
hãꞌ mĩy. 7 Ha taꞌ pip nõm yõnnãꞌĩ teꞌ 4, ha ta yãp-xet te pexkox yõg nũꞌpok teꞌ 
7 puꞌ popmãhã ꞌãmuk xakꞌax xohix teꞌ 7, yã pipkup yãnãm ꞌãta yĩxux hãꞌ mĩy. 
ꞌÃmuk xakꞌax hã nũꞌxĩmnãg Topa gãyꞌax, yã Topa xip hãmyãxatamuk xohix 
kux ꞌohnãg hã. 8 Ha taꞌ xip Topa yãy pet kopah, haꞌ pet hã nũꞌxĩmnãg Topa yõg 
hãmmax xeꞌẽgnãg xiꞌ yõg kaꞌokꞌax, yĩy ta nũꞌxĩmnãg kugõy hã. Ha tikmũꞌũn 

teꞌ mõxakux yũmmũg ꞌohnãg, ha mõktuꞌ kux hãpxũygãꞌax teꞌ 7. Yã pexkox 
yõg nũꞌpok teꞌ 7 te nõm xat. Hak-nãy tuꞌ tikmũꞌũn te mõxakux putup.

ꞌÃmuk xakꞌax kopaꞌ pux Topa yõg gãyꞌax

16  1 ꞌÃteꞌ xupak, paꞌ xip yãnmũn xupepꞌax kaꞌok Topa pet xexka 
kopah, tu pexkox yõg nũꞌpok xop pu hãmꞌãktux, hu:

— Mõg, nũy ꞌãmuk xakꞌax kopaꞌ pux Topa gãyꞌax hãpxexka tuꞌ. Kaxĩy.
2  Ha taꞌ mõg pexkox yõg mõkutnãꞌax mãxap, tuꞌ yõg ꞌãmuk xakꞌax kopaꞌ 

pux hãm xexka tuꞌ, ha taꞌ pip kayax kummuk xexka tikmũꞌũn yõg. Yã nõm 
yĩmũꞌ pip xok xexka yõg kaxꞌãmi, ha nõm te topa komut pu nũktettex.

3  Ha taꞌ mõg pexkox yõg nũꞌkutnãꞌax nõy, yãꞌ tix, tuꞌ yõg ꞌãmuk xakꞌax 
kopaꞌ pux kõnãg xexka tuꞌ, ha ta kõnãꞌãg te yãyhã hep ꞌãta, yãꞌ xakix xop 
yõg, yĩy taꞌ xakix kõnãg kopa hi xop xohix xexkaꞌ.

4 Ha taꞌ mõg pexkox yõg nũꞌkutnãꞌax nõy, yã tikoyuk, tu yõg ꞌãmuk xakꞌax 
kopaꞌ pux kõnãg kox tuꞌ, xix kõnag xupepeꞌax tuꞌ yĩy ta kõnãg te yãyhã hep ꞌãtaꞌ. 
5 ꞌÃteꞌ xupak, paꞌ xip pexkox yõg nũꞌkutnãꞌax, yã nõm te kõnãg pẽnãhãꞌ. Tute:

— Topa ꞌãmax xeꞌẽgnãg. Xate hãpxeꞌe mĩy, tu hãpkummuk mĩyꞌax yãnãn. 
ꞌÃmax xeꞌẽgnãg. ꞌÃxip hõnhã xix hõmã. 6 Hamũn. Tikmũꞌũn te Topa kopa 
kuxa mãm xop xuhmĩy, xix Topa pupi hãmꞌãktux xop xuhmĩy, haꞌ hep ꞌãta 
nũꞌnãhãꞌ, yĩy ta xate tikmũꞌũn puꞌ hõm hep ꞌãtaꞌ, puꞌ xoꞌop. Yãꞌ yãnãn. Kaxĩy.

7 ꞌÃteꞌ xupak, paꞌ xip yãnmũn xupepꞌax xokxop mõꞌhapꞌax tuꞌ, tu hãmꞌãktux, hu:
— Topah, ꞌãxexkaꞌ, ꞌãkaꞌok. Xate tikmũꞌũn yõg hãpxopmãꞌax kopit max, 

yãꞌ xeꞌeꞌ, yãꞌ yok. Kaxĩy
8  Ha taꞌ mõg pexkox yõg nũꞌkutnãꞌax nõy, yãꞌ 4, tu yõg ꞌãmuk xakꞌax 

kopaꞌ pux mãyõn tuꞌ, yĩy taꞌ pukpex xexkaꞌ, ha Topa teꞌ xat, pu tikmũꞌũn 
xax mõꞌhap. 9 Hãmpukpex xexka te tikmũꞌũn xax mõꞌhap, ha nõm te:

— Yãꞌ kummuk xexka Topah. Kaxĩy.
Yã Topa teꞌ xat, puꞌ xũygãꞌ. Pa nõm te yõg hãpkummuk mĩyꞌax kux 

ꞌohnãg, tu Topa xexka ꞌãktux max ꞌohnãg.
10 Ha taꞌ mõg pexkox yõg nũꞌkutnãꞌax nõy, yãꞌ 5, tu yõg ꞌãmuk xakꞌax kopaꞌ 

pux xok xexka yõg mĩmpe yũmꞌax xeꞌẽgnãg tuꞌ, yĩy ta hãpkoxtap xok xexka yõg 
tikmũꞌũn yõg pipꞌax tuꞌ, ha tikmũꞌũn te yãy yõyxõg putop, ꞌũxũy xexka tuꞌ. 11 tu:

— Pexkox yõg Topah, ꞌãkummuk xexkaꞌ. Xatek mũg xũygã pax, tuk mũꞌã 
kayax popmãhãꞌ. Kaxĩy.

12  Ha taꞌ mõg pexkox yõg nũꞌkutnãꞌax nõy, yãꞌ 6, tu yõg ꞌãmuk xakꞌax 
kopaꞌ pux kõnãg kox ꞌEppanat tuꞌ, yĩy taꞌ nak. Nõmhãꞌ xip putat nak, puyĩy 
hãm tu mãyõn xupep tuꞌ nũn ꞌũxexka xop. 13 Ha ꞌãteꞌ pẽnãhã, paꞌ pip 
yãmĩy yãyꞌĩgãhnãg tikoyuk, yã hupnãg putuk, tuꞌ pip xok xexka ꞌãta yĩkox 
kopah, xix xok xexka yĩkox kopah, xix Topa pupix hãmꞌãktux mõꞌãmũꞌax 
xop yĩkox kopah, tu taꞌ mõg. 14 Yãmĩy kummuk te hãpxopmã kaꞌok 
xeꞌẽgnãg, tu taꞌ mõg hãm xexka yõg xatꞌax xexka xohix xop hah, nũy nõm 
yãy tu nũꞌxoh, puyĩy yãykix kakihnãg Topa kaꞌok xexka yõg hãptup ꞌihãꞌ.

15 “ꞌŨgꞌãpax: ꞌũgnũn putup, yã xupxet nũn putuk. ꞌÃpu ꞌãpa kaꞌok, nũy 
hãmpẽnãꞌ. ꞌÃpu ꞌãxax xix ꞌãyĩkãgnãg hã nũ tat mõꞌkaꞌok, nũy ꞌãxax 
top hok, nũy yãyhãphup hok. Xateꞌ mĩy, nũy ta ꞌãkuxa hittup.” Kaxĩy. 
16  Hãpxip ha ta yãmĩy te yãy tunũꞌxoh ꞌũxexka xop hãpxexka tuꞌ, yãꞌ 
xuxetꞌax ꞌAhmãget hãpxexkaꞌ, yã Yoneo yĩyꞌax te kaxĩy.

17 Ha taꞌ mõg pexkox yõg nũꞌkutnãꞌax nõy, yãꞌ 7, tu yõg ꞌãmuk xakꞌax kopaꞌ 
pux pexkox yokoma tuꞌ. Ha ta Topa pet xexka kopaꞌ xip yãnmũnxupepꞌax, tu:

— Puxix. ꞌŨkux. Kaxĩy.
18 Ha yãnãm kõꞌãynãg, ha hãmnãhũn, ha tex tĩnnãhãꞌ, ha hãm xexka yãy 

nuhuk xexkaꞌ, tu yãy pot. Yã hãm yãy nuhuk xexka nãm. Hõmã Topa teꞌ mĩy 
tihik hãmãxap xix hõnhã hãm yãy nuhuk kutõgnãg, pa nõmhã hãm yãy nuhuk 
xexka nãm. 19 Ha ta kõmẽn yãy koxip tikoyuk. Ha ta koxyõy hãpxexka xohix 
yõg kõmẽn xohix. Ha Topa te kõmẽn Maminõn xexka peꞌpaxex, tuꞌ gãy xexkaꞌ, 
tu yõg tikmũꞌũn xũygãhãꞌ. 20 Ha taꞌ nõg hãptox xohix kõnãg yõg xix yĩktix xohix. 
21 Ha ta pexkox tuꞌ pip texxap xexkaꞌ, tu ta nũꞌnãhã texxap xexkaꞌ, yã yãp-xet nõ 
hãp-tux haꞌ 40 kit. ꞌŨnũꞌnãhãꞌ, tu nũktu tikmũꞌũn tu nũꞌnãhãꞌ, ha tikmũꞌũn te:

— ꞌŨkummuk xexka Topah. Kaxĩy.
Hãmũn, ꞌũxũy xexkaꞌ, yã hãpkummuk, yĩy Topa ꞌãktux kummuk.

Xotit xexkaꞌ

17  1 ꞌŨkxip, paꞌ nũn pexkox yõg nũꞌkutnãꞌax, nõm xip ꞌũxape xop teꞌ 
7 kopah, yã hõmã ꞌãmuk xakꞌax teꞌ 7 tat. ꞌŨnũn tu nũktu:

— Mã. ꞌÃte xa mũg putup ꞌũxũygãp-tup xotit xexkaꞌ, yã kõmẽn, yã kõnãg kox 
punethok pukaꞌ pip. 2 Ha hãm xexka yõg xatꞌax xexka xohix xop te xotit xexka 
mũtik yãy kuteꞌex, tu hãpkummuk xexka mĩy nũmũtik, yãꞌ paptux putuk. Kaxĩy.

3 Ha Topa Koxuk tek mõgãhãꞌ, ha ta pexkox yõg nũꞌkutnãꞌax tek tat hãm 
nak tuꞌ, ha ꞌãteꞌ pẽnãhãꞌ, paꞌ xip ꞌũhũn, tu kãyã xexka ꞌãta yĩmũꞌ yũm, yã kãyã 
xexka ꞌãta yĩmũꞌ pip kaxꞌãmiꞌax kummuk punethok, yã xuxetꞌax kummuk 
kaxꞌãmi, yã kãyã xexka putox teꞌ 7, tup-tox kup teꞌ 10. 4 Ha ꞌũn te topixxax 
ꞌãta tat, tuꞌ tat xapmax, xix yĩm hĩꞌax, xix yĩpkutok tatꞌax, xiꞌ yĩpkox xap, xix 
patakup hĩyꞌax, yãꞌ xohix te pipkup yãnãm ꞌãta yĩxux hãꞌ mĩy, xix mĩkaxxap 
te takat hãꞌ mĩy, xix kupxat xap hãꞌ mĩy. Tuteꞌ tat kãnẽy, yã pipkup yãnãm ꞌãta 
yĩxux hãꞌ mĩy, ha kopaꞌ pip hãpxop punethok yãyĩgãhnãg xiꞌ xut putux, yã 
ꞌũyõg hãpkummuk mĩyꞌax yõg hãpxop. 5 Haꞌ kux tuꞌ pip ꞌũkaxꞌami ꞌũxuxetꞌax 
xaptopꞌax, hu: “Kõmẽn Maminõn Xexkaꞌ, yã xotit xop mũktut, xiꞌ kummuk 
xop mũktut hãm xexka yõg.” Kaxĩy. 6 ꞌÃteꞌ pẽnãhãꞌ ꞌũn paptux, yã Topa kopa 
kuxa mãm xop hep ꞌãta xoꞌop. Ha Yeyox tuꞌ pip kaꞌok, yĩy taꞌ nõy teꞌ kix.

Ha ꞌãteꞌ pẽnãhãꞌ, yã ꞌũn kummuk. ꞌŨgkuxa teꞌ yẽy. 7 Haꞌ nũn pexkox 
yõg nũꞌkutnãꞌax, tu ꞌãꞌ yĩykopit, hu:

— Xate xĩy tu ꞌãkuxa teꞌ yẽy? ꞌÃte xa hãmyũmmũgãp-tup. ꞌŨhũn xix kãyã 
xexkaꞌ, yã nõm te ꞌũn tat, yã nõm putox teꞌ 7 xix putox kup teꞌ 10. 8 Xateꞌ 
pẽnãhã kãyã xexkaꞌ. Hõmã ꞌũhiꞌ, paꞌ xok. Tute hãpkox tox xexka kopaꞌ xupep 

putup, ha taꞌ nõy tep-tex putup. Ha taꞌ nũn putup tikmũꞌũn. Hõmã xipꞌah hãm 
xexkaꞌ, ꞌĩhã nõm tikmũꞌũn yõg ꞌãxetꞌax kaxꞌãmi ꞌohnãg ꞌũhiꞌax yõg tappet 
kopah, putu hi xeꞌe, haꞌ kux ꞌohnãg. Nõm nũn putup, tuꞌ pẽnãp-tup kãyã 
xexka xok, huꞌ yẽy. Hõmã ꞌũhiꞌ, tuk-nãy tuꞌ xok, pa hãpxip ꞌĩhã putpuꞌ xipꞌax.

9 — ꞌÃpu hãmyũmmũg. ꞌũp-tox teꞌ 7 te yĩktix teꞌ 7 putuk, ha ꞌũn te 
yĩktix teꞌ 7 yĩmũꞌ yũm. ꞌũp-tox teꞌ 7 te tikmũꞌũn yõg xatꞌax xexka teꞌ 
7 putuk, 10 tuꞌ xatꞌax xexka teꞌ 5 xakix, ha hõnhã yãp-xet ꞌũxexkaꞌ, tuꞌ 
tikmũꞌũn xat, haꞌ nõy xexka nũn putup, tu hãpxip ꞌĩhãꞌ xipꞌax. 11 Ha 
ta kãyã xexkaꞌ, yã ꞌũxatꞌax xexka nõy, yãꞌ 8. Hõmãꞌ xip, pa hõnhãꞌ xip 
ꞌohnãg. Yãꞌ xip ꞌũxape xop teꞌ 7 kopah. ꞌŨnõy tep-tex putup.

12 — Ha xateꞌ pẽnãhã ꞌũp-tox kup teꞌ 10, nõm teꞌ xatꞌax xexka teꞌ 10 putuk, tu 
hãpxip nõm te tikmũꞌũn xat putup. Yã Topa teꞌ xat putup, ha nõm te tikmũꞌũn xat 
putup kãyã xexka mũtik hãpxip kutõgnãg hã, 13 tup-tup hãpxop puxet. ꞌŨp-tup, nũy 
kãyã xexka xexkanãꞌ, 14 tuꞌ yãykix putup Kahnẽn Kutok mũtik, pa Kahnẽn Kutok teꞌ 
xut putup, xix Kahnẽn Kutok te nõm xãnãꞌax xop teꞌ xut putup, yã yõg yĩmõgãtux 
xop, yã nõm te Kahnẽn Kutok tuꞌ pip kaꞌok. Hamũn teꞌ xut putup. Kahnẽn Kutok, 
yã xuxyã xop yõg xuxyãꞌ, xix xatꞌax xexka xop yõg xatꞌax xexkaꞌ. Kaxĩy.

15 Ha pexkox yõg nũꞌkutnãꞌax te ꞌã hãmꞌãktux ꞌũxeheh, hu:
— Pute ꞌũm kõnãg kox xohix xotit te nõm pukaꞌ yũm? Yã hãm xexka yõg xop 

xohix xexkaꞌ, yã tikmũꞌũn xop xohix, yãꞌ hep xop xohix, yãꞌ yĩyꞌax xop xohix. 
16 Xateꞌ pẽnãhã ꞌũp-tox kup teꞌ 10 xix kãyã xexka pẽnãhãꞌ. Nõm te xotit putup 
nõg putup. Nõm teꞌ pop putup ꞌũyõg hãpxop xohix, haꞌ xax topꞌax, tu xotit yĩn 
mãp-tup, tu kuxap hãꞌ koxyõy putup. 17 Hamũn, Topa teꞌ xat, ha tikmũꞌũn te 
kãyã xexka ꞌãta yõg xatꞌax mĩy, yã tikmũꞌũn tep-tup, yã Topa teꞌ xat.

18  — Xateꞌ pẽnãhã, yãꞌ xip ꞌũhũn. Yã ꞌũn te kõmẽn putuk, ha kõmẽn kopaꞌ 
pip tihik, tu nõm te hãm xexka yõg xatꞌax xexka xop xat putup. Kaxĩy.

ꞌŨkoxyõy kõmẽn Maminõn

18  1 Hãpxip ꞌĩhã ꞌãteꞌ pẽnãhãꞌ, paꞌ xip pexkox yõg nũꞌkutnãꞌax nõy, tu pexkox 
kopaꞌ xupep, tu ta yĩxohoh, yãꞌ xexkaꞌ, tuꞌ xat punethok, ha hãm xexka 

yõg tikmũꞌũn xohix teꞌ pẽnãhãꞌ, yãꞌ max xeꞌẽgnãg, 2 tu hãmꞌãktux kaꞌok, hu:
— ꞌŨnõg, yã kõmẽn Maminõn xexka ꞌũnõg. Hõnhã yã yãmĩy pet xix 

yãmĩy yãyꞌĩgãnãg pet, xix putux kummuk yãyꞌĩgãnãg pet. 3  Hõmã tute 
tikmũꞌũn mõgãhãꞌ, puyĩy hãpkummuk xut putux mĩy, ha hãm xexka yõg 
xatꞌax xexka xop teꞌ nõm nũmũtik, ha tikmũꞌũn te yãy hãm texop xexkaꞌ, 
tuꞌ nõmenex kõmẽn Maminõn xexka yõg hãpxop xohix. Kaxĩy.

4 ꞌÃteꞌ xupak, paꞌ xip yãnmũn xupepꞌax pexkox tu, tu hãmꞌãktux hu:
— Yõgnũ tikmũꞌũn, mã, ꞌãpu kõmẽn nĩm! Mõg!
ꞌÃpu hãpkummuk mĩy hok nũmũtik,
nũy ꞌãxũy hok nũmũtik.

 5 Yã ꞌũyõg hãpkummuk mĩyꞌax punethok, tuꞌ xexka te yĩktix putuk,
tu yĩktix xanep te pexkox xuhmĩy,

ha Topa te yõg hãpkummuk mĩyꞌax ꞌãtigãhãꞌ.
 6 Kõmẽn yõg xop te ꞌãxop kuteꞌex kummuk. ꞌÃpuꞌ yãnãn.

ꞌÃpuꞌ yãnãn tix.
Kõmẽn yõg xop te ꞌãxop xũygãhãꞌ. ꞌÃpuꞌ yãnãn, nũy nõm xũygã tix.

 7 Kõmẽn yõg xop te yãy xexka mĩy, tu yãy putexop xexka mĩy. ꞌÃpu 
nõm xũygã xexkaꞌ, yãꞌ kummugã xexkaꞌ.

Hamũn, kõmẽn yõg xop te yãy mũtik hãmꞌãktux, hu:
“ꞌŨgmũg, yãg kaꞌok, yãꞌ xohix xat.
ꞌAp hok yũmꞌah ꞌũgmũn.
ꞌA ꞌãte hãpkummuk pẽnãp-tupꞌah!” Kaxĩy.

 8 Pa ꞌãmhok. Tute hãpkummuk mĩy, yĩy taꞌ nũn mõkaꞌok hãpkummuk 
ꞌãmnĩy puxet ꞌĩhã. Yãꞌ xakip-tup, tuꞌ kuxa hittup ꞌohnãg putup, tu 
putup teꞌ kix putup,

ha kuxap teꞌ koxyõy putup.
Yãꞌ kaꞌok Topa xexkaꞌ, tuꞌ nõy yõg hãpkummuk mĩyꞌax yãnãn.
Kaxĩy.

9 Ha hãm xexka yõg xexka xop te hãpkummuk mĩy nũmũtik, ha kõmẽn 
mõꞌhap, ha kugõy te pepiꞌ mõg, ha xatꞌax xexka xop teꞌ pẽnãp-tup, tuꞌ 
potap-tup, tuꞌ kuxa hittup ꞌohnãg putup, 10 tuꞌ xũy yĩpkutuk, tuꞌ pip 
hãptox tuꞌ, tu hãmꞌãktux, hu:

— Tu texĩy, tuꞌ kummuk? Kõmẽn Maminõn yãꞌ xexkaꞌ, tuꞌ kaꞌok, pa ꞌot 
puxet nõg ꞌĩhãꞌ kux. Yã Topa te ꞌõg hãpkummuk mĩyꞌax yãnãn.

11 Ha hãm xexka yõg nõmenex xop te kõmẽn hã potahaꞌ, tuꞌ kuxa hittup 
ꞌohnãg. Yã tikmũꞌũn te yõg hãpxop hãmenex kux. 12 Yã nõmenex ꞌohnãg ꞌũyõg 
hãpxop, yã pipkup yãnãm ꞌãta yĩxux hãꞌ nõꞌõm, xix pipkup ponnok hãꞌ nõꞌõm, 
xix mĩkaxxap te takat, xix kupxat xap, xix topixxax te nĩn hãꞌ mĩy, xix topixxax 
yĩxux mũnnĩy, xix topixxax te xet hãꞌ mĩy, xix topixxax ꞌãtaꞌ, xix hãpxop mãynãg 
mĩm max hãꞌ mĩy, xix hãpxop xohix xoktox xox hãꞌ mĩy, xix mĩm te takat hãꞌ 
mĩy, xix pipkup monõn hãꞌ mĩy, xix pipkup hãꞌ mĩy, xix mĩkaxxap mãm hãꞌ mĩy, 
13 xix mĩpxax kõnnõn kãnẽn hãꞌ mĩy, xix tẽpet xuxpex, xix kõnnõn mõꞌhap haꞌ 
hax max, xix mĩhaꞌ haxnãg max, xix hep haxnãg max, xix xupyãg, xiꞌ top hep 
ꞌayet, xix xuxnãg max kõnnõn, xix xuxnãg xe tox, xix mũnũytut, xix kahnẽn, xix 
kãmãnok, xix hãpxop yĩkũyꞌax, xix tikmũꞌũn kãmãnat xop, xix tikmũꞌũn kuxaꞌ. 
Yã hãpxop xohix hãmenex kux. 14 Ha nõmenex xop te kõmẽn ꞌãktux, hu:

— Kõmẽn yõg tikmũꞌũn tep-tup hãpxop max xohix, pa hõnhãꞌ nõg. ꞌŨp-te xop 
xexka tuꞌ kux. Hõmã kõmẽn max te yãy putuk, paꞌ nõg, tu xep xip putupꞌah. Kaxĩy.

15 Ha nõmenex xop te nõmenex punethok kõmẽn kopah, tu hõnhãꞌ xũy 
yĩpkutuk, tuꞌ pip hãptox tuꞌ, tu potap-tup, tuꞌ kuxa hittup ꞌohnãg.

16  Tu:
— Tu texĩy tuꞌ kummuk kõmẽn xexkaꞌ. Hõmã kõmẽn yõg tikmũꞌũn te topixxax 

max tat, yã nĩn hãꞌ mĩy, yã topixxax ꞌãtaꞌ, xix topixxax yĩxux mũnnĩy, xix kahnẽn 
xe hãꞌ mĩy topixxax ꞌãtaꞌ, tu xapmax tahaꞌ, xiꞌ yĩm hĩyꞌax, xiꞌ yĩpkutok tatꞌax, xiꞌ 

yĩpkox xap, yã pipkup yãnãm ꞌãta yĩxux hãꞌ mĩy, xix mĩkaxxap te takat hãꞌ mĩy, xix 
kupxat xap hãꞌ mĩy. 17 Pa ꞌot puxet nõg, ꞌĩhã yõg hãpxop xohix xexka xaxok. Kaxĩy.

Ha ta mĩpkox mõgãꞌax xexka xop teꞌ pẽnãp-tup hãptox tuꞌ, xix nõm 
te mĩpkox hãꞌ mõg xop, xix mĩpkox mõgãꞌax xop, xix nõm te mĩpkox hã 
tayũmak pop, 18  Yãꞌ xohix te hãmꞌãktux kaꞌok putup, hu:

— Hãmyãxatamuk xohix xexka hãꞌ xip ꞌohnãg kõmẽn nõy te nõm putuk. Kaxĩy.
19 Tu yãy putox yĩmũ hãpkõnnõn mõꞌpok, yãꞌ kuxa hittup ꞌohnãg, tuꞌ 

potahaꞌ, tuꞌ kuxa xũy, tu:
— Tu texĩy tuꞌ kummuk? Yãꞌ kummuk kõmẽn puꞌ. Hõmã mĩpkox yõg 

tikmũꞌũn xohix mõg kõmẽn tuꞌ, tu yãyhãp-texop xexkaꞌ. Pa ꞌot puxet nõg 
ꞌĩhã kõmẽn yõg tikmũꞌũn te hãpxop xohix xexka xaxok. Kaxĩy.

20 Ha ta pexkox kopaꞌ pip xop te:
— ꞌÃpu kõmẽn koxyõyꞌax hã ꞌãkuxa hittup. Yeyox kopa kuxa mãm xop, ꞌãpu 

ꞌãkuxa hittup, xix Yeyox yõg mõꞌpok xop, xix Topa pupi hãmꞌãktux xop. Hamũn, 
Topa te kõmẽn yõg tikmũꞌũn yõg hãpxopmãꞌax kummuk yãnãn. Kaxĩy.

21 Ha taꞌ xip pexkox yõg nũꞌkutnãꞌax, tu mĩkaxxap xexka pahaꞌ, yãꞌ 
xexkaꞌ, te mĩkaxxap kõnnõnãꞌax putuk. Tuteꞌ pahaꞌ, tu nũꞌyõn kõnãg 
xexka tuꞌ, tu hãmꞌãktux, hu:

— Kaxĩy kõmẽn Maminõn xexka nũꞌyõn putup, yã nũꞌyõn mõꞌkaꞌok putup, 
ha tikmũꞌũn teꞌ xe pẽnãp-tupꞌah. 22  Tikmũꞌũn te xe ꞌap kaxyãꞌax xupak 
putupꞌah kõmẽn kopah, xix kaxyãꞌax xop, xix panao kaxyãꞌax, xix tonõmet 
kaxyãꞌax, yã xeꞌ xohix xupak putupꞌah. Tikmũꞌũn te ꞌaꞌ xupak putupꞌah 
kãmãnat hãm, xix mĩkaxxap kõnnõnãꞌax ꞌãpak putupꞌah ꞌũxeheh, 23 tu xe 
pẽnãp-tupꞌah kuyãnãm tatꞌax xix yõg kuyãnãm kõmẽn kopah. Tikmũꞌũn te 
xeꞌ xupak putupꞌah yãyta xop yõg hãmꞌãktux kõmẽn kopah. Hõmã kõmẽn 
yõg nõmenex xop ꞌũkaꞌok xexkaꞌ, pa hãpxexka nõy yõg nõmenex xop kaꞌok 
kutõgnãg. Hõmã kõmẽn yõg tikmũꞌũn teꞌ koit pax. Kaxĩy.

24 Hõmã kõmẽn Maminõn yõg tikmũꞌũn teꞌ kix Topa pupi hãmꞌãktux 
xop xix Yeyox kopa kuxa mãm xop kõmẽn kopah, tuꞌ kixgãhãꞌ ꞌũxohix 
hãpxexka xohix tuꞌ. Hã kaxĩy Topa te yõg hãpkummuk mĩyꞌax yãnãn.

19  1 Hãpxip ꞌĩhã ꞌãteꞌ xupak, paꞌ xip yãnmũn xupepꞌax xexka pexkox 
tuꞌ, yã tikmũꞌũn xohix yõg hãmꞌãktux putuk. Tu hãmꞌãktux, hu:

— ꞌŨmax Topah. Topa te tikmũꞌũn mõy hãpkummuk kopah. Topa ꞌũmax 
xeꞌẽgnãg, tuꞌ kaꞌok xexkaꞌ. 2  Yãꞌ xeꞌe, tuꞌ yok Topah, hu tikmũꞌũn yõg 
hãpkummuk mĩyꞌax yãnãn. Tute xotit xexka yõg hãpkummuk mĩyꞌax yãnãn. 
Xotit xexka te hãm xexka yõg tikmũꞌũn xohix mõgãhãꞌ, puyĩy hãpkummuk 
mĩy nũmũtik. Tuteꞌ kix Topa yõg kãmãnat, yĩy Topa te nõm xũygãhãꞌ. Kaxĩy.

3  Tu xe hãmꞌãktux kaꞌok, hu:
— ꞌŨmax Topah. Kõmẽn xexka mõꞌxut, ha kugõy te pepiꞌ mõg putup 

hãmyãxatamuk xohix kux ꞌohnãg hãꞌ. Kaxĩy.
4 Ha taꞌ pip tik xexka teꞌ 24, xix yõnnãꞌĩ teꞌ 4, tu Topa pu nũktettex, tu 

Topa ꞌãktux max, ha Topa yũm mĩmpe yũmꞌax xeꞌẽgnãg yĩmũꞌ. ꞌŨxohix te:

— Hamũn. ꞌũmax Topah. Kaxĩy.

Kahnẽn Kutok yõg yãyta yõg ꞌãmuk xexkaꞌ
5 Ha taꞌ xip ꞌũyãnmũnxupepꞌax ꞌũxexka yõg mĩmpe yũmꞌax xeꞌẽgnãg tuꞌ, tu:

— Topa yõg kãmãnat xop, ꞌãpu yũmũ yõg Topa ꞌãktux max. Tihik, yãꞌ 
xexka xik-tõgnãg, ꞌãpu yũmũ yõg Topa ꞌãktux max. Topa yĩpkutuk xop, 
ꞌãpu yũmũ yõg Topa ꞌãktux max. Kaxĩy.

6  Ha ꞌãteꞌ xupak, paꞌ xip hãmnũhũn, yã tikmũꞌũn xohix yõg hãmꞌãktux 
putuk, pe xamoka xexka yõg hãmnũhũn putuk, pe tex tĩnnãꞌax putuk. 
ꞌÃteꞌ xupak, ha nõm te:

— ꞌŨmax Topah. Yũmũ yõg Topa te hãpxop xohix xexka mĩy yũmmũg. 
Hamũn, ꞌũxexkaꞌ. 7 ꞌÃpu yũmũ hittup, tu yũmũg kuxa hittup. ꞌÃpu yũmũ 
Topa ꞌũxexka ꞌãktux. Hamũn, hãpxip kutõgnãg ꞌĩhã yãytap-tup Kahnẽn 
Kutok hah, ha ꞌũn te yãytap-tup te yãy maxnãhã, nũy yãytax, 8  tuꞌ pop 
topixxax tup, yã nĩn hãꞌ mĩy, yãꞌ xunnuk ꞌũyõg topixxax. Kaxĩy.

Hamũn, nõm topixxax nĩn te Topa kopa kuxa mãm xop yõg 
hãpxopmãꞌax max putuk.

9 Ha pexkox yõg nũꞌkutnãꞌax te ꞌã hãmꞌãktux, hu:
— ꞌÃpu kaxꞌãmi, hu: “ꞌŨkuxa hittup nõꞌõm. Yã Topa te nõm xãnãhãꞌ, pu 

nũꞌ Kahnẽn Kutok yõg yãyta yõg ꞌãmuk xexka hah.” Kaxĩy.
Tu xe:
— Topa te hãmꞌãktux xeꞌeꞌ. Kaxĩy.
10 Ha ꞌãte pexkox yõg nũꞌkutnãꞌax pu nũꞌxup, pa tute:
— ꞌÃmhok. Kaxĩy hok. ꞌÃte Topa pu hãpxopmã max yã ꞌãmũn putuk xix ꞌãxape 

putuk, yã Yeyox yõg hãmꞌãpak xeꞌe ꞌãpak xop putuk. ꞌÃpu Topa pu nũꞌãxup. Kaxĩy.
Yã Topa pupi hãmꞌãktux xop te Yeyox yõg hãmꞌãpak xeꞌe ꞌãktux.

ꞌÕm te kãmꞌãnok ponnok yĩmũꞌ yũm
11 ꞌÃteꞌ pẽnãhãꞌ, ha pexkox xõn, paꞌ xip kãmãnok ponnok, ha nõm teꞌ yĩmũꞌ 

yũm ꞌũxuxetꞌax Nõm Teꞌ Nõy Tuꞌ Xip Kaꞌok xix Nõm Xeꞌeꞌ. Tute ꞌũxohix yõg 
hãpkummuk mĩyꞌax kopit, yãꞌ yok, tuꞌ nõy mũtik yãykix. 12 ꞌŨpa te kuxap 
putuk, tuꞌ tat ꞌũxatꞌax xexka yõg kuxxax punethok, tu ꞌũxuxetꞌax kaxꞌãmi 
tat, paꞌ xohix teꞌ xuxetꞌax yũmmũg ꞌohnãg, pa nõm puxet teꞌ yũmmũg yãy 
yõg xuxetꞌax. 13 ꞌŨtat topixxax tox, yãꞌ patok ꞌũhep ꞌãta hã. ꞌŨxuxetꞌax “Topa 
yõg Hãmꞌãktux.” Kaxĩy. 14 Ha pexkox yõg xonat xop teꞌ peꞌ mõg, tu kãmãnok 
ponnok yĩmũꞌ mãm kamah, tu taꞌ mõg, tu topixxax nĩn ponnok tup tat, 15 ha 
mĩkaxxexka xox max xip ꞌũyĩkox kopah, tuꞌ xupep. Tute mĩkax xexka hãꞌ xut 
putup, ha ta hãm xexka yõg xop xohix teꞌ xut putupꞌah. Tute hãm xexka yõg 
xop xohix xat putup pipkup xexka tox hã. Tuteꞌ koxyõy putup, yã mĩnta ꞌop hep 
xutꞌax putuk. Yãꞌ gãy Topah. Topa te hãpxop xohix xexka mĩy yũmmũg. 16 Nõm 
te kãmãnok yĩmũꞌ yũm, tu topixxax tuꞌ kaxꞌãmi, hu: “ꞌŨxatꞌax xexka yõg xatꞌax 
xexka xix xuxyã xop yõg xuxyãꞌ”. Kaxĩy. Tuꞌ paxix yĩmũ nõm kaxꞌãmi kamah.

17 Ha ꞌãteꞌ pẽnãhã, paꞌ xip pexkox yõg nũꞌkutnãꞌax mãyõn yãnãm tuꞌ, tuꞌ 
xãnã kaꞌok putux xohix xop nõm topahaꞌ. ꞌŨxãnãhã, hu:

— Mã, Topa yõg ꞌãmuk ha nũꞌ. 18  Mã, nũy ꞌũxatꞌax xexka yĩn mãꞌ, xix 
xonat yõg xatꞌax xop yĩn, xix xonat yĩn, xix kãmãnok yĩn, xix kãmãnok 
yĩmũꞌ mãm xop yĩn, xix tik xohix yĩn, yã kãmãnat xop yĩn, xix xuxyã xop 
yĩn, xiꞌ xexka xik-tognãg xop yĩn. Kaxĩy.

19 Ha ꞌãteꞌ pẽnãhã, paꞌ xip kãyã xexka ꞌãta, xix hãm xexka yõg xatꞌax xexka 
xop pip xix yõg xonat xop. ꞌŨxohix tu yãy tu nũꞌnãhãꞌ, nũy yãykix nũmũtik, 
yã nõm te kãmãnok yĩmũꞌ yũm mũtik xix yõg xonat xop mũtik. 20 Ha kãyã 
xexka ꞌãta teꞌ xut ꞌohnãg, haꞌ nõy teꞌ mũg, tuꞌ hĩy, tu Topa pupi hãmꞌãktux 
mõꞌãmũꞌax mũg, tuꞌ hĩy. Yã hõmã Topa pupi hãmꞌãktux mõꞌãmũꞌax xop te 
hãpxopmã kaꞌok xeꞌẽgnãg kãyã xexka ꞌãta puꞌ. Tute hãpxopmã kaꞌok xeꞌẽgnãg, 
paꞌ koit, yĩy taꞌ peꞌ mõg tikmũꞌũn, yã tikmũꞌũn tuꞌ xip kãyã xexka ꞌãta yõg 
kaxꞌãmiꞌax, tu kãyã xexka ꞌãta yõg topa komut pu nũktettex.

Ta mõ kãyã xexka ꞌãta yõn kuxap ꞌũxop yõg kopah, yãꞌ hiꞌ, xix Topa 
pupi hãmꞌãktux mõꞌãmãꞌax xop kamah. Yã kuxap te kõnãg xexka putuk. 
21 Ha ta nõm te kãmãnok yĩmũꞌ yũm yõg mĩkax xexka teꞌ yĩkox kopaꞌ 
xupep, tuꞌ xuhmĩy xonat xop, tuꞌ kix, haꞌ xakix, ha ta putux yãyꞌĩgã xop 
nũn, tu nũktu xonat xop yĩn mãhãꞌ, tuꞌ hix kaꞌok.

Hãmãxatamuk teꞌ 1.000

20  1 ꞌÃteꞌ pẽnãhã, paꞌ xip pexkox yõg nũꞌkutnãꞌax, tu pexkox kopaꞌ 
xupep, tu ta yĩxohoh, tuꞌ yĩm kopaꞌ tat hãpkox tox xexka yõg pipkup 

hãmyĩnnĩnꞌax xix pipkup mãgxap tat, 2 tu xok xexka ꞌãta pahaꞌ. ꞌŨꞌũm xok xexka 
ꞌãta? Yã nõm kãyã hittap, yã Hãmgãyãgnãg, yã Niap, yã Xatanãy. Pexkox yõg 
mõkutnãꞌax te nõm hĩy hãmyãxatamuk xohix teꞌ 1.000 hã, 3 Yãꞌ putxok hãpkox 
tox xexka kopah, tu mõꞌyĩnnĩn, tuꞌ kĩy, puyĩy hãpxexka yõg tikmũꞌũn xe mõgã 
hok, puyĩy tikmũꞌũn hãpkummuk mĩy hok, ha mõktuꞌ nõg putup hãmyãxatamuk 
xohix teꞌ 1.000, hak-nãy tu Hãmgãyãgnãg xut, pu mõg hãpxip kutõgnãg hã.

4 Ha ꞌãteꞌ pẽnãhãꞌ, paꞌ pip nõm xop teꞌ xexka xop yõg mĩmpe mãmꞌax 
yĩmũꞌ mãm. Topa teꞌ xat, ha nõm te tikmũꞌũn yõg hãpxopmãꞌax kopit. Ha ꞌãteꞌ 
pẽnãhãꞌ, paꞌ pip tikmũꞌũn yãmĩy. Hõmã nõm tikmũꞌũn te Topa yõg hãmꞌãktux 
kopa kuxa mãm, tu hõnhã Yeyox yũmmũg, tu taꞌ mõg, nũy Yeyox yõg 
hãmꞌãpak max ꞌãktux, yĩy ta tikmũꞌũn teꞌ kix, haꞌ xakix. Nõm te kãyã xexka pu 
nũktettex ꞌohnãg, xix yõg topa komut pu nũktettex ꞌohnãg, tuꞌ pop ꞌohnãg kãyã 
xexka yõg kaxꞌãmiꞌax yãy kux tuꞌ, peꞌ yĩm tuꞌ. Pa hõnhã hiꞌ, tu yãyhã xexka 
xop Kunnix mũtik hãmyãxatamuk xohix te 1.000 hã. 5 Hamũn, ꞌũputpuꞌ hi 
hãmãxap, pa xakix xop nõy te putpuꞌ hi ꞌohnãg, ha mõktuꞌ nõg hãmyãxatamuk 
teꞌ 1.000. 6 Yãꞌ kuxa hittup nõm te putpuꞌ hi hãmãxap. Yã xe xakix putupꞌah, paꞌ 
nõy xe xakix putup, tuꞌ pip putup Topa yõg hãptox tuꞌ, yã xakix tik putuk. Paꞌ 
nõy xe xakix putupꞌah. Nõm te Topa yõg ꞌãmãnex xop putuk xix Kunnix yõg, tuꞌ 
xohiꞌ xat putup Kunnix mũtik hãmyãxatamuk xohix teꞌ 1.000 hã.

Hãmgãyãgnãg nuꞌxok
7 Hãmyãxatamuk te 1.000 nõg putup, ha ta ꞌõm te Hãmgãyãgnãg xut 

putup ꞌũyõg kanet kaꞌok kopah. 8  Ha taꞌ mõg putup, nũy koit, nũy mõgã 
hãpxexka xohix yõg tikmũꞌũn hãpxexka xohix tuꞌ, yã Gogeꞌ xix Mãgogeꞌ. 
Ha Hãmgãyãgnãg te nõm yãy tu nũꞌxoh, puyĩy yãykix, yã tikmũꞌũn xohix, 
yã xohix te ꞌãmot xap xohix putuk hãpkux yõg.

9 Yãꞌ xohix te hãm panip tuꞌ pip, tu taꞌ nũn putup, tu nũktu Topa kopa kuxa 
mãm xop xakot, xix Topa yõg kõmẽn xakot, yã Topa te nõm putup pax. Pa hãpxip 
ꞌĩhã kuxap te pexkox kopaꞌ xupep, tu nũktuꞌ nãhãꞌ, tu nũktu nõm tikmũꞌũn koxyõy. 
10 Yã Hãmgãyãgnãg te tikmũꞌũn puꞌ koit. Haꞌ nõy teꞌ mũg Hãmgãyãgnãg, tu 
nũꞌxok kuxap kopah, yã mĩkaxxap ꞌũxop yõg kuxap kopah. Yã kuxap te kõnãg 
xexka putuk, haꞌ pip kama kãyã xexka xix Topa pupi hãmꞌãktux mõꞌãmãꞌax. Yãꞌ 
xohix xũy hãptup ꞌĩhã xix ꞌãmnĩy ꞌĩhã hãmyãxatamuk xohix kux ꞌohnãg hã.

Tikmũꞌũn yõg hãpxopmãꞌax kopit
11 Ha ꞌãteꞌ pẽnãhãꞌ, paꞌ xip ꞌũxatꞌax xexka yõg mĩmpe yũmꞌax xeꞌẽgnãg 

xexka ponnok, ha ꞌõm te yĩmũꞌ yũm. Ha nõm keppa ꞌũnõg hãm xexka xix 
pexkox yokomaꞌ. Yã ꞌap pipꞌah. 12  ꞌÃteꞌ pẽnãhãꞌ, paꞌ pip xakix xop, yãꞌ xexka 
xik-tõgnãg xop, haꞌ xatꞌax xexka yõg mĩmpe yũmꞌax xeꞌẽgnãg keppak-nĩhãꞌ 
pip, haꞌ xõn tappet, tuꞌ nõy xõn. Yã hiꞌax xop yõg tappet yã hiꞌax xop ꞌãxetꞌax 
pip tappet tuꞌ, huꞌ hi mõkumaꞌmõg, haꞌ kux ꞌohnãg. Yã Topa yĩkak pip 
putup. Ha tikmũꞌũn hãpxopmãꞌax yõg kaxꞌãmiꞌax pip tappet tuꞌ. Ha ꞌõm teꞌ 
mõkupix, nũy tikmũꞌũn yõg hãpxopmãꞌax kopit. 13 Ha taꞌ putpuꞌ hiꞌ xakix 
xop, nõm xakix kõnãg kopah. Ha putpuꞌ hi xakix xop, yã nõm pip xukpot tuꞌ, 
tuꞌ xohix nũn, haꞌ nõy te yõg hãpxopmãꞌax kopit. 14 Haꞌ putxok kuxap kopa 
hãpxakixꞌax xix xakix xop. Yã kuxap te kõnãg xexka putuk. Kuxap xexka yã 
xakixꞌax tix. 15 Tikmũꞌũn yõg xuxetꞌax kaxꞌãmi ꞌohnãg ꞌũhi xop yõg tappet 
tuꞌ, puxix nõy nõm nũꞌxok kuxap kopah, nõm te kõnãg xexka putuk.

21  1 ꞌÃteꞌ pẽnãhãꞌ, paꞌ xip pexkox yokomaꞌ nõy tup xix hãm xexka nõy tup. 
Hamũn, ꞌũnõg pexkox yokoma mãxap xix hãm xexka mãxap. 2 ꞌÃteꞌ 

pẽnãhãꞌ, paꞌ xip kõmẽn xeꞌẽgnãg, yã kõmẽn Yenoyanẽn nõy tup, tu pexkox 
kopaꞌ xupep, tu ta yĩxohoh. Yãꞌ max yãy putuk. Yã ꞌũn te yãytap-tup putuk, 
tuꞌ xax max tat, tuꞌ mõg, nũy yãy yĩpxox mũy. 3 ꞌÃteꞌ xupak, paꞌ xip yãnmũn 
xupepꞌax ꞌũxatꞌax xexka yõg mĩmpe yũmꞌax xeꞌẽgnãg tuꞌ, tu hãmꞌãktux, hu:

— Hõnhã Topa te yãy kotĩnnãhã tikmũꞌũn mũtik. Tute yãykotĩnnãp-tup 
nũmũtik. Yã yõg tikmũꞌũn. Topa xip putup nũmũtik, yã tikmũꞌũn yõg Topah. 
4 Topa te tikmũꞌũn pa hep kutux putup. ꞌA xep xakix putupꞌah, tu xeꞌ kuxa 
hittup ꞌohnãg putupꞌah, tu xeꞌ xũy putupꞌah. Yãꞌ nõg hãpxop hittap. Kaxĩy.

5 Ta nõm teꞌ xatꞌax xexka yõg mĩmpe yũmꞌax xeꞌẽgnãg yĩmũꞌ yũm, tu:
— Nõmhã ꞌãte hãpxop xohix tup mĩy putup. Kaxĩy.
Tu xe ꞌã hãmꞌãktux, hu:

— ꞌÃpu nõm kaxꞌãmiꞌ yã hãmꞌãktux xeꞌeꞌ. ꞌŨmax, pu tikmũꞌũn kuxa 
mãm hãmꞌãktux kopah. Kaxĩy.

6  Tu xe:
— Puxix. ꞌŨkux. ꞌŨgmũn yã mãxap xix kaꞌax, yã ꞌAppa xix ꞌÕm. ꞌOk 

kõnãg putup te ꞌãp-tex? ꞌÃte xa hok hõm putup kõnãꞌãg, yã kõnãg 
xupepꞌax yõg, ha nõm te ꞌãxop hĩnnãp-tup. 7 ꞌÃte ꞌã tuꞌ pip kaꞌok xop 
pu nõm hõm, hak mũn yã ꞌũyõg Topah, yã ꞌũk-tok xop nõꞌõm. 8  Paꞌ pip 
ꞌũkuxanõg xop, xiꞌ kuxa mãm ꞌohnãg xop, xix yãyꞌĩgã xop, xix nõm teꞌ 
nõy kix xop, xiꞌ nõy hã xupxet xop, xix mĩm mĩy xop, xix topa komut pu 
nũktettex xop, xiꞌ koit xop. Yãꞌ xohix yõg pipꞌax pip, yã mĩkaxxap ꞌũxop 
yõg kuxap kopah, yã kõnãg xexka putuk, yã xakixꞌax tix. Kaxĩy.

Kõmen Yenoyanẽn tup
9 Ha taꞌ xip pexkox yõg nũꞌkutnãꞌax, nõm teꞌ xape teꞌ 7 xop kopaꞌ xip. 

Hõmã nõm xop te ꞌãmuk xakꞌax teꞌ 7 tat, ha nõm kopaꞌ pip hãpxũygãꞌax 
teꞌ 7. Yã nõm pexkox yõg nũꞌkutnãꞌax ꞌũkhaꞌ nũn, tu nũktu:

— Mã, ꞌãte xa mũg putup ꞌũn te yãytap-tup, yã Kahnẽn xetut. Kaxĩy.
10 Ha Topa Koxuk tek xat, tuk mõgãhã yĩktix xox putox tuꞌ, tu ꞌã mũg 

Yenoyanẽn, yã kõmẽn xeꞌẽgnãg, ha pexkox kopaꞌ xupep, xix Topa yĩkaꞌ xupep, 
tu taꞌ yĩxohoh. 11 ꞌŨyõg kuyãnãm yã Topa yõg hãmmax xeꞌẽgnãgꞌax. Kõmẽn te 
kuyãnãm mĩy, yã mĩkaxxap te takat putuk, yã mĩkaxxap yax putuk, xix ꞌũtup te 
mĩkaxxap kinixat putuk. 12 Kõmẽn yõg hãmpakꞌax tox xexkaꞌ, ha yõg hãmpakꞌax 
yõg hãmyĩnnĩnꞌax xohix teꞌ 12, ha pexkox yõg nũꞌpok teꞌ 12 te nõm pẽnãhãꞌ. Haꞌ 
pip ꞌũkaxꞌãmiꞌax hãmyĩnnĩnꞌax tuꞌ, yã ꞌIyaet xop yõg hep xop teꞌ 12 yõg xuxetꞌax. 
13 Haꞌ patpe tuꞌ pip hãmyĩnnĩnꞌax teꞌ tikoyuk, yã patpe xohix te kãxĩy, yã mãyõn 
xupep tuꞌ tikoyuk, ha xot tuꞌ tikoyuk, ha nõntix tuꞌ tikoyuk, ha mãyõn mõꞌnãꞌax 
tu tikoyuk. 14 Ha kõmẽn yõg hãmpakꞌax xip mĩkaxxap teꞌ 12 yĩmũꞌ. Mĩkaxxap teꞌ 
12 tuꞌ pip kaxꞌãmixꞌa, yã Kahnẽn Kutok yõg mõꞌpok teꞌ 12 ꞌãxetꞌax kaxꞌãmiꞌ.

15 Ha pexkox yõg nũꞌkutnãꞌax te hãmꞌãktux ꞌũgmũtik, tuꞌ tat mõhãmmũgꞌax, 
nũy kõmẽn yõg mẽn mõkupix, xix hãmyĩnnĩnꞌax yõg mẽn, xix hãmpakꞌax yõg 
mẽn. 16 Kõmẽn yõg hãmpakꞌax yõg patpe teꞌ 4. Patpe xohix yõg mẽn te yãy putuk. 
Pexkox yõg nũꞌkutnãꞌax te kõmẽn yõg mẽn mõkupix, ꞌũtox te 2.200 kinõm, xix 
patpe xix patpe nõy yõg 2.200 kinõm kamah. Ha kõmẽn tox pepix yõg kinõm 
teꞌ 2.200 kamah, yãꞌ yãy putuk. 17 Pexkox yõg nũꞌkutnãꞌax te hãmpakꞌax yõg 
patpe tix yõg mẽn mõkupix, yãꞌ xohix teꞌ 64, yã tikmũꞌũn yõg mẽn hãꞌ mõkupix 
pexkox yõg nũꞌkutnãꞌax teꞌ. 18 Kõmẽn yõg hãmpakꞌax te mĩkaxxap yax hãꞌ mĩy, ha 
ta kõmẽn te pipkup ꞌãta yĩxux hãꞌ mĩy, yã kuyãnãm mĩy tuꞌ tup, tu minino putuk. 
19 Kõmẽn yõg hãmpakꞌax yõg kupkũnĩy yĩmũꞌ pip mĩkaxxap te takat punethok. Yã 
ꞌũkupkũnĩy kakak yõg mĩkaxxap yax, xix ꞌũkupkũnĩy yĩmũꞌ xip tix yõg mĩkaxxap 
xapit, xix ꞌũkupkũnĩy yĩmũꞌ xip tikoyuk yõg mĩkaxxap ꞌak, xix ꞌũkupkũnĩy yĩmũꞌ 
xip 4 yõg mĩkaxxap ꞌexmẽnat, 20 xix ꞌũkupkũnĩy yĩmũꞌ xip 5 yõg mĩkaxxap 
xanõn, xix ꞌũkupkũnĩy yĩmũꞌ xip 6 yõg mĩkaxxap xahnix, xix ꞌũkupkũnĩy yĩmũꞌ 

xip 7 yõg mĩkaxxap kiniyot, xix ꞌũkupkũnĩy yĩmũꞌ xip 8 yõg mĩkaxxap menit, 
xix ꞌũkupkũnĩy yĩmũꞌ xip 9 yõg mĩkaxxap topay, xix ꞌũkupkũnĩy yĩmũꞌ xip 10 
yõg mĩkaxxap kiniyop, xix ꞌũkupkũnĩy yĩmũꞌ xip 11 yõg mĩkaxxap yaxĩn, xix 
ꞌũkupkũnĩy yĩmũꞌ xip 12 yõg mĩkaxxap ꞌãmãtix. 21 Ha hãmyĩnnĩnꞌax teꞌ 12 te 
kupxat xap teꞌ 12 hãꞌ mĩy, yã yãpxet te kupxat xap puxet hãꞌ mĩy. Ha kõmẽn yõg 
putat te pipkup yãnãm ꞌãta yĩxux hãꞌ mĩy, yã yãnãm mĩy, tuꞌ tup, yã minino putuk.

22 Ha ꞌãteꞌ pẽnã ꞌohnãg Topa pet xexka kõmẽn kopah. ꞌAp xipꞌah. Yã Topa 
xip kõmẽn kopah xix Kahnẽn Kutok xip. Puxix. Topa ꞌũxexkaꞌ, tu hãpxop 
xohix xexka yũmmũg. 23 Ha ꞌap xipꞌah mãyõn, xix mãyõn hex, yã ꞌap putupꞌah 
mãyõn yãnãm xix mãyõn hex yãnãm. Hamũn, Topa max xeꞌẽgnãg xix Kahnẽn 
Kutok, hu kuyãnãm punethok pip. Puxix. 24 Ha taꞌ pip tikmũꞌũn hãm xexka 
tuꞌ, ha kõmẽn te nõm yĩmũ mõ kuyãnãm yõn, ha hãm xexka yõg xatꞌax xexka 
xop nũn putup, tu hãpxop max nũnnãp-tup, tu nũktu kõmẽn hã mõxakux. 
25 Ha kõmẽn yõg mõhãmyĩnnĩnꞌax xõn hãptup tox hã, tu nõhãmyĩnnĩn putup 
ꞌohnãg. Hãmũn, ꞌap xipꞌah ꞌãmniy ꞌõnteh. 26 Ha hãm xexka xohix yõg hãpxop 
xeꞌẽgnãg nũnnãp-tup kõmẽn tuꞌ, xix yõg hãpxop max. 27 Pa hãpxop yãyꞌĩgã 
nũnnãp-tup ꞌohnãg kõmẽn tuꞌ, yã hãpkummuk mĩyꞌax nũnnãp-tup ꞌohnãg xiꞌ 
koitꞌax nũnnãp-tup ꞌohnãg. Pa mõꞌnãp-tup nõm tikmũꞌũn, yã ꞌũyõg xuxetꞌax 
kaxꞌami Kahnẽn Kutok yõg hiꞌax xop yõg tappet tuꞌ.

22  1 Ha pexkox yõg nũꞌkutnãꞌax te ꞌãꞌ mũg kõnãg kox, ha yõg kõnãꞌãg te 
tikmũꞌũn hĩnnãhãꞌ, tu kuyãnãm mĩy, tuꞌ tup, tu kinixat putuk. Kõnãg kox 

te Topa yõg mĩmpe yũmꞌax xeꞌẽgnãg tuꞌ xupep xix Kahnẽn Kutok yõg, 2 tu taꞌ mõg 
putat koteꞌ, ha taꞌ pip kõnãg kox yõg hãpkux tix tuꞌ mĩm kup tix, yã hiꞌax yõg, tu 
mey puxet ꞌĩhã mĩnta ta punethok, ha mey nõy ꞌĩhã minta taꞌ nõy punethok. Yã 
hã kaxĩy mey teꞌ 12 yõg mĩnta ta xohix teꞌ 12. Ha yõg mĩm xux te hãpxexka xohix 
yõg tikmũꞌũn hittupmãhãꞌ. 3 ꞌAp xipꞌah hãpxop kummuk, Topa te nõm putup nõg. 
Ha taꞌ xip kõmẽn kopa Topa yõg mĩmpe yũmꞌax xeꞌẽgnãg xix Kahnẽn Kutok yõg, 
ha yõg kãmãnat te Topa pu nũktettex xix Kahnẽn Kutok pu nũktettex, 4 tu Topa 
pa pẽnãp-tup xix Kahnẽn Kutok pa pẽnãp-tup, ha Topa ꞌãxetꞌax pip tikmũꞌũn kux 
tuꞌ, xix Kahnẽn Kutok ꞌãxetꞌax. 5 Ha ꞌap xip putupꞌah ꞌãmnĩy ꞌũxeheh, yĩy ta ꞌap xip 
putupꞌah kuyãnãm tatꞌax xix mãyõn yãnãm. Yã Topa xexka te hãptupmãp-tup, ha 
Topa yõg xop teꞌ xohix xat putup hãmyãxatamuk xohix kux ꞌohnãg hã.

Yeyox te putpuꞌ nũn
6  Ha pexkox yõg nũꞌkutnãꞌax te ꞌã hãmꞌãktux, hu:

— Nõm hãmꞌãktux ꞌũxeꞌe. ꞌŨmax, pu tikmũꞌũn hãmꞌãktux kopa kuxa mãm. 
Ha Topa xexka te Topa pupi hãmꞌãktux xop pu Topa Koxuk hõm, ha ta nõmhã 
Topa te yõg pexkox yõg nũꞌkutnãꞌax mõkutnãhãꞌ, nũy Topa yõg kãmãnat pu 
hãmꞌãktux hãpxopmãꞌax texĩy pipꞌax hãpxip kutõgnãg ꞌĩhã. Kaxĩy.

7 Ha Yeyox te:
— ꞌÃpu ꞌũxupax. Hãpxip kutõgnãg ꞌĩhãg mõg putup ꞌãxop hah. ꞌŨkuxa 

hittup nõm te nũ hãmꞌãktux ꞌãpak, nũy mĩy. Nũ hãmꞌãktux te ꞌãxop pu 

hãpxop xohix yũmmũgãhãꞌ. Hãpxip ꞌĩhãꞌ pip putup nõm hãpxop xohix. 
Kaxĩy.

8  ꞌŨgmũn Yoãm. ꞌÃteꞌ xupak nõm hãpxop xohix, tu nõm pẽnãhãꞌ. ꞌÃteꞌ 
xupak kux, tuꞌ pẽnã kux, tu pexkox yõg nũꞌkutnãꞌax pu nũkxup, yã nõm 
te ꞌã hãpxop xohix mũg. 9 Pa tute ꞌã hãmꞌãktux hu:

— ꞌÃmhok. ꞌŨgmũn pu nũꞌãxup hok. ꞌŨgmũn yã Topa yõg kãmãnat ꞌãmũn 
putuk, xix ꞌãtaknõy xop putuk, xix Topa pupi hãmꞌãktux xop putuk, xix nõm 
te nũ tappet yõg hãmꞌãktux ꞌãpak xop putuk. ꞌÃpu Topa pu nũꞌãxup. Kaxĩy.

10 Tu xe ꞌã hãmꞌãktux, hu:
— ꞌÃpu tikmũꞌũn pu nũ hãmꞌãktux ꞌãktux. Nũ hãmꞌãktux te tikmũꞌũn 

pu hãpxopmãꞌax mũg nõm pip putup. Hãpxip kutõgnãg ꞌĩhã nõm 
hãpxopmãꞌax pip putup. 11 Tikmũꞌũn te hãpkummuk mĩy, puxix xe 
hãpkummuk mĩy putup. Tikmũꞌũn te hãpxop yãyꞌĩgã mĩy, puxix xe hãpxop 
yãyꞌĩgã mĩy putup. Tikmũꞌũn te hãpxopmã max, puxix xe hãpxopmã max 
putup. Tikmũꞌũn ꞌũmax xeꞌẽgnãg, puxix xeꞌ max xeꞌẽgnag. Kaxĩy.

12  Ha Yeyox te:
— ꞌÃpu ꞌũxupax. Hãpxip kutõgnãg ꞌĩhã ꞌãxop hak mõg putup. ꞌÃte ꞌãxop pu 

hãpxop popmãp-tup. ꞌÃte nõm te hãpxopmã max punethok puꞌ popmãp-tup 
hãpxop punethok. ꞌÃte nõm te hãpxopmã max kutõgnãg puꞌ popmãp-tup 
hãpxop tĩgnãg. 13 ꞌŨgmũn yã mãxap xix kaꞌax, yã ꞌAppa xix ꞌÕm.

14 ꞌŨkuxa hittup nõm te yãy topixxax tox pix, haꞌ tup. Topa teꞌ xat, ha 
nõm te mĩnta ta mãp-tup ꞌũhiꞌax yõg mĩm kup yõg. Tute kõmẽn hãmyĩkox 
hã mõxakux putup. 15 Pa kõmẽn kũnãpaꞌ pip ꞌũnõy hãꞌ xupxet xop, xix 
mĩm mĩy xop, xix yãyꞌĩgã xop, xix nõm te topa komut pu nũktettex, xiꞌ 
koit xop, tu hãpxop mõꞌãmũꞌ mĩy

16  Ha Yeyox te:
— ꞌŨgmũn Yeyox. ꞌÃte pexkox yõg nũꞌkutnãꞌax mõkutnãhãꞌ, puyĩy nũ 

hãpxop ꞌãktux Topa kopa kuxa mãm xop puꞌ. ꞌŨgmũn yã Namix hã 
xupepmãꞌ. Yõgnũ kuyãnãm kaꞌok, yã ꞌũgmax xeꞌẽgnãg, yã mãyõnnãg 
xexka kuyãnãm putuk. Kaxĩy.

17 Ha Topa Koxuk te:
— Mãꞌ. Kaxĩy.
Ha ꞌũn te yãytap-tup te:

— Mãꞌ. Kaxĩy.
Haꞌ xupak xop te:

— Mãꞌ. Kaxĩy.
ꞌOk kõnãg putup te ꞌãp-tex? Mãꞌ, nũy kõnãg hok paꞌ, yã kõnãg te 

tikmũꞌũn hĩnnãhã nõꞌõm.

Hãmꞌãktux kuxꞌax
18  Hak mũn Yoãm. ꞌÃte xa hãmꞌãktux, hu: Xateꞌ xupak nũ hãmꞌãktux, tu 

xa hãpxopmãꞌax ꞌãktux nõm pip putup. Xate tehomi kaxꞌamiꞌ, pe hãmꞌãktux 

nõy, puxix Topa ꞌãxũygãp-tup, yãꞌ putuk nõm hãpxũygãꞌax kaxꞌãmi nũ 
tappet tuꞌ. 19 Ha xate nũꞌ hãmꞌãktux yãg xut, puxix Topa te ꞌõg hãpxop max 
xut putup, yã nõm mĩnta ta xut putup ꞌũhiꞌax yõg mĩm kup yõg, tu ꞌõg 
hãpxop xut putup, yã kõmẽn xeꞌẽgnãg yõg Yã nũ tappet te nõm ꞌãktux.

20 Yeyox te:
— Nũ tappet ꞌũmax. Hamũn, ꞌãxop hak mõg putup hãpxip kutognãg ꞌĩhãꞌ. Kaxĩy.
Hãmũn Yãyã Yeyox, mãꞌ mõꞌkaꞌok!
21 Pu yã yũmũg xuxyã Yeyox ꞌãxop xohix ha hãmmaxnãꞌ.
Tu ta tuꞌ kux. 

